
ᐊᐃᑉᐹᓂᒃ ᑲᑎᒪᓂᖅ ᐱᖓᓲᔪᖅᑐᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 

ᖁᑉᐱᕐᓂᓖᑦ 4545ᒥᒃ 4604ᒧᑦ 
 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᑑᓂ ᐋᖁᐊᖅ, ᒪᓕᒐᓕᐅᖅᑎ 



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᔮᓐ ᑖᐱᒃ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᒪᓕᒐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒥᒃ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ 
 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 
 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 
 

ᐊᖓᔪᖅᑳᖅ ᐹᒥᓚ ᒍᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ 
 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

(ᐊᒥᑦᑐᖅ) 
 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓂᑦ 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 

ᓇᒡᒐᔾᔭᐅ, ᒫᑦᓯ 4, 2024 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ 

ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ 

ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᒥᐊᓕ 

ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ 

ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ 

ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, 

ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, 

ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ 

ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 13:30ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ)(ᑐᓵᔨᑎᒍᑦ): 

ᐅᓪᓗᒃᑯᑦ. ᐱᒋᐊᕐᓂᐊᓕᖅᑎᓪᓗᑕ, ᒥᔅᑕ ᐊᓇᕕᓗᒃ, 

ᒪᑐᐃᖅᓯᒍᓐᓇᖅᐱᑦ ᑐᒃᓯᐊᕐᓂᒃᑯᑦ.  

 

>>ᑐᒃᓯᐊᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐅᓪᓗᒃᑯᑦ, ᐃᓄᐃᑦ, 

ᑏᕖᒃᑯᓪᓗ ᑕᐅᑐᒃᑐᑦ, ᓈᓚᐅᑎᒃᑯᑦ ᑐᓵᔪᑦ, 

ᑐᓐᖓᓱᒋᑦᓯ. ᑲᒪᒋᑦᑎᐊᓂᐊᖅᑲᕗᑦ ᓂᕈᐊᖅᑎᒋᔭᕗᑦ  

ᐅᓪᓗᒥ. 

 

ᑲᑎᒪᔾᔪᑎᒃᓴᑦ 2, ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᓯᕗᓕᖅᑎ ᓄᓇᕗᒻᒧᑦ, ᐸᐅᓗᓯ ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 384 - 6(2): ᓄᓇᕗᑦ 

ᓇᓪᓕᐅᓂᖅᓯᐅᕈᑕᐅᓂᖓ 25ᓂᒃ 

(ᐊᕿᐊᕈᖅ, ᐸ) 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᐅᓐᓄᓴᒃᑯᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓄᓇᕗᒻᒥᐅᑕᐃᑦ, ᒪᓕᒐᓕᐅᖅᑎᐅᖃᑎᒃᑲ, 

ᐅᓐᓄᓴᒃᑰᑦᑎᐊᖅᐸᔅᓯ, ᐊᒻᒪ ᐳᓛᕆᐊᖅᓯᒪᔪᑦ, 

ᑐᓐᖓᓱᑦᑎᐊᕆᑦᑎ. 

 

(ᑐᓵᔨᑎᒍᑦ) ᐅᖃᖅᑎᑦᑎᔩ, ᒫᓐᓇᕈᓗᒃ 

ᐱᓇᓱᐊᕈᓯᒐᓚᐅᓂᐊᖅᑐᓂ ᓄᓇᕗᑦ ᒐᕙᒪᒃᑯᖏᑦ 

ᓇᓪᓕᐅᓂᖅᓯᐅᓛᖅᑐᑦ ᐊᖏᔪᒥᒃ 

ᑎᑭᐅᑎᓯᒪᔭᑦᑎᓐᓂᒃ − 25 ᐊᕐᕌᒍᐃᑦ. 

 

ᐅᐱᒍᓱᑦᑐᖓ ᓄᓇᕗᒻᒥᒃ. ᐊᕐᕌᒍᑕᒫᑦ, 

ᐋᖅᑭᑦᑕᐅᓚᐅᖅᓯᒪᒻᒪᑎᓂᒃ ᑭᒃᑯᓕᒫᓄᑦ ᒐᕙᒪᕗᑦ, 

ᓴᓐᖏᓂᖅᑖᒃᑲᓐᓂᓯᒪᔪᒍᑦ. ᐃᓱᒪᒍᑦᑕ ᒐᕙᒪᒋᔭᕗᑦ 

ᓲᕐᓗ ᐃᒡᓗᑎᑐᑦ, ᐃᒡᓗᓕᕙᓪᓕᐊᓯᒪᔪᒍᑦ ᐊᐳᑎᓂᒃ 

ᐋᖅᑭᑦᓱᖅᑕᐅᓯᒪᔪᓂᒃ ᑭᖑᓂᑦᑎᓐᓂ ᑭᖑᕚᕇᓄᑦ, 

ᑐᓐᖓᕕᓕᐅᖅᑐᑎᒃ, ᐱᕈᖅᐸᓪᓕᐊᒍᓐᓇᖁᓪᓗᑕ. 

 

ᓄᓇᕗᑦ ᐊᐅᓚᑕᐅᔪᖅ ᐊᖏᖃᑎᒌᑦᑎᐅᔪᓄᑦ 

ᒐᕙᒪᓄᑦ ᑐᓐᖓᕕᖃᖅᑐᑕ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ. ᓇᓖᕌᕈᑕᐅᓯᒪᓂᖓ 

ᐊᐅᓚᑦᓯᒍᒪᓂᕐᒧᑦ ᓄᓇᕗᒻᒥᒃ ᑕᐃᒪᓐᓇ ᓇᒻᒥᓂᖅ 

ᓂᕈᐊᖅᓯᒪᔭᕗᑦ. ᐃᓕᓴᖅᓯᒍᑎᒋᔭᕗᑦ 

ᖃᐅᔨᒪᓂᖏᓐᓂᒃ ᐃᓐᓇᕆᔭᑦᑕ ᐅᑉᐱᕆᔭᖏᑎᒍᑦ 

ᐱᕈᖅᓴᐃᒍᑎᒋᓯᒪᔭᖏᓐᓂᒃ ᐅᕙᑦᑎᓐᓂᒃ. 

ᒐᕙᒪᓕᕆᓂᕐᒧᑦ ᐋᖅᑭᐅᒪᓂᕗᑦ ᑐᓐᖓᕕᖃᖅᑐᖅ 

ᐃᓅᖃᑎᒌᓐᓂᕐᒧᑦ ᑐᑭᖓᓂᒃ ᐋᔩᖃᑎᒌᓐᓂᖅ, 

ᐃᓱᒪᓕᐅᖃᑎᒌᓪᓗᓂ, ᐅᖃᖃᑎᒌᓐᓂᒃᑯᑦ ᐊᒻᒪᓗ 

ᐊᖏᖃᑎᒌᓐᓂᒃᑯᑦ. 

 

ᓄᓇᓕᕗᑦ ᐱᕈᖅᐸᓪᓕᐊᔪᑦ ᖃᑭᕙᓪᓕᐊᓪᓗᑎᓪᓗ 

ᐱᓕᕆᐊᖃᖅᐸᓪᓕᐊᑎᓪᓗᑕ ᐊᔾᔨᒌᓐᖏᑦᑐᓂᒃ 

ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. ᒪᒃᑯᑦᑐᕗᑦ 

ᑐᕌᒐᕐᒥᓂᒃ ᑎᑭᐅᑎᖃᑦᑕᓕᖅᑐᑦ 

ᐃᖅᑲᓇᐃᔮᖅᑖᖅᐸᓪᓕᐊᓂᕐᒧᑦ ᓴᓇᔪᓕᕆᔨᐅᓂᕐᒧᑦ 

ᐃᖅᑲᓇᐃᔮᓄᓪᓗ ᓱᕐᓗ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒪᓕᒐᓕᕆᓂᕐᒧᓪᓗ. 

ᓯᕗᓂᑦᓴᕆᔭᕗᑦ. 

 

ᐱᓕᕆᐊᖑᕙᓪᓕᐊᒍᓐᓇᖅᓯᒪᔪᖅ 25-ᓂᒃ ᐊᕐᕌᒍᓂᒃ 

ᓇᓪᓕᐅᓂᖅᓯᐅᕈᑎᖃᓛᖅᑎᓪᓗᑕ, ᐅᐱᓐᓇᕋᓂ 

ᐊᑎᓕᐅᖅᑕᐅᓚᐅᕐᓂᖓ ᓄᓇᕗᒻᒥ ᓄᓇᓕᕆᓂᕐᒧᑦ 

ᐱᕚᓪᓕᕈᑎᑦᓴᓄᓪᓗ ᓇᒻᒥᓂᖅᓱᕐᓂᕐᒧᑦ ᐊᖏᕈᑎ, 

ᓴᖅᑭᖅᑕᐅᓚᐅᕐᓂᖓᓗ ᕕᕝᕗᐊᓕ 14-ᒥ 

ᐃᓄᓐᖑᖅᓴᐃᕕᒃ: ᐃᓕᓐᓂᐊᕈᑎᖃᕐᓂᖅ 

ᐱᔾᔪᑎᖃᖅᑐᓂᒃ. ᐋᖅᑭᑦᓱᖅᑕᐅᓯᒪᔪᖅ ᓄᓇᕗᑦ 

ᒐᕙᒪᒃᑯᖏᓐᓄᑦ, ᓄᓇᕗᑦ ᑐᓐᖓᕕᒃᑯᓐᓄᑦ, 

ᑲᓇᑕᐅᓪᓗ ᒐᕙᒪᒃᑯᖏᓐᓄᑦ, ᑖᓐᓇ 

ᐃᓕᓐᓂᐊᖅᑎᑦᓯᓂᕐᒧᑦ ᐱᒋᐊᖅᑎᑕᐅᓯᒪᔪᖅ 

ᓇᓗᓇᐃᖅᓯᓯᒪᒍᑕᐅᓂᐊᖅᑐᖅ ᓄᓇᕗᒻᒥ ᐃᓄᐃᑦ 

ᐱᔪᓐᓇᕐᓂᑖᖅᐸᓪᓕᐊᒍᓐᓇᖁᓪᓗᒋᑦ 

ᖃᐅᔨᒪᓂᖅᑖᖁᓪᓗᒋᓪᓗ ᐊᐅᓚᑦᓯᒍᓐᓇᓂᕐᒧᑦ 

ᓇᐅᑦᓯᖅᑐᖅᑎᐅᓂᕐᒧᑦ ᓄᓇᕗᒻᒥ ᓄᓇᖏᓐᓂᒃ, 

ᐃᒪᖏᓐᓂᒃ, ᓄᓇᒦᖔᖅᓯᒪᔪᓂᓪᓗ − ᑕᒪᒃᑯᐊ 

ᖃᓄᓕᐃᓕᐅᖅᑎᐅᓂᕐᒧᑦ 

ᐱᓕᕆᐊᑦᓴᖃᖅᑎᐅᓂᕐᒧᓪᓗ ᓄᑦᑎᖅᑕᐅᑉᐸᑕ 

ᒐᕙᒪᑐᖃᒃᑯᓐᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ. 
 

ᐱᕈᖅᐸᓪᓕᐊᑎᓪᓗᑕ ᐊᕕᑦᑐᖅᓯᒪᓂᐅᓂᑦᑎᓐᓂᒃ 

ᒐᕙᒪᐅᓂᑦᑎᓂᓪᓗ, ᒪᒃᑯᑦᑐᓂᒃ ᓄᓇᕗᒻᒥᐅᓂᒃ 

ᐃᓚᕙᓪᓕᐊᒋᐊᖃᖅᑐᒍᑦ ᒐᕙᒪᒃᑯᑦ 

ᐃᖅᑲᓇᐃᔭᕐᕕᖏᓐᓂ. ᓄᓇᕗᑦ ᒐᕙᒪᒃᑯᖏᑦ 

ᐃᖅᑲᓇᐅᔭᖅᑎᑖᖅᐸᓪᓕᐊᖏᓐᓇᖅᑐᑦ. ᑕᑯᒋᐊᕐᓗᒍᑦ 

ᓄᓇᕗᑦ ᒐᕙᒪᒃᑯᑦ ᐃᑭᐊᖅᑭᕕᒃᑯᑦ ᑐᑭᓯᒋᐊᕐᕕᖓᑦ 

ᕿᓂᕐᓗᓯ ᐃᖅᑲᓇᐃᔮᓂᒃ ᐃᓕᓐᓄᑦ ᓈᒻᒪᓈᖅᑐᓂᒃ. 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᓂᖅ 

ᐊᑑᑎᖃᑦᓯᐊᖅᑐᓂᒃ ᐊᖅᑯᑎᐅᔪᖅ ᓯᕗᒧᑦ. 

ᐃᑲᔪᕆᑦᓯ ᑐᓐᖓᕕᓕᐅᖅᐸᓪᓕᐊᖏᓐᓇᓂᕐᒧᑦ 

ᓄᓇᕗᒻᒥᒃ, ᐊᑐᓂᑦ ᐊᓪᓗᕆᐊᕈᑎᒃᑯᑦ, ᐊᕐᕌᒍᐃᑦ 25 

ᐊᓂᒍᕐᒥᑉᐸᑕ ᖁᕕᐊᓲᑎᑦᓴᖃᒃᑲᓐᓂᓛᕋᑦᑕ. 
 

ᑭᖑᓪᓕᖅᐹᒥ, ᓂᕆᐅᑦᓯᐊᖅᑐᖓ 25-ᓂᒃ ᐊᕐᕌᒍᓂᒃ 

ᓇᓪᓕᐅᓂᖅᓯᐅᕈᑎᖃᕐᓂᕐᒧᑦ ᖁᕕᐊᓱᐊᒍᑎᖃᕐᓂᕐᒥᒃ 

ᓄᓇᕗᓗᑦᑖᒥ. ᐃᓇᑦᑕᐃᓐᓇᒃᑲ ᓄᓇᕗᒻᒥᐅᑦ 

ᖁᕕᐊᓲᑎᖃᖃᑕᐅᖁᓪᓗᒋᑦ ᑕᒪᑐᒥᖓ ᐱᒻᒪᕆᐅᔪᒥᒃ 

ᑎᑭᐅᑎᓯᒪᔭᑦᑎᓐᓂᒃ, ᑭᓯᐊᓂᑦᑕᐅᖅ 

ᑐᓐᖓᕕᓕᐅᖃᑕᐅᓗᓯ ᓯᕗᓂᑦᓴᑦᑎᓐᓄᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᖃᕝᕕᒃ.  
 

ᐊᖓᔪᖅᑳᑉ ᐅᖃᐅᓯᖓ 385 - 6(2): 

ᑐᒃᑑᔮᖅᑑᑉ ᑲᓇᖕᓇᖓᓂ ᑐᒃᑐᐃᑦ 

ᓇᓚᐅᑦᑖᒐᑦ (ᖃᕝᕕᒃ) 
 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒻᒥᐅᑦ.  

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔾᔪᑎᒋᔭᕋ 

ᑐᓴᖅᑎᑦᑎᓂᐊᖢᖓ ᑐᒃᑑᔮᖅᑐᑦ ᑲᓇᖕᓇᖓᓂ 

ᑐᒃᑐᓂᑦ. ᑐᒃᑐᐃᑦ ᑕᒫᓃᑦᑐᑦ ᓄᓇᕗᑦ ᐃᓗᐊᓃᒻᒪᑕ, 

ᐊᐅᓚᑦᑎᖃᑎᒋᔭᕗᑦ ᑖᒃᑯᓂᖓ ᓯᓚᖅᑲᑎᕗᑦ 

ᓄᓇᑦᑎᐊᒥᑦ.  

 

ᓄᓇᑦᑎᐊᖅ ᓯᕗᒃᑲᖅᑕᕐᑎᐅᔪᑦ ᖃᐅᔨᓴᕐᓂᖕᒥᑦ 

ᑖᒃᑯᓂᖓ ᑐᒃᑐᓂᑦ. ᐃᓚᐅᖃᑕᐅᔪᒍᑦ 

ᐱᓕᕆᖃᑎᒌᓂᑦ ᑲᑎᒪᕙᒃᖢᑕᓗ ᖁᕐᓗᖅᑐᖅ 

ᐊᖑᓇᓱᒃᑐᓕᕿᔨᒃᑯᖏᓐᓂᑦ, ᕿᑎᕐᒥᐅᑦ 

ᐆᒪᔪᓕᕆᔨᒃᑯᑦ ᐊᒻᒪᓗ ᓄᓇᑦᑎᐊᒥ 

ᐊᐅᓚᑦᑎᖃᑎᕗᑦ ᐱᓕᕆᐊᖃᕐᑎᓪᓗᑕ 

ᐃᑲᔪᖅᑐᐃᓂᖕᒥᑦ ᐅᑎᕐᑎᑦᑎᓂᕐᒥᑦ ᑐᒃᑐᓂᑦ.  

 

ᑕᑯᓯᒪᔪᒍᑦ ᑎᑎᕋᖅᓯᒪᔪᓂᑦ ᐅᓄᕈᓐᓃᐹᓪᓕᖅᑐᓂᑦ 

ᑐᒃᑑᔮᖅᑑᑉ ᑲᓇᖕᓇᖓᓂ 2010-ᒥᓂᑦ 

ᐊᒥᓲᕕᓐᓃᒃᖢᓂ 2018-ᒥᑦ. ᐊᒥᓲᔪᓐᓃᕐᓂᖏᓐᓄᑦ, 

ᐊᖑᓇᒃᑕᐃᓕᑎᑕᐅᓯᒪᔪᑦ ᑕᒪᐃᓐᓂᒃ 

ᐊᕕᒃᑐᖅᓯᒪᕕᐅᔪᓂᑦ ᐊᒻᒪᓗ ᓄᓇᕗᑦ ᑲᑎᖦᖢᒋᑦ 

ᐊᖑᓇᓱᒍᓐᓇᖅᑐᑦ 170-ᓂᑦ ᑐᓂᔭᐅᓯᒪᔪᑦ 

ᖁᕐᓗᖅᑑᕐᒧᑦ.  

 

2021-ᒥᑦ, ᑐᒃᑑᔮᖅᑑᑉ ᑲᓇᖕᓇᖓᓂ 

ᓇᓚᐅᑦᑖᖅᑕᐅᓯᒪᔪᑦ 23,202 ᑐᒃᑐᐃᑦ. ᐅᑭᐊᔅᓵᖅ 

ᐊᒻᒪᓗ ᕿᑐᕐᖏᐅᕕᑦ ᓈᓴᖅᑕᑦ 2023-ᒥᑦ ᓄᑖᓂ 

ᓇᓚᐅᑦᑖᖅᑕᐅᓚᐅᖅᑐᑦ 39,525 ᑐᒃᑐᐃᑦ. 

ᑕᑯᓚᐅᓐᖏᑕᕗᑦ ᑭᖑᓪᓕᖅᐹᖅ ᐅᓂᒃᑳᑦ 

ᓈᓴᖅᑕᐅᓚᐅᖅᑐᓂᑦ, ᑭᓯᐊᓂ ᐊᒥᓱᕈᕐᓂᖓ 

ᐊᑲᐅᔪᒻᒪᕆᐊᓗᒃ. ᐱᒍᑦᑎᒍᑦ ᑭᖑᓪᓕᖅᐹᖅ 

ᐅᓂᒃᑳᖅ, ᑐᓴᖅᑎᑦᑎᑎᐊᖁᓐᓇᓂᐊᖅᑐᒍᑦ 

ᐊᐅᓚᑕᒃᓴᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  

 

ᐊᖓᔪᖅᑳᑉ ᐅᖃᐅᓯᖓ 386 - 6(2): ᓘᒃᑖᑦ 

ᐃᓕᖅᑯᓯᕐᒥᓂᒃ ᐱᔪᓐᓇᑦᑎᐊᕐᓂᕐᒧᑦ 

ᐱᓕᒻᒪᒃᓴᕐᓂᖅ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᐅᑉᓗᑦᓯᐊᖅ ᑲᑎᒪᔨᐅᖃᑎᒃᑲ ᐊᒻᒪ ᐳᓛᕆᐊᖅᓯᒪᔪᑦ.  

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᓯᔩ, ᑕᒪᓐᓇ ᐊᑑᑎᓕᓱᒥᐊᔾᔫᒐᓗᐊᖅᐳᖅ 

ᑐᑭᓯᐅᒪᑎᐊᕐᓂᖅ ᐃᓄᐃᑦ ᐃᓕᖅᑯᓯᖏᓐᓂ ᐊᒻᒪ 

ᖃᓄᐃᑦᑐᒃᑰᖅᓯᒪᓐᓂᑯᖏᓐᓂ ᐊᒻᒪ 

ᐃᖢᐊᖅᓴᐃᔨᓗᒃᑖᓄᑦ ᐱᓕᕆᓂᐊᖅᑐᓄᑦ ᓄᓇᕗᑦ 

ᐃᓗᐊᓂ ᑕᒪᓐᓇ ᐊᑑᑎᖃᕐᔪᐊᖅᐳᖅ.  

ᐋᓐᓂᐊᑕᐃᓕᑎᑦᑎᔨᐅᓪᓗᑕ ᐱᓕᕆᕝᕕᒋᔭᖓᓄᑦ 

ᑕᒪᓐᓇ ᐊᑑᑎᖃᑎᓪᓗᒍ ᖁᕕᐊᓱᒃᑐᖓ ᐅᑉᓗᒥ 

ᐅᓂᒃᑳᖅᑑᓪᓗᐊᕋᒪ ᓄᑖᒥᒃ ᐃᓕᓐᓂᐊᕈᑕᐅᔪᒥᒃ 

ᐃᓄᐃᑦ ᐃᓕᖅᑯᓯᐊᑕ ᒥᒃᓵᓄᑦ ᓴᖅᑮᓯᒪᓕᕐᒪᑕ 

ᐋᓐᓂᐊᖅᑕᐃᓕᑎᑦᑎᔨᒃᑯᑦ. ᑕᒪᓐᓇ 

ᐱᓕᕆᐊᖑᓂᐊᕐᓂᖓᓂᒃ ᐃᖢᐊᖅᓴᐃᔩᑦ 

ᑐᑭᓯᐊᓕᒃᑲᓂᖅᑑᓪᓗᐊᕐᓂᐊᖅᐳᑦ ᑕᕝᕘᓇ 

ᐃᑲᔫᑎᖃᕐᓂᐊᖅᖢᓂ ᐋᓐᓂᐊᑕᐃᓕᑎᑦᑎᔨᒃᑯᑦ 

ᐱᓕᕆᐊᕆᔭᖏᓐᓄᑦ ᓄᓇᕗᑦ ᐃᓗᐊᓂ.  
 

(ᑐᓵᔨᑎᒍᑦ) ᐃᓕᖅᑯᓯᕐᓂᒃ ᐃᒃᐱᒍᓱᑦᑎᐊᕐᓂᕐᒧᑦ 

ᐱᓕᒻᒪᒃᓴᖅᑎᑦᑎᓂᖅ ᐱᔪᓐᓇᕐᓂᖅᑖᕈᑕᐅᔪᓐᓇᖅᐳᖅ 

ᐃᓗᐊᖅᓴᐃᔨᑦᑎᓐᓄᑦ ᑐᑭᓯᐊᔭᐅᑦᑎᐊᓂᖅᓴᐅᓪᓗᑎᒃ 

ᐊᒻᒪ ᐅᓪᓗᕆᐊᕈᑕᐅᓪᓗᓂ ᐱᐅᓯᒋᐊᖅᑕᐅᖁᓪᓗᒋᑦ 

ᐱᐅᓂᖏᑦ ᑲᑎᒪᒋᔭᐅᔾᔪᑎᑦ ᓄᓇᕗᒻᒥᐅᓄᑦ. ᑖᓐᓇ 

ᐱᓕᕆᐊᖑᕙᓪᓕᐊᔪᒪᔪᖅ ᐃᓕᓴᖅᓯᕗᖅ 

ᐊᔾᔨᒋᔭᐅᓐᖏᑦᑐᓂᒃ ᐱᐅᓯᕆᔭᐅᕙᓚᐅᖅᑐᓂᒃ ᐊᒻᒪ 

ᐱᐅᓯᕆᔭᐅᔪᓂᒃ ᐃᓄᖕᓄᑦ ᑐᕌᒐᖃᖅᖢᑎᒡᓗ 

ᐃᓚᓕᐅᑎᔪᒪᓪᓗᒋᑦ ᑖᒃᑯᐊ ᑕᐅᑐᖅᑰᖅᑕᐅᔪᑦ 

ᐃᒃᐱᒍᓱᑦᑎᐊᕐᓗᑎᒃ ᐊᒻᒪ ᐊᑕᒌᔪᒥᒃ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐱᓕᕆᐊᖑᖃᑦᑕᖅᓯᒪᔪᓂᒃ. ᑐᑭᓯᐅᒪᓕᖅᑎᑦᑎᓂᖅ 

ᓘᒃᑖᓂᒃ, ᐋᓐᓂᖃᕐᓇᓐᖏᑦᑐᓕᕆᔨᒃᑯᑦ ᑐᕌᒐᖃᖅᐳᑦ 

ᐱᑕᖃᓐᖏᓐᓂᐅᔪᒥᑦ ᐋᖅᑭᒃᓯᓇᓱᖏᓂᕐᒥᒃ 

ᑭᖑᓂᑦᑎᓐᓂ ᖁᐊᓵᖅᕈᑕᐅᖃᑦᑕᖅᓯᒪᔪᓂᑦ ᐊᒻᒪ 

ᒫᓐᓇ ᒪᒥᓴᕈᑕᐅᔪᓂ. ᖃᐅᔨᒪᔪᒪᒐᑦᑕ 

ᐱᓕᕆᖃᑎᒌᖕᓂᓕᒫᑦ ᐋᓐᓂᐊᕕᓕᐊᖅᓯᒪᔪᑦ ᐊᒻᒪ 

ᑲᒪᔩᑦ ᑐᓐᖓᖃᕐᓗᑎᑦ ᐃᒃᐱᒋᑦᑎᐊᕐᓗᒋᑦ 

ᐃᒃᐱᒋᔭᐅᔪᓂᖕᓗ ᑐᑭᓯᔪᓐᓇᕐᓂᕐᒥᒃ.  
 

ᐅᖃᖅᑎᑦᓯᔩ, ᑕᒪᓐᓇ ᐃᓕᓐᓂᐊᕐᓂᖅ 

ᐃᑲᔪᖅᑐᖅᑕᐅᔪᖅ ᑮᓇᐅᔭᖃᖅᑎᑕᐅᓂᒃᑯᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᑲᓇᑕᒥ. 

ᐱᓕᕆᓪᓚᕆᒍᒪᕙᒃᑐᑦ ᐱᓕᕆᖃᑎᒌᒃᐸᒃᑐᑦ 

ᓇᓗᓐᖏᑦᑎᐊᕈᒪᓂᕐᒥᓄᑦ ᑕᒪᓐᓇ ᐊᔪᕈᓐᓃᖅᓴᕐᓂᖅ 

ᐋᖅᑭᒃᓱᖅᑕᐅᒐᓗᐊᕐᒪᖔᑦ ᐃᓄᖏᓂᑦ ᓘᒃᑖᓄᑦ 

ᐋᖅᑭᒃᓱᐃᕙᓪᓕᐊᔪᒪᓪᓗᑎᒃ ᑐᓐᖓᕕᒋᔭᒥᓂᒃ 

ᑐᑭᓯᐅᒪᓂᕐᒥᒃ ᐃᓄᐃᑦ ᐃᓕᖅᑯᓯᑐᖃᖏᓐᓂᒃ, 

ᐊᓐᓂᕆᔭᖏᓐᓂᒃ, ᐅᖃᐅᓯᖃᕐᓂᕐᒧᓪᓗ 

ᐊᒃᑐᖅᓯᓂᐅᕙᒃᑐᓂᒃ ᑭᖑᓂᑦᑎᓐᓂ 

ᖁᐊᖅᓵᖅᓯᒪᔪᓄᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᖃᓄᐃᓐᖏᑦᑎᐊᕈᓐᓇᕐᓂᕐᒧᓪᓗ.  
 

ᕖᕝᕗᐊᕆ ᐱᒋᐊᓕᓵᖅᑎᓪᓗᒍ, ᓴᖅᑭᑦᑎᓚᐅᖅᐳᒍᑦ 

ᓯᕗᓪᓕᖅᐹᒥ ᐃᓕᓐᓂᐊᖅᑎᑦᑎᓪᓗᑕ ᑖᔅᓱᒥᖓ ᓄᑖᒥᒃ 

ᐊᒻᒪ ᖁᕕᐊᓱᒃᖢᑕ ᑐᓴᖅᑎᑦᑎᔪᓐᓇᕋᑦᑕ 

ᐱᓕᕆᐊᖑᑦᑎᐊᓚᐅᕐᓂᖓᓂᒃ. ᑭᖑᓪᓕᕐᒥ 

ᐱᓕᕆᐊᖑᓂᐊᓕᕐᒥᔪᖅ ᑖᒃᑯᓇᓂ ᐱᓕᕆᐊᓂᒃ 

ᐃᓚᖃᕐᓂᐊᖅᐳᑦ ᖃᕆᑕᐅᔭᒃᑯᑦ ᐃᓕᓐᓂᐊᒐᒃᓴᓂᒃ 

ᓘᒃᑖᓄᑦ ᐱᐊᓂᒃᑕᐅᔪᓐᓇᕐᓗᑎᒃ ᓄᓇᕗᒻᒥ 

ᐃᖅᑲᓇᐃᔭᓯᒋᐊᓚᐅᓐᖏᓐᓂᖏᓐᓂᒃ.  
 

ᐅᖃᖅᑎᑦᓯᔩ, ᑖᓐᓇ ᐱᓕᒻᒪᒃᓴᕐᓂᖅ 

ᐱᒋᐊᕈᑎᑦᑎᐊᕙᐅᕗᖅ ᐃᓚᓕᐅᔾᔨᓂᖅᓴᐅᓂᕐᒧᑦ ᐊᒻᒪ 

ᑐᑭᓯᐅᒪᓂᕐᒧᑦ ᐋᓐᓂᐊᖅᕿᑐᓕᕆᓂᕐᒧᑦ 

ᐱᓕᕆᔾᔪᓯᑦᑎᓐᓂ, ᑭᒃᑯᓕᒫᑦ ᐊᑦᑕᕐᓇᓐᖏᑦᑐᒦᓪᓗᑎᒃ, 

ᑐᑭᓯᐊᔭᐅᑦᑎᐊᕐᓗᑎᒃ, ᐊᒻᒪ ᐃᒃᐱᒋᔭᐅᑦᑎᐊᕐᓗᑎᒃ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᓐᓄᑦ, 

ᒥᔅᑕ ᔪᐊᓇᓯ.  

ᓇᓚᐅᒃᑖᕈᑎᓄᑦ ᐊᐅᓚᑦᑎᓂᕐᒧᑦ 

ᐱᓕᒻᒪᒃᓴᕐᓂᖅ (ᔪᐊᓇᓯ) 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᑲᒃᑲ ᓄᓇᕗᒻᒥᐅᑦ 

ᐊᒻᒪᓗ ᒪᓕᒐᓕᐅᖅᑏᑦ.  
 

ᐅᖃᖅᑎᑦᑎᔩ, ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ 

2023-2024-ᒥ ᑮᓇᐅᔭᓕᕆᓐᓇᒥ ᐊᕐᕌᒍᒥ, 

ᓂᐅᕕᐊᒃᓴᖃᖅᑐᓕᕆᔨᒃᑯᑦ ᑕᓪᓕᒪᓂᒃ ᓇᓚᐅᑦᑖᕈᑎᓂᒃ 

ᐊᐅᓚᑦᑎᓂᕐᒧᑦ ᐃᓕᓐᓂᐊᖅᑎᑦᑎᓚᐅᕐᒪᑕ 

ᐃᑲᔪᕋᓱᒃᐸᒃᑐᓄᑦ ᐊᒻᒪ ᐊᑭᓕᖅᓱᖅᑕᐅᓐᖏᖦᖢᑎᒃ 

ᐱᓕᕆᔨᓄᑦ.  
 

ᑖᒃᑯᓄᓐᖓᑦ ᑕᓪᓕᒪᐅᔪᓂᒃ ᑲᑎᒪᓂᐅᓚᐅᖅᑐᓂ,ᒃ 

ᑎᓴᒪᑦ ᑲᑎᒪᔾᔪᑕᐅᓚᐅᖅᑐᑦ ᐃᒡᓗᓕᖕᒥ, ᓴᓂᕋᔭᖕᒥ, 

ᐃᖃᓗᖕᓂ, ᕿᑭᖅᑕᕐᔪᐊᕐᒥᓗ. ᑕᓪᓕᒪᖓᑦ 

ᐱᓕᒻᒪᒃᓴᕐᓂᖅ ᓯᕗᓪᓕᖅᐹᖑᓚᐅᖅᐳᖅ 

ᓂᐅᕕᐊᒃᓴᖃᖅᑐᓕᕆᔨᒃᑯᓐᓄᑦ, ᐋᖅᑭᒃᓱᐃᓪᓗᑎᒃ 

ᖃᕋᓴᐅᔭᒃᑯᑦ ᐃᓕᓐᓂᐊᕈᑎᒃᓴᓂᒃ. ᑕᒪᓐᓇ 

ᐊᔪᕈᓐᓃᖅᓴᕐᓂᖅ ᐋᖅᑭᒃᓱᖅᑕᐅᓚᐅᖅᐳᖅ 

ᑲᔪᓯᑎᑕᐅᓪᓗᓂᓗ ᐅᑯᑎᒎᓇᖅ ᖃᓄᖅᑑᕐᓂᖅ, 

ᐃᓱᒪᒃᓴᖅᓯᐅᕈᓐᓇᑦᑎᐊᕐᓂᖅ ᐊᑐᖅᓯᔪᓐᓇᑦᑎᐊᕐᓂᕐᓗ, 

ᐃᑲᔪᖅᑐᖅᑕᐅᓪᓗᓂ ᐆᒧᖓ, ᔮᓂ ᑐᒃᑐ, 

ᑭᐱᓐᖑᐃᔭᖅᑎᑦᑎᕙᖕᓂᕐᒧᑦ ᐊᐅᓚᑦᑎᔨ, 

ᕼᐋᒻᒪᓚᒋᔭᐅᔪᒧᑦ ᑕᓗᕐᔪᐊᕐᒥᐅᓄᑦ.  
 

ᐅᖃᖅᑎᑦᑎᔩ, 

ᓂᐅᕕᖃᑦᑕᖅᑐᓕᕆᔨᒃᑯᓐᓂᖔᖅᖢᖓ, 

ᖁᔭᓐᓇᒦᕈᒪᕗᖓ ᕼᐋᒻᒪᓚᒃᑯᓐᓄᑦ ᐊᒻᒪ 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᓕᒻᒥᐅᓄᑦ ᑐᓐᖓᓇᑦᑎᐊᓚᐅᕐᓂᖏᓐᓄᑦ.  

 

ᐊᒻᒪ ᓱᓕ, ᐅᖃᖅᑎᑦᑎᔩ, 

ᓂᐅᕕᐊᒃᓴᖃᖅᑐᓕᕆᔨᒃᑯᑦ ᐱᓕᕆᓯᒪᓕᖅᑐᑦ 

ᖃᐅᔨᓇᓱᒃᖢᑎᒡᓗ ᖃᓄᖅ 

ᐅᖓᕙᕆᐊᖅᑕᐅᔪᓐᓇᕐᒪᖔᑕ ᐱᓕᕆᐊᖏᑦ ᐊᒻᒪ 

ᐅᔾᔨᕿᔭᐅᓕᖅᑎᔾᔫᒥᓗᒋᑦ ᐊᓯᖏᑦᑎᒍᑦ ᓄᓇᕗᑦ 

ᒐᕙᒪᒃᑯᑦ ᐱᔨᑦᑎᕋᖅᑎᖏᑎᒍᑦ. ᓄᕕᐱᕆᒥ, 

ᐱᓕᕆᖃᑎᒌᑦ ᐱᑯᖃᖅᑎᑕᐅᓚᐅᖅᐳᑦ 

ᐊᑐᐃᓐᓇᖅᑎᑦᑎᔪᓐᓇᖅᑎᑕᐅᓪᓗᑎᒃ ᑕᒪᐃᓐᓄᑦ 

ᓇᓗᓇᐃᖅᓯᒪᔪᓂᒃ ᓇᓚᐅᑦᑖᕈᑎᑦ 

ᐊᐅᓚᓂᕆᔭᐅᔪᓂᒃ ᒐᕙᒪᒃᑯᑦ ᑐᓴᐅᒪᔪᓕᕆᔨᖏᓐᓄᑦ 

ᐃᓕᓐᓂᐊᖅᑎᑕᐅᑎᓪᓗᒋᑦ ᖃᕆᑕᐅᔭᒃᑯᑦ 

ᓄᓇᕗᓕᒫᒥ. ᑎᓯᐱᕆᐅᑎᓪᓗᒍ, ᐱᓕᕆᔨᕗᑦ 

ᐱᓕᕆᖃᑎᖃᓚᐅᕆᕗᑦ ᐱᓐᖑᐊᖅᑐᓕᕆᔨᒃᑯᓐᓂᒃ 

ᖃᕋᓴᐅᔭᒃᑯᑦ ᐊᑦᑕᑕᖅᓯᓪᓗᑎᒃ ᐱᓐᖑᐊᖅᑐᓕᕆᔨᑦ 

ᐊᐅᓚᑦᑎᔨᖏᓐᓂᒃ ᓄᓇᕗᓕᒫᒥ.  

 

ᐅᖃᖅᑎᑦᑎᔩ, ᖁᕕᐊᓱᑉᐳᖓ ᑕᑯᔪᓐᓇᕋᒪ 

ᐅᔾᔨᕈᓱᓕᒃᑲᓂᖅᑐᓂᒃ ᐊᒻᒪ ᐃᑲᔪᖅᓱᐃᔾᔪᑎᓂᒃ 

ᓇᓚᐅᑦᑖᕈᑎᓄᑦ ᐱᒋᐊᕈᑎᒃᓴᓄᑦ 

ᐃᓕᓴᕆᔪᒪᓪᓗᒋᓪᓗ ᑕᖃᔪᐃᑦᑑᓪᓗᑎᒃ 

ᐱᓕᕆᖃᑦᑕᕐᓂᖏᑦ ᑲᑐᔾᔨᖃᑎᒌᑦ 

ᐃᑲᔪᖅᓱᐃᓂᖏᓐᓄᑦ. ᐱᓕᒻᒪᒃᓴᐃᓃᑦ 

ᐊᔪᕆᖅᓱᐃᔾᔪᑕᐅᕙᒃᐳᑦ ᐃᑲᔪᖅᑐᐃᓪᓗᑎᓪᓗ 

ᓇᓚᐅᑦᑖᕐᓂᓕᕆᓂᕐᓂᒃ ᒪᓕᒃᖢᑎᒃ ᐱᖁᔭᖏᓂᓐᕐᒧᑦ 

ᒪᓕᒐᕐᓂᒃ, ᓇᓚᐅᑦᑖᕈᑎᓄᑦ ᒪᓕᒐᖓᓂᒃ 

ᒪᓕᒋᐊᓕᖕᓂᓪᓗ ᑲᑐᔾᔨᖃᑎᒌᓄᑦ ᒪᓕᖁᓪᓗᒋᑦ 

ᐱᐱᐊᓂᒃᓯᓗᑎᓪᓗ ᐃᑲᔪᕋᓱᒃᑕᖏᓐᓂ 

ᐊᒻᒪᓗ/ᐅᕝᕙᓘᓐᓃᑦ ᐅᒃᐱᕐᓂᓕᕆᓂᖕᒧᑦ 

ᑎᑭᑕᐅᓇᓱᒃᑐᓂᒃ ᓄᓇᕗᑦ ᓄᓇᓕᖏᓐᓂᒃ.  

 

ᑭᖑᓪᓕᖅᐹᒥ, ᐅᖃᖅᑎᑦᑎᔩ, 

ᓂᐅᕕᐊᒃᓴᖃᖅᑐᓕᕆᔨᒃᑯᑦ ᐸᕐᓇᒃᓯᒪᕗᑦ 

ᐱᕚᓪᓕᖅᑎᑦᑏᓐᓇᕈᒪᓪᓗᑎᒃ 

ᑎᑭᐅᑎᔪᓐᓇᖅᑕᖏᓐᓂᒃ, ᐱᕚᓪᓕᖅᑎᓪᓗᒋᑦ 

ᐃᓕᓐᓂᐊᖅᑕᐅᔪᒃᓴᑦ ᐋᖅᑭᒃᓯᒪᓂᕿᔭᖏᑦ ᐊᒻᒪ 

ᐃᑲᔫᑎᒃᓴᒃᑲᓐᓂᕐᓂᒃ ᐊᑐᐃᓐᓇᐅᑎᑦᑎᕙᓪᓗᑎᒃ 

ᑲᑐᔾᔨᖃᑎᒌᕝᕕᓄᑦ ᐅᐸᒍᑎᓗᑎᒃ ᐃᑭᐊᖅᑭᕕᒃᑯᓪᓗ.  

ᓂᕆᐅᒋᔭᖃᖅᐳᒍᑦ ᓇᒧᓐᖓᐅᕙᓪᓕᐊᓇᔭᕐᓂᕐᒥᒃ 

ᕿᓂᕐᓂᒥᓪᓗ ᐱᕕᓴᓂᑦ ᐊᑕᓕᖅᑎᑦᑎᔪᒪᓂᕐᒧᑦ, 

ᐋᖅᑭᒃᓱᐃᕙᓪᓕᐊᓂᕐᒥᒃ ᓴᓐᖏᒃᑎᒋᐊᖅᑎᑦᑎᓂᕐᒥᓪᓗ 

ᐃᓅᖃᑎᒌᖕᓂᕐᓂᒃ ᐱᖃᖃᑕᐅᔪᓄᑦ 

ᐱᐅᓯᒋᐊᖅᑎᑦᑎᔪᒪᓂᕐᒧᓪᓗ 

ᐱᔨᑦᑎᕋᕐᓂᕆᕙᒃᑕᑎᓐᓂᒃ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᔅ ᓇᑲᓱᒃ.  

ᑎᒃᑯᐊᖅᑕᐅᔪᑦ ᐃᖅᑲᓇᐃᔭᕐᓂᕐᒧᑦ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓪᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪ ᓄᓇᕗᒻᒥᐅᑦ.  

 

(ᑐᓵᔨᑎᒍᑦ) ᐅᖃᖅᑎᑦᑎᔩ, ᐱᕕᖃᓚᐅᑲᒍᒪᕗᖓ 

ᑐᓴᖅᑎᒃᑲᓐᓂᕆᐊᔅᓴᖅ ᒪᓕᒐᓕᐅᖅᑎᐅᖃᑎᒃᑲᓂ 

ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᓱᒃᑲᓕᔪᒃᑯᑦ 

ᑎᒃᑯᐊᖅᓯᓂᐅᕙᒃᑐᓂᑦ ᑎᒃᑯᐊᖅᓯᓂᐊᖅᑎᓪᓗᒋᑦ 

ᐊᔪᓐᖏᑦᑐᓂᒃ ᓄᓇᕗᒻᒥ ᐃᓄᐃᑦ ᓂᕈᐊᒐᒃᓴᓂᒃ 

ᐃᖅᑲᓇᐃᔭᐃᓐᓇᕐᓂᐊᖅᑐᓄᑦ ᐊᒻᒪᓗ 

ᐃᓱᓕᕝᕕᓕᖕᓄᑦ ᐃᖅᑲᓇᐃᔮᓂᒃ ᑭᒃᑯᑐᐃᓐᓇᕐᓄᑦ 

ᐱᔨᑦᑎᕋᕐᓂᕐᒥᒃ.  

 

ᑕᖅᑮᑦ 7 ᐃᓗᐊᓂ, 106 ᐃᓄᐃᑦ 

ᑎᒃᑯᐊᖅᑕᐅᓚᐅᖅᐳᑦ ᐃᖅᑲᓇᐃᔮᓄᑦ, ᒪᕐᕈᐃᓕᖓᔪᑦ 

ᐅᖓᑖᓄᑦ ᑲᑎᖦᖢᒋᑦ ᐊᒥᓲᓂᖏᑦ ᑎᒃᑯᐊᖅᑕᐅᔪᑦ 

ᐊᓂᒍᖅᓯᒪᓕᖅᑐᓂᒃ ᐊᕐᕌᒍᓂᒃ. ᓴᖅᑭᑎᑦᑎᓯᒪᔪᖅ 

ᐊᒥᓲᓂᖅᓴᒻᒪᕆᖕᓂ ᐃᖅᑲᓇᐃᔮᓂᒃ 

ᑮᓇᐅᔭᓕᐅᕈᓐᓇᑦᑎᐊᕐᓂᕐᒥᓪᓗ ᐊᑯᓂᐅᔪᒥ 

ᓄᓇᕗᒻᒥ ᐃᓄᐃᑦ ᐃᖅᑲᓇᐃᔭᖅᑎᓄᑦ, 

ᓴᖅᑭᔮᖅᑎᑦᑎᓯᒪᑦᑎᐊᖅᖢᑎᓪᓗ ᒐᕙᒪᑦᑕ 

ᑎᑭᓐᓇᓱᐊᖅᑕᖓᓂ ᐊᒥᓱᕈᕆᐊᑕᐅᓇᓱᒃᖢᑎᒃ 

ᐃᓄᐃᑦ ᑭᒡᒐᖅᑐᐃᓪᓗᑎᒃ ᑭᒃᑯᑐᐃᓐᓇᕐᓄᑦ 

ᐱᔨᑦᑎᕋᐅᑎᒃᑯᑎᒍᑦ.  

 

ᐅᖃᖅᑏ, ᐊᒥᓲᓂᖅᓴᐃᑦ ᑎᒃᑯᐊᖅᓯᓃᑦ 

ᑭᒃᑯᑐᐃᓐᓇᕐᓄᑦ ᐱᔨᑦᑎᕋᐅᑎᓄᑦ ᐱᓕᕆᐊᖑᓲᑦ 

ᐅᒃᑯᐃᖓᔪᒃᑯᑦ, ᓴᖅᑭᔮᖅᑐᒃᑯᑦ 

ᐱᓇᓱᐊᕐᓂᓕᕆᓪᓗᑎᓪᓗ, ᑭᓯᐊᓂ ᖃᐅᔨᒪᔪᒍᑦ 

ᑎᒃᑯᐊᖅᓯᓃᑦ ᐃᓛᓐᓂᒃᑯᑦ ᐊᑐᕆᐊᖃᓲᖑᒻᒪᑕ. 

ᑕᒪᓐᓇ ᓱᓕᓪᓚᕆᒃᑐᖅ ᓄᓇᕗᒻᒥ ᐃᓄᐃᑦ 

ᐊᑯᓂᐊᓗᒃ ᐃᖅᑲᓇᐃᔭᖅᑎᐅᓯᒪᓕᖅᑐᓄᑦ 

ᐃᖅᑲᓇᐃᔭᑦᑎᐊᓚᐅᑲᒃᖢᑎᒃ ᐅᕝᕙᓘᓐᓃᑦ 

ᐃᓇᖏᖅᑎᐅᓪᓗᑎᒃ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᒪᓕᒐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 389 - 6(2): 

ᐃᖅᑲᖅᑐᐃᔨᓄᑦ ᐊᖏᔪᖅᑳᖅ ᓵᑭ 

(ᐊᕿᐊᕈᖅ, ᑕ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: 

ᓇᖏᖅᓯᔪᐃᓐᓇᐅᓗᓯ, ᐅᖃᖅᑎᑦᑎᔩ.  

 

>>ᐃᒡᓛᖅᑐᑦ 

 

ᖁᕕᐊᓱᑦᑎᐊᖅᐳᖓ ᐊᒻᒪᓗ ᐅᐱᒋᔪᒪᓪᓗᒍ 

ᓇᖏᖅᓯᕗᖓ ᑖᓐᓇ ᐃᓕᓴᕆᔪᒪᓪᓗᒍ 

ᐃᖅᑲᖅᑐᐃᔨᓄᑦ ᐊᖏᔪᖅᑳᖅ ᓃᐅᓪ ᓵᑭ ᑕᕝᕗᖓ 

ᑎᑭᐅᑎᒻᒪᑦ ᓄᖅᑲᕐᓂᐊᕐᓂᖓᓄᑦ ᑕᒃᑯᓇᓐᖓ 

ᓄᓇᕗᑦ ᐃᖅᑲᖅᑐᐃᕕᓕᕆᔨᒃᑯᓐᓂ ᑕᐃᑲᓂ 

ᐱᒋᐊᕐᓗᒍ ᐊᐃᐳᕈᓪ 12, 2024-ᒥ.  

 

(ᑐᓵᔨᑎᒍᑦ) ᐃᖅᑲᖅᑐᐃᔨᓄᑦ ᐊᖏᔪᖅᑳᖅ ᓵᑭ 

ᐱᒻᒪᕆᐅᓪᓗᓂ ᐃᓚᒋᔭᐅᖃᑕᐅᓯᒪᔪᖅ 

ᒪᓕᒐᓕᕆᓂᕐᒧᑦ ᐱᓕᕆᖃᑎᒌᓄᑦ ᓄᓇᕗᒻᒥ 

ᐊᕐᕌᒍᕋᓴᕐᓂᒃ, ᓇᓗᓇᐃᒃᑯᑕᐅᓪᓗᓂ ᑐᑭᖏᓐᓂᒃ 

ᓱᓕᔪᕐᓇᓂᕐᒧᑦ, ᓇᓕᒧᒌᑦᑎᑦᓯᓂᕐᒧᑦ, 

ᑐᓂᓯᒪᑦᓯᐊᕐᓂᒧᓪᓗ ᐃᓅᓯᕐᒥᓂᒃ 

ᐃᖅᑲᓇᐃᔭᕐᓂᓕᒫᒥᓂᒃ. ᓄᖅᑲᕕᓐᓂᖓ 

ᓇᓗᓇᐃᕈᑕᐅᔪᖅ ᐃᓱᓕᓐᓂᖓᓄᑦ 

ᐃᖅᑲᖅᑐᐃᔨᐅᓂᖓ ᓄᓇᕗᒻᒥ 

ᐃᖅᑲᖅᑐᐃᕕᓕᕆᔨᒃᑯᓐᓄᑦ 

ᓇᓗᓇᐃᒃᑯᑕᕆᓚᐅᖅᑕᖓ ᐊᑦᓱᕉᑎᖃᐃᓐᓇᓂᕐᒧᑦ 

ᐊᑐᐃᓐᓇᖃᖅᑎᑦᓯᓂᕐᒧᑦ ᐃᖅᑲᖅᑐᐃᕕᓕᕆᓂᕐᒧᑦ 

ᓇᓕᒧᒌᑦᑎᑦᓯᓂᕐᒧᓪᓗ. 

  

ᐃᓚᒋᔭᐅᓕᓚᐅᖅᓯᒪᔪᖅ ᓴᔅᑳᑦᓱᕙᓐᒥ 

ᒪᓕᒐᓕᕆᔨᖑᖃᑕᐅᓂᕐᒧᑦ 1976-ᒥ, 

ᐹᕐᖑᖅᑎᓪᓗᖓ ᓱᓕ. . .  

 

>>ᐃᒡᓚᖅᑐᑦ 

 

. . . ᐃᖅᑲᖅᑐᐃᔨᓄᑦ ᐊᖏᔪᖅᑳᖅ 

ᐃᖅᑲᓇᐃᔭᓚᐅᖅᑐᖅ ᑯᐃᓐ ᑭᒡᒐᖅᑐᖅᑎᖓᓄᑦ 

ᐃᖅᑲᖅᑐᖅᑕᐅᒃᑲᐃᔨᐅᓂᕐᒧᑦ, 

ᐃᖅᑲᓇᐃᔭᖅᑎᐅᓪᓗᓂ ᒪᓕᒐᓕᕆᔨᐅᓪᓗᓂ 

ᓴᔅᑳᑦᓱᕙᓐᒥ ᒪᓕᒐᓕᕆᔨᓄᑦ, 

ᓇᒻᒥᓂᖃᖅᑎᐅᓪᓗᓂᓗ ᒪᓕᒐᓕᕆᔨᐅᓪᓗᓂ 1983-

ᒧᓄᑦ. ᐅᑭᐅᖅᑕᖅᑐᒨᓕᓚᐅᖅᓯᒪᔪᖅ ᔭᓗᓇᐃᒧᑦ, 

ᐱᔨᑦᓯᕋᓚᐅᖅᑐᖅ ᒐᕙᒪᑐᖃᒃᑯᓐᓄᑦ ᑯᐃᓐ 

ᑭᒡᒐᖅᑐᖅᑎᐅᓪᓗᓂ ᐃᖅᑲᖅᑐᖅᑕᐅᒃᑲᐃᔨᐅᓪᓗᓂ 

ᐊᕐᕌᒍᓂᒃ ᐱᖓᓱᓂᒃ ᓄᑦᑎᓚᐅᖏᓐᓂᕐᒥᓂᒃ 

ᐊᖏᕐᕋᕆᓂᐊᓕᖅᑕᒥᓄᑦ ᕗᕈᐱᓱ ᐸᐃᒧᑦ 1986-ᒥ 

ᐊᐅᓚᑦᓯᔨᒻᒪᕆᕈᖅᑐᓂ ᒪᓕᒐᓂᒃ 

ᑐᑭᓯᓂᐊᕐᕕᒃᑯᓐᓄᑦ.  

 

ᑎᒃᑯᐊᖅᑕᐅᓚᐅᖅᓯᒪᔪᖅ ᑯᐃᓐ ᒪᓕᒐᓕᕆᔨᖏᓐᓄᑦ 

1991-ᒥ. ᐊᒻᒪᓗ, ᐊᔭᐅᖅᑐᖅᑕᐅᓪᓗᓂ 

ᒪᓕᒐᓕᕆᔨᐅᖃᑎᖏᓐᓄᑦ, ᓯᕗᓪᓕᖅᐹᒥ 

ᒪᓕᒐᓕᕆᔨᐅᓪᓗᓂ ᐃᓕᔭᐅᓚᐅᖅᓯᒪᔪᖅ ᓄᓇᕗᒻᒥ 

ᒪᓕᒐᓕᕆᔨᐅᓂᕐᒧᑦ ᐃᐳᕈ 1999-ᒥ.  

 

ᐱᒋᐊᖅᑐᒍ 1999-ᒥ, ᐃᖅᑲᖅᑐᐃᔨᓄᑦ ᐊᖏᔪᖅᑳᖅ 

ᓵᑭ ᑐᑭᒧᐊᖅᑎᑦᓯᓚᐅᓚᐅᖅᑐᖅ ᐊᓪᓚᕝᕕᓕᕆᓂᕐᒧᑦ 

ᐃᓕᓐᓂᐊᖅᑐᓕᕆᓂᕐᒧᓪᓗ ᓄᓇᕗᒻᒥ 

ᐃᖅᑲᖅᑐᐃᕕᓕᕆᔨᒃᑯᖏᓐᓄᑦ 

ᐃᖅᑲᖅᑐᐃᔨᕋᓛᖑᓂᕐᒧᑦ ᐱᓕᕆᐊᒧᑦ. 2005-ᒥᓗ, 

ᐅᑎᓚᐅᖅᓯᒪᔪᖅ ᓇᒻᒥᓂᖃᖅᑎᐅᓪᓗᓂ 

ᒪᓕᒐᓕᕆᔨᐅᓂᕐᒧᑦ ᒪᑐᐃᖅᓯᓪᓗᓂ 

ᓇᒻᒥᓂᖁᑎᒥᓂᒃ ᐃᓂᒋᓚᐅᖅᑕᖓ 

ᑎᒃᑯᐊᖅᑕᐅᓚᐅᖏᓐᓂᖓᓂᒃ ᓄᓇᕗᒻᒥ 

ᐃᖅᑲᖅᑐᐃᕕᓕᕆᔨᒃᑯᖏᓐᓄᑦ 2008-ᒥ. ᐋᒃᑐᐸ 1, 

2016-ᒥ, ᖁᕝᕙᕆᐊᖅᑕᐅᓚᐅᖅᑐᖅ 

ᐃᖅᑲᖅᑐᐃᔨᓄᑦ ᖁᕝᕙᓯᓐᓂᖅᓴᒧᑦ, ᑭᖑᓂᐊᒍᑦ 

ᐊᑦᓯᖅᑕᐅᓚᖅᑐᖅ ᐃᖅᑲᖅᑐᐃᔨᓄᑦ 

ᐊᖏᔪᖅᑳᖑᓂᕐᒧᑦ, ᓄᓇᕗᒻᒥ 

ᐃᖅᑲᖅᑐᐃᕕᓕᕆᔨᒃᑯᓐᓄᑦ.  

 

ᐃᖅᑲᖅᑐᐃᔨᓄᑦ ᐊᖏᔪᖅᑳᖑᓂᕐᒥᓂᒃ, ᐃᖅᑲᖅᑐᐃᔨ 

ᓵᑭ ᓇᓗᓇᐃᖅᓯᓯᒪᓚᐅᖅᑐᖅ ᓯᕗᓕᖅᑎᐅᓂᕐᒥᓂᒃ 

ᓯᓚᑐᓂᕐᒥᓂᓪᓗ, ᑐᑭᒧᐊᖅᑎᑦᓯᓪᓗᓂ 

ᐃᖅᑲᖅᑐᐃᕕᓕᕆᔾᔪᓯᑦᑎᓐᓂᒃ ᓱᕐᕋᔪᐃᑦᑑᓪᓗᓂ. 

ᐃᑲᔫᑎᖃᖅᓯᒪᓂᖏᑦ ᐊᐅᓚᑕᐅᓂᖓᓂᒃ 

ᐃᖅᑲᖅᑐᐃᕕᓕᕆᓂᖅ ᓄᓇᕗᒻᒥ 

ᐊᑑᑎᖃᓪᓚᕆᑦᓯᒪᔪᑦ, ᓇᓗᓇᐃᖅᓯᒪᑦᓯᐊᖅᑐᓂᒃ 

ᕿᒪᐃᕕᒋᓂᐊᕐᓗᓂᒋᑦ ᒪᓕᒐᓕᕆᓂᕐᒧᑦ 

ᐊᕙᑎᑦᑎᓐᓂᒃ.  

 

ᑭᒡᒐᑐᕐᓗᒋᑦ ᒪᓕᒐᓕᕆᔨᒃᑯᑦ ᓄᓇᕗᒻᒥᓕᒫᓪᓗ, 

ᖁᔭᓕᕕᒋᔭᕋ ᐃᖅᑲᖅᑐᐃᔨᓄᑦ ᐊᖏᔪᖅᑳᖅ ᓵᑭ 

ᐊᕐᕌᒍᕋᓴᕐᓂᒃ ᐱᔨᑦᓯᕋᖅᓯᒪᓂᖓᓄᑦ 

ᒪᓕᒐᓕᕆᓂᕐᒧᑦ ᐃᖅᑲᖅᑐᐃᕕᓕᕆᓂᕐᒧᓪᓗ 

ᓄᓇᕗᒻᒥ. ᖁᔭᓐᓇᒦᒃ, ᐃᖅᑲᖅᑐᐃᔩ ᐅᐱᓐᓇᖅᑐᖅ, 

ᖁᕕᐊᓱᓐᓂᐊᖅᑯᑎᑦ ᐱᔾᔪᑎᓕᐊᕆᓯᒪᑦᓯᐊᕋᕕᐅᒃ 

ᓄᖅᑲᕕᓐᓂᕆᔭᐃᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᒍᕌᔅ.  



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᑉ ᐅᖃᐅᓯᖓ 390 - 6(2): 

ᐸᐃᕆᕕᓕᕆᓂᕐᒧᑦ ᒪᓕᒐᕐᒥᒃ ᑐᓴᕋᓱᖕᓃᑦ 

(ᒍᕌᔅ) 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, (ᑐᓵᔨᑎᒍᑦ) 

ᐅᖃᖅᑎᑦᑎᔩ. ᐅᓪᓗᒃᑯᑦ ᓄᓇᕗᒻᒥᐅᑦ ᐊᒻᒪᓗ 

ᐅᕙᓃᑦᑐᓕᒫᑦ ᒪᓕᒐᓕᐅᕐᕕᒻᒥ.  
 

ᐅᖃᖅᑎᑦᑎᔩ, ᑲᑐᔾᔨᓗᑕᒥ, ᒐᕙᒪᕗᑦ ᐊᖏᖅᓯᒪᔪᑦ 

ᐊᓯᔾᔩᓂᖕᒥᑦ ᓄᓇᕘᑉ 

ᐃᓕᓐᓂᐊᓕᒻᒪᒃᓴᔪᓕᕆᕝᕕᖏᓐᓂᒃ ᐸᐃᕆᕕᖕᓂᓪᓗ. 

ᐊᕐᕌᒎᓵᖅᑑᖕᓂ ᒪᕐᕉᖕᓂᒃ, ᐱᓕᕆᐊᖃᖅᓯᒪᕗᒍᑦ 

ᐱᐅᓯᒋᐊᖅᑎᑦᑎᔪᒪᓪᓗᑕ ᐊᑐᕈᓐᓇᕐᓂᕐᒥᒃ, 

ᐊᑭᑐᓗᐊᓐᖏᖦᖢᓂ, ᐃᓚᓕᐅᔾᔨᓯᒪᓂᕐᒥᒃ, 

ᐱᐅᓂᖓᓂᒡᓗ ᐸᐃᕆᕝᕕᖃᖅᐸᖕᓂᕐᒥᒃ ᓄᓇᕗᒻᒥ 

ᐃᓚᒌᓄᑦ. ᒫᓐᓇ, ᐃᓕᓐᓂᐊᕐᓂᓕᕆᔨᒃᑯᑦ 

ᐃᑲᔪᖅᓱᐃᕗᑦ ᑖᒃᑯᓂᖓ ᐊᓯᔾᔨᖅᑕᐅᔪᓂᒃ 

ᓴᖅᑭᑦᑎᓪᓗᑎᒃ ᓄᓇᕘᓕᒫᒥ ᑐᓴᕋᓱᒍᑕᐅᔪᓂᒃ 

ᐱᕙᓪᓕᐊᑎᑦᑎᔪᓂᒃ ᓄᑖᓂᒃ, ᓄᓇᕗᒻᒥ ᓴᓇᐅᒐᕐᓂᒃ 

ᐃᓕᓐᓂᐊᕆᐅᖅᓴᔪᓂᒃ ᐊᒻᒪ ᐸᐃᕆᕕᖕᓂ 

ᒪᓕᒐᓕᐊᖑᔪᒪᔪᓂᒃ.  
 

ᓄᓇᕗᒻᒥ ᒫᓐᓇᐅᔪᖅ ᐸᐃᕆᕕᓕᕆᓂᕐᒧᑦ ᒪᓕᒐᖅ 

ᐱᔭᐅᓚᐅᖅᓯᒪᒻᒪᑦ ᓄᓇᑦᓯᐊᕐᒥᒃ ᐊᒻᒪᓗ ᒫᓐᓇᐅᔪᖅ 

ᐋᖅᑭᒃᓯᓯᒪᓪᓗᓂ ᒪᓕᒃᑕᐅᔭᕆᐊᖃᖅᑐᓂᒃ 

ᐸᐃᕆᕕᐅᔪᓄᑦ ᓄᓇᕗᓕᒫᒥ. ᐊᐃᑦᑖᖑᒐᓗᐊᖅ, 

ᒪᓕᒐᖅ ᓄᑖᓐᖑᕆᐊᖅᑕᐅᓚᐅᖅᓯᒪᓐᖏᒻᒪᑦ 

1988−ᒥᓂᑦ. ᓄᑖᖅ ᒪᓕᒐᖅ ᐊᑦᑐᐊᓂᖃᕐᓂᐊᖅᑐᖅ 

ᓄᓇᕗᑦ ᑕᐅᑐᖅᑰᖅᑕᖓᓂᒃ 

ᐃᓕᓐᓂᐊᕆᐅᖅᓴᔪᓕᕆᓂᕐᒧᑦ ᐸᐃᕆᕕᓕᕆᓂᕐᒧᓪᓗ 

ᐱᓕᕆᐊᑦᓴᓂᒃ ᐱᔨᑦᓯᕋᐅᑎᓂᓪᓗ ᐋᖅᑭᑦᓱᐃᓂᕐᒧᑦ 

ᐃᑲᔪᖅᑐᕈᒪᓪᓗᒍ ᑕᐅᑐᖅᑰᖅᑕᕗᑦ 

ᐃᓕᓐᓂᐊᕆᐅᖅᓴᓕᓵᖅᑐᓄᑦ ᐸᐃᕆᕝᕕᖕᓄᓪᓗ, 

ᐱᐅᓯᒋᐊᖅᑎᑦᑎᓂᐊᖅᐳᒍᑦ ᐱᑕᖃᖅᐸᒌᖅᑐᓂᒃ 

ᐱᖁᔭᕆᔭᐅᔪᓂᒃ ᓯᕗᒻᒧᐊᖅᑎᑦᑎᕙᓪᓕᐊᓗᑕ:  

 

• ᐃᓄᓐᓄᑦ-ᑐᕌᖓᔪᑦ 

ᐃᓕᓐᓂᐊᕆᐅᖅᓴᔪᓕᕆᓂᕐᒧᑦ 

ᐸᐃᕆᕕᓕᕆᓂᕐᒧᓪᓗ ᐱᓕᕆᐊᑦᓴᐃᑦ 

ᐱᔨᑦᓯᕋᐅᑏᓪᓗ 

 

• ᐊᑐᐃᓐᓇᐅᓂᖅ, ᐊᑭᑐᓗᐊᓐᖏᓐᓂᖅ, 

ᐃᓚᐅᑎᑦᑎᓐᖏᓐᓂᖅ, ᐱᐅᔪᓂᒡᓗ 

ᐸᐃᕆᕝᕕᖃᕐᓂᖅ. 

 

• ᓵᑕᐅᔪᓐᓇᕐᓂᖏᑦ ᓚᐃᓴᓐᓯᖃᖅᑐᑦ ᐸᐃᕆᕖᑦ, 

ᐊᒻᒪ 

 

• ᐊᑦᑕᕐᓇᖅᑐᒦᓐᖏᑦᑐᓐᓇᕐᓂᖏᑦ 

ᖃᓄᐃᓐᖏᑦᑎᐊᕈᓐᓇᕐᓂᖏᓪᓗ ᓄᑕᖅᑲᑦ.  

ᐅᖃᖅᑎᑦᑎᔩ, ᓄᓇᕗᒻᒥᐅᓕᒫᑦ ᐱᕕᖃᖅᑎᑦᑐᒪᕙᕗᑦ 

ᐅᖃᐅᓯᖃᕈᓐᓇᖁᓪᓗᒋᑦ ᓄᓇᕗᒻᒥ 

ᐃᓕᓐᓂᐊᕆᐅᖅᓴᓕᓵᖅᑐᓄᑦ ᐊᒻᒪ ᐸᐃᕆᕝᕕᖕᓄᑦ 

ᒪᓕᒐᓕᐊᖑᔪᒪᔪᓂᒃ. ᐃᑲᔪᖅᑐᕐᓗᒋᑦ 

ᑐᑭᖃᑦᑎᐊᖅᑐᑦ ᐅᖃᖃᑎᒌᖕᓃᑦ 

ᐱᐅᓯᒋᐊᖅᑕᐅᔪᒪᔪᓄᑦ, ᐃᓕᓐᓂᐊᕐᓂᓕᕆᔨᒃᑯᑦ 

ᐊᐅᓪᓚᖃᑦᑕᕐᓂᐊᖅᑐᑦ ᓂᕈᐊᖅᑕᐅᓯᒪᔪᓄᑦ 

ᓄᓇᓕᖕᓄᑦ ᑐᓴᕆᐊᖅᑐᕐᓗᑎᒃ 

ᐃᓕᓐᓂᐊᕆᐅᖅᓴᓕᓵᖅᑐᓂᒃ ᐊᒻᒪ ᐸᐃᕆᕕᖕᓂ 

ᐊᐅᓚᑦᑎᔨᓂᒃ, ᐃᖅᑲᓇᐃᔭᖅᑎᓂᒃ, ᕼᐋᒻᒪᓚᒃᑯᑦ 

ᑎᑎᕋᕐᕕᖏᓐᓂᒃ, ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᓐᓂᒃ, ᐊᖓᔪᖅᑳᓂᒃ ᐊᒻᒪ ᑲᒪᔨᒋᔭᐅᔪᓂᒃ, 

ᐃᓐᓇᕐᓂᒃ, ᐊᒻᒪ ᓄᓇᓕᖕᓂᓐᖔᖅᑐᓂᒃ 

ᐱᐅᓯᒋᐊᖅᑕᐅᔪᒪᔪᓂᒃ. ᐃᑭᐊᖅᑭᕕᒃ ᐊᒻᒪ 

ᐃᓄᓕᒫᓂᒃ ᖃᐅᔨᓴᕐᓂᖅᑕᖃᕐᒥᔪᖅ 

ᑐᓴᖅᑎᑦᑎᔪᒪᓪᓗᑎᒃ ᐊᒻᒪ ᑲᑎᖅᓱᐃᓗᑎᒃ 

ᐅᖃᐅᓯᒃᓴᕆᔭᐅᔪᓂᒃ ᑖᔅᓱᒧᖓ ᒪᓕᒐᓕᐊᖑᔪᒪᔪᒧᑦ.  

 

ᐃᓕᓐᓂᐊᓕᒻᒪᒃᓴᔪᓕᕆᕕᒃ ᐸᐃᕆᕕᓪᓗ 

ᑲᑐᔾᔨᓪᓗᑎᒃ ᑲᒪᒋᔭᒃᓴᕆᔭᐅᕗᑦ ᐱᓕᕆᖃᑎᒌᓂᒃ 

ᐊᒻᒪ ᓇᖕᒥᓂᖃᖃᑕᐅᔪᓂᒃ 

ᐃᓚᐅᑎᑦᑎᔭᕆᐊᖃᖅᖢᑎᒃ. ᓄᑖᖅ ᒪᓕᒐᖅ 

ᐱᒻᒪᕆᐅᖃᑕᐅᕗᖅ ᐊᖏᕈᑎᒋᓯᒪᔭᑦᑎᓐᓄᑦ 

ᐊᓯᔾᔩᓂᕐᒥᒃ ᓄᓇᕗᒻᒥ ᐃᓕᓐᓂᐊᓕᓐᖏᑦᑐᓄᑦ ᐊᒻᒪ 

ᐸᐃᕆᕕᓕᕆᓂᕐᒧᑦ. ᑐᓴᖅᑕᑦ ᑖᒃᑯᓇᓐᖓᑦ 

ᑐᓴᕋᓱᒃᑎᓪᓗᒋᑦ ᐃᑲᔫᑕᐅᓂᐊᖅᐳᑦ ᓄᑖᑦ 

ᐃᓕᓐᓂᐊᕆᐅᖅᓴᓕᓵᖅᑐᑦ ᐊᒻᒪ ᐸᐃᕆᕕᓕᕆᓂᕐᒧᑦ 

ᒪᓕᒐᓕᐊᖑᔪᒪᔪᑦ ᓈᒻᒪᒃᑐᒦᒃᑲᓗᐊᕐᒪᖔᑕ ᓄᓇᕗᒻᒥ 

ᖃᑕᓐᖑᑎᒌᓄᑦ ᐊᒻᒪ ᓄᑕᖅᑲᓄᑦ. ᑎᓕᐅᖅᐸᒃᑲ 

ᓄᓇᕗᒻᒥᐅᑦ ᓂᐱᖏᑦ ᑐᓴᖅᑕᐅᖁᓪᓗᒋᑦ. 

(ᑐᓵᔨᑎᒎᕈᓐᓃᖅᑐᖅ) ᖁᐊᓇ, (ᑐᓵᔨᑎᒍᑦ) 

ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3.  

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᒡᒍᒧᑦ, 

ᒥᔅ ᖁᐊᓴ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᖁᔭᒋᔭᐅᓂᖏᑦ ᐃᒡᓗᓕᖕᒥ ᐋᓐᓂᐊᓯᐅᖅᑏᑦ 

(ᖁᐊᓴ)  

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔨ. ᐅᖃᖅᑎᑦᑎᔨ, 

ᓇᖏᖅᓯᕗᖓ ᐅᓪᓗᒥ, ᓯᕗᓪᓕᕐᒥ ᓄᓇᕗᒻᒥᐅᑦ 

ᐅᓪᓗᒃᑰᖅᐸᒃᑲ ᑲᑎᒪᔨᐅᖃᑎᒃᑲᓗ ᐊᒻᒪ 

ᐃᒡᓗᓕᖕᒥᐅᑦ 

ᓄᓇᖅᑲᑎᒃᑲ ᐃᓱᒪᒋᕙᒃᑲ ᐃᒃᐱᒋᑦᑎᐊᖅᐸᒃᑲᓗ. 

 

ᐅᖃᖅᑎᑦᑎᔩ, ᑎᓯᐱᕆᐅᑎᓪᓗᒍ ᐃᒡᓗᓕᖕᒥᐅᑦ 

ᓄᕙᖕᓇᕐᒧᑦ ᑎᑭᑕᐅᓯᒪᕕᒡᔪᐊᓚᐅᖅᓯᒪᖕᒪᑕ, 

ᑕᐃᔅᓱᒪᓂᓗ ᐋᓐᓂᐊᕕᒃ 

ᐃᓄᖃᐃᓐᓇᐅᔭᓪᓚᕆᓕᖅᖢᓂ. ᒫᓐᓇ 

ᐱᕕᖃᕈᒪᕗᖓ ᖁᔭᒋᔪᒪᓪᓗᒋᑦ ᐃᓗᐊᖅᓴᐃᔩᑦ 

ᐱᓕᕆᔨᖁᑎᖏᓪᓗ ᑕᖃᓱᐃᑦᑐᑎᑐᑦ 

ᐱᓕᕆᖃᑦᑕᓚᐅᕐᒪᑕ ᓄᖅᑲᓱᐃᑦᑑᓪᓚᕆᒃᖢᑎᒃ. 

ᐃᓅᖃᑎᒥᖕᓂ ᖃᓄᐃᑦᑐᓐᓃᖁᔨᓂᑯᒧᑦ. 

ᖁᔭᒋᑦᑎᐊᖅᐸᒃᑲ ᐊᒃᓱᕈᕐᓇᖅᑐᒃᑰᖃᑦᑕᓚᐅᕐᒪᑕ 

ᑕᖃᕙᓐᖏᑦᑐᑎᑐᑦ ᐱᓕᕆᑦᑎᐊᖃᑦᑕᓚᐅᕐᒪᑕ.  

 

ᖁᔭᒋᖃᑦᑕᕐᓚᕗᑦ ᐃᑲᔪᖅᑎᒋᖃᑦᑕᖅᑐᕗᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᐅᖅᑎ ᓇᑦᑎᓕᖕᒧᑦ, ᒥᔅᑕ ᖂᑭᐊᖅ. 

ᕼᐋᑭᕐᓂᑭᓴᐅᑎᔪᑦ ᖁᕐᓗᖅᑑᕐᒥ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᓂᑯᕕᑦᑐᖓ ᐃᓕᓴᖅᓯᔪᒪᓪᓗᖓ ᐱᓇᓱᐊᕈᓯᐅᑉ 

ᓄᓐᖑᐊᓂ ᖁᕐᓗᖅᑐᒥᐅᑦ ᑖᒃᑯᐊ ᐃᓐᓇᐃᑦ ᐊᖑᑏᑦ 

ᕼᐋᑭᖅᑎᑕᐅᓚᐅᕐᒪᑕ ᕿᑎᕐᒥᐅᓪᓗ ᑖᒃᑯᐊ 

ᕼᐋᑭᕐᓂᑭᓴᐅᑎᖕᒪᑕ 2024-ᒥ. ᑖᒃᑯᐊ 1990-ᒦᓐᓇ 

ᐱᒋᐊᓚᐅᖅᓯᒪᔪᑦ ᐊᕐᕌᒍᑕᒫᑦ.  

 

ᕼᐋᑭᕐᓂᑭᓴᐅᑎᖃᑦᑕᖅᑐᑦ ᖁᕐᓗᖅᑐᕐᒥᐅᑦ 

ᖁᔭᒋᔪᒪᔭᒃᑲ. ᒫᓐᓇᓗ ᖁᔭᒋᔪᒪᔭᒃᑲ 

ᐊᑭᓕᖅᓱᖅᑕᐅᓇᑎᒃ ᐃᑲᔪᖅᑐᐃᖃᑦᑕᖅᑐᑦ 2024ᒥ 

ᐸᕐᓇᐃᖃᑦᑕᖅᑐᑦ ᑕᒪᒃᑯᓂᖓ ᑮᓇᐅᔭᓂᒃ 

ᐱᕈᖅᓴᐃᔪᑦ, ᑕᐃᒃᑯᐊᓗ ᑐᔪᕐᒥᕝᕕᐅᓚᐅᖅᑐᑦ 

ᖁᔭᒋᕙᒃᑲ.  

 

ᐅᖃᖅᑏ, ᐅᐱᒋᑦᑎᐊᖅᐸᒃᑲ ᐅᖅᓱᖅᑑᕐᒥ Snowy 

Owls-ᖑᓂᕋᖅᑕᐅᔪᑦ ᕼᐋᑭᖅᑎᐅᔪᑦ ᕿᑎᕐᒥᐅᓂᒃ 

ᓵᓚᒃᓴᓚᐅᕐᒪᑕ ᑐᒡᓕᐊᓃᓕᕐᒥᔪᑦ Trail Blazers 

ᑕᓗᕐᔪᐊᕐᒥ, 

ᐃᖃᓗᒃᑑᑦᑎᐊᕐᒥ Islanders ᐊᒻᒪ ᑰᒑᕐᔪᒃ 

Whalers, ᖁᕐᓗᖅᑐᕐᒥᐅᓪᓗ ᓵᓚᒃᓴᖅᖢᑎᒃ, 

ᖁᕐᓗᖅᑐᕐᒥᐅᑕᐃᑦ Team 2.  

 

ᐅᖃᖅᑏ, ᖁᔭᓕᓪᓚᕆᑦᑕᒃᑲ ᖁᕐᓗᖅᑑᕐᒥᐅᑦ 

ᑐᓐᖓᓱᑎᑦᑎᑎᐊᓚᐅᕐᖓᑕ ᐱᓇᓱᐊᕈᓯᐅᑉ 

ᓄᓐᖑᐊᓂ ᕼᐋᑭᖅᑎᓂᑦ, ᓴᖅᑮᔮᖅᑎᑎᓪᓗᑎᓪᓗ 

ᐃᑭᐊᖅᑭᕕᒃᑯᑦ ᑕᐃᒃᑯᓄᖓ 

ᐅᐸᒍᑎᔪᓐᓇᓚᐅᓐᖏᑦᑐᓄᑦ. ᖁᔭᓐᓇᒦᒃ,  ᐊᒻᒪᓗ 

ᖁᐊᓇ, ᐅᖃᕋᔭᕐᖓᑕ ᑕᐃᒪᓐᓇ  ᖁᓪᓗᖅᑑᒥ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ, 

ᐃᖃᓗᐃᑦ ᒪᓂᕋᔭᖕᒧᑦ, ᒥᔅᑕ ᓚᐃᑦᓯᑑᓐ. 

ᓯᓚᕐᔪᐊᒥ ᐱᕙᓪᓕᐊᔪᑦ: 

ᑎᒍᐊᓐᖑᐊᖅᑕᐅᓯᒪᔪᑦ (ᓚᐃᑦᓯᑑᓐ)  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᓪᓛᒃᑯᑦ ᑲᑎᒪᔩᑦ, ᐊᓕᐊᓇᐃᒍᓱᒃᑐᖓ ᑕᕝᕙᓂ 

ᐳᓛᖅᑐᓂᒃ ᑕᕝᕙᓃᖃᑕᐅᖕᒪᑕ ᐅᓪᓗᒥ 

ᒪᓕᒐᓕᐅᕐᕕᖕᒥ ᐳᓛᕐᕕᖕᒦᑦᑐᑦ. 

 

ᐅᖃᖅᑎ, ᐊᐃᑦᑖᖑᒐᓗᐊᖅ ᒪᒥᐊᑉᐳᖓ 

ᐃᓱᒫᓘᑎᒋᔭᓐᓂᒃ ᓴᖅᑭᑦᑎᔪᒪᔪᖅ ᐅᖁᒪᐃᑦᑐᒥᒃ.  

 

ᐅᖃᖅᑏ, ᐅᓪᓛᖅ ᓯᓚᕐᔪᐊᕐᒥ ᐱᕙᓪᓕᐊᔪᑦ 

ᓴᖅᑮᓚᐅᕐᒪᑕ ᑕᐃᔭᐅᔪᒥᒃ, "ᓄᓇᕗᒻᒥᐅᑦ ᓱᕈᓰᑦ 

ᐃᓄᑑᓗᐊᖅᑐᑦ, ᒥᓕᐊᓐᒐᓴᓐᓂᒃ ᐊᑭᓖᖃᑦᑕᕐᒪᑕ 

ᖃᓪᓗᓈᑦ ᓄᓇᖓᓐᓄᑦ ᐊᐅᓪᓚᖅᑎᑦᑎᓪᓗᑎᒃ." 

ᐅᖃᖅᑏ, ᑕᒪᓐᓇ ᑕᑭᔪᐊᓘᒻᒪᑦ ᐊᒻᒪᓗ 

ᑎᓕᐅᖅᐸᒃᑲ ᒪᓕᒐᓕᐅᖅᑎᓕᒫᑦ ᐅᖃᓕᒫᖁᓪᓗᒋᑦ 

ᑕᒪᑐᒥᖓ ᑲᒪᑦᑎᐊᕐᓗᑎᒃ ᐊᒻᒪᓗ ᑕᐃᒃᑯᐊ ᐃᓄᐃᑦ 

ᑐᓵᔪᑦ ᐅᓪᓗᒥ.  

 

ᐅᖃᖅᑏ, ᑕᒪᓐᓇ ᐊᒃᓱᐊᓗᒃ ᑲᒪᓇᖅᑐᖅ 

ᑎᑎᖅᑲᐅᔪᖅ ᑕᑯᑎᑦᑎᓪᓗᓂᓗ ᑕᒪᒃᑯᐊ ᓱᕈᓯᐅᔪᑦ 

ᖃᓄᐃᑦᑐᒃᑰᖃᑦᑕᕐᓂᖏᓐᓂᒃ.  

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4552 

ᐅᖃᖅᑏ, ᑖᒃᑯᐊ ᑎᑎᕋᖅᓯᒪᔪᑦ ᐅᖃᖅᓯᒪᒻᒪᑕ 

ᑖᒃᑯᐊ ᐊᖏᖅᑕᐅᓯᒪᓐᖏᑦᑐᑦ ᐊᖏᕐᕋᕆᔭᐅᔪᓂᒃ 

ᐊᐅᓚᑦᑎᔨᐅᖃᑦᑕᓚᐅᖅᑐᑦ, ᓄᓇᕗᑦ 

ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᐅᓚᐅᖅᑐᑦ 

ᐅᖃᖅᓯᒪᓪᓗᑎᒃ ᐱᑦᑎᐊᖅᑕᐅᕙᓐᖏᓐᓂᖏᓐᓄᑦ. 

ᐊᒻᒪᓗ, ᐅᖃᒃᑲᓂᖅᑐᑎᒃ ᑕᒪᒃᑯᐊ 

ᐊᖏᕐᕋᕆᔭᐅᕙᑦᑐᑦ "ᐱᑦᑎᐊᖏᕝᕕᐅᔪᑦ ᓱᕈᓯᕐᓄᑦ 

ᐊᒻᒪᓗ ᐅᕕᒃᑲᕐᓄᑦ ᐊᒃᓱᕈᖅᑐᓄᑦ." 

 

ᐅᖃᖅᑏ, ᑐᒃᓯᕋᐅᑎᑐᐃᓐᓇᐅᖏᑦᑐᑦ ᒐᕙᒪᒃᑯᑦ 

ᐊᖓᔪᖅᑲᐅᑎᖏᑦ ᐱᖃᑦᑕᖅᑕᖏᑦ ᑖᒃᑯᓇᓐᖓᑦ 

ᐊᖏᕐᕋᐅᔪᓂᒃ. ᑖᒃᑯᐊ ᑎᑎᕋᖅᓯᒪᔪᑦ 

ᐅᖃᖅᓯᒪᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑦ 53%-

ᒥᒃ ᐊᑭᓕᖅᓱᐃᓂᖅᓴᐅᒻᒪᑕ ᓄᓇᕗᑦ ᓱᕈᓯᖏᓐᓄᑦ  

ᓄᓇᖃᖅᑳᖅᓯᒪᓐᖏᑦᑐᓄᑦ ᓱᕈᓯᕐᓄᑦ 

ᑕᕝᕙᓂᒃᓴᐃᓐᓇᖅᑐᓂᑦ.  

 

ᐅᖃᖅᑏ, ᑖᓐᓇ ᑎᑎᕋᖅᓯᒪᔪᖅ ᐱᕕᔾᔪᐊᖑᒻᒪᑦ 

ᐸᓯᑦᑎᔾᔪᑕᐅᒃᑲᓐᓂᖅᑐᓂ ᑕᒪᒃᑯᐊ ᐃᓚᖏᑦ 

ᐊᖏᕐᕋᕆᔭᐅᕙᑦᑐᑦ ᓲᖑᒻᒪᑕ. ᐅᖃᐅᓯᕆᔪᒪᕙᕋ 

ᑎᑎᕋᖅᓯᒪᔪᖅ, ᑭᓯᐊᓂ ᐊᖏᖅᑕᐅᔪᒪᕗᖓ 

ᑲᔪᓯᔪᒪᓪᓗᖓ ᐅᖃᐅᓯᕆᔭᓐᓂᒃ ᐃᓘᓐᓇᖏᓐᓄᑦ.  

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔨ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᔫᒐᓗᐊᖅ ᐱᔮᕆᕈᒪᓪᓗᓂᐅᒃ 

ᐅᖃᐅᓯᒃᓴᓂᒃ, ᐋᒃᑳᖅᑐᖃᖅᐹ? ᐋᒃᑲᖅᑐᖃᖏᒻᒪᑦ. 

ᐊᑏ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᒃᑕᐅᖅ, ᑲᑎᒪᔨᐅᖃᑎᒃᑲ.  

 

ᐅᖃᖅᑏ, ᐅᖃᐅᓯᖃᕈᒪᔪᖓ ᑎᑎᕋᖅᑕᐅᓯᒪᔪᒥᒃ. 

ᐃᖃᓗᒻᒥᐅᑕᐅᖃᑕᐅᔪᖅ ᐅᓂᒃᑳᓚᐅᕐᒪᑦ ᑕᐃᒃᓱᒪᓂ 

ᐅᕕᒃᑲᐅᓪᓗᓂ ᖃᖓᑕᑎᑕᐅᓚᐅᖅᓯᒪᖕᒪᑦ 

ᑕᒪᒃᑯᓄᖓ ᐊᖏᕐᕋᕆᔭᐅᔪᓄᑦ ᐊᒻᒪᓗ 

ᖁᕕᐊᓱᓚᐅᖅᑐᖅ ᐋᑐᕚᒥᐅᑕᐅᔭᕆᐊᒃᓴᖅ. ᑭᓯᐊᓂ, 

ᑖᔅᓱᒪ ᐃᒡᓘᑉ ᓴᓂᕋᖓᑕ ᐃᓗᐊᓃᑎᓪᓗᒍ, 

"ᐊᒃᓱᕈᕐᓇᖅᑐᒃᑰᖅᑎᑕᐅᑲᐅᑎᒋᓚᐅᖅᑐᖅ ᐊᒻᒪ 

'ᐊᒃᓱᕈᕐᓇᖅᑐᒧᑦ' ᐃᓅᓯᖅ" ᑕᕝᕙᓂ 

ᐊᖏᕐᕋᕆᔭᐅᔪᒥ. ᐅᖃᖅᑐᓂ "ᒪᒃᑯᒃᑐᑦ 

ᐱᑦᑎᐊᖅᑕᐅᓐᖏᑦᑐᑎᒃ ᑕᖃᓯᒪᓚᐅᖅᑐᑦ, 

ᓂᕿᑭᒃᓴᓗᐊᖅᑐᑎᒃ, ᐱᑕᖃᑦᑎᐊᓐᖏᖦᖢᓂᓗ" 

ᐊᒃᑐᐊᓂᖃᖅᑐᓂᓗ ᐅᖃᐅᓯᖅᑕᖓᓄᑦ 

ᐃᓕᖅᑯᓯᖓᓄᓪᓘᓐᓃᑦ. ᐅᖃᖅᓯᒪᒻᒥᒻᒪᑦ ᓄᓇᕗᒻᒥ 

ᐃᓄᐃᑦ ᓱᕈᓰᑦ ᐊᖏᖅᑎᑕᐅᓚᐅᕐᒪᑕ ᐃᓄᒃᑎᑐᑦ 

ᐅᖃᕈᓐᓇᕐᓂᐊᕐᓂᕋᖅᑐᑎᒃ ᑖᒃᑯᓇᓂ ᐃᓪᓗᓂᒃ.  

 

ᐅᖃᖅᑎᑦᑎᔩ, ᑖᒃᑯᐊ ᐸᓯᓯᔾᔪᑕᐅᔪᑦ 

ᑐᓴᕐᓂᐊᕋᓱᒋᓇᔭᓐᖏᑕᑎᑦ ᐅᓪᓗᒥ ᐱᓯᒪᔭᐅᕙᒃᑐᓄᑦ 

ᐊᖏᕐᕋᕆᔭᐅᔪᓂ, ᑭᓯᐊᓂ ᑖᒃᑯᐊ 

ᑕᐃᒪᐃᓐᓂᕋᖅᑕᐅᔾᔪᑎᑦ ᓂᕆᐅᒋᓇᔭᖅᑕᑎᑦ 

ᑐᓴᕆᐊᒃᓴᖅ ᓱᓕᔪᒥᒃ ᐃᓱᒪᒋᔪᓐᓇᐃᖃᑎᒌᖕᓂᕐᒧᓪᓗ 

ᑭᒡᓕᓯᓂᐊᖅᑎᓂᒃ 

ᐃᓕᓐᓂᐊᕆᐊᖅᑎᑕᐅᕙᓚᐅᖅᓯᒪᔪᓄᑦ. ᐅᖃᖅᑏ, 

ᑕᒪᒃᑯᐊ ᐃᓱᒫᓗᒍᑎᒻᒪᕆᐅᒻᒪᑕ ᐊᒥᓱᐊᖅᑎᖅᑐᑎᒃ, 

ᑭᓯᐊᓂᓕ ᐃᒻᒪᖃ ᑕᒫᓂᐅᓐᖏᑦᑐᖅ 

ᐊᔾᔨᒋᑎᓐᖑᐊᕐᓗᒍ 

ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᑦ.  

 

ᐅᖃᖅᑏ, ᑕᒪᒃᑯᐊ ᐱᓪᓚᕆᐊᓗᐃᑦ ᑲᔪᓯᓚᐅᖅᑐᑦ 

ᐊᕐᕌᒍᓂᒃ ᐊᓂᒍᖅᑐᓂᒃ... ᖃᐅᔨᒪᓪᓚᑦᑖᓐᖏᓚᖓ 

ᑕᒪᒃᑯᐊ ᓱᓕ ᑲᔪᓯᒻᒪᖔᑕ ᐅᓪᓗᒥᒧᑦ, ᑭᓯᐊᓂ 

ᑕᒪᓐᓇ ᐱᓕᕆᐊᕆᒋᐊᖃᓪᓚᕆᒃᑲᑦᑎᒍᑦ ᐊᒻᒪ 

ᓇᓗᓇᐃᖅᓯᔪᒪᑐᐃᓐᓇᖅᐳᖓ ᐊᐱᖅᓱᓛᕋᒃᑯ ᒥᓂᔅᑕ 

ᐊᑲᐅᓈᓕᖅᐸᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᐅᑉ 

ᐅᖃᐅᓯᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 514 - 6(2): 

ᔨᐊᓇ ᒥᖅᑯᓵᖅ ᐃᓕᓐᓂᐊᕇᖅᑐᖅ 

ᐋᓐᓂᐊᓯᐅᑎᒃᓴᐅᓂᕐᒥᒃ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒃᓱᐊᓗᒃ 

ᑐᓴᕐᓂᖅᑐᓂᒃ ᐅᓐᓄᓴ ᓂᕆᓐᓇᒥ ᑐᓴᖅᑲᐅᒐᑦᑕ.  

 

ᐊᒻᒪ ᑕᐃᓐᓇ ᐊᖏᖅᑲᐅᖕᒪᑦ ᑕᖅᑲᐅᖓ 

ᑐᓴᖅᑎᑦᑎᔪᒪᓪᓗᖓ ᔨᐊᓇ ᒥᖅᑯᓵᖅ, 

ᐋᓐᓂᐊᓯᐅᑎᐅᓂᕐᒧᑦ ᐱᔭᕇᓚᐅᖅᓯᒪᖕᒪᑦ ᑕᕝᕙᓂ 

ᓯᓚᑦᑐᖅᓴᕐᕕᖕᒥ ᐃᖃᓗᖕᓂ. ᑭᓯᐊᓂ ᑕᐃᒃᑯᐊ 

ᑎᑎᕋᕆᐊᖃᖅᑕᖏᑦ ᖃᕋᓴᐅᔭᒃᑯᓪᓗ 

ᖃᐅᔨᓴᖅᑕᐅᓃᑦ ᐱᔪᓐᓇᖅᓯᔪᓇᖏᔅᓲᔭᖅᖢᓂᒋᑦ. 

ᐅᓪᓗᒥ ᑐᓴᖅᑲᐅᖕᒪᑦ ᐋᓐᓂᐊᓯᐅᖅᑎᒧᑦ 

ᖃᐅᔨᓴᖅᑕᐅᓂᖏᑦ ᖃᕋᓴᐅᔭᒃᑯᑦ ᐃᑳᕐᒪᒋᒡᒎᖅ,  



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4553 

ᖁᕕᐊᓱᑦᑎᐊᕋᒪ ᐅᓪᓗᒥ ᓄᓇᕘᒻᒥ 

ᐋᓐᓂᐊᓯᐅᑎᐅᓂᕐᒧᑦ ᐱᒋᐊᕐᓂᐊᓕᖅᖢᓂ. 

ᖁᕕᐊᓱᖃᑎᒋᔪᒪᔭᒃᑲ ᓄᓇᖅᑲᑎᒃᑲᓗ 

ᒥᒃᑎᒪᑕᓕᖕᒥ, ᓄᓇᕘᒻᒥᓪᓗ ᑕᕝᕙᓂᓗ 

ᐃᓪᓗᕐᔪᐊᕐᒥ. ᐃᓄᖕᒥᑦ 

ᐋᓐᓂᐊᓯᐅᖅᑎᓐᖑᖅᑐᖃᓛᓕᕐᒥᖕᒪᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅ ᒍᕌᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 515 - 6(2): 

ᑲᑎᑎᑕᐅᕝᕕᐊᑕ ᓇᓪᓕᐅᓐᓂᖅᓯᐅᕐᓂᖏᑦ 

ᐊᖓᔪᖅᑳᖏᒃ (ᒍᕌᔅ)  

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, (ᑐᓵᔨᑎᒍᑦ) 

ᐅᖃᖅᑏ. ᐅᓐᓄᓴᒃᑯᑦᑕᐅᖅ ᐃᖃᓗᒃᑑᑦᑎᐊᕐᒦᑦᑐᑦ.  

 

ᐅᖃᖅᑏ, ᐃᓚᒌᑎᒍᑦ ᐱᕐᔪᐊᖑᒻᒪᑦ ᐅᓪᓗᒥ. ᑖᓐᓇ 

ᐊᓈᓇᒐ ᓲᓯ ᕕᓚᑦᓱ ᑕᒫᓃᖃᑎᒋᒐᒃᑯ. 

ᐃᓕᓴᖅᓯᓐᓇᐅᓕᖅᐸᑦ ᐃᓕᓴᕆᓂᐊᕐᒥᔭᕋ. 

 

ᐅᖃᖅᑏ, ᐅᖃᕈᒪᖅᑲᐅᒐᒪ ᑖᒃᑯᐊ 

ᓇᓪᓕᐅᓂᖅᓯᐅᕐᖓᑎᒃ ᐊᐃᑉᐸᕇᓐᓂᕐᒧᑦ ᓲᓯᒃᑯᒃ 

ᐊᑖᑕᒃᓴᕋᓗ ᕌᑦᓂ. ᐊᕐᕉᒍᓄᑦ 30ᓄᑦ 

ᐊᐃᑉᐸᕇᓕᕐᒪᑎᒃ ᖁᕕᐊᓱᖃᑎᒌᖕᒪᑎᒃ. 

ᐊᔾᔨᒌᓐᖏᑦᑐᓄᑦ ᑲᓇᑕᒥ ᓄᓇᖃᖃᑦᑕᖅᓯᒪᔫᒃ. 

ᐊᖑᑎᒃᓴᕋᓗ ᐅᓇᑕᖅᑐᒃᓴᐅᒐᒥ ᑕᐃᒪᓐᓇ 

ᐊᐅᓪᓚᑲᑕᕈᓘᔭᖃᑦᑕᓚᐅᖅᑐᑦ, ᓄᓇᑦᑎᐊᕐᒧᑦ, 

ᕖᓰᒧᓪᓗ, ᐊᒻᒪᓗ ᐃᖃᓗᒃᑑᑎᐊᕐᒧᑦ 

ᐅᑎᖅᓯᒪᓕᖅᖢᑎᒃ ᐅᐃᓪᐴᑕᒥᓪᓗ 

ᓄᓇᖃᓚᐅᖅᖢᑎᒃ. ᖃᐅᔨᒪᔪᖓ ᐊᓈᓇᒐ ᐊᓂᓐᓂᒃ 

ᐱᕈᖅᓴᐃᓚᐅᕐᒪᑦ ᓇᒥᕈᓘᔮᓗᒃ ᓄᓇᓂᒃ ᑲᓇᑕᒥ.  

 

ᖁᔭᓕᑦᑎᐊᕈᒪᔪᖓ ᑕᕝᕙᓃᖃᑕᐅᔪᓐᓇᕐᒪᑦ. 

ᐅᖃᖅᑏ, ᑕᖅᑭᓄᑦ ᑕᓪᓕᒪᓄᑦ 

ᑕᒫᓃᖃᑎᒋᓯᒪᓕᕋᒃᑯ ᐊᓈᓇᑦᑎᐊᕙᓪᓛᓘᓪᓗᓂ 

ᐸᓂᓐᓂᒃ ᐱᕈᖅᓴᐃᔪᖅ ᑕᒫᓂ 

ᐃᖅᑲᓇᐃᔭᕐᓂᑦᑎᓐᓂᒃ. ᐊᐃᑉᐸᕋ 

ᐃᓕᓐᓂᐊᕐᒥᖕᒪᑦᑕᐅᖅ. ᖁᔭᓐᓇᒦᕈᒪᑦᑎᐊᖅᑕᕋ 

ᐊᖏᖅᓯᒪᑦᑎᐊᕐᒪᑦ ᓄᑕᕋᓛᑦᑎᓐᓄᑦ ᓇᒡᓕᒍᓱᖕᒪᑦ 

ᐅᕙᑦᑎᓐᓄᓪᓗ. ᐅᑎᕐᒥᐊᓕᕐᒥᔪᑦ ᐊᖑᑎᒃᓴᓐᓄᑦ 

ᐅᓪᓗᒥ ᐅᑎᕐᓂᐊᓕᕐᒪᑦ. ᖁᔭᓐᓇᒦᕈᒪᑦᑎᐊᖅᖢᒍᓗ 

ᑐᓵᔭᐅᓂᓐᓂ, ᖁᔭᓕᑦᑎᐊᕆᓪᓗᖓ 

ᑎᑭᑦᑐᓐᓇᓚᐅᕐᒪᑎᒃ ᐃᓚᒋᔭᐅᔭᖅᑐᖅᖢᑎᒃ 

ᐅᕙᑦᑎᓐᓄᑦ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ ᐊᓇᕕᓗᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 516 - 6(2): 

ᖁᕐᓗᖅᑑᑉ ᒥᒃᓵᓂ ᑐᒃᑐᖏᑦ (ᐊᓇᕕᓗᒃ)  

 

ᐊᓇᕕᓗᒃ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ 

ᖁᔭᓐᓇᒦᖅᑐᒍᑦ,  ᐅᓐᓄᒃᓴᒃᑯᓪᓗᐅᓪᓗ.  

 

ᓂᓪᓕᐅᑎᖃᒐᓛᒍᒪᑐᐃᓐᓇᖅᑐᖓ ᐊᕙᑎᓕᕆᔨᒃᑯᑦ 

ᐅᖃᐅᓯᕆᖅᑲᐅᔭᖏᓐᓂ. ᑕᐃᒃᑯᐊ ᐅᐊᓕᓂᕐᒥᐅᑦ 

ᑐᒃᑐᖏᑦ ᐱᔾᔪᑎᒋᓪᓗᒋᑦ. ᑕᐃᒃᑯᐊ ᑐᒃᑐᑦ 

ᖁᕐᓗᖅᑐᕐᒧᑦ ᖃᓂᑦᑐᓪᓛᓘᒻᒪᑕ ᐊᒻᒪᓗ ᑕᐃᒃᑯᐊ 

ᐊᐅᓚᑦᑎᔨᐅᖃᑕᐅᔪᑦ ᑖᒃᑯᓂᖓ ᑐᒃᑐᓂᑦ. 

ᓈᒻᒪᓯᒃᐸᑦ ᒥᓂᔅᑕᒧᑦ ᑕᒪᓐᓇ ᐊᐱᖅᑯᑎᒋᓂᐊᖅᑕᕋ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᐅᖃᐅᓯᖏᑦ. ᒪᓕᒐᓕᐅᖅᑎ ᖃᒪᓂᖅᑐᐊᕐᒧᑦ, ᒥᔅᑕ 

ᓯᒪᐃᓚᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 517 - 6(2): 

ᐃᓄᐃᑦ ᐱᖁᑎᖏᓐᓂᒃ ᓇᐅᑦᑎᖅᓱᖅᑏᑦ 

ᐃᓕᑕᕆᔭᐅᔪᑦ ᖃᒪᓂ’ᑐᐊᕐᒥ (ᓯᒪᐃᓚᒃ)  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑯᓪᓗ, ᒪᓕᒐᓕᐅᖅᑏᑦ, ᖃᒪᓂᖅᑐᐊᕐᒥᐅᓪᓗ.  

 

ᐅᖃᖅᑏ, ᐃᓄᐃᑦ ᐃᑦᑕᕐᓂᓴᓕᕆᔨᖏᑦᑕ ᑎᒥᖁᑖ 

ᐊᕐᕌᒍᑦ ᒪᕐᕉᒃ ᓈᔭᕌᖓᑕ ᐃᓕᓴᖅᓯᔾᔪᒻᒥᒃ 

ᑐᓂᓯᖃᑦᑕᕐᒪᑕ ᐊᒻᒪᓗ ᐃᑲᔪᖃᑦᑕᖅᑐᑦ ᓄᓇᕗᒻᒥ. 

ᐃᓕᖅᑯᓰᑦ ᐱᖅᑯᓯᑐᖃᐃᑦ ᑕᐃᒃᑯᐊᓗ ᓄᑕᐅᓐᖏᑦᑐ.  

 

(ᑐᓵᔨᑎᒎᕈᓐᓃᖅᑐᖅ) ᐃᓄᒃᑑᓚᐅᕐᓂᐊᕋᒪ. 

 

ᐅᖃᖅᑎᑦᓯᔩ, ᖁᕕᐊᒃᖢᖓ, ᐅᑉᓗᒥ 

ᓂᑉᓕᖅᑐᓘᐊᖅᐳᖓ ᖃᒪᓂᑦᑐᐊᕐᒥᐅᑕᖅ, ᓲᓴᓐ 

ᑐᓗᖅᑐᖅ, ᐃᓕᑕᕆᔭᐅᓚᐅᕐᒪᑦ ᑕᐃᑲᓂ 

ᖃᒪᓂᑦᑐᐊᕐᒥ, ᕿᖅᖤᐅᓚᐅᖅᑐᒥ 

ᕖᕝᕗᐊᓕᖑᑎᓪᓗᒍ, ᓲᓴᓐ ᐃᓕᑕᕆᔭᐅᓚᐅᖅᑐᖅ 

ᑕᑉᓱᖓ ᐃᓄᐃᑦ ᐱᖅᑯᓯᖏᓐᓂᒃ 

ᐃᓕᓐᓂᐊᑎᑦᓯᒥᐊᖃᑦᑕᐅᔪᖕᒪ ᑕᐃᑲᓂ ᖃᒪᓂᑦᑑᑉ 

ᐃᓗᐊᓂ. ᒪᒃᑯᒃᑐᓄᑦ, ᐱᓗᐊᖅᑐᒥ ᒪᒃᑯᒃᑐᓄᑦ. 

 

ᐅᖃᖅᑎᑦᓯᔩ, ᖃᒪᓂᑦᑑᑉ ᐃᓗᐊᓂ, ᓲᓴᓐ 

ᖃᐅᔨᒪᔭᐃᑦᓯᐊᖅᖢᓂᓗ ᐅᐱᒋᔭᐅᑦᓯᐊᖅᖢᓂᓗ 

ᑕᐃᑲᓂ ᖃᒪᓂᑦᑑᑉ ᐃᓗᐊᓂ. ᐅᑭᐅᓗᒃᑖᖅ 

ᐃᖃᓪᓕᐊᖣᖅᓗᓂ ᒪᑲᐃᖢᖅᖢᓂᓗ. ᐅᑭᐅᒃᑯᑦ, 

ᐅᐱᕐᖓᒃᓵᒃᑯᑦ, ᐊᐅᔭᒃᑯᑦ, ᐅᑭᐊᒃᓵᒃᑯᓪᓗ. 

ᐃᖅᑲᐃᑎᑦᓯᒍᐊ’ᒫᖅᖢᖓᓗ ᖃᒪᓂᑦᑐᐊᕐᒥ ᐊᐅᔭᒃᑯᑦ 

ᑭᑦᑐᕆᐊᖏᓐᓇᒥᐊᓱᕐᒪᑦ ᑕᐃᑲᓂ ᓯᓚᒥ 

ᐱᓕᕆᐊᒥᐊᖃᑦᑕᐅᔪᖅ, ᓄᖅᑲᖓᔪᐃᑦᑐᕐᓘᓐᓃᑦ 

ᓄᖅᑲᖓᔪᐃᑦᑐᖅ.  

 

ᐅᖃᖅᑎᑦᓯᔩ, ᐅᑭᐅᓂᒃ ᐊᒥᓱᓂᒃ, ᓲᓴᓐ 

ᐃᓕᓐᓂᐊᑎᑦᓯᓕᖅᑐᑦ ᒪᒃᑯᒃᑐᓂᒃ, ᐊᒃᑐᓂᒡᓗ ᑖᑉᓱᒪ 

ᐃᓄᐃᑦ ᐱᖅᑯᓯᖏᓐᓂᒃ ᒪ’ᓈᕐᔪᐊᕐᒫᖅᐸᕋᓗ ᐊᒻᒪ 

ᓄᖅᑲᓚᖏᑐᖅ ᖃᐅᔨᒪᒻᒫᖅᖢᖓᓗ.  

ᒪᓕᒐᓕᐅᖅᑎᐅᖃᑎᒃᑲ ᐊᐱᕆᕙᒃᑲ 

ᖁᕕᐊᓱᖃᑎᒋᑉᓗᓂᖓ ᖁᕕᐊᓱᖃᑎᖃᑉᓗᓯ 

ᐅᕙᒻᓂᒃ, ᐃᓕᑕᖅᓯᖃᑕᐅᖁᔨᕗᖓ. ᒪ’ᓇ, 

ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3.  

ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑲᑎᒪᔾᔪᑎᒃᓴᖅ 4.  

ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ. 

ᑲᑎᒪᔾᔪᑎᒃᓴᖅ 5. ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ.  

ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅᑕ ᒍᕌᔅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ,  

ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᓯ ᐃᓘᓐᓇᓯ 

ᑕᕝᕙᓃᖃᑎᒋᔭᕗᑦ. 

ᐊᓈᓇᒐ ᐃᓕᓴᕆᔪᒪᓪᓗᒍᓗ ᐊᓈᓇᒐ, ᓲᓯ ᕕᓚᑦᓱ, 

ᑐᓐᖓᓱᒃᑎᑦᑐᒪᓪᓗᒍᓗ ᒪᓕᒐᓕᐅᕐᕕᖕᒧᑦ 

ᐃᑲᔪᖅᓱᖅᓯᒪᑦᑎᐊᕐᒪᑦ ᐅᕙᑦᑎᓐᓂᒃ ᑕᐃᒪᓐᖓᓕᒫᖅ, 

ᐸᓂᓐᓂᓪᓗ ᐸᖅᑮᓐᓇᖅᖢᓂ 

ᑕᕝᕙᓃᖃᑎᒋᓕᖅᓯᒪᔭᕗᑦ ᐸᐃᕆᔨᓪᓗᐊᑕᐅᓪᓗᓂ 

ᕿᑐᕐᖓᓐᓄᑦ, ᐸᓂᑯᓗᓐᓄᑦ,  ᐊᐃᑉᐸᕋᓗ 

ᐃᓕᓐᓂᐊᕐᒪᑦ. ᑖᓐᓇ ᐊᓈᓇᒐ ᐊᐅᓪᓚᕐᓂᐊᓕᖅᑐᖅ 

ᖃᐅᔨᒪᓪᓗᒍ. ᖁᕕᐊᓇᐃᑦ ᐊᓈᓇᐅᔪᖅ 

ᓇᔫᑎᑎᓪᓗᒍ ᐅᕙᑦᑎᓐᓂ ᐊᒻᒪᓗ  ᑕᐃᒪᓐᓇ 

ᐃᑲᔪᖅᑕᐅᑦᑎᐊᖃᑦᑕᕐᒪᑕ ᕿᑐᕐᖓᕗᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᖁᑦᑎᒃᑐᕐᒧᑦ, ᒥᔅᑕ 

ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᐃᑦ ᐅᖃᐅᓯᖏᑦ 

ᐱᓪᓗᒍ ᑕᐃᓐᓇ ᓂᐅᓪ ᓵᑭ ᑕᕝᕙᓃᒻᒪᑦ, 

ᐃᖅᑲᖅᑐᐃᔨᑦ ᐊᖓᔪᖅᑳᖓᑦ. ᖃᓂᒋᔮᓂ ᐊᐃᑉᐸᖓ 

(ᓄᓕᐊᖓ) ᐋᓐ ᑯᕌᕗᑦ ᑕᕝᕙᓃᖃᑎᒋᖕᒥᔭᖓ.  

ᐊᒻᒪᓗ ᐊᖓᔪᖅᑳᕆᔭᐅᖕᒥᔪᖅ, ᑯᕆᔅᑎᐊᓐ ᓚᐃᔭᓐᔅ 

(ᑐᓵᔨᑎᒎᖁᓐᓃᖅᑐᖅ) ᐊᒻᒪᓗ (ᑐᓵᔨᑎᒍᑦ) ᐃᒻᒥᓂᒃ 

ᑐᓂᓯᒪᑦᑎᐊᖅᑐᑦ ᐊᖏᖅᓯᒪᑦᑎᐊᖅᑐᑦ.  

ᐃᖅᑲᓇᐃᔭᖅᑎᖏᑦ ᑕᐅᑭ ᑕᐅᑭ, 

(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᒫᒃ ᒨᓯ.  

ᑐᓐᖓᓱᒃᑎᒍᒪᕙᒃᑲ ᒪᓕᒐᓕᐅᕐᕕᖕᒧᑦ. ᖁᔭᓐᓇᒦᒃ,  

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᕐᕕᔅᓯᓐᓄᑦ 

ᑐᓐᖓᓱᒋᑦᓯ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᕙᖓᑦᑕᐅᖅ 

ᓂᑯᕕᑦᑐᒪᔪᖓ 

ᐃᓕᓴᖅᓯᔪᒪᓪᓗᖓ ᑕᐃᒃᑯᐊ 

ᐃᓕᓴᕆᔭᐅᕌᓂᒃᑑᒐᓗᐊᑦ. ᐱᔨᑦᑎᖃᑦᑕᖅᑐᑦ 

ᐅᕙᑦᑎᓐᓂᒃ ᐃᖃᓗᐃᑦ-ᓂᐊᖁᓐᖒᒥᐅᑕᐅᓪᓗᑎᒃ 

ᑕᐃᓐᓇ ᐊᒃᓱᐊᓗᒃ ᑭᒡᒐᖅᑐᐃᕝᕕᒋᔭᕋ ᑲᔾᔮᕐᓇᕐᒪᑦ 

ᓄᓇᕘᒥ.  

 

ᐃᓕᓴᕆᔪᒪᓪᓗᒍ ᐊᖓᔪᖅᑳᕆᔭᐅᔪᖅ ᓂᐅᓪ ᓵᑭ 

ᐊᒃᓱᐊᓗᒃ ᐱᔨᑦᑎᖅᓯᒪᖕᒪᑦ ᓄᓇᕗᒻᒥᐅᓂᒃ,  

ᑕᐃᒪᓐᖓᓕᒫᖅ ᐃᓅᓯᓕᒫᕐᒥᓂᒃ ᐊᒻᒪᓗ ᐊᐃᑉᐸᖓ,  

ᐋᓐ ᑯᕌᕗᑦ, ᒪᓕᒐᓕᐅᕐᕕᔅᓯᓐᓄᑦ ᑐᓐᖓᓱᖁᓪᓗᒋᑦ. 

(ᑐᓵᔨᑎᒎᕈᓐᓃᖅᑐᖅ) ᑐᓐᖓᓱᒋᑦᑎᒃ. 

 

(ᑐᓵᔨᑎᒍᑦ) ᐊᒻᒪᓗ ᖁᕕᐊᓱᖕᒥᔪᖓ ᓲᓯ ᕕᓚᑦᓱ 

ᑕᕝᕙᓃᖃᑕᐅᖕᒪᑦ ᓂᕈᐊᕐᕕᓐᓂᖔᖅᑐᖅ. ᐊᑏ 

ᐅᑎᑦᑎᐊᕐᓂᐊᖅᐳᑎᑦ ᓄᓇᔅᓯᓐᓄᑦ.  

ᖁᔭᓐᓇᒦᖅᖢᑎᓪᓗ ᐱᕈᖅᓴᐃᑦᑎᐊᖅᓯᒪᒐᕕᑦ 

ᓯᕗᓕᖅᑎᐅᑉ ᑐᖏᓕᖓᓂᒃ, ᐱᔨᑦᑎᕐᒪᑦ ᓄᓇᕗᑦ 

ᑭᒡᒐᖅᑐᖅᖢᓂᐅᒃ. ᖁᕕᐊᓇᖅᑐᖅ 

ᑕᕝᕙᓃᖃᑎᒋᒐᖕᓂ ᐱᕈᖅᓴᐃᑦᑎᐊᕋᕕᑦ ᐸᓂᓐᓂᒃ. 

(ᑐᓵᔨᑎᒎᕈᓐᓃᖅᑐᖅ) ᑐᓐᖓᓱᖁᒋᕙᒋᑦ 

ᐃᒡᓗᕐᔪᐊᔅᓯᓐᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᕐᕕᔅᓯᓐᓄᑦ 

ᑐᓐᖓᓱᒋᑦᓯ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ,  

ᐅᖃᖅᑎᑦᑎᔩ. ᑖᒃᑯᐊᓗ ᑕᐃᔭᐅᕋᑖᖅᑐᑦ 

ᑐᓐᖓᓱᑦᑎᐊᕆᔅᓯ.  

 

(ᑐᓵᔨᑎᒍᑦ) ᐅᓪᓗᒥ ᓂᑯᕕᑦᑐᖓ ᐃᓄᓕᕆᔩᑦ 

ᖁᔭᓐᓇᒦᖅᑕᐅᕕᖓᑕ ᑕᖅᑭᖓᑕ 

ᐊᒃᓱᕉᓴᑦᑎᐊᖅᖢᑎᒃ ᑖᒃᑯᐊ 

ᐃᖅᑲᓇᐃᔭᖃᑦᑕᕐᒪᑕ ᐃᓄᓕᕆᔨᒃᑯᓐᓄᑦ. ᐊᒻᒪᓗ 

ᐃᓄᓕᕆᔨᕗᑦ ᐃᓚᖏᑦ ᑕᕝᕙᓃᖃᑎᒋᒐᒃᑭᑦ.  

 

ᑐᑦᑕᕐᕕᖕᒥ: ᐴᓇᑏᓐ ᕌᔾᔫᔅ, ᓵᓐᑎ ᖃᐅᓐᓇᖅ, ᑭᒻ 

ᐅᐃᑦ, ᐋᔅᓕ ᐸᐃᔪᔅ, ᓵᓇ ᐹᑦᓴᓐ-ᔪᐃᓂ, ᓈᓐᓯ 

ᑭᓴᖅ, ᑲᑑᕋ ᑏ ᒐᔅᒪᓐ ᐊᒻᒪᓗ ᕼᐋᓕ ᕘᒐᓴᓐ.  

ᐃᖃᓗᖕᓂ ᐃᓅᓯᖃᑦᑎᐊᕐᕕᖕᒥᖔᖅᑐᑦ, ᕙᓂᓴ 

ᑑᑕᓕᒃ, ᔨᐊᕝ ᕖᑐ, ᑯᕆᔅᑕᕗ ᓲ, ᑲᓇᔪᖅ ᓇᐅᓪᓚᖅ, 

ᑭᓕᐅᐸᑐᕋ ᓱᕙᓚ, ᐊᒫᓐᑕ ᑕᐃᕕᔅ, ᐊᒻᓴᖕ ᓇᒻᔭᖕ.  

ᒪᒥᐊᓇᖅ ᐅᖃᑦᑎᐊᖏᒃᑯᒃᑯ ᐊᑏᑦ ᐊᒻᒪᓗ ᔨᐊᓯ 

ᐋᒻᐸᐃᑦ, ᓲᖃᐃᒻᒪᓗ ᑖᓐᓇ ᒥᓂᔅᑕᐅᑉ ᑐᖏᓕᖓ 

ᔮᓇᑕᓐ ᐃᐊᔅᕕᐊᑦ ᓯᕗᒃᑲᖅᑕᖅᑎᒋᔭᐅᓪᓗᓂ 

ᑖᒃᑯᓂᖓ.  

 

ᑎᓕᐅᖅᐸᒃᑲ ᑭᒃᑯᓕᒫᑦ ᒪᓕᒐᓕᐅᕐᕕᒻᒥ ᐊᒻᒪᓗ 

ᓄᓇᕗᓕᒫᒥ ᐃᓕᓐᓂᐊᖁᓪᓗᒋᑦ 

ᐃᑲᔪᕐᓂᑦᑎᐊᕙᐅᔪᓂᒃ ᐃᓄᓕᕆᔨᐅᔪᓂᒃ 

ᓄᓇᑦᑎᓐᓂ ᐊᒻᒪᓗ ᓇᓗᓇᐃᖅᓯᖁᓪᓗᒋᑦ ᖃᓄᖅ 

ᐃᑲᔪᕈᓐᓇᕐᒪᖔᑕ. ᖁᔭᒋᑦᑎᐊᖅᐸᔅᓯ ᑕᒪᔅᓯ ᐊᒻᒪ 

ᐅᕝᕙᓘᓐᓃᑦ ᐱᓕᕆᓪᓚᕆᒍᒪᓂᔅᓯᓐᓄᑦ ᐊᒻᒪ 

ᐊᓯᓐᓄᑦ, ᐊᓯᑦᑕ ᐃᓅᓯᖏᑦ ᐱᐅᓯᕚᓪᓕᖁᓪᓗᒋᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᕐᕕᓯᓐᓄᑦ 

ᑐᓐᖓᓱᒋᑦᓯ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᐃᑦ−ᓯᓈᓄᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒥᑦᑕᐅᖅ ᓂᑯᕕᒍᒪᒻᒥᔪᖓ ᐃᓕᓴᕆᔪᒪᓪᓗᒍ 

ᐱᖃᓐᓇᕆᔭᕋ ᐃᖅᑲᖅᑐᐃᔨᓄᑦ ᐊᖓᔪᖅᑳᖅ ᓵᑭ. 

ᐋᓐ ᑯᕌᕗᑦ ᐃᑲᔪᖅᓱᖅᓯᒪᔪᒻᒪᕆᐅᕗᖅ ᐅᕙᓐᓂᒃ 

ᐃᖅᑲᐅᒪᔭᓕᒫᓐᓂᒃ. ᐅᖃᐅᔾᔨᒋᐊᑦᑎᐊᖃᑦᑕᖅᑐᖅ 

ᐊᒻᒪᓗ ᐱᓗᐊᖅᑐᒥᒃ ᑕᐃᒃᑯᐊ ᐃᒻᒥᒃᑯᑦ 

ᐊᖓᔪᖅᑳᖑᑎᓪᓗᒋᑦ ᐊᕐᕌᒍᒐᓴᓐᓂᒃ ᐃᓅᓱᒃᑐᓂᒃ, 

ᐃᑲᔪᓚᐅᖅᑐᖅ ᐅᕙᓐᓂᒃ ᐊᓂᒍᐃᑎᑦᑎᓪᓗᓂ 

ᐊᒻᒪᓗ ᖁᔭᓐᓇᒦᒃ ᑕᒪᑐᒧᖓ, ᐋᓐ, ᐊᒻᒪᓗ 

ᐱᖃᑎᒐ, ᑕᐅᑭ ᑕᐅᑭ, ᖁᕕᐊᓇᖅᑐᖅ ᑕᑯᓪᓗᓂ 

ᐃᓕᓐᓂᒃ ᐅᕙᓂ. ᑕᒻᒪᕐᓂᐊᖏᓐᓇᑦᑕ, 

ᐃᓕᑕᕆᔪᒪᖕᒥᔭᕋ ᐃᖅᑲᖅᑐᐃᔨ ᑯᕆᔅᑎᐊᓐ ᓚᐃᔭᓐᔅ 

ᒪᓕᒐᓕᐅᕐᕕᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᕐᕕᔅᓯᓐᓄᑦ 

ᑐᓐᖓᓱᒋᑦᓯ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᓇᑦᑎᓕᖕᒧᑦ ᒪᓕᒐᓕᐅᖅᑎ ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᓇᖏᖅᓯᔪᖓ, ᓂᕈᐊᖅᑎᒐ ᑕᓗᕐᔪᐊᕐᒥᐅᖅ ᑕᒫᓃᒻᒪᑦ 

ᕙᓂᓴ ᑑᑕᓕᒃ. ᑖᓐᓇ ᐃᓄᓕᕆᔨᒋᔭᐅᔪᖅ ᑕᒫᓂ 

ᐃᖃᓗᖕᓂ ᐊᒻᒪ ᐸᐃᑉᐹᖁᑎᖃᖅᖢᓂ 

ᐃᓄᓕᕆᔨᐅᓂᕐᒧᑦ ᑐᕌᖓᔪᒥᒃ. ᐅᖃᖅᑏ, ᕙᓂᓴ 

ᑐᓐᖓᓱᒃᑎᑉᐸᕋ ᐃᒡᓗᕐᔪᐊᑦᑎᓐᓄᑦ.  

 

ᐅᖃᖅᑏ,  ᓇᓗᓇᐃᖅᓯᔪᒪᖕᒥᔪᖓ 

ᐃᓕᓴᖅᓯᔪᒪᒋᓪᓗᖓ ᐋᓐ ᑯᕌᕗᑦᒥᒃ, 

ᖃᐅᔨᔪᓐᓇᖅᓯᓚᐅᕋᒃᑯᑦ ᐃᓚᒋᔭᐅᓕᓵᖅᑎᓪᓗᖓ 

ᑲᑎᒪᔨᖏᓐᓄᑦ ᐃᓄᐃᑦ ᑕᑯᓐᓇᒐᒃᓴᓕᕆᔨᒃᑯᑦ, 

ᒪᓕᒐᓕᐅᖅᑎᓐᖑᓚᐅᖅᑎᓐᓇᖓ, ᐊᒻᒪᓗ 

ᖁᔭᓐᓇᒦᖅᑐᒍ ᒪᓕᒐᓕᐅᖅᑎ ᐃᖃᓗᐃᑦ ᓯᓈᓄᑦ  

ᑐᓐᖓᓱᒃᑎᑦᑎᖕᒪᑦ ᐃᓕᓴᕆᔪᒪᒋᓪᓗᒍ, 

ᒪᓕᒐᓕᐅᖅᑎᐅᓐᖏᑎᓪᓗᓄᒃ ᓱᓕ 

ᑕᐃᑲᓃᖃᑦᑕᓚᐅᖅᓯᒪᒐᓐᓄᒃ ᐃᓄᐃᑦ 

ᑕᑯᓐᓇᒐᒃᓴᓕᕆᔨᖏᑦᑕ ᑎᒥᖁᑖᓂᒃ. 

ᑐᓐᖓᓱᑦᑎᑉᐸᕋ  ᕙᓂᓴ ᑑᑕᓕᒃ ᐊᒻᒪᓗ ᐋᓐ 

ᑯᕌᕗᑦ, ᑐᓐᖓᓱᒃᑎᑉᐹᒃᑲ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᕐᕕᔅᓯᓐᓄᑦ 

ᑐᓐᖓᓱᒋᑦᓯ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ ᑕᓯᓗᖕᒧᑦ, ᒥᔅᑕ ᕼᐃᒃᔅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 771 - 6(2): ᑲᖏᖅᖠᓂᕐᒥ  

ᐊᑯᓂᐅᔪᒃᑯᑦ ᐸᖅᑭᕕᖓ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐊᐱᖅᑯᑎᒋᓚᐅᖅᑕᒃᑲ ᐱᓇᓱᐊᕈᓯᐅᓚᐅᖅᑐᒥ 

ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᖅᑎᓄᑦ 

ᑐᕌᖅᑎᓐᓂᐊᖅᑕᕋ. 

 

ᐅᖃᖅᑏ, ᐊᒃᑑᐸᐅᓚᐅᖅᑐᒥ ᐊᕐᕌᓂ, ᑕᐃᓐᓇ  

ᐱᓕᕆᐊᖑᓚᐅᖅᑐᑦ ᑲᖏᖅᖠᓂᕐᒥᑦ ᐃᓐᓇᐃᑦ 

ᐸᖅᑭᕕᖓ 90% ᐱᔭᕇᖅᓯᒪᓕᓚᐅᕐᒪᑦ, ᐊᒻᒪᓗ 

ᐱᓇᓱᐊᕈᓯᐅᓚᐅᖅᑐᒥ ᓱᓕ ᑖᓐᓇᓴᐃᓐᓇᖅ 

90%−ᒦᒻᒪᑦ. ᑖᓐᓇᖃᐃ ᓇᓗᓇᐃᖅᓯᔪᓐᓇᖅᐸ  

ᖃᓄᐃᓕᓯᒪᓕᕐᒪᖔᑦ ᑕᐃᒪᓐᖓᓂᑦ ᐊᒃᑑᐸᒥ 

ᐱᔭᕇᑲᓴᒃᓯᒪᓂᕋᖅᑕᐅᓕᓚᐅᖅᓯᒪᖕᒪᑦ. ᖁᔭᓐᓇᒦᒃ,  

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᑦ ᐱᔨᔅᓯᖅᑎᒃᑯᓐᓄᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᓱᕐᒪᑦ. ᐱᓕᕆᕕᒃᑲ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ 

ᐃᖅᑲᓇᐃᔭᖃᑎᒋᓪᓗᒋᑦ ᑕᐃᖕᓇ ᐸᖅᑭᕕᒃ 

ᐱᔭᕇᖅᑕᐅᓂᐊᖅᑐᖅ ᑮᓇᐅᔭᓕᕆᓐᓇᐅᑉ ᐊᕐᕌᒍᖓ 

ᐱᒋᐊᖅᐸᑦ. 10% ᓱᓕ ᑕᐃᒃᑯᐊ 

ᐱᔭᕇᖅᑕᐅᔭᕆᐊᓖᑦ ᓱᓕ ᑲᒪᒋᔭᐅᔪᑦ ᑭᓯᐊᓂ 

2024/2025 ᐊᕐᕌᒍᖓᓂ ᐱᔭᕇᖅᑕᐅᓂᐊᖅᑐᖅ 

ᑮᓇᐅᔭᓕᕆᓐᓇᐅᑉ ᐊᕐᕌᒍᖓ ᐃᓱᓕᑉᐸᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑦ 

ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᖃᓄᐃᒻᒪᒃᑭᐊᖅ ᐅᓇ ᒥᓂᔅᑕ ᓇᓗᓇᐃᖅᓯᖏᓚᖅ 

ᖃᓄᐃᓕᐅᖅᓯᒪᓕᕐᒪᖔᑕ ᑕᖅᑭᓄᑦ ᑎᓴᒪᓄᑦ 

ᑕᓪᓕᒪᓄᓪᓗ. ᐱᖁᑎᕐᔪᐊᑦ ᑕᒪᒃᑯᐊ 

ᓱᑯᑦᑎᐊᓃᓕᕐᒪᖔᑕ ᖃᓄᐃᓕᐅᖅᑕᐅᓕᕐᒪᖔᑕ 

ᑐᑭᓯᔪᒪᓲᖑᒐᑦᑕ, 

ᐊᒻᒪᓗ ᖃᓄᐃᒻᒪᒃᑭᐊᖅ ᓇᓗᓇᐃᔭᐃᑦᑎᐊᖏᓚᖅ 

ᑖᓐᓇ ᒥᓂᔅᑕ.  

 

ᐅᓇ ᐊᐱᖅᑯᑎᒋᓕᕐᓗᒍ; ᐱᓇᓱᐊᕈᓯᐅᓚᐅᖅᑐᒥᒃ 

ᑕᐃᒪᓐᓇ ᐊᐱᖅᓱᑲᑕᒃᑎᓪᓗᑕ ᑕᐃᒃᑯᐊ $25- 

ᒥᓕᐊᓐ ᑲᓇᑕᒥ ᐱᖁᑎᕐᔪᐊᓕᕆᓂᕐᒧᑦ ᑮᓇᐅᔭᑦ 

ᑕᐃᑲᓐᖔᖅᑐᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᒻᒪᓗ  ᓄᓇᕗᑦ ᓄᓇᓕᖕᓂ ᒐᕙᒪᓕᕆᓂᕐᒧᑦ 

ᑖᒃᑯᐊ ᑮᓇᐅᔭᑦ ᐊᓯᐊᓄᖔᖅ ᐊᑐᖅᑕᐅᓂᐊᖅᑐᑦ 

ᐊᑭᑐᔪᖅᑐᕈᑎᓄᑦ ᐸᕐᓇᐅᑎᒋᓯᒪᔭᑦᑎᓐᓄᑦ, 

ᐅᖃᐅᓯᕆᓯᒪᔭᖓᓂᒃ ᐅᖃᖅᑯᖓ, ᐅᕝᕙᓘᓐᓃᑦ 

ᓴᓇᔭᐅᕙᓪᓕᐊᓂᕐᒨᖅᑎᒐᓱᑦᑕᕗᑦ. ᐅᖃᖅᑏ, 

ᓇᓗᓇᐃᖅᓯᕕᐅᔪᒪᓪᓗᖓ ᒥᓂᔅᑕᕆᔭᐅᔪᒧᑦ ᑖᒃᑯᐊ 

ᑮᓇᐅᔭᑦ ᐊᓯᖏᓐᓄᑦ ᑭᓱᓄᑦ 

ᐊᑐᖅᑕᐅᓂᐊᕐᒪᖔᖏᑦ? ᖁᔭᓐᓇᒦᒃ,  ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᑦ ᐱᔨᑦᑎᖅᑎᒃᑯᓐᓄᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᑮᓇᐅᔭᐃᑦ 

ᓇᓗᓇᐃᖅᑕᐅᑎᓪᓗᒋᑦ, ᐃᒻᒪᖃ, ᐊᔾᔨᐅᖏᑦᑐᒥᒃ 

ᓴᖅᑭᖅᑐᖃᓚᐅᕐᒪᑦ ᑖᓐᓇ ᐱᓕᕆᐊᖑᔪᖅ 

ᓯᕗᕙᕆᐊᖅᓯᒪᑎᓪᓗᒍ ᑮᓇᐅᔭᐃᑦ 

ᐱᔭᐅᓚᐅᖅᑎᓐᓇᒋᑦ. ᑭᓯᐊᓂᓕ, ᐅᖃᖅᑏ, ᑕᒪᓐᓇ 

ᐱᔾᔪᑎᒋᓪᓗᒍ, ᑮᓇᐅᔭᓂᒃ ᓴᓂᕐᕙᐃᓇᓱᐊᖅᑐᒍᑦ 

ᑕᒪᒃᑯᐊ ᑭᓐᖒᒪᔭᐅᔪᑦ ᑲᒪᒋᔭᐅᖁᓪᓗᒋᑦ.  

 

ᑕᐃᒪᓕ, ᐊᑭᑐᔫᑎᓄᑦ ᐸᕐᓇᓐᓂᕗᑦ ᑲᔪᓯᓐᓇᕐᒪᑦ 

ᐊᕐᕌᒍᑕᒫᖅ,  ᐊᒻᒪᓗ ᐅᖃᐅᑎᔪᒪᔭᕋ 

ᒪᓕᒐᓕᐅᖅᑎᐅᔪᖅ ᑕᒪᒃᑯᐊ ᓯᕗᓪᓕᐅᑦᔭᐅᖁᔭᕗᑦ 

ᓯᕗᓪᓕᐅᑦᔭᐅᖁᔭᕗᑦ ᑮᓇᐅᔭᖃᖅᑎᑕᐅᓗᑕ ᐊᒻᒪᓗ 

ᐱᖃᑦᑕᖅᑕᕗᑦ ᐊᔾᔨᒌᓐᖏᑦᑐᓂᒃ ᑲᓇᑕᐅᑉ 

ᒐᕙᒪᒃᑯᖏᓐᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐅᐊᑦᑎᐊᕈᒃᑲᓐᓂᐅᓛᖅᑐᖅ 

ᐊᐱᖅᑯᑎᒋᒃᑲᓐᓂᓛᓕᖅᐸᕋ.  

 

ᐅᖃᖅᑏ, ᐱᓇᓱᐊᕈᓯᐅᑉ ᓄᓐᖑᐊᓂ ᑕᐃᒪ 

ᐅᖄᓚᕕᐅᓚᐅᕐᒥᒐᒪ ᖃᕋᓴᐅᔭᒃᑯᓪᓗ 

ᑎᑎᕋᕐᕕᐅᓪᓗᖓ ᑳᓐᑐᕌᒃᑎᐅᓯᒪᔪᒥᒡᒎᖅ 

ᑲᖏᖅᖠᓂᕐᒥ ᑕᐃᒃᑯᐊᒎᖅ ᑲᑕᒃᐸᓪᓕᐊᓕᕐᒪᑕ 

ᓇᖕᒥᓂᖃᐅᑎᖓᑦ, ᑕᐃᒪᓕ 

ᖃᐅᔨᔪᒪᓕᖅᑐᕕᒡᔪᐊᕌᓘᓚᐅᕋᒪ. ᑖᓐᓇᖃᐃ 

ᐱᔾᔪᑕᐅᓪᓗᓂ ᒥᓂᔅᑕᐅᑉ 

ᐅᖃᐅᓯᕆᑦᑎᐊᕈᓐᓇᐸᓐᖏᓚᐅᒃ 

ᖃᓄᐃᓕᖓᓕᕐᒪᖔᑦ ᑖᓐᓇ ᐱᓕᕆᓂᐅᔪᖅ.  

 

ᒐᕙᒪᒃᑯᓐᓄᑦ ᑕᐃᒪᐃᑎᑕᐅᓲᖑᖏᒃᑲᓗᐊᕐᒪᑕ 

ᓇᖕᒥᓂᖃᐅᑎᒋᔭᖅ ᐊᑲᐅᖏᑦᑐᒦᓕᖅᑎᓪᓗᒋᑦ 

ᑕᐃᒫᒃ ᑕᕝᕙ ᐃᓱᒪᕗᖓ ᑖᓐᓇ 

ᐱᔾᔪᑎᒋᔭᐅᖃᑕᐅᓱᒋᓪᓗᒍ ᒥᓂᔅᑕᐅᑉ 

ᑐᓴᐅᒪᑎᑦᑎᐊᖃᑦᑕᖏᒻᒪᖔᑦᑎᒍᑦ. ᑖᔅᓱᒪ ᒥᒃᓵᓄᑦ 

ᖃᓄᐃᓕᖓᓕᕐᒪᖔᑕ 

ᓇᓗᓇᐃᖅᓯᕕᐅᔪᒪᒐᓗᐊᖅᑐᖓ ᖃᓄᓪᓚᕆᒃ 

ᓂᕆᐅᒍᓐᓇᕐᓂᐊᕐᒪᖔᑦᑕ ᖃᖓᓗ ᒪᑐᐃᓛᕐᒪᖔᑦ 

ᑖᓐᓇ ᐃᒡᓗ.  

 

ᒥᓂᔅᑕ ᐊᐱᕆᒃᑲᓐᓂᖅᑲᕋ ᑕᖅᑭᓂᒃ ᑎᓴᒪᓂᒃ 

ᐊᓂᒍᖅᓯᒪᔪᓂᒃ ᖃᓄᐃᓕᐅᖅᑕᐅᓯᒪᕙ ᑖᓐᓇ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᑦ ᐱᔨᔅᓯᖅᑎᒃᑯᓐᓄᓪᓗ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᓱᓕᔪᖅ ᑖᓐᓇ 

ᐱᓕᕆᐊᖑᔪᖅ ᐱᔭᐅᓯᒪᓕᖅᑐᖅ. ᐱᓕᕆᕕᒐ 

ᒫᓐᓇᕋᑖᖅ ᖃᐅᔨᒪᓕᖅᑐᑦ ᑕᒪᑐᒥᖓ 

ᐱᕙᓪᓕᐊᓂᐅᔪᒥᒃ. ᑖᓐᓇ ᐱᔾᔪᑎᒋᓪᓗᒍ, 

ᐱᑖᖅᑎᑕᐅᔪᖅ ᑲᒪᒋᔭᖃᖅᐳᖅ ᑮᓇᐅᔭᓕᕆᓂᕐᒧᑦ 

ᐊᐅᓚᑦᑎᔾᔪᑕᐅᕙᒃᑐᓂᒃ ᐃᑲᔪᖅᑐᐃᕙᒃᖢᑎᒡᓗ 

ᑳᓐᑐᓛᖃᖅᑎᐅᔪᒧᑦ. ᐊᒻᒪᓗᑦᑕᐅᖅ, ᑖᓐᓇ ᐱᔪᖅ 

ᓇᓗᓇᐃᖅᐳᖅ ᑖᓐᓇ ᑳᓐᑐᓛᒃᓯᓯᒪᔪᖅ 

ᑲᔪᓯᓂᐊᕐᓂᖓᓂᒃ 

ᐱᓕᕆᐊᒃᓴᒥᒃ ᑲᔪᓯᑎᑦᑎᓗᓂ ᑕᒪᑐᒪᓂ ᐅᐱᕐᓐᖔᒥ 

ᐋᖅᑭᒃᑕᐅᓯᒪᕙᒌᖅᑐᑎᒍᑦ, ᒪᓕᒃᑐᖃᖅᖢᓂ 

ᑭᖑᓪᓕᖅᐹᖅᓯᐅᑎᒥᒃ ᓴᓇᓂᕆᓂᐊᖅᑕᒥᓄᑦ 

ᖃᖓᒃᑰᕋᔭᕐᓂᖓᓂᒃ.  

 

ᑖᒃᑯᐊ ᐱᓕᕆᐊᖑᓯᒪᔪᑦ ᖃᓄᐃᓕᖓᓪᓚᕆᒻᒪᖔᑕ, 

ᐅᖃᖅᑎᑦᑎᔩ, ᑖᓐᓇ ᒪᓕᒐᓕᐅᖅᑎ 

ᑐᓴᖅᑎᒃᑲᓐᓂᕈᓐᓇᖅᑕᕋ, ᑭᓯᐊᓂ, 

ᐅᖃᐅᑎᔪᓐᓇᖅᐸᒋᑦ ᐱᓇᔪᐃᓐᓇᖅᑐᒍᑦ ᑖᓐᓇ ᐃᒡᓗ 

ᐱᐊᓂᒃᑕᐅᖁᓪᓗᒍ ᐱᑐᐃᓐᓇᕆᐊᖃᓕᖁᓪᓗᒍᓗ 

ᐃᓐᓇᖁᑎᑦᑎᓐᓄᑦ ᐅᑎᕈᓐᓇᖅᓯᖁᓪᓗᒋᑦ 

ᓄᓇᕗᒻᒧᑦ, ᐱᓕᕆᖃᑎᒋᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᕙᒌᔭᖅᑎᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᕐᓗᖅᑐᒧᑦ, ᒥᔅᑕ ᐊᓇᕕᓗᒃ. 

 

ᐊᐱᖅᑯᑦ 772 - 6(2): ᖁᕐᓗᖅᑑᑉ ᑲᓐᓇᖕᓈᓄᑦ 

ᑐᒃᑐᖁᑎᖏᑦ (ᐊᓇᕕᓗᒃ) 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖓᑎᑦᑐᒪᓂᐊᖅᑕᒃᑲ 

ᒥᓂᔅᑕᕆᔭᐅᔪᒧᑦ ᐊᕙᑎᓕᕆᔨᒃᑯᓐᓄᑦ, 

ᐱᔾᔪᑎᖃᖅᑐᖅ ᐃᓱᒫᓗᒋᔭᐅᖃᑦᑕᖅᑐᒥᒃ bluenose 

east ᑐᒃᑐᖏᓐᓂᒃ ᐱᔾᔪᑎᖃᖅᑐᖅ. 

 

ᒥᓂᔅᑕ ᑕᐃᒪ ᖃᐅᔨᒪᖕᒪᑦ, ᑕᐃᒃᑯᐊ ᓄᓇᕗᒻᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᓯᕗᓪᓕᖅᐹᖓᓂ 

ᑲᑎᒪᓂᖃᓛᕐᖓᑕᒎᖅ ᓯᕗᓪᓕᖅᐹᒥᒃ 2024-ᒥ 

ᑲᑎᒪᓂᐅᓴᖕᒪᑕ ᑕᕝᕙᓂ ᑕᖅᑭᑎᓐᓂ. ᐃᓚᖓᑦ 

ᑕᕝᕙ ᑲᑎᒪᔾᔪᑎᒃᓴᖏᓐᓃᑦᑐᖅ 

ᓯᕗᓪᓕᖅᐹᖓᓃᖅᑐᖅ ᑐᒃᓯᕋᐅᑎᖏᑦ ᖁᕐᓗᖅᑑᒥ 

ᐊᖑᓇᓱᒃᑏᑦ ᑲᑐᔾᔨᖃᑎᒌᖓᓂᖔᖅᑐᑦ 

ᐊᒥᓱᕈᕆᐊᖅᓯᖁᔨᖕᒪᑕᒎᖅ ᐊᑕᖏᕐᓗᒋᑦ 

ᑐᒃᑐᑕᐅᔪᓐᓇᖅᑐᓂᒃ ᑕᒫᓐᖓᑦ 170-ᓂᒃ 

ᑐᒃᑐᒍᓐᓇᖅᑎᑕᐅᖃᑦᑕᕐᖓᑕ. 

ᑕᑉᐸᐅᓐᖓᕆᐊᖁᔭᐅᒐᓗᐊᕐᖓᒡᒎᖅ 450−ᓂᒃ 

ᑐᒃᑐᒍᓐᓇᖅᓯᒍᒪᓪᓗᑎᒃ. ᐊᒻᒪᑦᑕᐅᖅ 

ᐲᖅᑕᐅᓗᓂᒎᖅ ᑰᑕᖃᓐᖏᑦᑐᓂᒃ 

ᐃᓱᓕᑦᑕᕐᕕᑖᖑᑎᑕᐅᓯᒪᔪᖅ ᐃᑲᕼᐆᑉ ᑲᓇᓐᓇᖓᓂ 

ᑐᒃᑐᖏᓐᓄᑦ ᓄᓇᕗᒻᒥ. ᐃᑲᔪᖅᓯᓪᓚᕆᑦᑕᕋ, 

ᐆᒪᔪᕐᓂᐊᖅᑎᖁᑎᑦᑕ ᑐᔅᓯᕌᖏᑦ.  

 

ᐊᕙᑎᓕᕆᔨᒃᑯᑦ ᐱᓕᕆᕕᖓᑦ ᖃᓄᖅ 

ᐃᓱᒪᒋᔭᖃᖅᓯᒪᕙ ᑐᔅᓯᕋᐅᑎᒋᔭᐅᔪᒥᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ 

ᐊᕙᑎᓕᕆᔨᒃᑯᓐᓄᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 

ᒪᓕᒐᓕᐅᖅᑎ ᑕᐃᒫᒃ ᐊᐱᕆᒻᒪᑦ. ᒥᓂᔅᑕᐅᓪᓗᖓ 

ᐅᓂᒃᑳᕆᖅᑲᐅᔭᕋ ᐅᓐᓄᓴ 

ᑐᓴᕈᒥᓇᕆᖅᑲᐅᒐᒃᑯᐃᓛᒃ ᑕᐃᒃᑯᐊ ᐃᑲᕼᐅᒃ 

ᑲᓇᓐᓇᒥ ᑐᒃᑐᖏᑦ ᐊᕙᓂ ᐅᐊᓕᓂᖅᐸᓯᒻᒦᑦᑐᐃᑦ 

ᓄᓇᕗᒻᒥ.  

 

ᐅᖃᖅᑎᑦᑎᔩ, ᒫᓐᓇᐅᔪᖅ, ᐅᖃᖃᑎᖃᒃᑲᓐᓂᕐᓃᑦ 

ᐅᖃᖃᑎᖃᕐᓂᒃᑯᓪᓗ ᐊᐅᓚᑦᑎᖃᑎᒋᔭᖏᓐᓂᒃ 

ᐸᕐᓇᒃᑕᐅᔪᑦ ᑕᒪᑐᒪᓂ ᐊᕐᕌᒍᒥᒃ ᐅᖃᐅᓯᖃᕐᓗᑎᒃ 

ᖃᐅᔨᓴᕈᑎᕕᓂᕐᓂᒃ ᖃᓄᐃᓕᖓᓂᖏᓐᓂᒃ 

ᐊᐅᓚᑦᑎᓂᕐᒧᓪᓗ ᖃᓄᐃᓕᐅᕈᑎᔅᓴᐅᔪᓂᑦ. 

 

ᑕᐃᒪᓕ ᐊᕙᑎᓕᕆᔨᒃᑯᑦ ᓄᓇᕗᒻᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᒃ 

ᐋᖅᑭᔅᓯᒪᔭᖏᓐᓂᒃ ᑐᓴᖅᑲᑕ 

ᐅᖃᕈᓐᓇᓂᖅᓴᐅᓛᖅᑐᒍᑦ 

ᐃᓱᒪᑖᕈᓐᓇᓂᖅᓴᐅᓛᖅᑐᒍᒍᓪᓗ ᖃᓄᖅ 

ᐋᖅᑭᔅᓯᒋᐊᔅᓴᖅ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ 

ᑲᑎᒪᔨᖏᑦ ᐊᑐᓕᖁᔭᓕᐅᓛᕐᒪᖔᑕ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᑭᐅᒐᕕᓐᖓ. ᒥᓂᔅᑕ ᑕᐃᒪ 

ᐃᖅᑲᐅᒪᒻᒪᑦ ᐱᓕᕆᕕᖓ ᑐᓴᖅᑕᐅᑎᑦᑎᔪᒻᒪᑦ ᔫᓂ 

2023-ᖑᑎᓪᓗᒍ ᑕᐃᑲᓂᓗ ᓇᓗᓇᐃᖅᓯᔪᓪᓗᑎᑦ 

ᐃᒫᒃ, ᐅᖃᓕᒫᕐᓗᒋᑦ:  

 

“ ᑲᑎᓪᓗᒋᑦ ᑐᒃᑐᑦᑕᐅᒍᓐᓇᖅᑐᑦ 

ᐋᖅᑭᑦᑕᐅᓚᐅᖅᓯᒪᒻᒪᑕ ᓄᓇᕗᒻᒥ 

ᐆᒪᔪᓕᕆᔨᕐᔪᐊᒃᑯᓐᓄᑦ. ᑖᒃᑯᐊ 

ᐊᒥᓱᕈᕆᐊᕐᔫᒥᔅᓯᐊᖑᒍᒪᓪᓗᑎᒃ ᐃᑲᕼᐅᑉ ᑲᓇᓐᓇᒥ 

ᑐᒃᑐᖏᑦ. ᐊᒻᒪᓗ ᑖᓐᓇ ᐃᓚᒋᔭᓪᓚᕆᐅᒻᒪᒡᒎᖅ 

ᐊᐅᓚᑦᑎᖃᑎᒌᑦᑐᓄᑦ. ᑖᒃᑯᐊ ᑐᒃᑐᐃᑦ 

ᐊᒥᓱᕈᕆᐊᒃᑲᓐᓂᑦᑎᐊᖁᓪᓗᒋᑦ 

ᐊᖑᓇᒃᑕᐅᖃᑦᑕᕈᓐᓇᓛᕐᖓᑕ ᓯᕗᓂᕆᔭᑦᑎᓐᓄᑦ.” 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ ᑲᑐᔾᔨᓗᑎᒃ 

ᐊᐅᓚᑦᑎᖃᑎᒌᓐᓂᕐᒧᑦ ᐱᓕᕆᓂᕐᓂ 

ᑲᒪᔪᖃᖅᓯᒪᕙ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ 

ᐊᕙᑎᓕᕆᔨᒃᑯᓐᓄᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ 

ᑕᐃᒫᒃ ᐊᐱᕆᒻᒪᑦ. ᐊᐅᓚᑦᑎᒍᑎᒥᒃ ᐊᑐᖃᑦᑕᕐᖓᑕ 

ᐊᕙᑎᓕᕆᔨᒃᑯᑦ ᑖᒃᑯᐊ 

ᐊᒥᓱᕈᒃᑲᓐᓂᕈᑎᔅᓴᕆᒍᓐᓇᖅᑑᔮᖅᑕᖏᓐᓂᒃ ᑖᒃᑯᐊ 

ᑐᒃᑐᖏᑕ. ᐊᑐᓕᖅᑎᑦᑎᓯᒪᒋᓪᓗᑎᑦᑕᐅᖅ 

ᑐᒃᑐᖅᑕᐅᔪᓐᓇᖅᑐᓕᒫᑦ ᖃᑦᑎᐅᓂᖏᖕᓂᒃ. 

 

2016-ᖑᑎᓪᓗᒍ ᖁᕐᓗᖅᑑᕐᒥ ᐊᖑᓇᓱᒃᑏᑦ 

ᑲᑐᔾᔨᖃᑎᒌᖓᑦ, ᐊᑐᓕᖅᑎᑦᑎᔪᒻᒪᑕ 

ᐊᐅᓚᑦᑎᒍᑎᒋᓂᐊᖅᑕᖏᓐᓂᒃ. ᓂᕕᖓᑖᓂᒃ 

ᑐᓂᓯᒍᒪᓇᑎᒃ ᐊᓕᐊᓇᐃᒍᓱᑦᑐᑎᑦ ᑐᒃᑐᒐᓱᐊᓲᓄᑦ 

ᐊᒻᒪᑦᑕᐅᖅ ᓄᓇᓕᓐᓂ 

ᑐᒃᑐᓕᐊᕈᔾᔨᖁᔨᓐᖏᑲᐃᓐᓇᖅᑐᓂᒃ ᐊᒻᒪ 

ᑐᒃᑐᕝᕕᐅᒋᐊᖃᓐᖏᑦᑐᓂᒃ ᓇᓗᓇᐃᖅᓯᓯᒪᓪᓗᑎᒃ. 

ᐊᓯᖏᓐᓂᖔᖅ 

ᐱᒐᓱᐊᖃᑦᑕᖁᔨᓂᖅᓴᐅᑲᐃᓐᓇᖅᑐᑎᑦ ᐅᒥᖕᒪᓂᓪᓗ 

ᐃᓚᖃᖅᑐᓂ.  

 

ᑕᕝᕙ ᖁᕐᓗᖅᑑᑉ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂᒃ 

ᐱᓕᕆᖃᑎᖃᕐᓂᕆᓯᒪᔭᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ. ᒥᓂᔅᑕ 

ᓇᓗᓇᐃᖅᓯᒍᓐᓇᓕᖅᑳ ᓱᕋᐃᔪᖃᖅᓯᒪᒻᒪᖔᖅ 

ᐃᒪᓐᓇᓂᑦ ᑐᒃᑐᒋᐊᖃᕐᖓᑕ ᐅᖓᑖᓅᖅᑕᐅᓯᒪᕚᑦ 

2022-2023-ᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᔨᒃᑯᓐᓄᑦ,  

ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑲᑎᓕᒫᕐᓗᒋᑦ ᑖᒃᑯᐊ 

ᑐᒃᑐᑦᑕᐅᔪᓐᓇᖅᑐᐃᑦ ᐋᖅᑭᑦᑕᐅᓯᒪᒻᒪᑕ 

ᐱᒋᐊᖅᓯᒪᓪᓗᑎᒃ 2020-2021 ᑮᓇᐅᔭᓕᕆᔾᔪᑏᑦ 

ᐊᕐᕌᒍᖓᓂ 170−ᓂᑦ ᐱᔪᓐᓇᔪᓪᓗᑎᑦ. 

ᐱᔪᓐᓇᖅᑎᑕᐅᔪᓪᓗᑎᒃ. ᐊᒻᒪ ᓯᕗᓂᖓᒃᑲᓐᓂᖓᒍᑦ 

340−ᓂᒃ ᐱᒍᓐᓇᖅᑎᑕᐅᖃᑦᑕᑦᑕᔪᕗᑦ 2020-

ᕈᓚᐅᖅᑎᓐᓇᒍ 2021.  

 

ᐊᒻᒪᓗ ᐆᒪᔪᕐᓂᐊᖅᑎᖃᖅᑐᒍᑦ 

ᐃᖅᑲᓇᐃᔭᖅᑎᖃᖅᑐᒍᑦ ᓄᓇᓕᓕᒫᓂᒃ. ᒪᓕᒐᕐᓂᒃ 

ᐆᒪᔪᓕᕆᓂᕐᒧᑦ ᒪᓕᒐᓕᖏᓐᓂᒃ 

ᒪᓕᑦᑕᐅᑎᑦᑎᒐᓱᖃᑦᑕᖅᑐᓂ. ᒪᓕᑐᐃᓐᓇᖅᑐᑎᑦ 

ᐅᕙᓐᓂᑦ ᖃᐃᑕᐅᓯᒪᔪᑦ ᑕᑯᓐᓈᖅᑐᒋᑦ ᐱᓕᕆᕕᕗᑦ 

ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᒃ 

ᐱᓕᕆᖃᑎᖃᖅᑐᑎᒃ ᐊᐅᓚᑦᑎᖃᑎᖃᖅᓯᒪᒻᒪᑕ 

ᑐᒃᑐᑦᑕᐅᔪᓐᓇᖅᑐᓕᒫᑦ ᖃᑦᑎᐅᓂᖏᓐᓂᒃ 

ᖁᕐᓗᖅᑑᑉ ᓄᓇᓕᖓᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 

 

ᐊᐱᖅᑯᑦ 773 - 6(2): ᑲᒪᒋᔭᖃᕐᓂᖅ 

ᑕᕝᕚᑭᑐᖅᐸᒃᑐᓄᑦ ᓄᓇᕗᒻᒥ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ 

ᓄᓇᕗᒻᒥᐅᑦ ᐃᖃᓗᒻᒥᐅᓪᓗ. ᐊᓕᐊᓇᐃᑦ ᐅᓪᓗᒥ 

ᓇᒡᒐᔾᔭᐅᖑᓕᕐᒥᔪᖅ, ᐱᓇᓱᐊᕈᓯᐅᑉ ᓄᓐᖑᖓ 

ᓄᖑᑦᑐᑯᓘᒻᒥᒻᒪᑦ. ᖁᕕᐊᓱᑦᑐᖓ.  

 

ᒫᓐᓇ ᐊᐱᖅᓱᕈᒪᓪᓗᒍ ᑖᓐᓇ ᒥᓂᔅᑕᓐᖑᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒻᒪᕆᒃᑯᓐᓄᑦ 

ᐱᔾᔪᑎᖃᖅᑐᖅ ᐅᑎᕆᐊᕐᕕᒋᒃᑲᓐᓂᑲᐃᓐᓇᕈᒪᓪᓗᒍ 

ᒪᓕᒐᓕᐊᖑᓯᒪᔪᖅ ᑕᕝᕚᑲ 

ᐊᑐᖅᑕᐅᖃᑦᑕᕐᓂᕆᕙᑦᑕᖓ ᓄᓇᕗᒻᒥ. 

 

ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᒻᒪᑦ 

ᐊᐱᖅᓲᑎᒋᔪᒪᔭᕋ ᑕᒪᓐᓇ ᑕᕝᕚᑲ 

ᐊᑐᖅᑕᐅᓂᕆᕙᑦᑕᖓ ᓄᓇᕗᒻᒥ ᐅᕙᒍᑦ 

ᑲᑎᒪᔨᕋᓛᖑᓪᓗᑕ, ᐃᓛᒃ ᑲᑎᒪᔨᑐᐃᓐᓇᐅᔪᒍᑦ, 

ᐅᖃᓪᓚᒌᖅ ᐃᓛᒃ, 

ᐱᓕᕆᐊᕆᖃᓯᐅᑎᓯᒪᓚᐅᕐᒥᒐᑦᑎᒍᑦ ᑕᑯᓇᒃᑐᑎᒍᑦ 

ᑕᕝᕙᓐᖔᖅᓯᒪᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒻᒪᕆᒃᑯᓐᓂᑦ ᑕᕝᕗᖓ 

2024-25 ᑮᓇᐅᔭᖅᑐᕈᑎᔅᓴᖏᓐᓂᒃ. ᑕᒪᓐᓇ ᑕᕝᕚᑲ 

ᐊᖏᔪᒻᒪᕆᐅᓪᓗᓂ ᐊᑦᑐᐃᓂᖃᖃᑦᑕᕐᒪᑦ ᐃᓅᓯᕐᒥᒃ, 

ᐃᓅᓯᐅᔪᓄᑦ ᑎᒥᖏᓐᓄᑦ ᓄᓇᕗᒻᒥᐅᓂᑦ. 

ᐃᓚᖏᓐᓄᑦ ᐊᔅᓱᐊᓗᒃ. 

ᑕᐃᒪᐃᒻᒪᑦ, ᐅᖃᖅᑏ, ᐊᐱᕆᔭᕋ ᒥᓂᔅᑕ ᑖᓐᓇ 

ᐊᑐᐊᒐᓕᐊᖑᓯᒪᔪᖅ ᒪᓕᓐᓂᐊᓕᕐᓗᒍ ᑕᕝᕚᑲᒧᑦ 

ᓯᒡᒐᓕᐊᖅᑐᖃᑦᑕᕐᓂᐅᕙᑦᑐᖅ ᒪᓕᒐᖅ ᑕᐃᑲᓂ 

ᒪᐃᖑᑎᓪᓗᒍ ᒪᐃ 31, 2023-ᖑᑎᓪᓗᒍ 

ᐊᑐᐊᒐᓕᐊᖑᓪᓗᓂ ᐊᓚᒃᑲᖅᑕᐅᓚᐅᖅᓯᒪᒻᒪᑦ.  

(ᑐᓵᔨᑎᒍᑦ) ᒥᓂᔅᑕ ᐅᖃᔪᒻᒪᑦ ᒪᓕᒐᕐᓂᑦ 

ᒪᓕᑦᑕᐅᑎᑦᑎᓂᕐᒥᒃ ᐅᖃᐅᓯᖃᕈᓐᓇᓐᖏᒻᒪᒡᒎᖅ 

“ᐃᓪᓗᖃᖅᑎᐅᔪᓂᒃ. ᐋᓐᓂᐊᖅᑕᐃᓕᓕᕆᔨᒃᑯᒡᒎᖅ 

ᐱᓕᕆᐊᖏᑕ ᓯᓚᑖᓃᒻᒪᑦ.”  

 

ᐅᖃᖅᑏ, ᓄᓇᕗᒻᒥ ᒪᓕᒐᕐᔪᐊᖓᑦ 

ᓇᓗᓇᐃᖅᓯᒪᒻᒪᑦ ᐊᑐᐊᒐᖓᓂᒃ 

ᐋᓐᓂᐊᖅᑕᐃᓕᓕᕆᔨᒃᑯᑦ ᑲᒪᔨᐅᒋᐊᖃᕐᖓᑕ 

ᓱᐴᖅᑐᓂᕐᒧᑦ ᑕᕝᕚᑲᓄᓪᓗ ᒪᓕᒐᕐᔪᐊᖓᓂᒃ, 

ᓈᓴᐅᑎᓕᒃ 24 ᓇᓗᓇᐃᖅᓯᒪᒻᒪᑦ ᒐᕙᒪᒃᑯᓐᓄᑦ 

ᑮᓇᐅᔭᖃᖅᑎᑕᐅᔪᓂᑦ ᐃᓪᓗᓂᒃ 

ᓯᒡᒐᓕᐊᖅᑐᖅᑐᖃᕆᐊᖃᓐᖏᒻᒪᑦ.  

 

ᒥᓂᔅᑕ ᑖᒃᑯᐊ ᐅᖃᐅᓯᕆᔪᔭᖏᑦ 

ᓇᓗᓇᐃᑦᑎᐊᒃᑲᓐᓂᕈᓐᓇᖅᑲᐃᑦ, ᖃᓄᕐᓗ 

ᐱᓕᕆᕕᖓ ᒪᓕᒐᕐᓂᒃ ᒪᓕᑦᑕᐅᑎᑦᑎᓂᐊᕐᒪᖔᑦ 

ᑖᒃᑯᓂᖓ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. 

ᒪ’ᓈᖅᖢᒍᓪᓗ ᒪᓕᒐᓕᐅᖅᑎᐅᖃᑎᒐ 

ᐊᐱᖅᓲᑎᖃᕐᒪᑦ ᑕᒪᑐᒥᖓ. ᑕᒪᒃᑯᐊ 

ᐊᑐᖅᑕᐅᓂᕆᔭᖏᑦ ᐳᓗᐊᑦᑎᔭᑦ 

ᑕᕝᕚᑭᐅᓂᕋᖅᑕᖏᑦ ᐃᓱᒫᓗᓐᓇᕐᒪᑕ. ᑕᒪᒃᑯᐊ 

ᓄᓇᕗᒻᒥᐅᑕᐅᖃᑎᕗᑦ ᑕᑯᑉᓗᒋᑦ 70%−ᒦᑦᑐᖅ 16 

ᐅᖓᑖᓄᓪᓗ ᐅᑭᐅᓖᑦ ᑕᕝᕚᑲᒥ ᐊᑐᖅᑕᕐᓂᕋᕐᒪᑕ 

2018−ᖑᑎᖦᖢᒍ. ᑕᒪᓐᓇ ᐃᓱᒫᓗᖕᓇᖅᑐᖅ 

ᐊᑦᑐᐊᓂᖃᕐᔪᐊᖃᖅᖢᓂᓪᓗ ᖃᓄᖅ 

ᐊᔾᔨᒌᓐᖏᑦᑐᓂᒃ ᐋᓐᓂᐊᓕᕈᑕᐅᔫᓪᓗᐊᖅᖢᓂ 

ᐃᓕᖅᑯᓯᖃᕐᒪᑦ.  

 

(ᑐᓵᔨᑎᒍᑦ) ᐅᖃᖅᑏ, ᑖᒃᑯᐊ ᒪᓕᒐᕐᓂᑦ 

ᒪᓕᑦᑕᐅᑎᑦᑎᓂᖅ ᐅᖃᐅᓯᕆᔭᖓᑦ ᒪᓕᒐᕐᓃᓛᒃ, 

ᐅᕙᖓ ᐅᖃᐅᓯᖏᓐᓂᒃ ᑲᑎᒪᑐᐃᓐᓇᓂᕐᒥᒃ 

ᐅᖃᐅᓯᕆᔪᒐᒃᑭᑦ. ᑖᒃᑯᐊ ᓇᒻᒥᓂᖃᖅᑎᐅᔪᐃᑦ 

ᐊᖏᕐᕋᒥ ᐃᓪᓗᓂ ᓇᒻᒥᓂᖃᖅᑎᐅᔪᐃᑦ 

ᐊᑐᖅᑐᐊᕐᕕᐅᖃᑦᑕᖅᑐᐃᑦ ᑕᐃᒃᑯᐊᑐᐊᖅ ᒪᓕᒐᕐᓂᒃ 

ᒪᓕᑦᑕᐅᑎᑦᑎᑎᒐᓱᓐᖏᑕᕋᓗᐊᒃᑲ. ᑲᒪᒋᔭᖏᑕ 

ᐃᓚᖓᓃᒻᒪᑦ ᓇᒻᒥᓂᖅ ᐃᓪᓗᖃᖅᑐᐃᑦ 

ᐊᑐᖅᑐᐊᑎᑦᑎᓲᑦ 

ᑲᒪᒋᒋᐊᖃᓲᖏᑕ ᐃᓚᒋᒻᒪᒋᑦ. ᐊᒻᒪᑦᑕᐅᖅ, 

ᐋᓐᓂᐊᖅᑕᐃᓕᓕᕆᔨᒃᑯᓪᓗ ᐊᓯᖔᖏᓐᓂᑦᑕᐅᖅ 

ᑲᒪᒋᐊᖃᓲᖑᒋᓪᓗᑎᒃ.  

 

ᑕᕝᕙᓂ ᐱᕙᓪᓕᐊᑎᑦᑎᒐᓱᐊᖅᑐᒍᑦ ᑳᓐᑐᕌᒃᑦ−ᒥ 

ᐱᒐᓱᐊᕋᔅᓴᒥᒃ ᓴᖅᑭᖅᓯᕙᓪᓕᐊᓪᓗᑕ 

ᖃᐅᔨᓴᕋᔭᖅᑐᒥᒃ ᐋᖅᑭᑦᑎᕆᒐᔭᖅᑐᒥᒃ ᖃᓄᖅ 

ᑕᕝᕚᑲᓄᑦ ᒪᓕᒐᕐᓂᒃ ᒪᓕᑦᑐᖃᑦᑎᐊᕈᓐᓇᕐᒪᖔᖅ 

ᓄᓇᕗᒻᒥ. ᑖᓐᓇ ᐱᓕᕆᐊᖑᓚᐅᖅᑎᓪᓗᒍ 

ᒪᓕᒐᕐᓂᒃ ᒪᓕᑦᑕᐅᑎᑦᑎᓂᕐᒥᒃ 

ᐅᖃᐅᓯᖃᒃᑲᓐᓂᕈᓐᓇᓛᖅᑐᖓ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᑖᓐᓇ ᖃᐅᔨᒋᐊᖅᑕᐅᒃᑲᓐᓂᕐᓂᐊᕐᓂᕆᔭᖓᑦ 

ᕿᒥᕐᕈᔭᐅᓗᓂᓗ ᓂᕆᐅᒍᑎᒋᑦᑎᐊᕐᓂᐊᕐᒥᔭᕋ.  

 

ᑕᐃᒪᓕ, ᐅᖃᖅᑏ, ᑕᐃᑲᓂ ᑭᐅᓚᐅᖅᓯᒪᒻᒥᒻᒪᑦ 

ᐊᐱᖅᓱᖅᑐᒍ ᕖᕝᕗᐊᕆ 23−ᖑᑎᓪᓗᒍ ᐊᕐᕌᓂ. 

ᒥᓂᔅᑕ ᐊᐱᖅᓱᖅᑐᒍ ᑭᐅᔾᔪᑎᒋᓚᐅᖅᓯᒪᒻᒪᒍ 73% 

ᓇᔾᔨᔪᐃᑦ ᓄᓇᕗᒻᒥ ᓯᒡᒐᓕᐊᖅᑐᖃᑦᑕᖅᑐᑦ 

ᒥᑭᓪᓕᕚᓪᓕᖅ ᐱᒻᒪᕆᐅᓂᖓᓂᒃ 

ᒥᑭᓪᓕᕚᓪᓕᕆᐊᖃᕐᓂᖓᓂᒃ ᑖᓐᓇ 

ᖁᑦᑎᓐᓂᕆᔭᖓ ᓈᓴᐅᑎᖓᑦ ᑕᐃᑲᓂᖃᐃ 73%. 

ᑕᐃᒪᓐᓇ ᐅᖃᐅᓯᕆᓚᐅᖅᓯᒪᔭᐃᑦ ᐊᐱᖅᓱᑎᓪᓗᖓ 

ᐊᖏᖃᑎᒋᓪᓚᕆᔅᓯᒪᒋᒃᑭᑦ 

ᑲᑕᑉᐹᓪᓕᕆᐊᖃᓪᓚᕆᓐᓂᖓᓂᒃ ᐱᕚᓪᓕᕐᓗᓂ.  

 

ᑭᓯᐊᓂ, ᒥᓂᔅᑕ ᐊᖏᖃᑎᖃᕈᓐᓇᕈᓂᓘᓐᓃᑦ ᐃᓛᒃ 

ᐊᖏᖃᑎᒌᒍᓐᓇᖅᑰᕋᓐᓄᑦ ᑕᒪᓐᓇ ᐊᖑᑏᑦ 

ᓄᓇᕗᒻᒥ ᑕᒪᒃᑯᐊᑦᑕᐅᖅ ᓯᒡᒐᓕᐊᖅᑐᖃᑦᑕᖅᑐᐃᑦ 

ᐱᔾᔪᑎᒋᓪᓗᒋᑦ. ᐱᓗᐊᖅᑐᒥᓪᓗ 

ᓯᒡᒐᓕᐊᖅᑐᖃᑦᑕᕐᓂᖅ ᑕᒪᓐᓇ ᖁᑦᑎᓂᖓ 

ᐊᖑᑎᓄᓪᓗ ᐊᕐᓇᓄᓪᓗ ᓄᓇᕗᒻᒥ ᐃᒻᒪᖃ 

ᓈᓴᐅᑎᖏᑎᒍᓂᓛᒃ ᑕᑯᔅᓴᒃᑯᑦ 

ᐊᔾᔨᒌᓪᓚᕆᐅᖅᑰᔫᔮᕐᖓᑕ. ᑖᓐᓇ ᓇᔾᔨᔪᖅ ᐊᕐᓇᖅ 

ᓯᒡᒐᓕᐊᖅᑐᕈᓐᓇᓐᖏᑦᑑᒐᓗᐊᖅ ᐊᐃᑉᐸᖓ ᐊᖑᑎ 

ᓯᒡᒐᓕᐊᖅᑐᕈᓐᓇᑎᓪᓗᒍ ᑕᐃᒪᓐᓇ ᑕᕝᕙᓂ 

ᑲᑎᓐᖓᑎᓪᓗᒋᒃ 

ᐊᑦᑐᐃᓂᖃᔅᓴᐃᓐᓇᕐᓂᐅᓴᑐᐃᓐᓇᕐᖓ ᓇᔾᔨᐊᖑᔪᒥᒃ.  

 

ᑕᐃᒪᐃᓐᓂᑯᖓᓄᑦ ᒥᓂᔅᑕ ᓇᓗᓇᐃᖅᓯᒍᓐᓇᖅᐹ 

ᐃᒫᖃᐃ (ᑐᓵᔨᑎᒍᑦ) ᖃᓄᖅ ᒥᓂᔅᑕ ᐅᖃᕈᓐᓇᖅᐸ 

ᖃᓄᐃᑦᑐᖅ ᑕᕝᕚᑲ ᐱᔾᔭᐃᔭᕈᓐᓇᓂᕐᒧᑦ 

ᐱᓕᕆᕝᕕᖓᑕ ᑕᐅᑐᓐᓂᖅᓴᐅᓗᑎᑦ ᐊᖑᑎᓂᑦ 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓱᐴᖅᑐᐸᑦᑐᓂᑦ ᐊᕐᓇᓂᓪᓗ ᓇᔾᔨᒻᒪᖔᑕᓘᓐᓃᑦ 

ᐋᒡᒐᓘᓐᓃᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ) ᐋᓐᓂᐊᖅᑐᓕᕆᓂᕐᒧᑦ 

ᒥᓂᔅᑕ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. 

ᒪ’ᓈᖅᖢᒍᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ. 

(ᑐᓵᔨᑎᒍᑦ) ᑖᑉᑯᐊ ᐱᔪᓐᓇᖅᑎᒋᓂᖓ 

ᐊᑐᐃᓐᓇᐅᒍᓐᓇᖅᑎᒋᓂᖏᑕᓗ 

ᐃᑲᔪᖅᑐᐃᒍᑎᐅᒍᓐᓇᖅᑐᑦ ᓄᖅᑲᕈᒪᔪᓄᑦ 

ᐊᑐᐃᓐᓇᐅᑦᓯᐊᖅᑐᑦ ᑭᒃᑯᓕᒫᓄᑦ ᓄᓇᕗᒻᒥ. 

ᐊᖑᑕᐅᑉᐸᑕ ᐊᕐᓇᐅᒃᐸᑕ, ᐊᕐᓇᐃᑦ 

ᓇᔾᔨᑉᐸᑕᓘᓐᓃᑦ ᖃᓄᕐᓘᓐᓃᑦ. ᐊᑕᐅᓯᐅᓐᖏᑦᑐᖅ 

ᐃᑲᔪᖅᑐᐃᕈᒍᑦᓴᖃᐅᖅᐳᖅ. ᐃᓄᓕᕐᓂᕐᒧᑦ ᐊᒻᒪᓗ 

ᐅᖃᓘᑎᒃᑯᑦ ᐊᑭᖃᓐᖏᑦᑐᒥᒃ ᖃᕆᑕᐅᔭᒃᑯᓪᓗ 

ᐱᑕᖃᕐᒥᔪᖅ, ᐊᒻᒪᓗ ᑯᑦᓱᐃᑦ ᓄᖅᑲᕈᑎᐅᔪᓐᓇᕐᒥᔪᑦ 

ᐊᑐᐃᓐᓇᐅᒻᒥᔪᑦ ᐊᒻᒪ ᐃᓕᓴᐅᑎᖃᕈᓘᔭᕆᓪᓗᑕ.  

 

ᐅᖃᖅᑎᑦᓯᔩ, ᑖᓐᓇ ᒪᓕᒐᓕᐅᖅᑎ 

ᐅᖃᐅᓯᖃᑲᐃᓐᓇᒥᒻᒪᑦ, ᐊᐃᑦᑖᖑᒐᓗᐊᖅ ᓈᓴᐅᑏᑦ 

ᐊᒥᓲᓂᖏᑦ ᓱᐴᖅᑐᐸᑦᑐᑦ ᐱᑉᓗᒋᑦ ᑭᓯᐊᓂ 

ᖃᐅᔨᒪᕗᒍᑦ 7 ᖁᓕᐅᔪᓂᑦ ᓱᐴᖅᑐᖅᐸᑦᑐᑦ 

ᓄᖅᑲᕈᒪᔫᒐᓗᐊᑦ. ᑕᒫᓂ 30−ᕌᖅᑎᓗᐊᕐᓗᒍᖅᑲᐃ 

ᓄᖅᑲᒐᓱᒍᓐᓇᖅᑐᑦ ᓄᖅᑲᓪᓚᕆᓚᐅᓐᖏᓐᓂᕐᒥᓂᒃ. 

ᐊᒻᒪᓗ ᐃᓱᐊᖅᓴᐅᑏᑦ ᐃᓅᓯᓕᕆᔨᒧᓪᓘᓐᓃᑦ 

ᐃᑲᔪᖅᑕᐅᓃᑦ ᐱᕚᓪᓕᕈᑎᐅᒃᑲᓐᓂᕈᓐᓇᖅᑐᑎᑦ.  

 

ᐃᓇᑉᐸᕗᑦ ᓄᓇᕗᒻᒥᐅᑦ ᓱᐴᖅᑐᓲᖑᒍᕕᑦ 

ᓄᖅᑲᕈᒪᒍᕕᑦ ᐃᑲᔪᖅᑐᐃᒐᓱᓐᓂᐊᕈᒪᕗᒍᑦ. 

ᓄᖅᑲᕋᓱᓪᓗᑎᑦ ᑲᔪᓯᑦᓯᐊᓚᐅᓐᖏᒃᑲᓗᐊᕐᓗᑎᑦ 

ᓯᕗᓪᓕᕐᒥᒃ, ᑲᔪᓯᒐᓱᑐᐃᓐᓇᕆᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ, 

ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᑖᓐᓇ ᑭᐅᔾᔪᑎᒋᔭᐃᑦ. ᑕᕝᕗᖓ ᐃᓛᒃ 

ᓯᒡᒐᓕᐊᖅᑐᕐᓂᖅ ᑕᒪᓐᓇ ᐊᒥᓱᕐᔪᐊᕌᓗᓐᓂᒃ 

ᓱᕈᓯᕐᓂᒃ ᒪᒃᑯᒃᑐᓂᑦ ᐅᕙᑦᑎᓐᓂᒃ ᐊᕐᓇᓂᒃ 

ᐊᖑᑎᓂᓪᓗ ᐅᖃᑦᑎᐊᒻᒪᕆᓪᓗᒍ ᐋᓐᓃᓯᒪᓕᕐᒪᑦ. 

ᐋᓐᓂᐊᖅᑖᕈᑕᐅᓪᓚᕆᖃᑦᑕᓯᐅᖑᓪᓗᓂᓗ. 

ᑕᐃᒪᐃᓐᓂᑯᖓᓄᑦ ᐊᑏ, ᐃᑲᔪᕈᑎᔅᓴᐃᑦ 

ᐊᑐᐃᓐᓇᐅᒪᑎᑕᐅᒻᒪᑕ ᐱᔪᒪᑐᐊᕈᔅᓯ ᑭᓯᐊᓂᐅᒻᒪᑦ 

ᑭᓇ ᐃᓄᒃ ᓄᖅᑲᕈᒪᓂᕐᒥᒃ.  

 

ᑭᓯᐊᓂᓕ ᐅᖃᕆᐊᒃᑲᓐᓂᕈᒪᕗᖓ ᐅᖃᖅᑏ, 

(ᑐᓵᔨᑎᒍᑦ) ᑕᕝᕚᑲᒧᑦᓱᐴᖅᑐᕐᓂᕐᒧᓪᓗ ᒪᓕᒐᖅ, 

ᒥᓂᔅᑕ ᑎᒃᑯᐊᖅᓯᒍᓐᓇᖅᐳᖅ ᑲᔪᓯᒃᑲᐃᓂᐊᖅᑐᒥᒃ 

ᒪᓕᒐᕐᒥᒃ.  

 

ᑖᒃᑯᐊ ᐊᑐᓕᖅᑎᑦᓯᕙᑦᑐᑦ ᑖᒃᑯᐊ ᐃᓪᓗᖃᖅᑐᑦ 

ᖃᐅᔨᒪᖁᓪᓗᒋᑦ ᒪᓕᒋᐊᓕᖏᓐᓂᒃ ᐊᒻᒪ 

ᐃᒡᓗᖁᑎᖃᖅᑐᑦ ᒪᓕᖁᑉᓗᒋᑦ ᒪᓕᒐᕐᒥᒃ. 

ᐅᖃᐅᓯᐅᔪᒻᒪᑦ ᕖᕝᕗᐊᕆ 28−ᒥ, ᐊᒥᓱᑦ 

ᓱᐳᖅᑐᐸᑦᑐᑦ, ᓱᐴᖅᑐᖅᐸᓚᐅᕐᒪᑕ ᐃᓕᓴᕐᕕᐅᑉ 

ᓯᓚᑖᓂ ᓱᐴᖅᑐᕐᕕᐅᒋᐊᖃᓐᖏᑦᑐᓂᒃ. ᑕᒪᓐᓇ 

ᑲᒪᒋᔭᐅᑦᓴᕆᐊᖃᕐᒥᔪᖅ ᐊᑐᓕᖅᑎᑕᐅᓗᓂ 

ᐃᓅᓱᒃᑐᑦ ᓱᐴᖅᑐᖅᐸᖁᓐᖏᓪᓗᒋᑦ.  

 

ᒥᓂᔅᑕᐅᔪᖅ ᑐᓴᖅᑎᑦᓯᒍᓐᓇᖅᐹ ᑭᓱᒥᒃ 

ᐃᓱᒪᒃᓴᖅᓯᐅᖅᓯᒪᕙ ᑎᒃᑯᐊᖅᓯᔭᕆᐊᖃᕐᓂᕐᒥᒃ 

ᐊᑐᓕᖅᑎᑦᓯᕙᓐᓂᐊᖅᑐᓂᒃ ᑕᕝᕚᑲᒧᑦ ᓱᐴᖅᑐᓂᕐᒧᑦ 

ᒪᓕᒐᕐᒥᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ) ᐋᓐᓂᐊᖅᑐᓕᕆᓂᕐᒧᑦ 

ᒥᓂᔅᑕ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᖢᒍᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ. 

(ᑐᓵᔨᑎᒍᑦ) ᒫᓐᓇᐅᔪᖅ ᐅᖃᖅᑲᐅᒐᒪ ᐅᐊᑦᑎᐊᖅ 

ᑳᓐᑐᕋᒃᑦ−ᑎᒥᒃ ᐋᖅᑮᖁᔨᓂᐊᕋᑉᑕ ᑕᕝᕚᑲᒥᒃ 

ᒪᓕᑦᓯᐊᓂᕐᒧᑦ ᐱᓕᕆᐊᒃᓴᐅᓂᐊᖅᑐᒥᒃ. ᑭᖑᓂᐊᒍᑦ 

ᐃᓕᓴᐅᑎᖃᓛᖅᑐᖅ ᑕᒪᑐᒧᖓ ᐋᓐᓂᐊᖅᑐᓕᕆᔨ 

ᑲᒪᔨᖏᖕᓂᒃ. ᐊᕙᑎᓕᐅᔪᓂᓪᓗ. ᑖᒃᑯᐊ 

ᑲᒪᔨᐅᓲᖑᖕᒪᑕ ᓂᐅᕕᕐᕕᐅᔪᓂᒃ. ᑕᕝᕚᑲᓂᑦ 

ᑲᒪᓲᖑᔪᑦ ᓂᐅᕕᐊᑦᓴᖃᖅᐸᑦᑐᓂᑦ ᒪᓕᒐᓕᐊᕐᒪᖔᑕ 

ᒪᓕᒐᕐᓂᒃ.  

ᓄᓇᕗᒻᒥᐅᑦ ᑕᑯᒃᑲᓐᓂᕈᒪᔪᑦ ᑲᒪᖃᑦᑕᑐᑦᓴᓂᒃ 

ᓴᖅᑭᓚᐅᖅᓯᒪᒻᒪᑦ ᐱᖁᔭᖅ ᑲᒪᒋᔭᐅᑎᓪᓗᒍ. ᐊᒻᒪ 

ᐱᐊᓂᒃᑕᐅᒃᐸᑦ ᐃᓕᓴᐅᑎᐅᔪᖅ ᑕᕝᕚᑲᐅᑉ ᒥᑦᓵᓄᑦ 

ᐅᓐᓂᖅᓯᐅᕈᑎᑦᓴᑲᓐᓂᕐᓂᒃ ᓄᐃᑦᓯᒍᓐᓇᓛᖅᑐᒍᑦ. 

ᒫᓐᓇ ᓇᓗᓇᑐᐃᓐᓇᖅᑐᖅ ᑕᒪᓐᓇ 

ᐊᑐᓕᖅᑎᑕᐅᕙᓐᓂᖓ ᒐᕙᒪᒃᑯᓐᓄᑦ 

ᑲᒪᒋᔭᐅᓇᔭᖅᐹ ᑳᓐᑐᕌᒃᑎᐅᔪᓄᓪᓘᓐᓃᑦ. ᑖᓐᓇ 

ᐃᓱᒪᓕᐅᕈᑕᐅᔭᕆᐊᖃᓛᖅᑐᖅ ᐃᑲᓂᒃᑲᓐᓂᖅ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᓯᓈ, ᒥᔅ ᐳᕉᔅᑐ. 

 

ᐊᐱᖅᑯᑦ 774 - 6(2): ᑎᑎᕋᖅᑕᐅᒋᐊᕐᖓᖅᑐᖅ  

ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑦ 

(ᐳᕉᔅᑐ) 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 

ᐊᐱᖅᑯᑎᒐ ᐊᕙᑎᓕᕆᓂᕐᒧᑦ ᒥᓂᔅᑕᖓᓐᓄᑦ.  

 

ᐊᐱᖅᑯᑎᒋᔪᔭᓐᓄᑦ ᐅᑭᐊᒃᓵᖅ ᑖᓐᓇ ᓄᓇᒥᒃ 

ᐊᑐᕐᓂᕐᒧᑦ ᐸᕐᓇᐅᑎᐅᔪᖅ ᑖᓐᓇ 

ᑭᐅᔾᔭᐅᔾᔪᑎᒋᓚᐅᖅᑕᖓᓄᓪᓗ ᑯᕋᐃᒡ ᓯᒪᐃᓚᒃ 

ᐊᐱᖅᑯᑎᒋᓚᐅᖅᑖᓄᑦ ᐃᖏᕐᕋᔪᓕᕆᔨᒃᑯᓐᓄᑦ.  

 

ᐅᖃᖅᑎᑦᑎᔩ, ᐅᑭᐅᑦ ᖁᓕᐅᓐᖏᓱᖓᑲᓴᓕᖅᑐᑦ 

ᐸᕐᓇᐃᔨᒃᑯᓐᓄᑦ ᑐᓂᔭᐅᓚᐅᖅᓯᒪᔪᑦ. 

ᐸᕐᓇᐃᔨᒃᑯᓐᓄᑦ ᑐᓂᔭᐅᓚᐅᖅᓯᒪᔪᑦ ᓄᓇᕗᑦ 

ᒐᕙᒪᒃᑯᖏᓐᓄᑦ, ᑐᓐᖓᕕᒃᑯᓐᓄᑦ, ᒐᕙᒪᑐᖃᒃᑯᓐᓄᑦ 

ᕿᒥᕐᕈᔭᐅᓂᐊᕐᒪᑦ. 

 

ᖃᓄᐃᓕᖓᓕᕐᒪᖔᖅ ᑖᓐᓇ ᑲᒪᒋᔭᐅᕙᓪᓕᐊᓂᖓ 

ᐊᒃᑑᕝᕙᒥ ᑭᐅᔪᕗᖅ, ᐃᓪᓗᒥ ᐅᖃᔪᕗᖅ 

ᓄᓇᕗᒻᒥᐅᓄᓪᓗ ᐃᓱᒪᑦᓴᖅᓯᐅᓕᕋᒥᒎᖅ 

ᐸᕐᓇᐅᑎᒥᒃ ᒐᕙᒪᑐᖃᒃᑯᓐᓂᓪᓗ, 

ᑐᓐᖓᕕᒃᑯᓐᓂᓪᓗ ᐅᖃᖃᑎᖃᕐᓂᐊᖅᑐᖅ ᐊᕐᕌᒍᒥᒃ 

ᓄᑖᕐᒥᒃ. 

 

ᐅᖃᖅᑎᑦᑎᔩ, ᐅᐱᕐᖓᑦᓴᖅᐸᓪᓕᐊᒻᒪᕆᓕᖅᐳᖅ 

ᒥᓂᔅᑕ ᑐᓴᖅᑎᑦᓯᓪᓗᐊᑲᓪᓚᒍᓐᓇᖅᐹ ᑕᒪᓐᓇ 

ᕿᒥᕐᕈᓂᐅᓯᒪᔪᖅ ᓇᒦᓕᕐᒪᖔᑦ? ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, 

ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᖅᐸᕋ 

ᒪᓕᒐᓕᐅᖅᑎ ᐊᐱᖅᑯᑎᐊᓄᑦ. ᐅᖃᖅᑎᑦᓯᔩ, 

ᐊᑐᓕᖁᔭᐅᓯᒪᔪᖅ ᐸᕐᓇᐃᔨᒃᑯᓐᓄᑦ ᐸᕐᓇᐅᑎ 

ᐱᓪᓗᒍ, ᐱᓕᕆᕝᕕᕗᑦ ᑲᑎᒪᖃᑎᖃᖅᓯᒪᓕᖅᐳᒍᑦ 

ᒐᕙᒪᒃᑯᑦ ᑎᒥᖁᑎᖏᓐᓂᒃ ᑲᑎᒪᔨᐊᓛᖑᔪᓂᒃ. 

ᒐᕙᒪᒃᑯᑦ ᑎᒥᖁᑎᓕᒫᖏᑦ ᑖᒃᑯᐊ ᒐᕙᒪᑦᑕ 

ᓇᓗᓇᐃᖅᓯᒍᒫᕐᓂᐊᕐᓗᑎᒃ ᐃᓱᒫᓘᑕᐅᔪᓂᒃ 2021-

ᒥ ᐸᕐᓇᐃᔨᒃᑯᓐᓄᑦ ᐊᑐᓕᖁᔭᐅᓚᐅᖅᓯᒪᔪᒥᒃ. 

 

ᐱᓕᕆᕝᕕᕗᑦ ᑲᑎᒪᖃᑎᖃᖅᓯᒪᓕᖅᐳᒍᑦ 

ᑐᓐᖓᕕᒃᑯᓐᓂᓪᓗ ᐃᓚᒋᓪᓗᒋᑦ ᒐᕙᒪᑐᖃᒃᑯᑦ. 

ᓇᒻᒥᓂᕐᓗ ᐃᑦᓯᕙᖃᑎᒋᓯᒪᑉᓗᒍ ᐊᖓᔪᖅᑳᖓᑦ 

ᓄᓇᕗᑦ ᑐᓐᖓᕕᒃᑯᑦ. ᑲᑎᖃᑎᒋᓪᓗᒍ ᑖᓐᓇᓗ 

ᐸᕐᓇᐅᑎ ᐱᓪᓗᒍ, ᕿᒥᕐᕈᕙᓪᓕᐊᕗᒍᑦ ᓱᓕ 

ᐅᖃᖃᑎᒌᑉᐸᓪᓕᐊᑎᓪᓗᑕ. ᒐᕙᒪᒃᑯᓪᓗ 

ᐃᓱᒪᓕᐅᖅᓯᒪᒍᓐᓇᑦᓯᐊᓕᓛᖅᐳᒍᑦ ᐅᐱᕐᖔᖃᐃ 

ᐊᐅᔭᓕᕋᑖᖅ ᐊᕐᕌᒍᕆᔭᑦᑎᓐᓂ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 

ᒥᓂᔅᑕ ᓂᕆᐅᓪᓚᕆᓐᓂᐊᖅᐳᖓ 

ᑐᓴᒃᑲᓐᓂᕈᒪᓛᕐᓗᒍ ᑭᖑᓪᓕᕐᒥᒃ ᐃᑦᓯᕙᓛᓕᕈᑦᑕ.  

 

ᒥᓂᔅᑕ ᖃᐅᔨᒪᒻᒪᑦ ᑖᓐᓇ ᐅᖃᖃᑎᒌᓐᓂᖅ ᓄᓇᒥ 

ᐸᕐᓇᐅᑎᒧᒃ ᐱᔭᕆᑐᓂᖓ 

ᐃᑉᐱᒋᓪᓗᒍ ᐊᖏᔫᓂᖓᓗ.  

 

ᖃᒪᓂ’ᑐᐊᕐᒥ ᒪᓕᒐᓕᐅᖅᑎᐅᖃᑎᒐ ᐅᖃᐅᓯᖃᕐᒪᑦ 

ᐊᑦᑐᖅᑕᐅᓂᕆᓂᐊᖅᑕᖓᓂᒃ. ᖃᓄᖅ 

ᐱᕙᓪᓕᐊᒍᓐᓇᓂᐊᕐᒪᖔᑕ ᑭᓱᒃᓴᐅᔪᓐᓇᖅᑐᓂᒃ 

ᑮᓇᐅᔭᓕᐅᕈᑎᑦᓴᖃᑦᓴᐃᓐᓇᖁᑉᓗᒍ. 

ᐅᔭᕋᓐᓂᐊᕐᓂᕐᒧᑦ ᒥᓂᔅᑕ ᐅᖃᓚᐅᖅᑐᖅ 

ᐱᓚᐅᒐᓗᐊᖅᑎᓪᓗᒋᒡᒎᖅ ᐸᕐᓇᐅᑎᒥᒃ, 

ᐊᕙᑎᓕᕆᔨᒃᑯᑦ ᓯᕗᓕᐅᖅᓯᓯᒪᕗᑦ. 

 

ᖃᐅᔨᒪᔭᐅᓂᐊᕐᒪᑦ, ᑭᒃᑯᑦ ᑭᖑᓪᓕᖅᐹᒥᒃ 

ᐃᓱᒪᓕᐅᖅᑎᐅᓂᐊᖅᐸᑦ ᓄᓇᕗᑦ ᒐᕙᒪᒃᑯᑦ ᖃᓄᖅ 

ᖃᓄᐃᓕᒋᐊᕈᑎᑦᓴᒧᑦ ᐸᕐᓇᐅᑎᒃᑯᑦ 

ᐸᕐᓇᐅᑎᖓᓂᒃ? ᐊᕙᑎᓕᕆᓂᕐᒧᑦ ᒥᓂᔅᑕ 

ᐅᕝᕙᓗᓐᓃᑦ ᓯᕗᓕᖅᑎᓗᒃᑖᖅ ᒪᓕᑦᑐᒋᑦ 

ᐅᖃᐅᓯᕆᓯᒪᔭᖏᑦ?, ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, 

ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᖅᐸᕋ ᐊᐱᕆᒻᒪᑦ. 

ᐱᖓᓲᒻᒪᑕ ᐊᑎᓕᐅᖅᓯᒪᔪᑦ ᐸᕐᓇᐅᒻᒧᑦ ᑖᒃᑯᐊ 

ᓄᓇᕗᑦ ᑐᓐᖓᕕᒃᑯᑦ, ᒐᕙᒪᑐᖃᒃᑯᑦ, ᐊᒻᒪᓗ 

ᐊᕙᑎᓕᕆᔨᒃᑯᑦ. ᓯᕗᓕᐅᒻᒪᕆᑦᓱᑎᒃ 

ᑭᖑᓪᓕᖅᐹᖅᓯᐅᑎᖓᒃᓂᒃ ᖃᓄᖅ 

ᖃᓄᐃᓕᖓᓂᐊᕐᓂᕐᒥᓂᒃ ᑖᒃᑯᐊ 

ᓯᕗᓕᖅᑎᐅᖃᑎᒃᑲ ᑕᒡᕙ ᐊᖏᕈᑦᑎᒍ 

ᐋᒡᒑᕈᑦᑎᒍᓪᓘᓐᓃᑦ. ᑕᐃᒪᐃᓕᖓᑦᓴᓛᖅᐳᖅ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ 

ᐊᐱᖅᑯᑏᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 

ᖁᔭᓐᓇᒦᒃ, ᒥᓂᔅᑕ. ᐅᖃᖅᑎᑦᓯᔩ, ᐱᔭᕆᑐᔪᑦ 

ᐱᔭᕆᐊᓖᑦ ᐊᑕᖏᖅᑐᒥᒃ ᐸᕐᓇᐅᑎᖃᕐᓂᐊᕈᓂ 

ᓄᓇᒧᑦ, 

ᐊᖏᓛᖑᔪᒥᒃ ᒐᕙᒪᖃᕐᕕᐅᔪᒥᒃ ᐊᔾᔨᒌᓐᖏᑦᑐᓪᓗ 

ᐊᑦᑐᐊᑉᓗᑎᒃ. ᑎᒥᐅᔪᑦ ᐃᓄᐃᑦ ᑎᒥᖁᑎᖏᑦ 

ᑲᒻᐸᓂᐅᔪᓪᓗ ᐅᔭᕋᓐᓂᐊᖅᑏᑦ ᑭᓱᖅᓴᓯᐅᖅᑏᑦ, 

ᓄᓇᓖᓪᓗ ᒐᕙᒪᖏᑦ ᐊᒫᖑᓇᓱᒃᑐᓕᕆᔩᑦ ᑕᒪᕐᒥᒃ 

ᖃᐅᔨᒪᓂᕐᒥᓂᒃ ᓴᖅᑭᑦᓯᓲᖑᖕᒪᑕ ᐱᕙᓪᓕᐊᔭᐅᔪᒧᑦ. 

ᐱᒻᒪᕆᐊᓘᓱᕆᒐᒃᑭᑦ ᑕᒪᒃᑯᐊ ᐱᐅᓯᐅᕙᑦᑐᑦ 

ᓴᖅᑭᔮᑦᓯᐊᕐᓗᑎᒃ.  

 

ᒥᓂᔅᑕ ᐅᖃᕈᓐᓇᖅᐸ ᑖᒻᓇ 

ᓯᕗᓕᖅᑎᐅᖃᑎᖏᓪᓘᓐᓃᑦ ᐅᔭᕋᓐᓂᐊᖅᑎᓄᑦ 

ᐃᓇᑕᐅᒐᓱᑦᓯᒪᒻᒪᖔᑕ ᐊᕙᑎᒥ ᓯᕐᓈᖅᑎᓄᓪᓘᓐᓃᑦ 

ᑭᒃᑯᓄᓪᓘᓐᓃᑦ? ᑭᓱᒥᓪᓘᓐᓃᑦ ᐃᓪᓗᒨᖅᓯᓛᖅᐸ 

ᓴᖅᑭᑎᑦᓯᓛᖅᐸ ᑲᑎᒪᖃᑎᒋᔪᒫᕐᓂᐊᖅᓯᒪᔭᒥᓂᒃ 

ᑲᑎᒪᖃᑎᒋᓯᒪᔭᒥᓂᒃ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕙᑎᓕᕆᓂᕐᒧᑦ, 

ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᑐᓕᖁᔭᐅᓯᒪᔪᖅ 

ᓄᓇᕗᒻᒥ ᐸᕐᓇᐅᑎᐅᔪᖅ 2023-ᒥ ᑖᒻᓇ 

ᐊᖏᓛᖑᓚᖓᖕᒪᑦ ᐸᕐᓇᐅᑎᐅᔪᖅ ᓯᓚᕐᔪᐊᓗᒃᑖᕐᒥ. 

ᐃᓗᓕᖅᑐᒻᒪᕆᓐᓂᐊᖅᓱᓂ ᐱᓪᓚᕆᐅᓪᓗᓂᓗ 

ᖃᓄᖅ ᐃᕕᖅᑎᑕᐅᕙᓪᓕᐊᓂᐊᕐᓂᕆᔭᖓᑦ. 

ᐃᓚᖏᑦ ᓄᓇᑖᕈᑎᐅᓯᒪᔪᒥᒃ ᓄᓇᕗᑦ ᒐᕙᒪᒃᑯᓐᓄᑦ 

ᐸᕐᓇᐅᑎᖃᕆᐊᖃᖅᓯᒪᒻᒪᐃᓛᒃ ᒪᓕᒐᑎᒍᑦ.  

 

ᐃᓱᒪᓕᐅᖅᑐᖃᓚᐅᓐᖏᓐᓂᖓᓂᒃ ᓰᑏᕝᕙ 2023-ᒥ,  

ᓄᓇᕗᒻᒥ ᐸᕐᓇᐃᔨᒃᑯᑦ ᑕᒪᒃᑯᐊ ᐃᓚᐅᖃᑕᐅᔪᓕᒫᑦ 

ᑐᓂᓯᖁᑉᓗᒋᑦ ᐅᖃᐅᓯᕐᒥᓂᒃ ᐃᓱᒫᓘᑎᒻᒥᓂᒃ. ᐊᒻᒪ 

ᐅᓪᓗᓕᐅᖅᑕᐅᓯᒪᓂᖓ ᓰᑏᕝᕙ 20, 2023-

ᖑᓚᐅᖅᓯᒪᔫᒐᓗᐊᖅ. ᑭᐅᔭᐅᕙᓚᐅᕐᒥᒻᒪᑕ 

ᐅᔭᕋᓐᓂᐊᖅᑎᐅᔪᓂᒃ ᑐᓂᔭᐅᔪᓂᒃ 

ᐊᕙᑎᓕᕆᔨᒃᑯᓐᓄᑦ ᐊᒻᒪᓗ ᑖᑦᓱᒧᖓᓗ 

ᑐᓂᔭᐅᓚᐅᕐᒥᔪᖅ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᔨᓂᕐᒧᓪᓗ ᒥᓂᔅᑕᐅᔪᒧᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 775 - 6(2): 

ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ ᐱᔨᑦᑎᕋᐅᑎᑦ 

ᐊᑭᖏᑦ ᒥᑦᑕᕐᕕᖕᓄᑦ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐊᕙᑎᓕᕆᓂᕐᒧᑦ ᒥᓂᔅᑕ ᐅᖃᓚᐅᑲᕋᑖᕐᒪᑦ 

ᐱᕙᓪᓕᐊᔪᓕᕆᓂᕐᒧᑦ ᒥᓂᔅᑕᖓᓂᒃ ᐅᖃᐅᓯᖃᓵᕐᒪᑦ 

ᐊᐱᕆᓂᐊᕋᒃᑯ ᑕᐃᓐᓇ ᒥᓂᔅᑕ.  

 

ᐅᖃᖅᑎᑦᑎᔩ, ᐱᓇᓱᐊᕈᓯᐅᓚᐅᖅᑐᒥᒃ 

ᑲᑎᒪᔨᐅᖃᑎᕗᑦ ᐃᓚᖓᑦ ᑕᒪᒃᑯᐊ 

ᓴᐳᔾᔨᒐᓱᒃᑎᐅᕙᑦᑐᑦ ᒥᑦᑕᕐᕕᑦᑎᓐᓂᒃ ᐊᕐᕕᐊᓂ, 

ᑖᓐᓇ ᐃᖏᕐᕋᔪᓕᕆᓂᕐᒧᑦ ᐅᖃᕈᓐᓇᖅᐹ 

ᑳᓐᑐᕌᒃᑦ−ᖃᓚᐅᕐᒪᑦ ᑕᐃᑲᓂ. ᑖᒃᑯᐊᓗ ᐱᓕᕆᔪᑦᓴᑦ 

ᓄᓇᕗᒻᒦᓐᖔᓐᖏᑦᓱᑎᒃ. ᐊᒻᒪ ᐊᔪᓐᖏᓐᓂᖃᕐᓂᕐᒥᒃ 

ᒪᓕᑦᑐᒍ ᐃᖅᑲᓇᐃᔭᕆᐊᖃᓚᐅᕐᒪᑕ. ᐅᖃᖅᑎᑦᑎᔩ, 

ᑲᖏᖅᓯᓂᕐᒨᕈᓘᔭᖃᑦᑕᖅᓯᒪᒐᒪ 

ᐊᕐᕕᐊᓚᐅᖅᐸᑦᓱᖓ ᑕᑯᕙᒻᒥᒐᑉᑭᑦ.  

 

ᖃᐅᔨᓯᒪᔭᒃᑯᑦ ᒥᑦᓴᐅᓴᖅᓯᒪᔭᒃᑯᑦ ᑖᒃᑯᐊ 

ᒐᕙᒪᒃᑯᓐᓂ ᓂᕆᔾᔪᓯᐊᖅᑖᖅᑎᖃᑦᑕᕈᑦᑎᒍᑦ 

ᐱᖃᑦᑕᑐᑦᓴᐅᔫᒐᓗᐊᑦ ᑐᔪᕐᒥᕕᖕᒥ $500 

ᐅᓪᓗᑕᒫᑦᓯᐊᑦ. ᐅᓪᓗᑦ 30−ᖑᒃᐸᑦ $15,000 

ᑐᔪᕐᒥᕕᒻᒦᓐᓂᕈᑎᑦ ᑕᖅᑭᑕᒫᑦᓯᐊᖅ. ᒥᓂᔅᑕ 

ᐅᖃᕈᓐᓇᖅᐹ, ᖃᓪᓗᓂᖔᕐᓂᕋᐃᓚᐅᕐᒪᑦ, ᑕᕝᕙ 

$4,000 ᖃᖓᑦᑕᐅᓯᕆᐊᖅᓱᑎᑦ ᑲᖏᖅᓯᓂᕐᒥ 

ᕕᓂᐱᒡᒧᑦ ᑕᖅᑭᑕᒫᑦ. ᑐᑭᓯᑉᓗᒍ $19,000 

ᑕᖅᑭᑕᒫᑦ $228,000 ᐊᕐᕌᒍᒧᑦ. 

 

ᐊᐱᖅᑯᑎᒐ ᒥᓂᔅᑕᒧᑦ, ᑕᖅᑭᑕᒫᑦ ᐊᕐᕌᒍᒥᓗ 

ᖃᑦᓯᑐᓲᖑᕙ ᐸᓖᓯᖃᕐᓂᐊᕐᓗᓂ 

ᑳᓐᑐᕌᒃᑦ−ᑕᐅᓯᒪᔪᓂᑦ ᒥᑦᑕᕐᕕᒻᒥ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ 

ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ 

ᐊᐅᓚᑦᑎᔾᔪᑎᐅᖕᒪᑦ ᑖᒃᑯᐊ ᑕᐃᒪᐃᑦᑐᓂᒃ 

ᑐᓴᒐᒃᓴᓂᒃ ᐱᓯᒪᓐᖏᑦᑐᖓ ᐱᓯᒪᒋᐊᑐᓐᖏᓐᓇᒪ. 

ᑖᓐᓇ ᐱᓕᕆᕕᐅᓪᓗ ᐱᓕᕆᐊᕆᒻᒪᒍ 

ᐱᓕᕆᕕᕗᓪᓗ ᑖᒃᑯᐊ ᓇᓗᓇᐃᖅᓯᓯᒪᔪᑦ ᑖᒃᑯᐊ 

ᑳᓐᑐᕌᒃᑦ−ᒐᒃᓴᓂᒎᖅ ᓴᖅᑭᑦᑎᓐᓂᐊᕐᒪᑕ 

ᐊᔾᔨᒌᓐᖏᑦᑐᓂᑦ ᐃᓇᒃᑎᔾᔪᑎᓂᒃ 

ᓇᓖᕌᕈᑎᖃᕐᓗᑎᒃ. ᓈᓴᐅᓯᕆᔨᑦᑎᐊᕙᐅᓐᖏᓐᓇᒪ 

ᑖᑦᓱᑐᓇᖅ ᑖᒃᑯᓂᖓ ᐅᖃᐅᓯᖃᔾᔮᓐᖏᓚᖓ 

ᖃᑦᑎᕌᕐᒪᖔᑕ ᑕᖅᑭᑕᒫᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓚᒋᐊᕈᑎᑦ ᓯᕗᓪᓕᖅᐹᖅ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᐊᑲᐅᓐᖏᓕᐅᕈᑎᖃᓐᖏᑦᑐᖅ ᐋᓐᓂᐊᓯᐅᑏᑦ 

ᑎᑭᖃᑦᑕᖅᑐᑦ ᖃᔅᓯᕌᕐᒪᖔᑕ ᑭᓯᐊᓂ 

ᐊᐅᓚᑦᑎᔾᔪᑎᐅᖕᒪᑦ ᐱᓕᕆᕕᖓ ᑖᒃᑯᓂᖓ 

ᖃᓄᐃᒻᒪᒃᑭᐊᕐᖓᐃ ᒥᓂᔅᑕ ᖃᓄᐃᒻᒪᑦ 

ᓂᓪᓕᕈᓐᓇᓐᖏᓚᑦ ᖃᑦᑎᕌᕐᒪᖔᑕ ᑲᖏᖅᖠᓂᕐᒥ 

ᓇᐅᑦᑎᖅᓱᖅᑎᖃᐅᕐᒪᑦ ᐅᐊᑦᓯᔨᖃᕐᓂᖅ. 

ᐅᑎᕐᕕᐅᔪᒥᓇᕐᓂᐊᖅᐳᖅ ᑖᒃᑯᐊ 

ᖃᐅᔨᔪᓐᓇᕐᓂᐊᕋᑦᑎᒍᑦ ᖃᑦᑎᕌᖃᑦᑕᕐᒪᖔᑕ. 

ᑕᐃᑰᓇ ᐊᖅᑯᓵᕌᖓᒪ ᑕᐃᓐᓇ ᐅᐊᔅᓯᔨ ᓄᑖᖅ 

ᐊᓯᐊᓂᒃ ᐊᓯᐊᒍᓪᓕ 

ᐅᐊᔅᓯᔨᖃᕆᐊᑐᖃᑦᑕᓚᐅᓐᖏᑦᑑᒐᓗᐊᖅ.  

 

ᐱᖃᑖ ᐊᐱᖅᑯᑎᒐ ᑕᐃᒃᑯᐊ ᐅᐊᑦᓯᔨᖃᓕᕐᒪᑕ 

ᑲᖏᖅᖠᓂᕐᒥ ᑖᒃᑯᐊ ᐊᓯᐊᒍᑦ ᑕᐃᒪᓐᓇ 

ᐅᐊᔅᓯᔨᖃᓐᖏᒃᑲᓗᐊᖅᐸᑦ ᖃᓄᐃᒃᓴᓐᖏᓪᓗᑎᒃ 

ᐱᖃᓐᓇᕇᒃ ᐃᓛᒃ, ᑲᖏᖅᖠᓂᖅ ᓯᓚᑖᓃᑦᑐᑦ 

ᐱᑦᑎᐊᕐᒪᑕ. ᖃᓄᕐᓕ ᑭᒡᓕᖃᕐᒪᑕ ᖃᖓᒃᑯᑦ 

ᐅᐊᔅᓯᔨᖃᓕᕆᐊᖃᖅᐸᑦ ᒥᑦᑕᕐᕕᐅᑉ ᐅᑕᖅᑭᕕᐊᓂ? 

ᑕᖅᑭᑕᒫᑦ ᐱᓇᓱᐊᕈᓯᑕᒫᑦ 

ᐱᑦᑎᐊᖃᑦᑕᕈᓐᓃᕐᓂᖅᐸᑕ 

ᒥᑦᑕᕐᕕᐅᑉ ᐅᑕᖅᑭᕕᐊᓂ ᖃᖓᒃᑯᑦ 

ᐅᐊᔅᓯᔨᖃᕐᓂᐊᓕᖅᐸᑦ ᐃᒻᒪᖄ 

ᑮᓇᐅᔾᔭᒃᓵᑦᑎᐊᒻᒪᕆᒡᓗᓂ $228,000 ᐊᕐᕌᒍᑕᒫᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔾᔪᑎᓕᕆᔨᒃᑯᓐᓄᓪᓗ, ᒥᔅᑕ ᑕᐃᕕᑎ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐄ, ᐊᖏᑦᑎᐊᖅᐳᖓ 

ᑖᔅᓱᒥᖓ ᓇᐃᓴᐅᑎᒥᒃ ᑐᓂᓂᐊᕋᒃᑯ ᒫᓐᓇ 

ᐱᓯᒪᓐᖏᑦᑐᖅ ᐃᖅᑲᓇᐃᔭᖅᑎᒃᑲ ᓇᐃᓴᐅᑎᒥᒃ 

ᐱᕝᕕᒋᔪᒪᔭᒃᑲ ᖃᑦᑎᕌᖃᑦᑕᕐᒪᖔᑕ 

ᑳᓐᑐᕌᒃᑦ−ᑕᐅᓯᒪᓪᓗᑎᑦ ᒐᕙᒪᒃᑯᑦ 

ᑮᓇᐅᔭᖁᑎᒋᖕᒪᒋᑦ ᓴᖅᑭᑦᑕᕆᐊᖃᕋᒃᑯ. 

ᐅᖃᕈᒪᑐᐃᓐᓇᖅᑲᐅᔭᕋ ᒫᓐᓇ ᐱᓯᒪᓐᖏᓐᓇᒃᑯ 

ᒫᓐᓇᐅᔪᖅ ᑐᓴᒐᒃᓴᖅ. ᑭᓯᐊᓂᓕ, 

ᐊᖏᖅᓯᒪᑦᑎᐊᖅᑐᖓ ᑐᓂᓯᔪᒪᓪᓗᖓ 

ᖃᑦᑎᕌᕐᓂᕐᒪᖔᑕ ᑭᒡᓕᖏᑦ.  

 

ᑕᒪᒃᑯᐊ ᖃᖓᒃᑯᑦ ᐅᐊᔅᓯᔨᖃᕆᐊᖃᕐᒪᖔᑕ, 

ᖃᔅᓯᐊᖅᑎᓗ. ᑭᓯᐊᓂᓗ ᐃᖅᑲᓇᐃᔭᖅᑎᑦᑕ 

ᐋᖅᑭᖃᑦᑕᖓᑦ ᖃᔅᓯᐊᖅᑎᖅ 

ᐱᔅᓯᐊᓐᖏᑦᑐᖅᑕᖃᕐᓂᕐᒪᖔᑕ. ᐅᒃᐱᕈᓱᒃᑐᖓ 

ᓈᒻᒪᓐᓂᕐᒪᑕ ᑲᖏᖅᖠᓂᕐᒥ ᐱᑦᑎᐊᖃᑦᑕᓐᖏᑦᑐᑦ 

ᒥᑦᑕᕐᕕᐅᑉ ᐅᑕᖅᑭᕕᐊᓂ ᑕᐃᓐᓇᑦᑕᐅᖅ 

ᐅᐊᔅᓯᔨᖃᖅᑐᑑᓐᖏᒻᒪᑦ ᐃᖃᓗᐃᑦᑕᐅᖅ ᑖᓐᓇ 

ᐅᐊᔅᓯᔨᖃᓕᕐᒪᑕ ᐊᕐᕌᒍᓄᑦ ᐅᓄᖅᑐᓄᑦ. 

 

ᑖᒃᑯᓇᓐᖓᓪᓕ ᐋᓐᓂᐊᕖᑦ ᐃᓕᓐᓂᐊᕐᕖᓪᓗ 

ᐊᐃᑦᑖᖑᒐᓗᐊᖅ 

ᑕᐃᒪᓐᓇᐃᓕᐅᖃᑦᑕᕆᐊᖃᓕᕐᒥᖕᒪᑕ, ᒥᑦᑕᕐᕕᒃᐳᓪᓗ 

ᑕᐃᒪᓐᓇ ᑐᓐᖓᓇᐃᓐᓇᐅᔭᖁᓇᐅᒍᓗᐊᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᒡᓗ 

ᐊᐱᖅᑯᑏᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᑭᖑᓪᓕᖅᐹᒥᒃ ᐊᐱᖅᑯᑎᒋᓂᐊᖅᑕᕋ ᑖᒃᑯᓇᓐᖓ,  

ᑕᒫᓂ 

ᑲᖏᖅᖠᓂᕐᒦᓚᐅᕋᒪ ᐊᑯᓂᑲᓪᓚᕈᓗᒃ ᐃᓛᓐᓂᒃᑯᑦ 

ᐅᑕᖅᑭᓪᓗᖓ ᑲᖓᑕᓲᒥᒃ ᐊᑯᓂᑲᓪᓚᕈᓗᒃ 

ᐊᒡᒍᖅᑐᖅᓯᒪᓂᕐᒥᖔᖅᑐᑦ ᒐᕙᒪᐅᔪᓂᒃ ᑕᐃᒃᑯᐊ 

ᐊᐅᓪᓚᓕᕌᖓᑕ ᒥᑦᑕᕐᕕᖕᒥ ᖃᖓᑕᓲᕐᒧᐊᓕᕌᖓᒥᒃ 

ᑖᒃᑯᐊ ᐃᓘᓐᓇᖏᑦ ᓇᐅᑦᑎᖅᓱᖅᑏᑦ ᐅᐊᔅᓯᔨ 

ᕿᓂᓕᓚᐅᕐᒪᑦ, ᖃᖓᑕᓲᕐᒥ ᐃᓕᔭᐅᖏᑦᑐᑦ 

ᑕᐃᑯᖓ ᐊᒡᔭᖅᑕᖏᑦ ᖃᖓᑕᓲᒧᓐᖓᐅᓕᖅᑐᖅ 

ᑕᑯᔭᖅᑐᑦᑎᐊᓚᐅᖅᑕᖓ ᖃᓄᕐᖏᓐᓇ 

ᐱᔪᓐᓇᕐᓂᖃᕐᒪᑕ ᑕᐃᒪᐃᓕᐅᕈᑎᖃᖅᐸ? 

ᓇᓕᐊᒃᑯᑦ? ᖁᔭᓐᓇᒦᒃ,  ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔾᔪᑎᓕᕆᔨᒃᑯᓐᓄᓪᓗ, ᒥᔅᑕ ᑕᐃᕕᑎ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ,  

ᐅᖃᖅᑏ (ᑐᓵᔨᑎᒍᑦ) ᖁᔭᓐᓇᒦᖅᐸᕋ 

ᑲᑎᒪᔨᐅᖃᑕᐅᔪᖅ, ᐅᖃᖅᑎ, ᑖᔅᓱᒥᖓ 

ᐅᖃᐅᓯᖃᕐᒪᑦ ᖃᐅᔨᒃᑲᐃᖕᒪᑦ, ᑖᒃᑯᐊ 

ᖃᐅᔨᒋᐊᕐᓂᐊᓪᓚᕆᒃᑕᕗᑦ ᑐᑭᓯᒋᐊᕐᓗᒍᓗ 

ᖃᓄᐃᒻᒪᑦ ᑕᐃᒪᐃᓕᐅᕐᓂᕐᒪᖔᑦ ᑭᓱᓂᒃ 

ᐱᔾᔪᑎᖃᖅᖢᓂ ᕿᓂᖃᑦᑕᕐᓂᕐᒪᖔᑦ ᐊᒡᔭᖅᑕᐅᔪᓂᒃ 

ᐊᐅᓪᓚᕐᓂᐊᖅᑐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐅᓚᒃ. 

 

ᐊᐱᖅᑯᑦ 776 - 6(2): ᑲᒪᒋᔭᖃᕐᓂᖅ 

ᐃᓚᐅᔪᐃᓐᓇᐅᑎᑦᑎᓂᕐᒥᒃ ᑕᒪᐃᓐᓂᒃ 

ᐃᓕᓐᓂᐊᕝᕕᑦᑎᓐᓂ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴ ᐊᐱᖅᑯᑎᒐ, ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐊᐱᖅᓱᕈᒪᔪᖓ. 

 

ᐅᖃᖅᑏ, ᐊᐱᖅᑯᑎᒋᓚᐅᖅᑕᕋ 

ᐊᐱᖅᑯᑎᒋᒃᑲᓐᓂᖅᑕᕋ ᐱᓇᓱᐊᕈᓯᕆᓚᐅᖅᑕᑦᑎᓐᓂ. 

ᐃᓚᐅᑎᑦᑎᓂᕐᒥᒃ ᐃᓕᓐᓂᐊᖅᑐᓂᒃ ᑖᓐᓇ. 

ᖃᐅᔨᒪᔪᖓ ᐃᓕᓐᓂᐊᕐᕖᑦ ᐅᓄᖅᑐᓂ ᓄᓇᓕᖕᓂ 

ᓄᓇᕗᒻᒥ 

ᐋᖅᑭᒋᐊᕆᐊᖃᕐᒪᑕ ᑕᒪᒃᑯᐊ 

ᐃᓕᓐᓂᐊᖅᑎᓕᒫᑦᑎᐊᑦ ᐱᑐᐃᓐᓇᐅᖏᑦᑐᒃᑯᑦ 

ᐃᑲᔪᖅᑕᐅᔭᕆᐊᓖᑦ ᐃᓕᓴᖅᑎᓪᓗᒋᑦ 

ᐃᓂᖃᖁᓪᓗᒋᑦ. 

 

ᒥᓂᔅᑕ ᖃᓄᖅ ᐱᓕᕆᕕᖓᑎᒍᑦ, ᐅᖃᕈᓐᓇᖅᐹ 

ᑎᑎᕋᖅᐸᓪᓕᐊᖃᑦᑕᖅᑐᑦ ᖃᓄᐃᑦᑐᓂᒃ 

ᐃᓕᓐᓂᐊᕐᕕᖕᓂᒃ ᐊᑐᖅᑕᐅᔭᕆᐊᓕᖕᓂᑦ 

ᐃᓕᓴᖅᑎᓂᒃ ᐃᓕᓴᐃᖃᑦᑕᕐᒪᑕ ᓄᓇᑦᑕ 

ᐋᖅᑭᒋᐊᕈᑎᖏᓐᓂᒃ ᐊᖑᒻᒪᑎᓕᖁᓪᓗᒋᑦ 

ᐃᓕᓐᓂᐊᖅᑎᐅᑉ ᐊᑐᕆᐊᖃᖅᑕᖏᓐᓂᒃ 

ᐊᖑᒻᒪᑎᓕᕐᓂᐊᕐᒪᑕ ᐃᓕᓐᓂᐊᖃᑕᐅᑎᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ,  

ᐅᖃᖅᑏ. ᖁᔭᓐᓇᒦᒃᑕᐅᖅ ᑖᓐᓇ ᐊᐱᕆᖕᒪᑦ. 

ᐅᖃᖅᑎ, ᐱᓕᕆᕕᕗᑦ ᐱᐅᓪᓚᕆᖕᒪᑦ, 

ᐱᓕᕆᕕᐊᕈᓯᖓ ᐃᓕᓐᓂᐊᕐᓂᓕᕆᔨᒃᑯᑦ 

ᐃᓕᓐᓂᐊᖅᑎᓄᑦ ᐱᔨᑦᓯᕈᑏᑦ ᐊᒻᒪᓗᑦᑕᐅᖅ 

ᐃᓕᓐᓂᐊᖅᑏᑦ ᐱᔭᕇᖅᐸᓪᓕᐊᔭᖏᓐᓄᑦ 

ᑲᒪᖃᑦᑕᖅᑐᑦ, ᑲᒪᑦᑎᐊᕋᓗᐊᕐᒪᖔᑕ 

ᐃᓕᓐᓂᐊᖅᑎᓂᒃ, ᑲᒪᒋᔭᐅᑦᑎᐊᕐᒪᖔᑕᓗ 

ᓇᐅᑦᑎᖅᓱᐃᔨᐅᓪᓗᑎᒃ. ᑭᓱᒥᒡᓗ ᑭᓐᖒᒪᒃᖠᕐᒪᖔᑕ 

ᐋᖅᑭᒃᓱᐃᔨᐅᓪᓗᑎᒃ ᑖᒃᑯᐊ 

ᐃᓕᓐᓂᐊᕈᑎᒃᓴᖏᑎᒍᑦ.  

 

ᐃᑲᔪᖅᑐᐃᖃᑦᑕᖅᑐᑦ ᑕᒪᒃᑯᓂᖓ 

ᐅᓄᖅᓯᒋᐊᖁᓪᓗᒋᑦ ᐃᓕᓐᓂᐊᖅᑏᑦ ᐃᓱᒪᖏᑎᒍᑦ 

ᐃᓗᓯᕐᓗᒃᑐᑦ ᐃᑲᔪᖅᑐᖅᑕᐅᔾᔪᑎᖃᕐᒥᔪᑦ 

ᐃᑲᔪᖅᑐᐃᔪᖃᕐᒥᔪᖅ ᐊᓯᖏᑎᒍᑦ ᓲᕐᓗ 

ᐃᑲᔪᖅᑕᐅᔭᕆᐊᖃᖅᑐᑦ ᐃᓕᓐᓂᐊᖅᑏᑦ. ᐊᒻᒪᓗ 

ᒫᓐᓇ ᐆᒃᑐᕋᐃᔪᒍᑦ ᖃᐅᔨᓴᖅᖢᒍ 

ᐊᑐᖅᑕᐅᔪᓐᓇᕐᒪᖔᑕ ᐃᓱᒪᖏᑎᒍᑦ ᐃᓗᓯᕐᓗᒃᑐᑦ 

ᑲᒪᒋᔭᐅᔪᓐᓇᕐᒪᖔᑕ ᐃᓕᓐᓂᐊᕐᕕᑦᑕ ᐃᓗᐊᓂ. 

ᐊᒻᒪᓗᑦᑕᐅᖅ ᑐᓵᑦᑎᐊᖏᑦᑐᓄᑦ ᑐᓯᓚᑦᑐᓄᑦ 

ᐃᓕᓴᐃᔾᔪᑎᒃᓴᓂᒃ ᐋᖅᑭᒃᓱᐃᓕᕐᒥᔪᒍᑦ.  

 

ᐊᒻᒪᓗᑦᑕᐅᖅ ᑕᒪᒃᑯᐊ ᓱᓇᒃᑯᑏᑦ ᐊᑐᖅᑕᐅᔭᕆᐊᓖᑦ 

ᐸᕐᓇᐃᔨᑦᑎᓐᓄᑦ ᐊᑐᖅᑕᐅᖃᑦᑕᖅᑐᑦ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᑦ 

ᐱᓕᕆᕕᖓᓂᖔᖅᖢᑎᒃ ᑕᐃᒃᑯᐊ ᐊᑐᖃᑦᑕᖅᑕᕗᑦ, 

ᑕᐃᒫᒃ 

ᑎᑎᕋᖅᑕᐅᕙᓪᓕᐊᖃᑦᑕᖅᑐᑦ ᐃᓕᓐᓂᐊᕆᐊᖅᑐᓄᑦ 

ᐊᑐᖅᑕᐅᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎᑦ,  

ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᑐᓴᕈᒪᓗᐊᕋᒪ ᒥᓂᔅᑕᐅᑉ ᑭᒡᒍᓯᕆᔭᖓ 

ᐊᐱᕆᑎᓪᓗᒍ ᒪᓕᒐᓕᐅᖅᑎᐅᖃᑎᒐ ᑐᓄᓂᕐᒧᑦ 

ᕕᑉᕗᐊᕆ 28−ᖑᑎᓪᓗᒍ, ᑖᔅᓱᒥᖓᔅᓴᐃᓐᓇᖅ 

ᐊᐱᕆᑎᓪᓗᒍ. ᒥᓂᔅᑕ ᐅᖃᓚᐅᕐᒪᑦ 

ᐃᓕᓐᓂᐊᖅᑐᓕᕆᔨᒃᑯᒡᒎᖅ ᐃᖅᑲᓇᐃᔭᖅᑎᖏᑦ 

ᐅᓄᖅᓯᒋᐊᖁᓪᓗᒋᑦ ᐃᑲᔪᖅᑐᐃᔾᔪᑏᑦ 

ᐃᓕᓐᓂᐊᕐᕕᖕᒥ ᓯᕗᓕᖅᑎᐅᔪᓄᑦ 

ᓇᓗᓇᐃᖅᑕᐅᔭᕌᖓᑕ ᐊᒻᒪ ᑲᑎᒪᔨᖏᓐᓄᑦ, 

ᓄᓇᓕᖕᓂᓪᓗ. ᑭᓯᐊᓂᓕ ᐃᓚᖏᑎᒍᑦ 

ᐃᑲᔪᖅᑐᐃᔾᔪᑎᑦ ᑐᒃᓯᕋᖃᑦᑕᖅᓯᒪᖕᒪᑕ 

ᐃᓕᓐᓂᐊᕐᕕᖕᓂ ᑭᓯᐊᓂᓕ ᐊᖑᒻᒪᑎᖃᑦᑕᖏᒻᒪᑕ 

ᓇᓗᓇᐃᖅᑕᐅᓯᒪᔪᒧᑦ ᐱᔭᐅᔪᒪᔪᓄᑦ.  

 

ᒥᓂᔅᑕ ᖃᓄᐃᑦᑐᓄᑦ ᐊᐅᓚᑦᑎᔾᔪᑎᖃᖅᐸᑦ? 

ᖃᐅᔨᒋᐊᖃᑦᑕᕈᓐᓇᖅᐸᑦ ᑕᒪᒃᑯᐊ ᐃᑲᔪᖅᓱᐃᔾᔪᑏᑦ 

ᑖᒃᑯᐊᓪᓚᑦᑖᖑᒐᓗᐊᕐᒪᖔᑕ ᑐᒃᓯᕋᖅᑕᐅᓚᐅᖅᑐᓄᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ,  

ᐅᖃᖅᑎ. ᖁᔭᓐᓇᒦᒃᑕᐅᖅ ᐊᐱᕆᖕᒪᑦ ᑖᓐᓇ. ᑖᓐᓇ 

ᐊᔾᔨᒌᖏᒻᒪᑕ ᑖᒃᑯᐊ ᐃᑲᔪᖅᑐᐃᔾᔪᑎᒃᓴᐃᑦ 

ᐃᓕᓐᓂᐊᖅᑎᓄᑦ ᑕᒪᒃᑯᐊ ᑐᓴᒐᒃᓴᑦ 

ᓴᖅᑭᑕᐅᖁᓪᓗᒋᑦ ᐊᖓᔪᖅᑳᖏᓐᓂᖔᖅᑐᓂᒃ 

ᑐᓴᒐᒃᓴᓂᒃ ᐱᓲᖑᖕᒥᔪᒍᑦ ᐃᓕᓐᓂᐊᕐᓂᐊᖅᑑᑉ 

ᕿᑐᕐᖓᕆᔭᐅᔪᖅ ᑭᓱᓂᒃ ᐃᑲᔪᖅᑕᐅᔭᕆᐊᖃᕐᒪᖔᑦ 

ᐊᒻᒪᓗᑦᑕᐅᖅ ᐃᖅᑲᓇᐃᔭᖃᑎᖃᖃᑦᑕᕐᒥᔪᒍᑦ 

ᐃᓕᓐᓂᐊᕐᕕᖕᒧᐊᕌᖓᑕ ᐃᓕᓐᓂᐊᕐᕕᖕᒥ 

ᐃᖅᑲᓇᐃᔭᖅᑎᓂᒃ ᖃᐅᔨᓴᖅᑎᓂᒃ 

ᐃᑲᔪᖅᑐᐃᔾᔪᑎᒃᓴᓄᑦ ᐃᖅᑲᓇᐃᔭᖃᖃᑦᑕᕐᒥᔪᖅ 

ᑭᓐᖒᒪᔭᖓᓐᓂᒃ ᑕᐃᒃᑯᓄᖓ ᐊᒡᒍᖅᑐᖅᓯᒪᓂᕐᒥᒃ 

ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᕕᖓᓐᓄᑦ 

ᑐᒃᓯᕋᖃᑦᑕᖅᑐᒍᑦ. 

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪ ᖄᒃᑲᓐᓂᐊᒍᑦ ᐃᑲᔪᖅᑐᐃᔭᕆᐊᖃᕈᑎᒃ 

ᐆᒃᑑᑎᒋᓗᒍ ᓲᕐᓗ ᐃᓕᓐᓂᐊᖅᑎ 

ᐃᑲᔪᖅᑕᐅᔭᕆᐊᖃᖅᐸᑦ ᓱᕈᓯᖅ ᑕᐃᖕᓇ 

ᐃᑲᔪᖅᑕᐅᔭᕆᐊᖃᖅᐸᑦ ᐱᓕᕆᓂᐊᖅᑐᑦ 

ᐃᖅᑲᓇᐃᔭᕐᓗᑎᒃ ᑖᒃᑯᓂᖓ ᐱᔭᕆᐊᖃᖅᑕᖏᓐᓂᒃ 

ᐃᓕᓐᓂᐊᖅᑏᑦ ᐊᒻᒪ ᐃᓕᓐᓂᐊᖅᑎᓄᑦ 

ᐃᑲᔪᖅᑐᐃᔾᔪᑎᒃᓴᓂᒃ ᐱᑕᖃᒃᑲᓐᓂᖅᐸᑦ 

ᖄᒃᑲᓐᓂᐊᒍᑦ ᐃᑲᔪᖅᑐᐃᔾᔪᑎᒃᓴᖅᑕᖃᕐᒥᔪᒍᑦ ᐊᒻᒪ 

ᐊᑐᓃᖅᑕᖅᖢᒋᑦ ᐃᓕᓐᓂᐊᖅᑏᑦ 

ᑲᒪᒋᔭᐅᖃᑦᑕᖅᑐᖅ ᑕᒪᓐᓇ ᑭᓐᖒᒪᔭᖏᑦ 

ᐃᓕᓴᖅᑑᑉ ᒪᓕᒃᖢᒋᑦ. ᑖᒃᑯᐊ ᐊᔾᔨᒌᖏᑦᑐᑎᒍᑦ 

ᐃᓕᓐᓂᐊᖅᑎᓂᒃ ᐃᑲᔪᖅᑐᐃᔪᓐᓇᕐᒥᔪᑦ 

ᐃᖅᑲᓇᐃᔭᖃᑦᑕᕐᒥᔪᒍᑦ ᑕᒪᒃᑯᓄᖓ 

ᐱᕙᓪᓕᐊᔾᔪᓯᖏᑦ ᐋᖅᑭᒃᓱᖅᖢᑎᒍᑦ ᐃᓱᒪᓕᕆᓂᒃᑯᑦ 

ᐋᓐᓂᐊᕕᒡᓗ ᑕᐅᑐᑦᑎᐊᖏᑦᑐᓄᑦ ᐃᑲᔪᖃᑦᑕᖅᐳᖅ 

ᐋᖅᑭᒃᓱᐃᓪᓗᓂ, ᐃᓕᓐᓂᐊᖅᑎᒧᑦ 

ᐊᑐᖅᑕᐅᓂᐊᖅᑐᒧᑦ ᐋᖅᑭᒃᓱᐃᓪᓗᑎᒃ. ᖁᔭᓐᓇᒦᒃ,  

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᓗ 

ᐃᓚᒋᐊᕈᑎ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᕕᑉᕗᐊᕆ 27-ᖑᑎᓪᓗᒍ ᐊᐱᖅᓱᑲᑕᓚᐅᕋᒪ 

ᒥᓂᔅᑕᒧᑦ ᐱᔾᔪᑎᒋᓪᓗᒋᑦ ᑭᓐᖒᒪᔭᐅᔪᓄᑦ 

ᐋᖅᑭᒋᐊᖅᑕᐅᔭᕆᐊᖃᕐᓂᖓ ᐊᓇᕐᕕᐅᑉ 

ᐃᒃᓯᕙᐅᑕᕐᒥᒃ ᐱᓱᒍᓐᓇᖏᑦᑐᓄᑦ ᑕᐃᒃᑯᐊ 

ᐃᑲᔪᕈᓐᓇᕐᓂᐊᕐᒪᑕ, ᐃᓕᓴᐃᔩᑦ 

ᐊᓇᕐᕕᓕᐊᓕᖅᑎᓪᓗᒍ. ᐋᖅᑭᒋᐊᖅᑕᐅᓚᐅᕐᒪᑕ 

ᐊᓇᕐᕕᒃ ᑭᓯᐊᓂ ᐊᖑᒻᒪᑎᓚᐅᖏᒻᒪᑦ 

ᑭᓐᖒᒪᔭᐅᔪᒧᑦ, ᐱᔪᒪᔭᐅᔪᒧᑦ. 

 

ᒥᓂᔅᑕᒎᖅ ᑖᓐᓇ ᑕᑯᒃᑲᓐᓂᕐᓂᐊᕐᓂᕋᓚᐅᕐᒪᑦ 

ᑖᔅᓱᒥᖓ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᖃᐅᔨᒋᐊᖅᓯᒪᓕᕐᒪᖔᑦ. ᐅᖃᖃᑎᒋᓚᐅᖅᐸᐅᒃ 

ᓄᓇᓕᖕᓂ ᒐᕙᒃᑯᓐᓂᓪᓗ ᐱᔨᔅᓯᖅᑎᒃᑯᓐᓄᑦ 

ᑐᓴᖅᑎᑕᐅᓯᒪᓕᖅᐸᓗ ᐃᓕᓐᓂᐊᕐᕕᖕᒥ 

ᐃᖅᑲᓇᐃᔭᖅᑎᓄᑦ, ᓇᓗᓇᐃᖅᓯᔪᓐᓇᖅᐹ 

ᖃᓄᐃᓕᐅᕐᓂᐊᕐᒪᖔᑕ ᓈᒻᒪᑦᑎᐊᖅᑐᒥᒃ 

ᐋᖅᑭᒋᐊᖅᑕᐅᖁᓪᓗᒍ ᖃᒪᓂᑦᑐᐊᕐᒥ ᔫᓇ ᐊᒥ’ᓈᖅ 

ᐃᓕᓐᓂᐊᕐᕕᖓ ᕿᒥᕐᕈᓇᒃᑕᐅᖁᓪᓗᒍ ᐊᒻᒪ 

ᐋᖅᑭᒋᐊᖅᑕᐅᓂᐊᕐᒪᑦ ᑕᐃᓐᓇ ᑭᓐᖒᒪᔭᐅᔪᖅ 

ᐋᖅᑭᒋᐊᕆᐊᓕᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ,  

ᐅᖃᖅᑏ. ᖁᔭᓐᓇᒦᒃᑕᐅᖅ ᐊᐱᕆᖕᒪᑦ. ᐄ, ᑖᒃᑯᐊ 

ᐅᖃᖃᑎᒌᒃᐸᓪᓕᐊᓕᖅᑐᑦ ᕿᒥᕐᕈᓇᒃᑕᐅᓕᖅᑐᖅ 

ᑕᒪᓐᓇ ᐱᓪᓗᒍ. ᐅᖃᕈᓐᓇᖅᑐᖓ 

ᐊᓇᕐᕕᒃᑕᖃᖅᑐᖅ ᑕᐃᒃᑯᓇᖓᑦ ᐃᒡᓗᕈᓯᖓ 

ᐃᓕᓐᓂᐊᕐᕕᐅᑉ ᐱᓱᒍᓐᓇᖏᑦᑐᓄᑦ 

ᐃᓯᖅᑕᐅᔪᓐᓇᖅᑐᒥᒃ ᑭᓯᐊᓂ ᕿᒥᕐᕈᓇᓕᕐᒥᔪᒍᑦ 

ᑖᔅᓱᒪ ᑲᑎᒪᔨᐅᑉ ᐃᓱᒫᓘᑎᒋᔭᖓᓂᒃ. ᖁᔭᓐᓇᒦᒃ,  

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ ᒪᓂᕋᔭᖕᒧᑦ, ᒥᔅᑕ 

ᓚᐃᑦᓯᑑᓐ. 

 

ᐊᐱᖅᑯᑦ 777 - 6(2): ᓱᕈᓯᑦ ᐸᖅᑭᔭᐅᔪᑦ 

ᐅᓂᒃᑳᕆᔭᐅᓂᖏᑦ ᐱᕙᓪᓕᐊᔪᓕᕆᔨᒃᑯᓐᓄᑦ 

(ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑲᐅᒐᒪ ᐅᐊᑦᑎᐊᕈ ᒪᓕᒐᓕᐅᖅᑏᑦ 

ᐅᖃᐅᓯᔅᓴᖏᓐᓂᑦ, ᐅᓪᓗᒥ ᐊᐱᖅᑯᑎᒃᑲ ᑐᕌᖓᕗᑦ 

ᒥᓂᔅᑕᖓᓐᓄᑦ ᐃᓄᓕᕆᔨᒃᑯᑦ ᐱᔾᔪᑎᒋᓪᓗᒍ 

ᓴᖅᑭᑕᐅᖅᑲᐅᔪᖅ ᐅᓪᓛᖅ ᓯᓚᕐᔪᐊᕐᒥ 

ᐱᕙᓪᓕᐊᔪᒃᑯᑦ, ᑕᐃᔭᐅᔪᖅ "ᓄᓇᕗᒥ ᓱᕈᓰᑦ 

ᐃᓄᑑᓗᐊᖅᑐᑦ, ᒥᓕᐊᒐᓴᓐᓂᑦ ᐊᑐᓚᐅᕐᒪᑕ 

ᖃᓪᓗᓈᑦ ᓄᓇᖓᓐᓄᑦ ᐊᐅᓪᓚᖅᑎᑕᐅᓪᓗᑎᒃ."  

 

ᐅᖃᖅᑏ, ᐱᒋᐊᕈᑎᖃᕈᒪᕗᖓ ᐅᖃᐅᓯᖃᕐᓗᖓ 

ᐊᓯᐊᓂᑦ ᑎᑎᕋᖅᓯᒪᔪᓂᑦ,  ᐅᖃᖅᓯᒪᓪᓗᑎᒃ, 

"ᐃᓗᐊᓂ ᐃᕐᖐᓐᓈᖅᑕᐅᑎᑦ ᓄᓇᕗᒻᒥ 

ᐃᓄᓕᕆᔨᒃᑯᓐᓂᓐᖔᖅᑐᑦ ᐊᒻᒪ ᐅᓂᒃᑳᑦ Highland 

Shores CAS−ᑯᓐᓂ 2015 ᐊᒻᒪ 2021 

ᐊᑯᓐᓂᖓᓂ ᐃᓱᒫᓘᑎᖃᓪᓚᕆᓚᐅᖅᐳᑦ 

ᐃᖅᑲᓇᐃᔭᖅᑎᑦ Bayfield [ᐸᓂᖅᓯᕐᕕᒃ] ᓄᑕᖅᑲᑦ 

ᐃᓕᓐᓂᐊᖅᑎᑕᐅᑦᑎᐊᓐᖏᖦᖢᑎᒃ, 

'ᑕᒻᒪᖅᓯᒪᔪᑦ/ᓱᓕᓐᖏᑦᑐᑦ' ᐃᓚᖏᓐᓂᒃ 

ᖃᓄᐃᓕᔪᖃᓚᐅᖅᑎᓪᓗᒍ ᐅᓂᒃᑳᓂᒃ, ᐊᒻᒪ 

ᐲᖅᑕᐅᓪᓗᑎᒃ ᑐᑭᓯᒋᐊᒐᒃᓴᑦ ᐊᓯᖏᓐᓂᒃ, ᓄᑕᖅᑲᑦ 

ᐅᖃᐅᓯᕐᒥᖕᓂᒃ ᓱᐊᒃᑕᐅᓪᓗᑎᒃ.” 

 

ᐃᖅᑲᓇᐃᔭᖅᑎ ᐃᓄᓕᕆᔨᒃᑯᓐᓂ ᐅᖃᓚᐅᖅᓯᒪᔪᖅ, 

'ᐱᒻᒪᕆᐅᓂᖓᓄᑦ ᖃᓄᐃᓐᓂᐅᔪᖅ, 

ᐃᓱᒪᒋᔭᖃᓪᓚᕆᒋᐊᖃᖅᑐᒍᑦ ᓅᑎᑦᓯᓂᕐᒥᑦ 

ᓄᑕᖅᑲᕐᓂᑦ ᒪᒃᑯᑦᑐᓂᓪᓘᓐᓃᑦ. 

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑎᒋᐊᓐᖓᖅᑕᕋ: ᓱᓇᓂᑦ 

ᐊᑐᖅᑕᐅᖃᑦᑕᖅᑐᓂᑦ ᓴᖅᑭᖅᑕᐅᓯᒪᕙ 

ᖃᐅᔨᒃᑲᐃᓂᕐᒥᑦ ᐃᓄᓕᕆᔨᒃᑯᓐᓂᑦ 

ᑲᒪᒋᔭᐅᑦᓯᐊᕆᐊᖃᕐᓂᕐᒧᑦ ᓄᑕᕋᕐᓂᑦ ᐸᖅᑭᑦᓯᓂᕐᒥᑦ 

ᖃᓪᓗᓈᓂᑦ ᑎᒍᔭᐅᒪᕕᓐᓂᑦ ᐊᑐᖅᑕᐅᔪᓂᑦ, ᐊᒻᒪᓗ 

ᓱᒻᒪᑦ ᑖᓐᓇ ᐃᓱᒫᓘᑕᐅᔪᖅ ᖃᐅᔨᔭᐅᓯᒪᖏᓚᖅ 

ᐱᓕᕆᕝᕕᐅᑉ ᐊᕐᕌᒍᑕᒫᑦ ᐅᓂᒃᑳᖏᓐᓂᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ,  

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. 

(ᑐᓵᔨᑎᒍᑦ) ᑖᒃᑯᐊ ᑐᓴᕋᔅᓴᐃᑦ ᐅᖃᓕᒫᖃᑦᑕᖅᑕᕗᑦ 

global news−ᑎᒍᑦ ᐱᕙᓪᓕᐊᔪᑎᒍᑦ ᑐᓴᕋᔅᓴᓂᑦ 

ᑐᓴᖃᑦᑕᖅᑕᑦᑎᓐᓂᒃ ᐅᓂᒃᑳᓕᐊᖓᓂᒃ 

ᑕᒻᒪᖅᓯᒪᔪᖅᓯᐅᖅᑎᐅᑉ ᓴᖅᑭᓯᒪᔪᓂᒃ ᐱᔪᑦ, 

ᑕᐃᒃᑯᐊ ᐅᑎᖅᓯᒪᖕᒪᑕ ᑕᐅᕗᖓ ᑭᖑᓂᑦᑎᓐᓂᒃ 

ᐊᑐᖅᑕᐅᓂᑯᓂᒃ ᓇᓗᓇᐃᕋᑖᖅᑕᕐᓂᒃ.  

 

ᐱᓕᕆᔨᕗᓪᓕ ᒫᓐᓇ 

ᐃᖅᑲᓇᐃᔭᖅᑎᑭᒃᓴᐃᓐᓇᖃᑦᑕᖅᓯᒪᖕᒪᑕ ᑭᓯᐊᓂᓕ 

ᐱᓕᕆᕕᕗᑦ ᐱᓕᕆᑦᑎᐊᕋᓱᒃᑐᑦ. 

ᐅᐸᓗᖓᐃᔭᐅᑏᑦ ᑕᐃᒃᑯᐊ ᐸᕐᓇᐅᑏᑦ 

ᐋᖅᑭᒃᓱᖅᓯᒪᔭᕗᑦ ᓴᖅᑭᓚᐅᖅᑕᕗᑦ ᑕᐃᒃᑯᐊ 

ᐸᕐᓇᐅᑏᑦ ᓴᓐᖓᒃᑎᑦᑎᒋᐊᕐᓂᐊᕐᒪᑦ 

ᐱᓕᕆᕕᑦᑎᓐᓂᒃ ᑕᒪᒃᑯᐊ ᓄᓇᕗᑦ ᓯᓚᑖᓃᑦᑐᑦ 

ᐸᖅᑭᔭᐅᔪᑦ ᐱᔾᔪᑎᒋᓪᓗᒋᑦ 

ᐸᖅᑭᔭᐅᔾᔪᑎᒋᔭᕆᐊᖃᖅᑕᖓ. (ᑐᓵᔨᑎᒎᕈᓐᓃᖅᑐᖅ)  

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎ,  

ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕ ᑭᖑᓂᑦᑎᓐᓂ ᐅᖃᓚᐅᖅᓯᒪᖕᒪᑦ ᑖᒃᑯᐊ 84-

ᖑᔪᑦ ᓱᕈᓰᑦ ᓄᓇᕗᑦ ᓯᓚᑖᓂ ᐸᖅᑭᔭᐅᔪᑦ, 18 

ᐃᓱᒪᖏᓐᓄᑦ ᐱᕐᔪᐊᖑᓂᖓᓄᑦ ᐃᓗᓯᕐᓗᒃᑐᑦ 

ᐸᖅᑭᔭᐅᖕᒪᑕ 65 ᖃᓪᓗᓈᑦ ᓄᓇᖓᓃᖦᖢᑎᒃ 

ᖁᓄᔪᕐᓂᐊᖅᑕᐅᖃᑦᑕᖅᑐᕕᓃᑦ ᐱᔾᔪᑎᒋᓪᓗᒋᑦ 

ᐸᖅᑭᔭᐅᔪᓐᓇᖏᒻᒪᑕ ᐅᕝᕙᓘᓐᓃᑦ 

ᐊᒃᓱᕈᓗᐅᕐᒪᑕ ᐃᓚᖏᑦ.  

 

ᐅᖃᖅᑏ, ᐃᓚᖏᓐᓄᑦ ᐃᒪᓐᓇᐅᓚᐅᖅᓯᒪᖕᒥᖕᒪᑦ 

ᑕᕝᕙᓂ ᐱᕙᓪᓕᐊᔪᑎᒍᑦ ᐅᖃᓚᐅᕐᒪᑕ 

ᐱᕙᓪᓕᐊᔪᓕᕆᔨᒃᑯᑦ “2017-ᒥ 

ᐊᑦᑕᓇᔾᔭᐃᖅᓯᒪᔪᐃᑦ ᑖᒃᑯᐊᒎᖅ global news−ᒥ 

ᐱᔭᐅᔪᑦ, ᒪᒃᑯᒃᑐᕉᖅ ᑖᓐᓇ ᐊᑦᑕᕐᓇᖅᑐᒦᑦᑐᕉᖅ 

ᖁᓄᔪᕐᓂᐊᖅᑕᐅᔭᓐᓂᖓ ‘100%-ᒥᒃ 

ᐅᐊᔅᓯᔭᐅᖏᓐᓇᕐᓗᓂ ᓄᓇᓕᖕᓃᖏᓐᓇᕆᐊᓕᒃ’ 

ᑖᒃᑯᐊ ‘ᐊᑐᓂᕐᓗᒃᑕᐅᔪᓐᓇᕋᔭᕐᒪᑦ ᐊᓯᖏᓐᓂᒃ.’”  

 

ᐅᖃᓚᐅᕐᒥᔪᑦ ᑖᓐᓇᑦᑕᐅᖅ “ᐸᕐᓇᐅᑎᖏᒡᒎᖅ 

ᐊᑐᖅᑕᐅᓚᐅᖏᒻᒪᑕ ᒪᓕᒃᑕᐅᓚᐅᖏᒻᒪᑕ 

ᐱᓇᓱᐊᕈᓰᑦ ᐊᓂᒍᖅᑎᓪᓗᒋᑦ ᒪᒃᑯᒃᑐᕐᓗ 

ᐃᓐᓇᐅᔪᕐᓗ ᐃᓄᑑᓕᕐᓂᕐᒪᑎᒃ ᖃᕋᓴᐅᔭᒃᑯᑦ 

ᓇᓂᔭᐅᔪᓂᒃ...” ᐅᖃᖅᓯᒪᓚᐅᖅᑐᖅ (ᐊᖑᑎ 

ᐃᓐᓇᖅ) ᐱᐅᒃᓴᕐᓂᕋᖅᖢᓂ (ᒪᒃᑯᒃᑐᒥᒃ) 

ᑯᓂᒃᖢᑎᒡᓗᒎᖅ,” ᖃᕋᓴᐅᔭᒃᑯᑦ ᑎᑎᕋᖅᓯᒪᓪᓗᑎᒃ 

ᑐᑭᒧᐊᒃᑎᑦᑎᔨᐅᖃᑦᑕᖅᑐᖅ ᑲᑐᔾᔨᖃᑎᒌᓂᒃ 

ᑕᐃᒃᑯᓇᓂ.  

 

ᐅᖃᖅᑏ, ᐅᓄᖅᑐᑦ ᑕᒪᒃᑯᐊ ᐃᓱᒫᓗᖕᓇᖅᑐᑦ 

ᐱᑦᑎᐊᖅᑕᐅᖃᑦᑕᖏᓐᓂᖏᑦ ᓱᕈᓰᑦ ᓲᕐᓗ 

ᐊᑐᓐᖏᖅᑕᐅᓯᒪᖃᑦᑕᖅᑐᑦ ᐊᒻᒪ 

ᐱᑲᒻᒪᒃᑕᐅᖃᑦᑕᖅᑐᑦ. ᐃᓄᐃᑦ ᐅᓄᖅᑐᑦ 

ᐅᖃᓪᓚᒍᓐᓇᓗᐊᖏᒻᒪᑕ, ᐃᓄᒃᑎᑐᓪᓗ 

ᐅᖃᓪᓚᒃᑎᑕᐅᔭᕆᐊᖃᖏᔅᖢᑎᒃ. ᓇᓗᓇᕈᓐᓃᖅᑐᖅ 

ᓱᕈᓰᑦ ᑕᐃᒪᓐᓇ ᓄᓕᐊᕐᓂᒃᑯᑦ 

ᐱᑦᑎᐊᖅᑕᐅᖃᑦᑕᖏᒻᒪᑕ.  

 

ᐱᓕᕆᕕᖓ ᐃᓄᓕᕆᔨᒃᑯᑦ ᖃᐅᔨᒪᔭᖃᖅᐹᑦ 

ᐊᓯᖏᓐᓂᒃ ᓱᕈᓰᑦ ᓄᓇᕗᑦ ᓯᓚᑖᓂ 

ᐸᖅᑭᔭᐅᑎᓪᓗᒋᑦ ᖁᓄᔪᕐᓂᐊᖅᑕᐅᓯᒪᔪᑦ 

ᐅᕝᕙᓘᓐᓃᑦ ᓄᓕᐊᕐᓂᒃᑯᑦ ᐱᑦᑎᐊᖏᑕᐅᓯᒪᕙᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᔅ ᓇᑲᓱᒃ. (ᑐᓵᔨᑎᒎᕈᓐᓃᖅᑐᖅ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ,  

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᒃᑲᓐᓂᕋᕕᑦ. (ᑐᓵᔨᑎᒍᑦ) ᑕᐃᓐᓇ 

ᐊᐱᖅᑯᑎᒋᔭᐅᖅᑲᐅᔪᖅ ᐅᑎᕐᕕᒋᓗᒍ, ᑭᓱᓂᒃ 

ᐃᓱᒫᓘᑎᑕᖃᖅᐸ, ᒫᓐᓇ 

ᓇᐅᑦᑎᖅᓱᑦᑎᐊᕋᓱᖕᓂᖅᓴᐅᖃᑦᑕᓕᖅᑐᒍᑦ 

ᑳᓐᑐᕌᒃᓯᖃᑦᑕᕋᑦᑕ ᑕᐃᒃᑯᓂᖓ.  

 

ᐊᒻᒪᓗ ᑖᒃᑯᐊ ᐃᓄᓕᕆᔨᒃᑯᑦ 

ᐅᓄᖅᑐᕐᔪᐊᒻᒪᕆᐊᓗᖕᓂᒃ ᑲᒪᒋᔭᖃᖃᑦᑕᕆᐊᖃᕐᒪᑕ. 

ᐊᒻᒪᓗ ᐅᖃᖅᑲᐅᒐᕕᑦ, ᑖᒃᑯᐊ 2017-ᒥᓂᑦ 

ᐱᓯᒪᖕᒪᑕ ᐊᓯᔾᔨᖅᓯᓯᒪᓕᖅᑐᒍᑦ ᑕᐃᒪᓐᖓᓂᒃ 

ᓴᖅᑭᑕᐅᓚᐅᖅᓯᒪᖕᒪᑕ. ᐊᒻᒪᓗ ᐃᖅᑲᓇᐃᔭᖅᑏᑦ 

ᐅᓄᖅᓯᒋᐊᒃᑲᓐᓂᖅᖢᒋᑦ. ᐃᑲᔪᖅᑐᒃᑲᓐᓂᖁᓪᓗᒋᑦ 

ᐸᖅᑭᔭᐅᔪᓂᒃ ᓱᕈᓯᕐᓂᒃ, ᑕᒪᒃᑯᓂᖓ 

ᑕᑯᖃᑦᑕᕈᒪᖏᓐᓇᑦᑕ. ᐋᖅᑭᒋᐊᖅᓯᒃᑲᓐᓂᕋᓱᒃᖢᑕᓗ 

ᐃᑲᔪᒃᑲᓐᓂᕈᓐᓇᕐᓂᐊᕋᑦᑎᒍᑦ ᑕᐃᒃᑯᐊ ᒪᒃᑯᒃᑐᑦ 

ᐱᓗᐊᕐᓗᒋᑦ.  

 

ᑕᐃᒃᑯᐊ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑦ 

ᓇᓗᓇᐃᖅᓯᓚᐅᖅᓯᒪᔪᑦ ᖃᓄᐃᓕᐅᕐᒪᖔᑦᑕ ᐊᒻᒪᓗ 

ᐊᒃᓱᕉᑎᒋᓪᓗᑎᒍᑦ ᐃᖅᑲᓇᐃᔭᖅᑏᑦ 

ᐅᓄᖅᓯᑎᒋᐊᒃᑲᓐᓂᕋᓱᒃᑕᕗᑦ ᓄᓇᕗᑦ 

ᐃᓗᐊᓃᒃᑲᓗᐊᖅᐸᑕ ᓯᓚᑖᓃᒃᑲᓗᐊᕐᒪᖔᖏᓪᓗ 

ᐃᑲᔪᖅᑕᐅᑦᑎᐊᖁᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᖁᔭᓐᓇᒦᖅᑐᒍᓗ ᑖᓐᓇ ᑭᐅᒻᒪᑦ. ᒥᓂᔅᑕ 

ᐊᖏᖅᓯᒪᑦᑎᐊᕐᒪ ᑖᔅᓱᒥᖓ ᐱᓕᕆᐊᖃᕈᒪᓪᓗᓂ.  

 

ᐅᓇ ᑭᖑᓪᓕᖅᐹᕆᓕᕐᓗᒍ, ᒫᓐᓇ 

ᑕᒻᒪᖅᓯᒪᔪᖅᓯᐅᑑᑉ ᐅᓂᒃᑳᖏᑦ ᐱᓪᓗᒋᑦ, ᐊᒻᒪᓗ 

ᐅᑯᐊ ᑎᑎᕋᖅᑕᐅᓯᒪᔪᑦ ᐱᕙᓪᓕᐊᔪᓕᕆᔨᒃᑯᓐᓄᑦ 

ᓱᕈᓯᕐᓄᑦ ᓵᖓᒻᒪᖔᑦ ᖃᓪᓗᓈᑦ ᓄᓇᖏᓐᓃᑦᑐᓂᒃ. 

ᒥᓂᔅᑕ ᐅᖃᖅᑲᐅᒻᒪᑦ, 84-ᖑᒻᒪᑕᒎᖅ ᓄᓇᕗᑦ 

ᓯᓚᑖᓃᑦᑐᑦ, ᐊᒻᒪᓗ 108 ᐃᓐᓇᐃᑦ ᓄᓇᕗᑦ 

ᓯᓚᑖᓂ ᐸᖅᑭᔭᐅᔪᑦ. ᐅᓇ ᑭᖑᓪᓕᖅᐹᕆᓕᕐᓗᒍ 

ᐃᓄᓕᕆᔨᒃᑯᑦ ᖃᐅᔨᒪᕙ ᖃᓄᐃᑦᑐᖃᖃᑦᑕᕐᒪᖔᖅ, 

ᐱᓂᕐᓗᑦᑕᐅᖃᑦᑕᕐᒪᖔᖏᓪᓗ ᑕᐃᒃᑯᓄᖓ ᐃᓐᓇᐃᑦ 

ᐸᖅᑭᕕᒻᒥᐅᑕᐅᔪᓂᑦ ᓄᓇᕗᑦ ᓯᓚᑖᓃᑦᑐᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ,  

ᒥᔅᑕ ᓇᒃᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. (ᑐᓵᔨᑎᒍᑦ) ᑕᒪᒃᑯᐊ ᐃᓐᓇᐃᑦ 

ᑳᓐᑐᕌᑖᖃᑦᑕᖅᑐᑦ ᐱᔾᔪᑎᒋᓪᓗᒋᑦ, ᑕᒪᓐᓇ ᓱᓕᔪᖅ 

ᐃᓛᓐᓂᒃᑯᑦ ᐸᖅᑭᒃᓯᔨᖃᖃᑦᑕᖅᑐᑦ. 

ᐱᓕᕆᐊᖃᖅᑎᓪᓗᑕ ᑲᒪᒋᔭᐅᒋᐊᓕᖕᒧᑦ ᐸᖅᑭᔨᒧᑦ, 

ᐋᖅᑭᒃᓯᖃᑦᑕᓐᖏᑦᑐᒍᑦ ᑭᓇᒥᒃ ᐱᔭᕆᐊᖃᕐᒪᖔᑦᑕ 

ᐃᓐᓇᕐᒧᓪᓗ ᑲᒪᒋᔭᐅᓂᕐᒥᒃ. ᑕᒪᓐᓇ 

ᑲᒪᒋᔭᐅᖃᑦᑕᖅᑐᖅ ᐃᖅᑲᖅᑐᐃᔨᓄᑦ. ᑕᒪᓐᓇ 

ᑲᒪᒋᔭᐅᖃᑦᑕᖅᑐᖅ ᐃᖅᑲᖅᑐᐃᔨᓄᑦ ᐅᖃᖅᑐᓂ, 

"ᑖᓐᓇ ᑲᒪᒋᔭᐅᓂᐊᖅᑐᖅ ᑭᒃᑯᑐᐃᓐᓇᕐᓄᑦ 

ᐸᖅᑭᔨᒧᑦ." ᐊᐅᓛᖅᑕᐅᕙᑦᑐᑦ ᐱᓕᕆᕕᒻᒧᑦ. 

ᖃᓄᐃᓕᕕᖃᖏᑦᑐᒍᑦ ᑕᒪᑐᒧᖓ.  

 

ᖃᐅᔨᒪᓐᖏᓚᖓᓕ ᖃᓄᐃᓕᐅᕈᑕᐅᔪᓂᑦ 

ᐅᖃᐅᓯᕆᔭᖓᓂᒃ. ᐅᖃᕋᓱᓐᖏᑦᑐᖓ 

ᐃᑲᔪᖅᑐᐃᖏᓐᓂᕋᕐᓗᖓ ᑭᒃᑯᑐᐃᓐᓇᕐᓄᑦ 

ᐸᖅᑭᔨᐅᔪᓂᒃ ᐃᓐᓇᐅᔪᓂᒃ ᐱᓯᒪᔭᐅᔪᓂᒃ. 

ᖃᓄᑐᐃᓐᓇᖅ ᑲᒪᒋᔭᖃᕐᓂᐊᖅᑐᒍᑦ 

ᓅᑕᐅᔪᓐᓇᖅᑲᑕ ᐅᕙᑦᑎᓐᓄᑦ; ᐊᔾᔨᑐᐃᓐᓇᖓ 

ᓄᑕᖅᑲᓄᑦ ᐸᖅᑭᔭᐅᔪᑦ. ᐊᔅᓱᕈᑦᑎᐊᖅᐸᑉᐳᒍᑦ 

ᐃᑲᔪᖅᓱᕋᓱᐊᖅᑐᑕ ᐊᑦᑕᕐᓇᓐᖏᓂᖅᐹᒥᑦ ᐊᒻᒪ 

ᑭᖑᓂᑦᑎᓐᓂ ᐊᑐᖃᑦᑕᖅᓯᒪᓪᓗᑕ, ᑭᓯᐊᓂ 

ᐋᖅᑮᒋᐊᕋᓱᐊᖅᐳᒍᑦ ᒥᓂᔅᑕᖃᕐᕕᒻᒥᑦ. 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ- 

ᐃᒡᓗᓕᒑᕐᔪᒻᒧᓪᓗ, ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 778 - 6(2): ᐋᓐᓂᐊᕕᓕᐊᖅᑐᓄᑦ 

ᓇᔪᖅᑕᐅᕝᕕᒃᓴᖓ ᐃᒡᓗᕐᔪᐊᖅ 

ᑲᖏᖅᖠᓂᕐᒧᑦ (ᓴᒻᒧᖅᑐᖅ) 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 

ᐊᐱᖅᑯᑎᒐ ᑐᕌᖅᑎᑦᑐᒪᔭᕋ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᐅᖃᖅᑏ, ᒥᓂᔅᑕ ᖃᐅᔨᒪᔪᒃᓴᐅᕗᖅ, ᐅᕙᖓ ᐊᒻᒪᓗ 

ᑭᕙᓪᓕᕐᒥᐅᑕᐃᑦ, ᒪᓕᒐᓕᐅᖅᑎᐅᖃᑎᒃᑲ, 

ᐋᓐᓂᐊᕕᓕᐊᖅᑐᓄᑦ ᑐᔪᕐᕕᒃᑖᕈᒪᓯᒪᔪᒍᑦ ᑕᐃᒃᑯᐊ 

ᐋᓐᓂᐊᕕᓕᐊᖅᑐᑦ ᑲᖏᖅᖠᓂᕐᒥᑦ ᐃᓂᖃᖁᓪᓗᒋᑦ.  

 

ᐊᒻᒪᓗ ᒥᓂᔅᑕᐅᑉ ᑎᑎᕋᓚᐅᖅᑕᖏᑦ 

ᓇᓗᓇᐃᕈᒪᓪᓗᒋᑦ, ᑏᓰᕝᕙ 8, 2023-ᒥ 

ᑎᑎᕋᓚᐅᖅᑕᖏᑦ, ᐊᐱᖅᑯᑎᑦᑎᓐᓄᑦ ᑭᐅᔾᔪᑏᑦ. 

ᑕᓐᓇ ᒥᓂᔅᑕ ᐅᖃᓚᐅᕐᒪᑦ 3.6−ᒎᖅ 

ᐋᓐᓂᐊᕕᓕᐊᖅᑐᑦ ᐸᖅᑭᔨᖏᓪᓗ ᑲᖏᖅᖠᓂᕐᒥᑦ 

ᓯᓂᑦᑕᖃᑦᑕᖅᑐᑦ, ᑕᐃᒪᓐᓇᐅᒡᒍᓪᓗᑎᒡᓗ, 

ᑕᐃᒪᓐᓇᓗ ᐅᖃᓚᐅᖅᖢᓂ 

ᑐᔪᕐᒥᕕᓕᐅᕈᒪᓐᖏᓐᓂᕐᒧᑦ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᓐᓇ 

ᓴᖅᑭᑕᐅᓯᒪᓚᐅᕐᒪᖔᖅ ᒫᓐᓇᕈᓘᓚᐅᖅᑐᖅ 

ᐋᔩᖃᑎᖃᖅᑎᓪᓗᒋ ᓄᓇᖃᖅᑳᖅᓯᒪᔪᑦ ᐱᔨᑦᑎᖅᑏᑦ 

ᑲᓇᑕᒥ ᑭᒡᒐᖅᑐᐃᔨᖏᓐᓄᑦ, ᑕᒪᒃᑯᐊ 

ᓇᓪᓕᐅᒃᑯᒫᖅᑕᐅᓯᒪᓐᖏᑦᑐᑦ 

ᑮᓇᐅᔭᓕᖅᓯᖃᑦᑕᕐᒪᖔᑕ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᓐᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᖢᒍᓗ ᒪᓕᒐᓕᐅᖅᑎ ᐊᐱᖅᑯᑎᖃᕐᒪ 

ᑕᒪᑐᒥᖓ. (ᑐᓵᔨᑎᒍᑦ) ᒫᓐᓇᕋᑖᖅ 

ᐅᖃᖃᑎᒋᓂᐅᕋᑖᓚᐅᖅᑐᑦ ᓄᓇᖃᖅᑳᖅᓯᒪᔪᑦ 

ᐱᔨᑦᓯᖅᑏᑦ ᑲᓇᑕᒥ, ᑐᕌᒐᖃᖅᓯᒪᔪᑦ ᐱᓪᓚᕆᒻᒥᒃ 

ᑕᕝᕙᓂ ᐃᓪᓗᕈᓯᕐᒥ, 

ᑲᔪᓯᒍᑎᖃᖅᑐᒍᑦ ᑐᓂᕐᕈᑎᓄᑦ ᐊᖏᖃᑎᒌᒍᑎᓂᒃ 

ᐋᓐᓂᐊᕕᓕᐊᖅᐸᑦᑐᓄᑦ ᐊᐅᓚᖃᑦᑕᓂᕐᒧᑦ. 2023-

24−ᒧᑦ ᑎᑭᖦᖢᒍ ᑮᓇᐅᔭᓕᕆᓐᓇᖅ 

ᐊᕐᕌᒍᒧᐊᓕᖅᐳᒍᑦ ᓱᓕᓗ ᐃᑲᔫᓯᐊᖅᑎᑦᑎᓂᕐᒧᑦ 

ᐊᖏᕈᑎᖃᓐᖏᖦᖢᑕ, ᑕᐃᒪᐃᒻᒪᑦ 

ᑲᑎᒪᑲᑕᐃᓐᓇᖃᑦᑕᖅᐳᑦ ᐱᓕᕆᔨᒃᑲ ᐊᒻᒪ 

ᐱᓕᕆᔨᓂᑦ ᓄᓇᖃᖅᑳᖅᓯᒪᔪᑦ ᐱᔨᑦᑎᕋᐅᑎᖏᓐᓂᒃ 

ᑲᓇᑕᒥ. 

 

ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᓪᓕ 

ᑐᔪᕐᒥᕕᑦᑕᖃᕆᐊᖃᕐᓂᖓᓂᒃ ᑲᖏᖅᖠᓂᕐᒥ, 

ᑎᑎᖅᑲᑎᒍᑦ, ᓇᓗᓇᐃᖅᓯᓯᒪᔪᒍᑦ 

ᐊᒥᓲᓐᖏᓗᐊᕐᓂᖏᓐᓂᒃ ᐊᐅᓪᓚᖃᑦᑕᖅᑐᑦ, 

ᑭᓯᐊᓂᓕ, ᐊᖏᖅᓯᒪᓚᐅᖅᐳᖓ 

ᐱᓕᕆᐊᖑᒍᓐᓇᕋᔭᕐᓂᖓᓂᒃ ᑲᑎᑎᕆᓂᕐᒥᒃ 

ᐸᕐᓇᒍᑎᒥᒃ ᑕᑯᒍᓐᓇᖅᑐᒥᒃ ᒪᓕᒐᓕᐅᖅᑎᐅᑉ 

ᐱᔪᒪᔭᖓᓂᒃ ᐅᕝᕙᓘᓐᓃᑦ ᐱᔪᒪᔭᖓᓂᒃ, ᑕᒪᓐᓇ 

ᓱᓕ ᐱᒋᐊᓕᑕᐃᓐᓇᕋᓗᐊᖅᑎᓪᓗᒍ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ. 

ᒥᔅᑕ ᓴᒻᒪᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ,  

ᖁᕕᐊᒋᓪᓗᒋᑦ ᑖᒃᑯᐊ ᓈᓴᐅᑎᖏᑦ ᐅᖃᖅᓯᒪᒻᒪᑕ 

3.6 ᐋᓐᓂᐊᕕᓕᐊᖅᑐᑦ ᓯᓂᑦᑕᖃᑦᑕᕐᓂᖏᑦ 

ᑲᖏᖅᖠᓂᕐᒥᑦ, ᑖᓐᓇ ᐱᔾᔪᑎᒋᓪᓗᒍ 

ᑐᔪᕐᒥᕕᓕᐅᕈᒪᓐᖏᑦᑐᑦ. ᑭᓯᐊᓂ,  

ᑕᐃᒪᐃᒃᑲᓗᐊᖅᑎᓪᓗᒍ ᓯᓚ ᐱᐅᔪᓐᓃᕌᖓᑦ 

ᖃᖓᑕᓲᖅ ᐃᖏᕐᕋᔪᓐᓇᖏᑦᑕᕌᖓᑦ, 

ᐊᖅᑯᑎᑕᖃᓐᖏᑎᓪᓗᒍ ᐅᓄᑲᓪᓚᑦᑐᑦ ᐋᓐᓂᐊᕕᒻᒥ 

ᑕᐃᑲᓂ ᐊᔪᖅᓯᓯᒪᖃᑦᑕᕐᒪᑕ, ᒥᕝᕕᒻᒥᑦ. ᐊᒻᒪᓗ 

ᓯᓂᑦᑕᕐᕕᖃᖅᑎᑕᐅᔪᐃᓐᓇᖃᑦᑕᖏᖦᖢᑎᒃ. 

ᐃᓱᕐᕆᔭᖃᕆᐊᓖᑦ ᐊᐅᓪᓚᖅᓯᒪᓂᓕᒫᖏᓐᓂᒃ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸᑦ 

ᐃᓱᒪᒃᓴᖅᓯᐅᕈᑎᖃᕐᓂᐊᕐᒪᖔᖅ ᑐᔪᕐᒥᕕᒃᓴᒥᒃ 

ᑲᖏᖅᖠᓂᕐᒥ ᓴᓇᓗᑎᒃ ᑕᐃᒃᑯᐊ ᐊᔪᖅᓯᓯᒪᔪᑦ 

ᑕᐃᑲᓃᖃᑦᑕᕈᓐᓇᕐᓂᐊᕐᒪᑕ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᖁᔭᓐᓇᒦᖅᐸᕋ ᒪᓕᒐᓕᐅᖅᑎ 

ᑕᒪᑐᒥᖓ ᓴᖅᑮᒻᒪᑦ. ᑕᒪᓐᓇ ᐃᓱᒪᓗᒍᑕᐅᒻᒪᑦ 

ᐱᓕᕆᕕᐅᔪᒧᑦ. ᖃᖓᑐᐃᓐᓇᒃᑯᑦ  

ᐋᓐᓂᐊᕕᓕᐊᖅᑐᒥᒃ ᐊᔪᖅᓯᐅᖅᑲᔪᖃᕋᐃᒻᒪᑦ, 

ᑲᖏᖅᖠᓂᕐᒥᐅᒐᓗᐊᖅᐸᑦ, ᐃᖃᓗᓐᓃᑉᐸᑦ 

ᐅᕝᕙᓘᓐᓃᑦ ᐅᐃᓂᐸᒡᒥ, ᐋᑐᕚᒥ, ᓇᒥᑐᐃᓐᓇᖅ, 

ᐊᐅᓪᓚᖅᑐᑦ ᐊᖏᕐᕋᖓᓐᓄᑦ ᐊᐅᓪᓚᕈᒪᒻᒪᑕ ᐊᒻᒪᓗ 

ᐅᑎᕐᓗᑎᒃ ᐃᖏᕐᕋᑎᐊᖁᓪᓗᒋᑦ.  

 

ᐊᔪᓕᖅᓯᒪᒐᐃᒐᑦᑕ ᐋᓐᓂᐊᕕᓕᐊᖅᑐᑎᒃ 

ᑲᖏᖅᖠᓂᕐᒥ, ᑕᒪᓐᓇ ᐱᒻᒪᕆᐅᒻᒪᑦ 

ᐋᖅᑭᒐᓱᐊᕆᐊᔅᓴᖅ. ᑕᒪᓐᓇ ᐱᔾᔪᑎᒋᓪᓗᒍ 

ᑐᔪᕐᒥᕕᖃᕋᑦᑕ ᑲᖏᖅᖠᓂᕐᒥ 

ᑐᔪᕐᒥᕕᖃᖅᑎᑕᐅᔪᓂᒃ 

ᑐᔪᕐᒥᑎᑕᐅᔭᕆᐊᖃᖅᑎᓪᓗᒋᑦ ᐋᓐᓂᐊᕕᓕᐊᖅᑐᑦ. 

ᑖᒃᑯᐊ ᐃᓪᓗᕈᓰᑦ ᐊᑐᖅᑕᐅᖃᑦᑕᕐᓂᖏᑦ 

ᖃᐅᔨᓴᖅᑕᐅᑦᑎᐊᖃᑦᑕᖅᑐᑦ. 

ᖃᐅᔨᒪᒋᐊᕋᓱᐊᖏᓐᓇᖅᐳᒍᑦ ᐊᒥᒐᓐᖏᑦᑐᓂᒃ 

ᐃᖅᑲᓇᐃᔭᖅᑎᖃᕋᓗᐊᕐᒪᖔᑦᑕ ᑲᖏᖅᖠᓂᕐᒥ. ᐄ, 

ᑖᒃᑯᐊ ᑐᔪᕐᒥᕕᓐᓂ ᐃᓄᖃᓐᖏᓗᐊᕐᒪᑕ. 

ᖃᐅᔨᒪᓐᖏᑦᑐᒍᑦ ᐃᓪᓗᓕᐅᓂᕐᒧᑦ ᓄᓇᓕᓐᓂ, 

ᑭᓯᐊᓂ ᑕᒪᓐᓇ ᐱᔾᔪᑎᓪᓚᕆᐅᒻᒪᑦ.  

 

ᑲᖏᖅᖠᓂᕐᒥ ᑐᔪᕐᒥᕕᔅᓴᓕᐅᑐᐃᓐᓇᖅᑐᒍᑦ. 

ᕿᒥᕐᕈᒻᒥᔪᒍᑦᑕᐅᖅ ᓲᕐᓗ ᐅᓛᒃᑯᑦ ᐊᐅᓪᓚᖃᑦᑕᖅᑐᑦ 

ᐅᐃᓂᐸᒡᒥ ᐊᐅᓪᓚᖃᑦᑕᖅᑐᑦ ᐱᔾᔪᑎᒋᓪᓗᒍ ᑕᒪᓐᓇ 

ᐱᕙᓪᓕᐊᑐᐃᓐᓇᓕᕐᒪᑦ ᐅᓪᓗᖅ ᐊᓂᒍᖅᑎᓪᓗᒍ 

ᐊᐅᓪᓚᖃᑦᑕᖅᑐᑦ ᐊᔪᖅᓯᐅᖅᑲᖃᑦᑕᕐᒪᑕ ᐅᓪᓗᖅ 

ᐊᓂᒍᖅᑎᓪᓗᒍ ᐊᒻᒪᓗ ᓄᓇᓖᑦ ᒪᕐᕉᒃ ᐱᓗᐊᖅᑐᒥᒃ. 

ᐊᒻᒪᓗ ᖃᖓᑕᓲᓕᕆᔩᑦ ᐱᓕᕆᖃᑎᒋᖃᑦᑕᕐᒥᔭᖏᑦ 

ᐊᐅᓪᓚᖃᑦᑕᖅᑐᑦ ᓄᓇᒥᓐᓂᒃ ᐅᐃᓂᐸᒡᒧᑦ, ᐊᒻᒪᓗ 

ᑕᑯᓐᓇᖅᑐᑎᒃ ᐱᓕᕆᖃᑎᖃᕐᓂᕐᒥᒃ 

ᖃᖓᑕᓲᓕᕆᔨᓂᒃ ᐊᐅᓪᓚᖃᑦᑕᖅᑐᑦ ᓄᓇᒥᓐᓂᒃ 

ᐅᐃᓂᐸᒡᒧᑦ, ᑕᒪᓐᓇ ᐊᑐᓐᖏᔾᔪᑕᐅᒐᔭᖅᐳᖅ 

ᐃᓚᖏᓐᓂᑦ, ᐃᒻᒪᖃ, ᑲᖏᖅᖠᓂᕐᒥ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ. ᒥᔅᑕ  

ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᓇᓗᖅᑯᑎᓐᖏᑦᑐᖓ ᑖᓐᓇ ᒥᓂᔅᑕᕆᔭᐅᔪᖅ 

ᐃᖏᕐᕋᓪᓗᓂ 

ᑭᖑᕙᕆᐊᖅᑕᐅᔾᔪᑎᖃᖅᑐᒥᓂᐅᔪᒃᓴᐅᕗᖅ 

ᑲᖏᖅᖠᓂᕐᒥ, ᑖᓐᓇ ᒥᓂᔅᑕ ᐊᔪᖅᓯᓕᕌᖓᒥᒃ, 

ᐃᓂᒃᓴᖃᓐᖏᑎᓪᓗᒋᓪᓗ ᓯᓂᒃᑕᕐᕕᒻᒥ, 

ᐃᓚᔮᖏᖕᓄᑦ ᐅᐸᒡᕕᒋᔪᓐᓇᖅᑕᒥᓐᓄ 

ᐅᖄᓚᖃᑦᑕᑐᒃᓴᐅᕗᖅ. ᐊᒻᒪᓗ ᐊᑕᐅᓯᖅ 

ᐋᓐᓂᐊᕕᓕᐊᖅᑐᑦ ᐊᔪᖅᓯᑦᑕᕌᖓᒥᒃ 

ᐃᓚᖃᐃᓐᓇᖃᑦᑕᖏᑦᑐᑦ ᑐᔪᕐᒥᕕᒋᔪᓐᓇᖅᑕᒥᓐᓂᒃ. 

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᑕᒪᑐᒥᖓ 

ᕿᒥᕐᕈᓇᒃᑲᓐᓂᕐᓂᐊᖅᐳᑦ ᐃᖅᑲᓇᐃᔭᖃᑎᖃᕐᓗᓂᓗ 

ᐃᖅᑲᓇᐃᔭᖅᑎᒥᑦ ᓇᓖᕌᕈᑏᑦ ᐅᓄᒃᑲᓐᓂᖅᑐᑦ 

ᕿᒥᕐᕈᓇᑦᑕᐅᒃᑲᓐᓂᕈᓐᓇᕐᓂᐊᕐᒪᑕ, ᐃᒻᒪᖃ 

ᑐᔪᕐᒥᕕᒃ ᐋᖅᑭᒃᓯᓗᑎᒃ ᑕᐃᒃᑯᐊ ᐃᖏᕐᕋᔪᑦ 

ᐃᓱᕐᕆᔮᖃᑦᑕᖁᓪᓗᒋᑦ ᑕᖃᐃᖅᓯᕕᒃᓴᖃᕐᓗᑎᒡᓗ 

ᑲᖏᖅᖠᓂᕐᒥ ᐊᔪᖅᓯᑦᑕᕌᖓᒥᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᖢᒍᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ. 

(ᑐᓵᔨᑎᒍᑦ) ᑕᒪᓐᓇ ᓯᕗᒧᐊᖅᐸᓪᓕᐊᖁᓪᓗᒍ ᐊᒻᒪᓗ 

ᓇᓖᕌᕋᔅᓴᓂᒃ ᕿᒥᕐᕈᓪᓗᑕ ᑲᖏᖅᖠᓂᕐᒧᑦ, ᑕᒪᓐᓇ 

ᐊᖏᖅᓯᒪᖅᑰᓚᐅᖅᑕᕋ ᐊᒻᒪᓗ ᐱᓕᕆᖃᑎᖃᖅᑐᖓ 

ᐃᖅᑲᓇᐃᔭᖅᑎᓐᓂᒃ ᖃᓄᐃᓕᐅᒃᑲᓐᓂᕐᓂᐊᕐᒪᖔᑕ.  

 

ᒫᓐᓇ ᕿᒥᕐᕈᔪᒍᑦ ᓴᖅᑭᑦᑎᔪᒪᓪᓗᑕ 

ᐃᓗᓕᑯᓘᔭᖏᓐᓂᒃ ᖃᐅᔨᓴᐃᓗᑕ 

ᐊᐅᓪᓚᖃᑦᑕᕐᓂᑐᐃᓐᓇᕐᒨᖏᑦᑐᖅ ᑭᓯᐊᓂᑦᑕᐅᖅ 

ᐊᓯᖏᓐᓂᒃ ᐃᑲᔪᖅᑐᐃᔪᓐᓇᖅᑐᓂᒃ ᓴᖅᑭᑦᑎᓂᕐᒥᒃ 

ᑐᔪᕐᒥᕕᒃᓴᒥᒃ ᑲᖏᖅᖠᓂᕐᒥ, ᓯᕗᒧᑦ ᑕᑯᓐᓇᕐᓗᒍ 

ᐊᑐᖅᑕᐅᓕᕈᓐᓇᕋᔭᖅᑐᒥᒃ ᑭᒍᓯᕆᓂᕐᒧᑦ ᓄᓇᓕᖕᓂ, 

ᐊᒻᒪᓗ ᓴᖅᑭᑦᑎᓂᕐᒥᒃ ᓯᕕᑐᔪᒧᑦ 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐸᖅᑭᒃᓯᕕᖕᒥᒃ ᑲᖏᖅᖠᓂᕐᒥ, ᐊᒻᒪᓗ ᓴᖅᑭᑦᑎᓂᕐᒥᒃ 

ᓯᕕᑐᔪᒧᑦ ᐸᖅᑭᒃᓯᕕᖕᒥᒃ ᑲᖏᖅᖠᓂᕐᒥ, 

ᑕᑯᓐᓇᕐᓗᒋᑦ ᓯᕗᓂᔅᓴᖅᑎᓐᓂ 

ᖃᓄᐃᓕᖓᓂᐊᕐᒪᖔᑕ ᐊᒻᒪ ᑭᖑᓂᑦᑎᓐᓂ 

ᐊᑐᖅᑕᐅᑐᐃᓐᓇᖅᐸᓚᐅᖅᑐᑦ.  

 

ᑕᒪᓐᓇ ᐱᓕᕆᐊᖑᐃᓐᓇᕐᓂᐊᖅᑐᖅ ᐊᒻᒪᓗ 

ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᑕᒪᑐᒥᖓ 

ᐅᖃᐅᓯᖃᕐᒪᑦ, ᐊᒻᒪᓗ ᑎᓕᐅᒃᑲᓐᓂᕈᒪᕙᒃᑲ 

ᐋᓐᓂᐊᕕᓕᐊᖅᐸᒃᑐᑦ ᐅᖄᓚᖃᑦᑕᖁᓪᓗᒋᑦ 

ᐃᑲᕐᕋᓄᑦ 24-ᓄᑦ, 7-ᓄᑦ ᐅᓪᓗᓄᑦ ᐱᓇᓱᐊᕈᓯᕐᒥᒃ 

ᐊᒻᒪᓗ ᑭᖑᕙᖅᑐᖃᓕᕋᐃᑉᐸᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 779 - 6(2): ᑭᒃᑯᓕᒫᓄᑦ 

ᑐᓴᖅᑕᐅᔪᒃᓴᖏᓐᓄᑦ ᓇᑦᑎᓕᖕᒥᐅᑦ 

ᐅᖃᐅᓯᖓᒍᑦ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑯᐊ 

ᐊᐱᖅᑯᑎᒋᓂᐊᖅᑕᒃᑲ ᐅᖃᐅᓯᓕᕆᓂᕐᒧᑦ 

ᒥᓂᔅᑕᕆᔭᐅᔪᒧᑦ ᐱᔾᔪᑎᓕᒃ ᐃᓱᒫᓘᑕᐅᔪᓂᑦ 

ᓇᑦᑎᓕᖕᒥᐅᑦ ᐅᖃᐅᓯᖓᓂᒃ ᐊᑐᕐᓂᕐᒧᑦ ᒐᕙᒪᒃᑯᑦ  

ᑐᓴᖅᑕᓱᐅᔪᒃᓴᖏᓐᓂᒃ.  

 

ᐅᖃᖅᑏ, ᓂᕈᐊᖅᑎᒃᑲ ᑕᒪᒃᑮᓐᓂᒃ ᑕᓗᕐᔪᐊᕐᒥ 

ᐊᒻᒪᓗ ᑰᒑᕈᒻᒥ ᐅᖃᐅᓯᖃᖅᓯᒪᒻᒪᑕ 

ᐃᓱᒫᓘᑎᒋᔭᒥᓂᒃ ᐅᕙᓐᓄᑦ ᓄᓇᕗᑦ ᒐᕙᒪᒃᑯᑦ 

ᑐᓴᖅᑎᑦᑎᓂᕆᕙᑦᑕᖏᑦ ᐊᑐᐃᓐᓇᐅᖏᒻᒪᑕ 

ᓇᑦᑎᓕᖕᒥᐅᑎᑐᑦ. 

 

ᐅᖃᖅᑏ, ᓴᓐᖏᔪᒥᒃ ᐊᔭᐅᖅᑐᐃᕗᖓ 

ᓴᖅᑭᔮᖅᑎᑦᑎᓂᕐᒥᒃ, ᓴᐳᔾᔨᓂᕐᒥᒃ ᐊᒻᒪᓗ 

ᐆᒻᒪᖅᑎᑦᑎᒃᑲᓐᓂᕋᓱᐊᕐᓂᕐᒥᒃ ᓇᑦᑎᓕᖕᒥᐅᑎᑐᑦ 

ᐅᖃᐅᓯᖏᓐᓂᒃ.  

 

ᐃᓱᒫᓘᑎᒋᔭᕋᓕ ᓂᕈᐊᖅᑎᒋᔭᒃᑲ ᑕᖅᑲᒃᑯᓄᖓ 

ᐱᔨᑦᓯᕐᓂᕐᒧᑦ ᑐᓴᕋᔅᓴᖃᓐᖏᒻᒪᑕ ᐅᖃᐅᓯᕐᒥᑎᒍᑦ. 

ᓱᓕᒍᒪ ᐊᑐᐃᓐᓇᐅᑉᐸᑕ ᓇᑦᑎᓕᒻᒥᐅᑦ 

ᐅᖃᐅᓯᖏᑎᒍᑦ ᓴᓐᖓᖅᑎᕆᒐᔭᖅᑐᖅ ᐊᒻᒪᓗ 

ᓴᖅᑭᔮᖅᑎᑦᑎᓗᓂ ᐊᑐᖅᑕᐅᓂᖓᓂᒃ ᓄᓇᑦᑎᓐᓂ.  

 

ᐅᖃᖅᑏ, ᐃᓕᖅᑯᓯᓕᕆᔨᒃᑯᑦ ᑐᑭᓕᐅᕆᔨᖏᑦ 30-

ᓂᒃ ᐃᖅᑲᓇᐃᔮᓂᒃ ᓴᓂᕐᕙᐃᓯᒪᔪᑦ.  

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᔅᓯᑦ 

ᐃᖅᑲᓇᐃᔮᑦ ᐃᓐᓄᒃᑕᐅᓯᒪᒻᒪᖔᑕ ᐊᒻᒪᓗ ᖃᔅᓯᑦ 

ᐃᓐᓄᒃᓯᒪᓐᖏᒻᒪᖔᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ 

ᐅᖃᐅᓯᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᐊᐱᕆᒻᒪᑦ. 

ᓇᓕᐊᓐᓂᒃ ᐊᒡᒍᑐᖅᓯᒪᓂᕐᒥᒃ 

ᐊᐱᖅᑯᑎᖃᕋᑖᕐᒪᖓᖅ ᐅᖃᒃᑲᓐᓂᕈᓐᓇᖅᑲ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᔅᑕ ᖂᑭᐊᖅ. ᑖᓐᓇ 

ᓇᓕᐊᓐᓂᒃ ᐊᐱᖅᑯᑎᖃᕐᒪᖔᖅᐱᑦ 

ᐅᖃᒃᑲᓐᓂᑲᐃᓐᓇᕆᑦ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᐅᓯᖃᕋᑖᖅᑐᖓ ᐃᓕᖅᑯᓯᓕᕆᔨᒃᑯᑦ 

ᐃᑦᑕᕐᓂᓴᓕᕆᔨᒃᑯᓪᓗ ᑐᑭᓕᐅᕆᔨᖏᑦ, 30-ᓂᒃ 

ᐃᖅᑲᓇᐃᔮᖁᑎᖃᕐᖓᑕ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ, ᑖᒃᑯᓇᓐᖓ 30 ᖃᑦᑎᑦ 

ᐃᓐᓄᑦᑕᐅᓯᒪᒻᒪᖔᑕ, ᖃᑦᑎᓪᓗ 

ᐃᓐᓄᑦᑕᐅᓯᒪᖏᒻᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ 

ᐅᖃᐅᓯᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ 

ᐊᐱᕆᒃᑲᓐᓂᕈᓐᓇᕐᖓᑦ. ᐅᖃᖅᑏ, ᐅᖃᕈᓐᓇᖅᑐᖓ 

ᐱᖁᖅᓯᓕᕆᔨᒃᑯᑦ 78% ᐃᓄᓐᓂᒃ 

ᐃᖅᑲᓇᐃᔭᖅᑎᖁᑎᓖᑦ, ᑖᓐᓇᓗ ᐅᐱᓐᓇᒻᒪᕆᑦᑐᓂ.  

ᐊᒻᒪ ᐅᖃᕈᒪᒻᒥᔪᖓ 

ᐃᓐᓄᑦᑕᐅᓯᒪᖏᑦᑐᖁᑎᖃᖅᑐᒍᑦ ᑕᕝᕙᓂ 

ᐱᓕᕆᕕᑦᑎᓐᓂᒃ, ᐊᒻᒪ ᐃᓐᓄᑦᑕᐅᓯᒪᓐᖏᑦᑐᖁᑎᕗᑦ 

ᐃᖅᑲᓇᐃᔮᑦ ... ᒪᒥᐊᓇᖅ ᕿᓂᑲᐃᓐᓇᕋᑖᕋᒃᑭᑦ. 

ᐱᖃᖅᑐᒍᑦ 

110.8-ᖑᓪᓗᑎᑦ ᐃᖅᑲᓇᐃᔮᑦ, ᑕᕝᕙᓐᖓᑦ 48.5 

ᐃᓐᓄᑦᑕᐅᓯᒪᓐᖏᑦᑐᑦ ᐱᓕᕆᕕᐅᑉ ᐃᓗᐊᓂᓕᒫᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ. 

ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᔫᓂ 

14, 2018-ᖑᑎᓪᓗᒍ ᒥᓂᔅᑕ 

ᒪᓕᒐᓕᐅᕐᕕᒻᒨᖅᓯᔪᒻᒪᑦ ᐅᖃᐅᓯᕗᑦ 2.0-ᒥᒃ ᑖᓐᓇ 

ᐊᐃᑉᐸᕆᔭᐅᔪᖅ ᒐᕙᒪᒃᑯᑦ 

ᐸᕐᓇᐅᑎᓕᐊᕆᓯᒪᔭᖏᓐᓂᑦ ᐊᑐᓕᖅᑎᑦᑎᓂᕐᒧᑦ 

ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ ᐊᒻᒪ ᐃᓄᐃᑦ 

ᐅᖃᐅᓯᖏᓐᓂᒃ ᓴᐳᒻᒥᑦᑎᓂᕐᒧᑦ ᒪᓕᒐᕐᔪᐊᕐᒥᒃ. 

ᑖᓐᓇ ᐸᕐᓇᐅᑎ ᑲᒪᔾᔪᑎᐅᓯᒪᔪᖅ 

ᐃᓕᓐᓂᐊᕈᑎᐅᖃᑦᑕᓂᐊᖅᑐᓂᑦ ᐅᖃᐅᓯᕐᓂᒃ, 

ᐃᖅᑲᓇᐃᔮᕐᒥᒃ, ᐊᒻᒪᓗ ᑐᑭᓕᐅᕆᓂᕐᒥᒃ, 

ᐆᒻᒪᐃᕚᓪᓕᓂᕐᒥᓪᓗ. 

 

ᐅᖃᖅᑏ, ᑖᓐᓇ ᐅᖃᐅᓯᕗᑦ 2.0 

ᓇᓗᓇᐃᖅᓯᓯᒪᒻᒪᑦ “ᐊᒥᓱᕈᖅᓯᒋᐊᕋᓱᒻᒪᑕᒎᖅ 

ᐱᔨᑦᑎᕋᕈᓐᓇᖅᑐᓂᒃ ᐃᓕᓴᕆᔭᐅᓯᒪᔪᒃᑯᑦ 

ᐅᖃᐅᓯᒃᑯᑦ ᐊᑐᕈᒪᔭᒥᓄᑦ. ᓇᓗᓇᐃᖅᓯᖃᑦᑕᓂᒃᑯᑦ, 

ᐃᖅᑲᓇᐃᔭᖅᑎᑖᕐᓂᒃᑯᑦ, ᐃᖅᑲᓇᐃᔭᖅᑎᓂᓪᓗ 

ᐃᓕᐅᖅᑲᐃᓂᒃᑯᑦ, ᒪᕐᕉᓐᓂᒃ ᐅᖃᐅᓰᓐᓂᒃ 

ᖃᐅᔨᒪᒋᐊᓕᓐᓂᒃ ᐃᖅᑲᓇᐃᔮᓂᒃ 

ᐃᓕᓐᓂᐊᖅᑎᑦᑎᓂᒃᑯᑦ.” 

 

ᐅᖃᖅᑏ, ᒥᓂᔅᑕᓕ ᓇᓗᓇᐃᖅᓯᒍᓐᓇᓕᖅᑳ  

ᖃᓄᐃᓕᐅᓪᓚᑦᑖᕐᒪᖔᑕ ᑖᒃᑯᐊ 

ᑎᑭᐅᑎᔭᐅᒐᓱᑦᑐᑎᒃ ᓯᕗᓪᓕᐅᑎᔭᐅᓯᒪᔪᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐅᖃᐅᓯᓕᕆᓂᕐᒧᑦ, 

ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᑕᐃᒫᒃ 

ᐊᐱᕆᒻᒪᑦ. ᐅᖃᐅᓯᕗᑦ 2.0 ᐱᓪᓗᒍᓕ, ᐋᒡᒌᓯ 

2023-ᖑᑎᓪᓗᒍ, ᐱᖅᑯᓯᓕᕆᔨᒃᑯᑦ 

ᐃᑦᑕᕐᓂᓴᓕᕆᔨᒃᑯᓪᓗ ᑎᑎᕋᔪᔪᑦ ᒐᕙᒪᒃᑯᑦ 

ᐱᓕᕆᕕᒫᖏᓐᓄᑦ, ᑎᒥᖁᑎᓕᒫᖏᓐᓄᑦ 

ᐅᖃᐅᓯᕐᓂᒃ ᖃᓄᖅ ᐊᑐᕆᐊᖃᕐᒪᖔᑕ ᖃᓄᖅ 

ᐱᓕᕆᐊᖃᕐᒪᖔᑕᓗ ᐃᑲᔪᖅᓰᔾᔪᑕᐅᓂᐊᖅᑐᓂᒃ 

ᐃᓗᓕᖅᑐᔪᓂᒃ ᐅᖃᐅᓯᓕᕆᓂᕐᒧᑦ ᐸᕐᓇᐅᑎᐅᔪᓂᒃ 

2024-ᒥ 2029−ᒧᑦ. ᒫᓐᓇ ᐱᖅᑯᓯᓕᕆᔨᒃᑯᑦ 

ᐃᑦᑕᕐᓂᓴᓕᕆᔨᒃᑯᓪᓗ ᐸᕐᓇᐅᑎᒥᒃ ᐅᖃᐅᓯᕘᒥᒃ 

ᑲᔪᓯᒃᑲᓂᖅᑎᑦᑎᒐᓱᑦᑐᒍᑦ ᐋᖅᑭᒋᐊᕆᖃᑦᑕᖅᑐᑕ 

ᑎᓴᒪᓂᒃ ᓵᓐᖓᔭᐅᓂᐊᖅᑐᓂᒃ ᐅᖃᐅᓯᕗᑦ 2.0−ᒥ. 

ᐊᑑᑎᖃᓪᓚᕆᑦᑐᓄᑦ ᑐᑭᓯᒃᑲᓐᓂᕈᑎᔅᓴᕐᓂᒃ 

ᐱᔾᔪᑎᖃᕐᖓᑦ.  

 

ᐊᒻᒪᑦᑕᐅᖅ, ᐱᕙᓪᓕᐊᑎᒐᓱᑦᑕᕋᓗᐊᕗᑦ 

ᓄᕙᓐᓇᕐᔪᐊᒧᑦ, ᑭᓯᐊᓂ  

ᓄᖅᑲᖅᑎᑕᐅᑲᐃᓐᓇᓚᐅᖅᓯᒪᒻᒥᒻᒪᑕ ᐅᖃᐅᓯᕗᑦ 

2.0−ᒥᒃ ᓴᖅᑭᖅᓯᒐᓱᐊᖅᑐᑕ 

ᐊᑐᓕᖅᑎᑦᑎᒐᓱᐊᖅᑐᑕ ᐋᖅᑭᒋᐊᖅᓯᒪᔪᒥᒃ 

ᐸᕐᓇᐅᑎᒥᒃ. ᑖᓐᓇᓗ ᒫᓐᓇ ᐱᓕᕆᐊᖑᓕᖅᑐᖅ 

ᐱᖅᑯᓯᓕᕆᔨᒃᑯᓐᓄᑦ ᐃᑦᑕᕐᓂᓴᓕᕆᔨᒃᑯᓐᓄᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 

ᐃᓄᒃᑐᑦ ᐅᖃᐅᓯᕐᒥᒃ ᐊᑐᕈᒪᓕᔾᔪᑕᐅᕋᓱᑦᑐᖅ 

ᐊᑐᐅᒐᖅ ᑲᔪᖏᖅᓴᐃᔾᔪᑕᐅᔪᖅ ᓇᓗᓇᐃᖅᓯᒪᒻᒪᑦ 

“ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᑦᑎᒍᑎᐅᔪᖅ 

ᒪᓕᒐᖅ ᖃᐅᔨᒪᔾᔪᑎᐅᒻᒪᑦ ᓄᓇᕗᑦ ᒐᕙᒪᖓ 

ᓇᓗᓇᐃᖅᑐᐃᓂᐊᕋᓗᐊᕐᒪᖔᖅ 

ᐊᑐᓕᖅᑎᑦᑎᓂᐊᕋᓗᐊᕐᒪᖔᖅ ᐃᓄᒃᑐᑦ 

ᐅᖃᐅᓯᕐᓂᑦ ᐃᖅᑲᓇᐃᔭᕐᕕᓐᓂ ᐅᖃᐅᓯᐅᓕᕐᓗᓂ 

ᐊᑐᖅᑕᐅᖃᑦᑕᕐᓗᓂ ᐱᔨᑦᑎᕋᖃᑦᑕᕐᓗᑎᓪᓗ 

ᐃᓄᒃᑐᑦ ᐅᖃᐅᓯᕐᒥᒃ ᒪᓕᓪᓗᑎᒃ.” 

 

ᐅᖃᖅᑏ, ᓄᓇᕗᑦ ᒐᕙᒪᖓᑕ ᐃᓄᒃᑐᑦ ᐅᖃᐅᓯᕐᒥᒃ 

ᐊᑐᕈᒪᓕᖅᑎᑦᑎᒍᑕᐅᒐᓱᑦᑐᖅ ᐊᑐᐊᒐᖅ 

ᓇᓗᓇᐃᖅᓯᓯᒪᒻᒪᑦ ᑕᓪᓕᒪᓂᒃ ᐊᔾᔨᒌᓐᖏᑦᑐᓂᒃ 

ᐅᖃᐅᓯᐅᔪᓂᒃ ᐃᓄᖕᓄᑦ, ᐱᖃᑕᐅᓪᓗᑎᒃ 

ᓇᑦᓯᓕᒻᒥᐅᑕᐃᑦ.  

 

ᒥᓂᔅᑕ ᐊᖏᕈᓐᓇᖅᑳ ᓇᑦᓯᓕᒻᒥᐅᒥᒃ ᑐᑭᓕᐅᕆᔨᒥᒃ 

ᐃᖅᑲᓇᐃᔮᖅᑖᑎᑦᑎᓗᓂ? ᐊᒻᒪᓗ ᒐᕙᒪᒃᑯᓐᓂ 

ᑐᓴᕋᔅᓴᖅᑖᕋᐃᑉᐸᑕ ᓇᑦᑎᓕᒻᒥᐅᑎᑐᑦ 

ᑎᑎᕋᖅᑕᐅᓯᒪᖃᑦᑕᕈᓐᓇᓛᕐᖓᑕ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐅᖃᐅᓯᓕᕆᓂᕐᒧᑦ, 

ᒥᔅ ᒍᕌᔅ. 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ ᑕᐃᒫᒃ 

ᐊᐱᖅᓱᕐᖓᑦ. ᐱᖅᑯᓯᓕᕆᔨᒃᑯᑦ ᐃᑦᑕᕐᓂᓴᓕᕆᔨᒃᑯᑦ 

ᑮᓇᐅᔭᓂᒃ ᐊᑐᐃᓐᓇᐅᖃᖅᐸᑦᑐᑦ ᑭᒃᑯᑐᐃᓐᓇᕐᓄᑦ 

ᓂᕈᐊᖅᑕᐅᓯᒪᕕᒋᔭᖏᓐᓂᒃ 

ᐊᐅᓚᑦᑎᔾᔪᑕᐅᒍᓐᓇᖅᑐᓂᑦ ᐃᓕᓐᓂᐊᑎᑦᑎᓂᕐᒧᑦ 

ᑮᓇᐅᔭᓕᐅᕋᓱᑦᑎᐅᓐᖏᑦᑐᓂᓪᓘᓐᓃᑦ 

ᕼᐋᒻᒪᓚᓂᓪᓘᓐᓃᑦ ᐊᐅᓚᑦᑎᒍᒪᔪᖃᕐᓂᖅᑲᑦ 

ᐅᖃᐅᓯᓕᕆᓂᕐᒧᑦ ᐱᓕᕆᓂᐅᔪᓂᒃ 

ᓴᖅᑭᔮᕐᓂᒻᓴᐅᑎᑕᐅᓗᓂᓘᓐᓃᑦ ᓇᑦᓯᓕᖕᒥᐅᑦ 

ᐅᖃᐅᓯᖓᑦ. ᑕᕝᕘᓇ 

ᐱᓇᓱᐊᕈᓐᓇᑦᑎᐊᖃᑦᑕᖅᑐᐃᑦ. ᒪᑐᕕᔅᓴᖃᖅᑐᑦ 

ᑐᔅᓯᕌᔅᓴᐃᑦ ᑮᓇᐅᔭᑦ ᐄᐳᕈᓪᒥ ᐱᒋᐊᓲᖑᒻᒪᑕ 

ᐊᒻᒪᑦᑕᐅᖅ ᑐᔅᓯᕋᕝᕕᔅᓴᐅᓂᖓ ᐃᓱᓕᓲᖅ 

ᑮᓇᐅᔭᓄᑦ ᐊᑐᐃᓐᓇᐅᕙᑦᑑᒐᓗᐊᑦ 

ᑮᓇᐅᔭᓕᕆᔾᔪᑏᑦ ᐊᕐᕌᒍᓕᒫᖓᓂᒃ. ᑲᑐᔾᔨᖃᑎᒌᑦ 

ᑐᔅᓯᕋᕈᒪᑉᐸᑕ. 

 

ᐊᐱᖅᑯᑎᖓᓗ ᑭᐅᒐᓱᓪᓗᒍ ᒪᓕᒐᓕᐅᖅᑎᐅᑉ, 

ᐃᖅᑲᓇᐃᔭᖅᑎᑦᑎᒍᓐᓇᕋᔭᕐᒪᖔᕐᒪ ᐱᓕᕆᕕᑦᑎᓐᓂ 

ᓇᑦᓯᓕᒻᒥᐅᑎᑐᑦ ᐅᖃᓲᕐᒥᒃ, ᑖᓐᓇ 

ᖃᐅᔨᒋᐊᕈᓐᓇᕐᓂᕋᕈᓐᓇᖅᑕᕋ. 

ᐊᖏᑦᑕᐅᑎᒋᔪᓐᓇᓐᖏᑕᕋ ᑭᓯᐊᓂ. ᐊᒻᒪ 

ᑲᔪᖏᖅᓴᕆᕙᒃᑲᑦᑕᐅᖅ ᓄᓇᓕᓐᓂ ᑭᒃᑯᓕᒫᑦᑎᐊᑦ 

ᐅᖃᐅᓯᑦᑎᓐᓂᑦ ᐃᓄᒃᑐᑦ ᐊᑐᕋᓱᖃᑦᑕᕆᔅᓯ 

ᐆᒪᐃᓐᓇᓂᐊᕐᖓᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᒡᒍᒧᑦ, ᒥᔅ ᖁᐊᓴ. 

 

ᐊᐱᖅᑯᑦ 780 - 6(2): ᓄᓇᓕᖕᓂ 

ᐱᖁᑎᕐᔪᐊᖁᑎᕗᑦ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᐊᐱᖅᑯᑎᒃᑲ ᑐᕌᖓᓐᖑᓱᑦᑐᑦ  ᓄᓇᓕᖕᓂ 

ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᒥᓂᔅᑕᖓᓄᑦ.  

 

ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᐃᒡᓗᓕᐅᑉ 

ᓯᐊᕐᕆᔮᕐᕕᖓ ᕼᐊᑭᕐᕕᖓ ᑖᓐᓇ 1990-ᒥ 

ᓴᓇᔭᐅᓚᐅᖅᓯᒪᔪᖅ. 25−ᐸᓘᓕᖅᑐᐃᑦ ᐊᕐᕌᒍᐃᑦ 

ᐊᓂᒍᓕᕐᖓᑕ. ᐃᓱᒫᓘᑎᓂᒃ ᐅᖃᐅᔾᔭᐅᖃᑦᑕᕋᒪ 

ᓴᓇᒋᐊᖅᑕᐅᒋᐊᖃᓕᕐᖓᒡᒎᖅ 

ᓄᑖᕈᕆᐊᖅᑕᐅᒋᐊᖃᓕᖅᑐᓂᓗ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᖓᐃᓐᓇ 

ᐃᓪᓗᓕᐅᑉ ᓯᐊᕐᕆᔮᕐᕕᖓ ᖃᐅᔨᓴᖅᑕᐅᓂᖅᑲ 

ᑭᖑᓪᓕᖅᐹᖓᓂᒃ ᖃᓄᐃᓐᖏᒃᑲᓗᐊᕐᒪᖔᖅ? 

ᐊᒻᒪᑦᑕᐅᖅ, ᓇᓗᓇᐃᖅᓯᒍᓐᓇᖅᑳ ᖃᑦᑎᓂᒃ 

ᑮᓇᐅᔭᓂᒃ ᑐᔅᓯᕌᔅᓴᖁᑎᖃᕐᒪᖔᖅ ᒥᑭᔫᑎᓄᑦ 

ᐊᑭᑐᔪᓄᑦ ᐃᑲᔪᕈᑎᐅᔪᓐᓇᖅᑐᓂᑦ ᕼᐋᒻᒪᓚᓂᒃ 

ᓴᓇᒋᐊᖅᓯᒋᐊᖃᖅᑎᓪᓗᒋᑦ 

ᓄᑖᕈᕆᐊᖅᓯᒋᐊᖃᖅᑎᓪᓗᒋᑦ ᐱᓐᖑᐊᖅᑐᓕᕆᕕᓐᓂ 

ᐱᖃᓯᐅᔾᔨᔪᓂᒃ ᓯᐊᕐᕆᔮᕐᕕᓐᓂ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓄᓇᓕᖕᓂ 

ᒐᕙᒪᒃᑯᓐᓂᓗ ᐱᔨᑦᑎᕋᖅᑎᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎ, ᖃᖓ 

ᑭᖑᓪᓕᖅᐹᒥᒃ ᖃᐅᔨᓴᖅᑕᐅᓂᕐᒪᖔᖅ ᓯᐊᕐᕆᔮᕐᕕᒃ 

ᐃᓪᓗᖓ. ᐱᓕᕆᕕᒐ ᕼᐋᒻᒪᓚᓂᑦ ᐱᓕᕆᖃᑎᖃᓲᖅ  

ᑕᐃᒃᑯᓂᖓ ᑲᔪᓰᓐᓇᕈᑎᔅᓴᖏᓐᓂᒃ 

ᐸᕐᓇᐅᑎᖏᓐᓂᒃ ᒪᓕᑦᑐᑕ ᑕᐃᑰᓇ 

ᓇᓗᓇᐃᖅᑐᖅᑕᐅᓯᒪᓲᖑᒻᒪᑕ. ᒫᓐᓇᓕ ᐅᕙᖓ 

ᓵᖓᓂ ᐱᓯᒪᑦᑎᓐᖏᓐᓇᒪ ᓇᓗᓇᐃᖅᓯᒪᔪᓂᑦ 

ᖃᖓ ᑭᖑᓪᓕᖅᐹᒥᒃ ᖃᐅᔨᓴᖅᑕᐅᓂᕐᒪᖔᑦ 

ᐃᓪᓗᖅᑕᖓ.  

 

ᑮᓇᐅᔭᐃᓪᓗ ᕼᐋᒻᒪᓚᓄᓂᖏᓛᒃ ᑮᓇᐅᔭᖅᑎᒍᑦ 

ᐊᑭᑐᔪᖅᑐᕈᑎᖃᕐᓂᖏᑎᒍᑦ ᐱᓕᕆᐊᖑᓲᖑᒻᒪᑕ. 

ᑕᐃᒃᑯᐊᓗ ᐱᒋᐊᓕᖏᑦ ᐱᑎᒐᓱᐊᓲᕆᔭᕗᑦ 

ᒪᓕᑐᑎᑦ, ᒪᓕᑦᑐᑕᐃᓛᒃ ᓄᓇᓕᐅᑉ 

ᐸᕐᓇᐅᑎᖏᓐᓂᒃ. ᐊᖅᑯᑎᒋᔭᐅᓲᖅᑕᐅᖅ ᑕᕝᕙ 

ᑲᓇᑕᒥ ᓄᓇᓕᓐᓂ ᐃᓪᓗᓕᐅᕈᑎᔅᓴᓂᑦ ᑮᓇᐅᔭᓂᑦ. 

ᑕᐃᒃᑯᐊᓗ ᓄᑖᕈᕆᐊᖅᑕᐅᓂᐅᓴᓕᖅᑐᑎᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, 

ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᐃᓪᓗᓕᐅᑉ 

ᑲᑎᖅᓱᖅᑕᐅᓯᒪᔪᑦ ᓄᓇᓖᑦ ᑲᔪᓰᓐᓇᓂᕐᒧᑦ 

ᐸᕐᓇᐅᑎᔅᓴᖓᑦ ᓇᓗᓇᐃᖅᓯᓯᒪᒻᒪᑦ 

ᓯᕗᓪᓕᐅᖁᔭᖏᓐᓂᒃ. ᑖᓐᓇ ᐱᖃᑕᐅᓪᓗᓂ 

ᐱᓐᖑᐊᕐᕕᑐᖃᒥᓂᖅ ᐊᓯᐊᓄᑦ 

ᐊᑐᕋᔅᓴᕈᖅᑎᑕᐅᓂᖓ ᑕᐃᓐᓇᓕ 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᓇᔭᐅᓂᑯᒥᓂᖅ 1981-ᒥ. ᐊᒻᒪ 

ᐅᖓᑕᖏᖅᓯᓯᒪᒻᒪᕆᓕᕐᖓᑦ 40−ᓂᒃ ᐊᕐᕌᒍᓂᑦ 

ᐊᑐᕈᓐᓇᕐᕕᒋᓚᐅᖅᓯᒪᔭᖏᓐᓂᒃ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ ᐱᓕᕆᕕᖓ 

ᓯᕗᓪᓕᐅᑎᑦᑎᓲᖑᒻᒪᖔᖅ ᑮᓇᐅᔭᖅᑖᕆᐊᓕᓐᓂᒃ 

ᑐᕌᖓᔪᓂᒃ ᓴᓇᔭᐅᓂᖏᓐᓄᑦ ᓄᑖᓂᒃ ᓄᓇᓖᑦ 

ᓯᐊᕐᕆᔮᕐᕕᖏᓐᓂᒃ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂ 

ᒐᕙᒪᒃᑯᓐᓂᓗ ᐱᔨᑦᑎᕋᖅᑎᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᓕᕆᕕᕗᑦ 

ᐱᓕᕆᖃᑎᖃᓲᖅ ᐱᓕᕆᕕᐅᖃᑎᕈᓘᔭᖅᑎᓐᓂ 

ᒐᕙᒪᒃᑯᓐᓂ, ᕼᐋᒻᒪᓚᓂᓪᓗ ᐱᒋᐊᖃᕐᓂᖅᐹᖏᓐᓂᒃ 

ᖃᐅᔨᒐᓱᑦᑐᑎᑦ. ᐅᖃᖅᑎ, ᑕᐃᒫᒃ 

ᐊᑭᑐᔪᖅᑐᓕᕆᓂᕆᕙᑦᑕᕗᑦ 

ᐸᕐᓇᐅᑎᒨᖅᑕᐅᔪᖃᕐᓂᐊᖅᑲᑦ 

ᓯᕗᓪᓕᐅᖁᔭᐅᓯᒪᔪᒥᒃ ᑕᕝᕘᓇ ᐋᖅᑭᑦᑕᐅᓲᖑᒻᒪᑕ. 

ᐊᒻᒪᑦᑕᐅᖅ, ᓇᓕᕇᑦᑎᑦᑎᒐᓱᒋᐊᖃᕐᒥᒐᑦᑕ 

ᐱᔭᐅᒋᐊᓕᓐᓂᑦ ᐊᓯᖏᑦᑕ ᒐᕙᒪᒃᑯᑦ 

ᐱᑎᑦᑎᒋᐊᓕᖏᓐᓂᒃ ᓄᓇᓕᓕᒫᓂᑦ. 

ᖃᓄᑐᐃᓐᓇᕐᓗ ᐱᒋᐊᖅᑎᑦᑎᓲᖑᓪᓗᑕ.  

 

ᐊᑐᓕᖅᑎᑦᑎᓯᒪᒻᒥᒐᑦᑕ ᓄᑖᓂᒃ 

ᑎᑎᕋᐅᔭᖅᑕᐅᓂᖏᓐᓄᑦ 

ᑮᓇᐅᔭᖅᑖᕈᑎᒋᖃᑦᑕᓂᐊᖅᑕᖏᓐᓂᒃ ᒐᕙᒪᒃᑯᑦ 

ᓯᕗᓪᓕᐅᖁᔭᖏᑕ. ᑕᐃᒫᒃ ᐱᒍᓐᓇᖅᑎᑕᐅᓂᐊᖅᑐᑦ 

ᓄᓇᓖᑦ ᓯᕗᓪᓕᐅᖁᔭᖏᓐᓂᒃ ᐋᖅᑭᔅᓯᒍᓐᓇᕐᓗᑎᒃ. 

ᑎᑎᕋᐅᔭᖅᑕᐅᒍᑎᔅᓴᖏᓐᓂᓪᓗ ᐱᖃᑦᑕᕐᓗᑎᒃ. 

ᑕᕝᕘᓇᖃᐃ ᓴᖅᑭᓚᕿᔪᖃᕈᓐᓇᖅᑐᖅ 

ᓱᒃᑲᓕᓂᖅᓴᐅᔪᓂᒃ 

ᓴᓇᔭᐅᒋᐊᖅᓴᕋᐃᓐᓂᖅᓴᐅᖃᑦᑕᕐᓗᑎᓪᓗ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᖁᔭᓐᓇᒦᒃ, ᒥᓂᔅᑕ. ᑕᐃᒪᐃᖁᓇᑦᑕᕋᓗᐊᖅᑯᖅ. 

ᓄᓇᓖᑦ ᐸᕐᓇᐅᑎᖏᓐᓂᒃ 

ᒪᓕᑐᐃᓐᓇᓐᖏᓪᓗᑎᑦ ᖃᐅᔨᓴᖅᑳᖃᑦᑕᖃᐃ 

ᐱᐅᒐᔭᖅᑐᖅ ᐃᓪᓗᖏᓐᓂᒃ ᓯᕗᓪᓕᐅᒋᐊᓕᓐᓂᒃ 

ᐋᖅᑭᑦᑎᕆᓚᐅᓐᖏᓐᓂᖏᓐᓂᒃ.  

 

ᑕᐃᒪ ᒥᓂᔅᑕ ᐅᖃᕋᑖᔪᒻᒥᒻᒪᑦ ᐱᒻᒪᕆᐅᓂᖏᓐᓂᒃ 

ᐱᖃᑕᐅᓗᑎᒃ ᑖᒃᑯᐊ ᓄᓇᕗᒻᒥ ᕼᐊᒻᓚᐃᑦ 

ᑲᑐᔾᔨᖃᑎᒌᖏᑦ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 

ᖃᓄᖅ ᐱᓕᕆᕕᖓ ᐱᓕᕆᖃᑎᖃᖅᐸᒻᒪᖔᖅ 

ᕼᐊᒻᓚᐃᑦ ᑲᑐᔾᔨᖃᑎᒌᖓᓐᓂᒃ 

ᓄᑖᕈᕆᐊᖅᑎᑦᑎᒐᓱᑦᑐᑎᒃ ᓄᓇᓕᐅᑉ ᑲᔪᓰᓐᓇᓂᕐᒧᑦ 

ᐸᕐᓇᐅᑎᖏᓐᓂᒃ ᓄᓇᓕᓕᒫᑦᑎᐊᖏᓐᓄᑦ 

ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓄᓇᓕᓐᓂ 

ᒐᕙᒪᒃᑯᓐᓂ ᐱᔨᑦᑎᕋᖅᑎᑯᓐᓄᑦ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓕᓇᖅᑐᕐᖏᓛᒃ ᓄᓇᕗᒻᒥ 

ᕼᐋᒻᒪᓚᐃᑦ ᑲᑐᔾᔨᖃᑎᒌᖃᕐᖓᑕ 

ᑲᑐᔾᔨᖃᑎᒋᓲᕆᒐᑦᑎᒍᐃᓛᒃ. ᐊᔾᔨᒌᐸᓗᓐᓂᒃ 

ᐱᔭᔅᓴᖃᖅᐸᑲᑦᑕ ᓯᕗᓪᓕᐅᑎᑦᑎᕙᑦᑐᑕᓗ. 

ᐱᖁᑎᕐᔪᐊᖃᓐᖏᓐᓂᐊᓗᐃᑦ ᓄᓇᕗᒻᒥ 

ᓄᓇᓕᖏᓐᓂ ᑕᑯᔪᒪᔭᖏᓐᓂᒃ ᑕᑯᑎᑦᑎᒐᓱᐊᖅᑐᑕ. 

ᐱᓕᕆᕕᒐ ᖃᓂᔅᓴᑦᑐᑎᑦ ᐱᓕᕆᖃᑎᖃᖅᐸᑦᑐᑦ 

ᕼᐋᒻᒪᓚᐃᑦ ᑲᑐᔾᔨᖃᑎᒌᖏᓐᓂᒃ 

ᐋᖅᑭᑦᑎᕆᑎᓪᓗᒋᑦ ᓄᓇᖏᓐᓂ 

ᓯᕗᓪᓕᐅᖁᔭᖏᓐᓂᒃ.  

 

ᐊᒻᒪᑦᑕᐅᖅ ᖄᖓᒍᒃᑲᓐᓂᖅ, ᐊᕐᕌᖑᑕᒫᖅ 

ᑲᑎᒪᕕᔾᔪᐊᕐᓂᖃᓲᖑᒻᒥᒻᒪᑕ 

ᐱᖁᔨᕗᖔᕈᑎᓕᐅᖃᑦᑕᓲᖑᓪᓗᑎᒃ ᑕᕝᕙᓐᖓᑦ 

ᑲᑐᔾᔨᖃᑎᒌᒥᒃ. ᑭᐅᓲᕆᒐᑦᑎᒍᓗ, ᐊᒻᒪ 

ᑭᐅᒐᓱᐊᓲᕗᑦ ᐱᖁᔨᕗᖔᕈᑎᑎᒍᑦ 

ᖃᓄᐃᖁᔭᐅᓯᒪᓂᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᖃᐅᔨᒪᒋᔅᓯ 

ᐊᐱᖅᓱᕐᓇᖅ ᐃᓱᓕᒻᒪᑦ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᖏᖅᑕᐅᔪᒪᓪᓗᖓ ᑲᔪᓰᓐᓇᖁᓪᓗᒍ 

ᐊᐱᖅᓱᕐᓇᐅᓂᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

*ᑕᑯᒍᒃ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ ᐊᑕᖏᕐᓗᒍ ᑲᑎᒪᔨᕋᓛᑦ ᐅᓂᒃᑳᖓᑦ 26 - 6(2). 

 

4576 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᑕᒪᐃᔅᓯᓐᓄᑦ ᐅᐃᒍᔭᐅᖁᓗᒍ 

ᐊᐱᖅᓱᕐᓇᖅ. ᐋᒡᒑᖅᑐᖃᖅᐹ? ᐋᒡᒑᖅᑐᖃᕐᒪᑦ. 

ᑲᑎᒪᔾᔪᑎᒃᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᑏᑦ. 

ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᕋᖅᓯᔪᓂᒃ 

ᐊᐱᖅᑯᑎᓄᑦ. ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ 

ᒪᑐᐃᕈᑎᐅᓯᒪᔪᒧᑦ. ᑲᑎᒪᔾᔪᑎᒃᓴᖅ 10. ᑭᐅᔾᔪᑏᑦ 

ᑮᓇᐅᔭᖅᑐᕈᑎᑦᓴᓄᑦ ᐅᖃᐅᓯᐅᓯᒪᔪᓂᒃ. 

ᑲᑎᒪᔾᔪᑎᒃᓴᖅ 11. ᐊᑎᓕᐅᖅᑕᐅᓯᒪᔪᑦ. 

ᑲᑎᒪᔾᔪᑎᒃᓴᖅ 12. ᑭᐅᔾᔪᑏᑦ ᐊᑎᓕᐅᖅᓯᒪᔪᓂᒃ. 

ᑲᑎᒪᔾᔪᑎᒃᓴᖅ 13. ᐅᓂᒃᑳᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᑐᓪᓗ ᒪᓕᒐᒃᓴᓂᒃ 

ᐊᓯᖏᓐᓂᓪᓗ. ᐃᓕᑕᕆᔪᒪᓪᓗᒍ ᒪᓕᒐᓕᐅᖅᑎ 

ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 13: ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᒃ 

ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ 026 - 6(2): 

ᐅᓂᒃᑳᖓᑦ ᕿᒥᕐᕈᔭᐅᓂᐊᓄᑦ ᒐᕙᒪᒃᑯᑦ 

ᐅᖃᐅᓰᑦ ᐃᓕᓴᕆᔭᖏᑕ ᒪᓕᒐᓕᐊᖓᒍᑦ 

(ᓴᕕᑲᑖᖅ) 

ᓴᕕᑲᑖᖅ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᓪᓗᒥ 

ᓇᖏᖅᓯᕗᖓ ᐃᒃᓯᕙᐅᑕᕆᔭᐅᓪᓗᖓ 

ᐱᖁᔭᓕᕆᓂᕐᒧᑦ ᑲᑎᒪᔨᕋᓛᕐᓂᒃ ᐅᓂᒃᑳᑦ 

ᑐᓂᓪᓗᒋᑦ ᕿᒥᕐᕈᓇᒃᑕᐅᓂᖓᓄᑦ ᓄᓇᕗᒻᒥ 

ᐅᖃᐅᓯᕐᓄᑦ ᒪᓕᒐᓕᐅᖅᑕᐅᓯᒪᔪᑦ.  

 

ᐅᖃᖅᑏ, ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓ 

ᐊᒻᒪᓗ ᐃᓄᐃᑦ ᐅᖃᐅᓯᖓ ᓴᐳᔭᐅᓯᒪᓂᖓᓄᑦ 

ᒪᓕᒐᖅ ᐃᒪᐃᑦᑕᕆᐊᖃᖅᑎᑦᑎᕗᖅ ᒪᓕᒐᓕᐅᕐᕕᒃ 

ᕿᒥᕐᕈᓇᓪᓗᑎᑦ ᐃᓗᓕᖏᑦ ᐃᖏᕐᕋᓂᖏᓐᓂᓪᓗ 

ᐱᖁᔭᕐᓃᑦᑐᓂᑦ.  

 

ᓄᕖᕝᕙ 7, 2022-ᒥ, ᒪᓕᒐᓕᐅᕐᕕᒃ 

ᐊᖏᕈᑎᖃᓚᐅᖅᓯᒪᕗᖅ ᐱᒋᐊᖅᑎᑕᐅᔪᒥᒃ 

ᑲᑎᒪᔨᕋᓛᖑᔪᓄᑦ ᒪᓕᒐᕐᒥᒃ ᕿᒥᕐᕈᖁᑉᓗᒋᑦ 

ᑭᐅᓛᕐᓗᑎᓪᓗ ᐃᒡᓗᒧᑦ. ᑲᑎᒪᔨᕋᓛᑦ 

ᕿᒥᕐᕈᑦᓯᐊᓚᐅᖅᐳᑦ ᐱᖁᔭᐅᔪᓂᒃ ᐊᒻᒪᓗ 

ᐊᑦᑐᐊᔪᓂᒃ ᑎᑎᕋᖅᓯᒪᔪᓂᒃ. ᑐᓐᖓᓱᑦᓯᓚᐅᖅᑐᑦ 

ᐃᓚᒋᔭᐅᖃᑕᐅᔪᓂᒃ ᑭᒃᑯᓕᒫᓂᓪᓗ 

ᑭᐅᒍᓐᓇᖁᑉᓗᒋᑦ ᒪᓕᒐᑦᓴᐅᔪᒥᒃ. ᐊᒻᒪᓗ ᑏᕖᒃᑯᑦ 

ᓈᓚᓐᓂᖃᖅᑎᑦᓯᓗᑎᑦ ᓯᑏᕝᕙ 25-29−ᒧᑦ 2023-

ᒥ. 

ᖁᔭᓐᓇᒦᒃᑲᓐᓂᕈᒪᕙᒃᑲ ᐃᓚᐅᓚᐅᖅᑐᓕᒫᑦ 

ᕿᒥᕐᕈᔭᐅᓂᖃᖅᑎᓪᓗᒍ.  

 

ᑲᑎᒪᔨᕋᓛᑦ ᐃᓱᒪᔅᓴᖅᓯᐅᖅᓯᒪᔪᑦ ᐃᓗᓕᖏᓐᓂᒃ 

ᐊᐅᓚᓂᖏᓐᓂᓪᓗ ᐊᐅᓚᑕᐅᓂᖓᓂᓪᓗ 

ᐊᑐᓕᖅᑎᑕᐅᓂᖓᑕᓗ ᒪᓕᒐᐅᑉ. 

ᕿᒥᕐᕈᓚᐅᖅᓱᑎᓪᓗ ᖃᓄᐃᓕᕐᓂᖓᑕ ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ.  

 

ᑲᑎᒪᔨᕋᓛᑦ 14-ᓂᒃ ᐊᑐᓕᖁᔨᓕᐅᖅᓯᒪᕗᑦ ᐃᒻᒪᖄ 

ᐋᖅᑭᒋᐊᖅᑕᐅᒐᔭᕐᓗᓂ ᒪᓕᒐᖅ ᐊᓯᖏᓪᓗ 

ᒐᕙᒪᒃᑯᑦ ᐃᓱᒪᑦᓴᖅᓯᐅᕈᑎᒋᔭᖏᓐᓂᒃ.  

 

ᑕᕝᕗᖓ ᐱᒋᐊᖅᑎᑦᓯᕗᖓ, ᐅᓂᒃᑳᖏᑦ ᑲᑎᒪᔨᕋᓛᑦ 

ᓈᒻᒪᒋᔭᐅᖁᓪᓗᒋᑦ ᐃᓪᓗᒥ ᐊᒻᒪᓗ ᐊᓪᓚᑕᐅᔪᓄᑦ 

ᐃᓚᒋᔭᐅᓗᓂ ᐅᖃᓕᒫᖅᑕᐅᓂᖓ. ᒪ’ᓇ, ᖁᐊᓇ, 

ᒥᐊᕐᓰ ᐊᒻᒪᓗ ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐱᒋᐊᖅᑎᑦᑎᓯᒪᖕᒪᑦ ᐅᓂᒃᑳᖏᑦ ᑲᑎᒪᔨᕋᓛᑦ 

ᐊᖏᖅᑕᐅᖁᓪᓗᒋᑦ ᐃᓪᓗᒧᑦ ᐊᒻᒪ ᐊᓪᓚᑕᐅᓗᑎᑦ 

ᐅᖃᓕᒫᖅᑕᐅᓵᕐᓂᖏᑦ. ᒪᓕᒐᓕᐅᖅᑏᑦ 

ᓈᒻᒪᓴᖅᐸᑦ? 

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 

 

ᐅᖃᖅᑎ (ᑐᓵᔨᑎᒍᑦ): ᑲᔪᓯᔪᖅ.  

 

ᑲᑎᒪᔾᔪᑎᒃᓴᖅ 14. ᐃᒡᓗᒧᑦ ᓴᖅᑭᑕᐅᓂᖏᑦ 

ᑎᑎᕋᖅᓯᒪᔪᑦ. ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᓂᖅ 

ᐱᒋᐊᖅᑎᑕᔅᓴᓂᑦ. ᐃᓕᑕᕆᓪᓗᒍ ᒪᓕᒐᓕᐅᖅᑎ 

ᐃᖃᓗᐃᑦ−ᓯᓈᓄᑦ, ᒥᔅ ᐳᕉᔅᑐ. 

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᒃ 

 

ᐱᒋᐊᖅᑎᑕᖅ 031 - 6(2): ᐊᒥᑦᑐᕐᒧᑦ 

ᒪᓕᒐᓕᐅᖅᑎ ᓄᖅᑲᖓᑎᑕᐅᑲᐃᓐᓇᖅᑐᖅ - 

ᖃᐅᔨᒃᑲᐃᒍᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑐᓴᖅᑎᑦᓯᕗᖓ, ᐱᖓᑦᓯᕐᒥ, ᒫᑦᓯ 6, 2024,  

ᐱᒋᐊᖅᑎᑦᓯᓛᕋᒪ ᐆᒪᓐᖓᑦ.  

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᔪᐃᓕ 

ᖃᐃᕐᓂᖅ, ᒪᓕᒐᓕᐅᖅᑎ ᐊᒥᑦᑐᕐᒧᑦ, 

ᓄᖅᑲᖔᖅᑎᑕᐅᖁᓪᓗᒍ ᑲᑎᒪᓂᖏᓐᓂᑦ 

ᑲᑎᒪᔨᕋᓛᓪᓗ ᑲᑎᒪᔩᓪᓗ ᐅᐱᕐᖔᒧᑦ 2024-

ᖑᕋᓱᓐᓂᖓᓂ ᒪᓕᒐᓕᐅᖅᑏᑦ ᑲᑎᒪᓂᖓᑦ;  

 

ᓈᒻᒪᓯᑉᐸᑦ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᓂᐊᖅᑐᖓ ᐱᖁᔨᕗᖔᕈᑎᒐ ᐅᓪᓗᒥ 

ᑲᒪᒋᔭᐅᖁᓪᓗᒍ. 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 16. 

ᖃᐅᔨᒃᑲᐃᒍᑎᑦ ᐱᖁᔨᕗᖔᓕᐅᕐᓂᐊᓂᕐᒥᒃ. 

ᑲᑎᒪᔾᔪᑎᒃᓴᖅ 17. ᐱᖁᔨᕗᖔᕈᑏᑦ. ᐃᓕᑕᕆᓪᓗᒍ 

ᒪᓕᒐᓕᐅᖅᑎ ᖁᕐᓗᖅᑐᒧᑦ, ᒥᔅᑕ ᐊᓇᕕᓗᒃ. 

 

ᑲᑎᒪᔾᔪᑎᒃᓴᖅ 17: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 030 - 6(2): ᓄᓇᕗᒻᒥ 

ᐊᐅᓚᑦᓯᔩᑦ ᑲᑎᒪᔨᖏᓐᓄᑦ ᑎᒃᑯᐊᖅᓯᓂᖅ 

(ᐊᓇᕕᓗᒃ)  

ᐊᓇᕕᓗᒃ: (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐱᒋᐊᖅᑎᑕᐅᔪᖅ ᑎᒃᑯᐊᖅᓯᓂᖅ ᐊᐅᓚᑦᑎᔨᖏᓐᓄᑦ 

ᓄᓇᕗᒻᒥ.  

 

ᐃᒪᐃᒻᒪᑦ, ᒪᓕᒐᓕᐅᖅᑏᑦ ᐊᐅᓚᑦᓯᔩᓪᓗ 

ᑲᑎᒪᔨᖏᑦᑕ ᐱᖁᔭᕐᔪᐊᖓᓃᑦᑐᖅ ᓈᓴᐅᑎᓕᒃ 60, 

ᐅᖃᖅᓯᒪᖕᒪᑦ ᓄᓇᕗᒻᒥ ᐊᐅᓚᑦᑎᓯᔩᑦ ᑲᑎᒪᔨᖏᑦ 

ᐃᒃᓯᕚᕐᕕᐅᖃᑦᑕᕐᓂᐊᕐᓗᑎᒃ ᐃᓄᖕᓄᑦ 

ᑎᒃᑯᐊᖅᑕᐅᓯᒪᔪᓄᑦ ᑲᒥᓯᓇᒧᑦ, ᒪᓕᒡᓗᒋᑦ 

ᒪᓕᒐᓕᐅᖅᑏᑦ ᐊᑐᓕᔭᓕᐊᖏᑦ;  

 

ᐊᒻᒪ ᐃᒪᐃᒻᒪᑦ, ᒪᓕᒐᓕᐅᖅᑏᑦ ᑎᒃᑯᐊᖅᑕᐅᔪᓴᒥᒃ 

ᐊᑐᓕᖁᔭᓕᐅᕈᓐᓇᓯᔪᑦ;  

 

ᑕᐃᒪᐃᒻᒪᑦ, ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᐊᒡᒍᒧᑦ, ᒪᓕᒐᓕᐅᖅᑏᑦ 

ᓄᓇᕗᑦ ᑲᒥᓯᓇᖓᓐᓄᑦ ᐊᑐᓕᔭᓕᐅᕐᖁᓪᓗᒋᑦ 

ᑭᐅᕋᓐ ᓄᑕᕋᖅ, ᒪᓕᒐᓕᐅᖅᑎ ᑐᓄᓂᕐᒧᑦ, 

ᑎᒃᑯᐊᖅᑕᐅᖁᓪᓗᒍ ᓄᓇᕗᒻᒥ ᐊᐅᓚᑦᓯᔩᑦ 

ᑲᑎᒪᔨᖏᓐᓄᑦ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᓈᒻᒪᒻᒪᑦ 

ᐱᒋᐊᖅᑎᑕᐅᔪᖅ. ᓈᒻᒪᓴᖅᑐᑦ. ᐊᑭᕋᖅᑐᑦᑐᑦ. 

ᐱᒋᐊᖅᑎᑕᐅᔪᖅ ᑲᔪᓯᕗᖅ. 

 

>>ᐸᑦᑕᑐᖅᑐᑦ 

 

ᐃᓕᑕᕆᓪᓗᒍ ᒪᓕᒐᓕᐅᖅᑎ ᐃᖃᓗᐃᑦ ᓯᓈᓄᑦ, ᒥᔅ 

ᐳᕉᔅᑐ. 

 

ᐳᕉᔅᑐ (ᑐᓵᓯᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ.  

ᐊᖏᖅᑕᐅᔪᒪᓪᓗᖓ ᑕᒪᔅᓯᓐᓄᑦ ᑲᒪᒋᔭᐅᖁᓪᓗᒍ 

ᐱᒋᐊᖅᑎᑦᓯᒪᔭᕋ ᐅᓪᓗᒥ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᑕᒪᐃᓐᓄ ᑲᒪᒋᔭᐅᖁᓪᓗᒍ  

ᐱᖁᔨᕗᖔᕈᑎᖓ ᐅᓪᓗᒥ. ᐋᒡᒑᖅᑐᖃᖅᐹ? 

ᐱᑕᖃᓐᖏᒻᒪᑦ ᑲᔪᓯᒋᑦ, ᒥᔅ ᐳᕉᔅᑐ. 

 

ᐱᒋᐊᖅᑎᑕᖅ 031 - 6(2): ᐊᒥᑦᑐᕐᒧᑦ 

ᒪᓕᒐᓕᐅᖅᑎ ᓄᖅᑲᖓᑎᑕᐅᑲᐃᓐᓇᖅᑐᖅ 

(ᐳᕉᔅᑐ)  

ᐳᕉᔅᑐ (ᑐᓵᓯᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ 

ᐊᒻᒪᓗ ᑲᑎᒪᔨᐅᖃᑎᒃᑲ. 

 

ᐃᒪᐃᒻᒪᑦ, ᓄᓇᕗᑦ ᒪᓕᒐᓕᐅᕐᕕᐊ, 

ᒪᓕᒐᓕᐅᕐᕕᒃᑎᑐᑦ ᐱᔪᓐᓇᕐᓂᕐᒥᓂᒃ ᒪᓕᒃᖢᑎᒃ,  

ᐃᒻᒥᒃᑰᖅᖢᑎᒃ ᐱᔪᓐᓇᕐᓂᖅᑖᖅᑎᑕᐅᓯᒪᕗᑦ 

ᓇᖕᒥᓂᖅ ᑲᑎᒪᕐᔪᐊᕐᓂᓂ ᒪᓕᒐᓕᐅᕐᕕᐅᓪᓗ 

ᐃᓗᐊᓃᑦᑐᓂᒃ ᒪᓕᒐᓐᖑᖅᑎᑦᑎᔪᓐᓇᖅᖢᑎᒃ, 

ᐃᓚᓕᐅᓪᓗᒍ ᒪᓕᒐᓕᐅᖅᑎᐅᖃᑎᒥᖕᓂᒃ 

ᐃᓂᖅᑎᕆᔪᓐᓇᕐᓂᕐᒥᒃ; 

 

ᐊᒻᒪ ᐃᒪᐃᒻᒪᑦ, ᒪᓕᒐᓕᐅᖅᑏᑦ ᐊᐅᓚᑦᓯᔨᓪᓗ 

ᑲᑎᒪᔨᖏᑦᑕ ᐱᖁᔭᕐᔪᐊᖓᑕ ᐃᓗᐊᓃᑦᑐᑦ 

ᓈᓴᐅᑎᓖᑦ 2-ᒥᑦ 18-ᒧᑦ ᒪᓕᒐᓕᐅᕐᕕᖕᒥᒃ 

ᐱᔪᓐᓇᕐᓂᖅᑖᖅᑎᑕᐅᓯᒪᕗᑦ 

ᒪᓕᒐᓕᐅᖅᑎᐅᖃᑕᐅᔪᓂᒃ ᐃᓂᖅᑎᕆᔪᓐᓇᕐᓂᕐᒥᒃ; 

 

ᐊᒻᒪ ᐃᒪᐃᒻᒪᑦ, ᑖᒃᑯᐊ ᐱᔪᓐᓇᕐᓃᑦ ᐃᓚᖃᖅᐳᑦ 

ᐱᔪᓐᓇᕐᓂᖅᑖᖅᑎᑕᐅᓯᒪᓂᕐᒥᒃ 

ᓄᖅᑲᖓᑎᑦᑎᑲᐃᓐᓇᕐᓂᕐᒥᒃ 

ᐊᓂᑦᑎᔪᓐᓇᕐᓂᕐᒥᒡᓘᓐᓃᑦ ᒪᓕᒐᓕᐅᕐᕕᖕᒥᑦ; 

ᐊᒻᒪ ᐃᒪᐃᒻᒪᑦ, ᒪᓕᒐᓕᐅᖅᑎᓕᒫᑦ 

ᒪᓕᒐᓕᐅᕐᕕᖕᒧᑦ ᐃᓚᒋᔭᐅᖃᑕᐅᔪᑦ 

ᐊᐅᓚᓂᖃᕆᐊᖃᖅᐳᑦ ᓄᓇᕗᒻᒥᐅᓄᑦ 

ᑕᑎᒋᔭᐅᔪᓐᓇᕐᓂᐊᕋᒥᒃ; 

 

ᐊᒻᒪ ᐃᒪᐃᒻᒪᑦ, ᐊᒥᑦᑐᕐᒧᑦ ᒪᓕᒐᓕᐅᖅᒻᑎ 

ᓈᒻᒪᓐᖏᑦᑐᒥᒃ ᐊᑐᓚᐅᕐᒪᑦ, ᐃᓚᓕᐅᖢᒍ 

ᒪᓕᒐᓕᐅᕐᕕᖕᒥ ᐋᖓᔮᕐᓂᖅ; 

 

ᐊᒻᒪ ᐃᒪᐃᒻᒪᓐ, ᑲᑎᒪᔨᐅᖃᑕᐅᔪᖅ ᑭᖑᓂᑦᑎᓐᓂ 

ᓄᖅᑲᖅᑎᑕᐅᓚᐅᖅᓯᒪᖕᒥᖕᒪᑦ ᐱᖁᔨᕗᖔᕈᑎᑎᒍᑦ 

ᐃᓘᓐᓇᖏᑦ ᑲᑎᒪᔨᑦ ᐊᖏᖅᓯᓪᓗᑎᒃ 

ᑲᑎᒪᕐᔪᐊᖅᑎᓪᓗᒋᑦ ᐅᓪᓗᐊᓂ ᔫᓂ 2, 2022; 

 

ᒫᓐᓇ ᑕᐃᒪᐃᒻᒪᓐ ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᕿᑭᖅᑖᓘᑉ ᓂᒋᐊᓄᑦ, ᑖᓐᓇ 

ᒥᔅᑕ ᔪᐃᓕ ᖃᐃᕐᓂᖅ, ᒪᓕᒐᓕᐅᖅᑎ ᐊᒥᑦᑐᕐᒧᑦ, 

ᓄᖅᑲᖅᖔᖅᑎᑕᐅᑲᐃᓐᓇᖁᓪᓗᒍ ᐃᕐᖐᓐᓇᖅ 

ᑲᑎᒪᕐᔪᐊᕐᓂᖏᓐᓂᒃ ᒪᓕᒐᓕᐅᖅᑏᑦ ᐊᒻᒪ 

ᑲᑎᒪᔨᕋᓛᑦ ᑲᑎᒪᓂᖏᓐᓂᑦ ᐊᒻᒪ ᑲᑎᒪᔨᑦ 

ᑲᑎᒪᓂᖏᓐᓂᑦ ᑎᑭᓐᓇᓱᐊᕐᓂᖓᓂ ᐅᐱᕐᖔᒃᑯᑦ 

2024-ᒥ ᑲᑎᒪᕐᔪᐊᕐᓇᖅ ᒪᓕᒐᓕᐅᖅᑎᑦ 

ᑲᑎᒪᔨᖏᑕ; 

 

ᐊᒻᒪᓗ ᓱᓕ, ᐱᖁᔨᕗᖓ ᑲᑎᒪᔨᓕᕆᔨᑦ ᑲᑎᒪᔨᖏᑦ 

ᒪᓕᒐᓕᐅᖅᑎᑦ ᑲᑎᒪᔨᖏᑕ ᑲᑎᒪᔨᖁᑎᖏᑦ 

ᐱᓕᕆᔪᓐᓇᖅᑎᑕᐅᖁᓪᓗᒋᑦ 

ᐊᑐᕆᐊᖃᓐᖏᑕᖏᓐᓂᒃ ᑭᒡᓕᓕᐅᕆᓗᑎᒃ ᑲᑎᒪᔨ 

ᐊᑐᖏᓪᓗᓂ ᓂᕈᐊᖅᑕᐅᒪᕕᖓᑕ 

ᑮᓇᐅᔭᖅᑐᕈᑎᒃᓴᖏᓐᓂᒃ ᐊᒻᒪᓗ ᒪᓕᒐᓕᐅᕐᕕᐅᑉ 

ᑮᓇᐅᔭᖁᑎᖏᓐᓂᒃ ᐱᔭᕆᐊᖃᖅᓱᒋᔭᖏᑦ 

ᒪᓕᒡᓗᒋᑦ; 

 

ᐊᒻᒪᓗ ᓱᓕ, ᐱᖁᔨᕗᖓ ᑲᑎᒪᔨ ᐊᒥᑦᑐᕐᒧᑦ 

ᓴᓐᖏᔪᒃᑯᑦ ᐃᑎᔪᒃᑯᑦ ᐃᓱᒪᒃᓴᖅᓯᐅᕈᑎᖃᖁᓪᓗᒍ 

ᑲᒪᒋᔭᕆᐊᖃᖅᑕᖏᓐᓂᒃ ᐱᓕᕆᐊᒃᓴᖏᓐᓂᒃ 

ᓂᕈᐊᖅᑎᒋᓯᒪᔭᖏᓐᓄᑦ. 

 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. 

ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᓯᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᒪᓕᒐᓕᐅᖅᑏᑦ ᐃᖅᑲᐅᒪᔪᑦᓴᐅᕗᑦ ᑕᒫᓂ 

ᐱᒋᐊᖅᑎᑦᑎᕈᑎᖃᕋᒪ ᔪᐃᓕᐅᑉ 

ᓄᖅᑲᖅᑎᑕᐅᑲᐃᓐᓇᓚᐅᖅᓯᒪᔭᖓ ᔫᓂ 2022-ᒥ, 

ᑕᐃᒪᐃᓚᕿᔪᖓ, ᐅᕙᖓ ᑐᓴᖅᑎᑦᓯᓚᐅᕋᒪ 

ᐅᖃᖅᑎᒧ, ᑖᓐᓇ ᒥᔅᑕ ᔪᐃᓕ ᖃᐃᕐᓂ 

ᐋᖓᔮᕐᕙᓚᑦᑎᒻᒪᑦ ᑕᕝᕙᓂ ᒪᓕᒐᓕᐅᕐᕕᒻᒥ.  

ᑭᖑᓂᐊᓂ ᑕᕝᕙ ᒥᔅᑕ ᖃᐃᕐᓂᖅ ᐊᖏᓚᐅᖅᐳ, ᐄ 

ᐊᖏᔮᓚᐅᕆᐊᒥᓂᒃ, ᐊᒻᒪᓗ ᐊᖏᖅᓯᒪᓪᓗᓂ 

ᐅᖃᖅᑎᒧᑦ. ᑖᓐᓇ ᒥᔅᑕ ᖃᐃᕐᓂᖅ 

ᐋᖓᔮᕐᕙᓚᑦᓯᒻᒪᑦ ᑕᕝᕙᓂ ᒪᓕᒐᓕᐅᕐᕕᒻᒥ. 

ᑭᖑᓂᐊᓂ ᑕᕝᕙ ᒥᔅᑕ ᖃᐃᕐᓂᖅ ᐊᖏᓚᐅᖅᐳᖅ, 

ᐄ, ᐋᖓᔮᓚᐅᕆᐊᒥᓂᒃ ᐊᒻᒪᓗ ᐊᖏᖅᓯᒪᓪᓗᓂ 

ᓂᕈᐊᖅᑎᖁᑎᒥᓄᑦ ᒪᓕᒐᓕᐅᕐᕕᒻᒧᓪᓗ 

ᐱᑦᓯᐊᓂᖅᓴᐅᖃᑦᑕᕈᒪᑉᓗᓂ 

ᐃᑲᔪᖅᑕᐅᒐᓱᒍᒪᓗᓂᓗ ᐅᐃᕆᓴᐅᑎᒋᔭᒥᓄᑦ. 

 

ᐊᒻᒪᓗ ᐃᑉᐸᔅᓴᖅ, ᓯᕙᑖᕐᕕᒻᒦᓛᒃ, 

ᐃᑉᐸᔅᓴᐅᓐᖏᑦᑐᖅ, ᐃᓪᓗᒥ ᓇᒡᒐᔾᔭᐅᖑᒻᒪᑦ, 

ᓯᕙᑖᕐᕕᒻᒥ ᓇᐅᑦᑎᖅᑐᓚᐅᕋᒃᑯ ᒥᔅᑕ ᖃᐃᕐᓂᖅ 

ᐋᖓᔮᕐᕙᓚᑦᓯᓪᓗᓂ, ᐊᑭᑦᓯᐊᓃᖦᖢᓂ. ᑕᐃᒪᐃᒻᒪᑦ 

ᑕᐃᒪ ᐃᑦᓯᕙᓂᕆᔭᑦᑎᓐᓂ ᑲᑎᒪᔨᑐᐃᓐᓇᕐᓄᑦ 

ᐃᑦᓯᕙᒋᐊᖅᑐᓕᕋᑦᑕ ᑖᓐᓇ ᒪᓕᒐᓕᐅᖅᑐᖅ 

ᐊᓂᓚᐅᖅᑐᖅ ᒪᓕᓚᐅᖅᐸᕋ ᐅᖃᖃᑎᒋᔭᖅᑐᖅᖢᒍ 

ᐊᒻᒪ ᓱᖅᑯᐃᓚᐅᖅᐳᖓ, ᐄ, ᐋᖓᔮᓚᐅᖅᑐᖅ. 

ᑕᐃᒪᐃᒻᒪᑦ ᐱᒋᐊᖅᑎᑦᑎᑦᓯᒍᒪᓚᐅᖅᐳᖓ.  

 

ᒥᔅᑕ ᖃᐃᕐᓂᕐᒧᓪᓗ ᐅᖃᓚᐅᕋᓗᐊᕆᕗᖓ 

ᓂᑲᒍᓱᓐᓂᓐᓂᒃ ᐃᑲᔪᖅᑐᐃᓂᓐᓂᒃ ᑖᔅᓱᒧᖓ. 

ᖃᐅᔨᒪᓪᓗᖓ ᑕᕝᕙᓂ ᐃᒡᓗᒥ ᓂᕆᐅᒋᔭᐅᒐᑦᑕ 

ᓲᕐᓗ ᐱᓕᕆᔪᓐᓇᑦᓯᐊᕐᓗᑕ ᐃᒫᒃ 

ᐊᐅᓚᑦᓯᑦᓯᐊᕈᑐᐅᔪᓐᓇᖅᑐᒥᒃ ᓄᓇᒥᐅᓄᑦ. 

ᐋᖓᔮᖅᑐᖃᕈᓂᓕ ᑕᐃᒪᐃᑦᓱᓐᓇᔾᔮᓐᖏᒻᒪᑦ. ᒥᔅᑕ 

ᖃᐃᕐᓂᖅ ᐊᖏᓚᐅᖅᐳᖅ, ᐊᖏᖅᓯᒪᕗᖅ 

ᓯᕗᓂᐊᓂ ᐊᑲᐃᓪᓕᐅᕈᑎᖃᖅᓯᒪᒻᒪᑦ 

ᐅᐃᕆᒪᐅᑎᒋᔭᒥᓂᒃ. 

ᐃᑲᔪᖅᑕᐅᖃᑦᑕᕈᒪᓯᒪᓂᕋᖅᑕᐅᓪᓗᓂ 

ᖃᐅᔨᒪᓪᓗᓂᐅᒃ ᑕᕝᕙᓂ ᓄᓇᓕᒻᒥ. ᓄᓇᕗᒻᒥᐅᓪᓗ 

ᐊᒥᓱᑦ ᐊᔪᕈᑎᖃᕐᒥᒻᒪᑕ ᐊᒃᓱᕉᑎᖃᖅᐸᒻᒥᒪᑕ 

ᐊᑲᐃᓪᓕᐅᕈᑎᖃᖅᐸᒻᒥᒻᒪᑕ ᖃᐅᑕᒫᑦᓯᐊᕐᓗ 

ᐱᑦᓯᐊᕋᓱᕖᓐᖓᖅᐸᒃᑲᓗᐊᖅᓱᑎᒃ 

ᐅᐃᕆᒪᐅᑎᖃᖅᑎᓪᓗᒋ ᖁᐊᖅᓵᕈᑎᒥᓂᒃ 

ᐊᓂᒍᐃᕈᓐᓇᕐᓗᑎᒃ ᐊᒻᒪ 

ᓄᓇᖅᑲᑎᑦᓯᐊᕙᐅᓕᕈᓐᓇᕐᓗᑎᒃ. 

 

ᐅᖃᕋᓗᐊᖅᖢᖓ ᐃᑲᔪᖅᑐᖅᐸᕋ, ᓂᑲᒋᕙᕋᓗ 

ᑐᑭᓯᐅᒪᑦᓯᐊᖅᐸᕋ ᐊᒥᑦᑐᕐᒧᑦ ᒪᓕᒐᓕᐅᖅᑎ. 

ᐊᑏᑐᖅ ᓄᓇᖅᑲᑎᖏᑦ 

ᓄᓇᕗᒻᒥᐅᓕᒫᓪᓗ ᑕᐃᒫᑦᑕᐅᖅ 

ᐃᓱᒪᑦᓱᓐᓇᕐᓂᐊᖅᐳᑦ. ᖁᔭᓐᓇᒦᒃ,  ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᒧᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᒻᒪᑦ, 

ᓈᒻᒪᓴᖅᑐᑦ. ᐊᑭᕋᖅᑐᖅᑐᑦ. ᐱᒋᐊᖅᑎᑕᐅᔪᖅ 

ᑲᔪᓯᕗᖅ. 

 

ᑲᑎᒪᔾᔪᑎᒃᓴᖅ 18. ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 19. 

ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 

ᑲᑎᒪᔾᔪᑎᒃᓴᖅ 20. ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᓂᑦ ᐊᓯᖏᓐᓂᓪᓗ. ᒪᓕᒐᒃᓴᐃᑦ 37, 38, 

39 ᐊᒻᒪᓗ 40. ᒥᔅᑕ ᕼᐃᒃᔅ ᐃᒃᓯᕙᐅᑕᐅᑎᓪᓗᒍ. 

 

ᑲᔪᓯᓚᐅᓐᖏᓐᓂᑦᑎᓐᓂ ᑲᑎᒪᑐᐃᓐᓇᓂᕐᒥᒃ, 20 

ᑎᑦᑕᕐᓂᒃ ᓄᖅᑲᖓᑲᐃᓐᓇᕐᓂᐊᖅᐳᒍᑦ.  

 

ᐃᖅᓱᖅᑏ. 

 

>>ᓄᖅᑲᖓᖃᐃᓐᓇᖅᑐᑦ 15:43ᒥ 16:14ᒧᑦ 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᒥᔅᑕ ᕼᐃᒃᔅ)(ᑐᓵᔨᑎᒍᑦ): ᖁᔭᓐᓇᒦᒃ. 

ᑲᑎᒪᑐᐃᓐᓇᓕᕐᒥᑕ. ᐅᑯᐊ ᑲᑎᒪᑐᐃᓐᓇᖅᑎᓪᓗᑕ 

ᐱᓕᕆᐊᒃᓴᕗᑦ 37, 38, 39, 40ᓗ ᒪᓕᒐᒃᓴᖅ. ᒥᔅᑕ 

ᓯᒪᐃᓚᒃ, ᖃᓄᐃᓕᐅᕈᒪᓕᖅᐱᓯ? ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑲᑎᒪᔾᔪᑎᖃᕈᒪᔪᒍᑦ ᕿᒥᕐᕈᓇᒡᓗᑎᒍᑦ 2024-2025 

ᐊᐅᓚᔾᔪᑎᒃᓴᒫᖏᑦ ᓄᓇᕗᒻᒥ ᒐᕙᒪᒃᑯᓐᓄᓪᓗ 

ᐱᔨᑦᓯᖅᑎᒃᑯᑦ ᐊᒻᒪᓗ ᐱᕕᖃᕈᑦᑕ 

ᕿᒥᕐᕈᓇᖕᓂᐊᕐᓗᑎᒍᑦ ᐊᑐᕈᒫᖅᑕᖏᑦ 

ᐃᓕᓐᓂᐊᖅᑐᓕᕆᔨᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐸᑦ 

ᒪᓕᒐᒃᓴᖅ 37 ᐱᓕᕆᖅᑳᕐᓂᐊᕋᑦᑎᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᒪᓕᒐᒃᓴᖅ 37 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2024-2025 - ᒐᕙᒪᒃᑯᓐᓄᑦ ᓄᓇᓕᓐᓄᓪᓗ 

ᐱᔨᑦᑎᕋᖅᑎᒃᑯᑦ - ᑲᑎᒪᔨᕋᓛᓂᒃ 

ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ ᐃᖅᑲᓇᐃᔭᖅᑎᑦᑎᔨᑎᑦ ᑕᐅᓄᓐᖓᖁᕕᒋᑦ?  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ. ᐄ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐹᑦ ᑖᒃᑯᐊ ᐊᐱᖅᓱᖅᑕᐅᕕᖕᒧᑦ ᐃᓯᖁᓪᓗᒋᑦ 

ᐃᖅᑲᓇᐃᔭᖅᑏᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, 

ᐅᑯᐊ ᐃᓯᖅᑎᓚᐅᒃᑭᑦ. 

 

ᑎᑎᕋᖅᑕᐅᓯᒪᓂᐊᕐᒪᑕ ᒥᓂᔅᑕ, ᑭᓇᒃᑯᓂᒃ 

ᐱᖃᑎᖃᕐᒪᖔᖅᐱᑦ ᐅᖃᕈᓐᓇᖅᑮᑦ?  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᓴᐅᒥᓐᓂ, ᐃᕝᕕᑦ 

ᑕᓕᖅᐱᖓᓂ, ᐃᑲᔪᖅᑎᒐ ᑲᐃᐅᓪ ᓰᓕ, 

ᑕᓕᖅᐸᓐᓃᑦᑐᖅ, ᐃᕝᕕᑦ ᓴᐅᒥᖓᓂ ᐃᑲᔪᖅᑎᖓ 

ᒫᓐᑎ ᕼᐃᒃ, ᑮᓇᐅᔭᓕᕆᔨᒃᑯᓐᓂᓐᖔᖅᑐᖅ 

ᐱᓕᕆᕕᑦᑕ ᐃᓗᐊᓂ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 

ᒫᓐᓇ ᒪᒃᐱᒐᖅ J−7-ᒦᒃᑲᑦᑕ ᖃᕋᓴᐅᔭᓕᕆᓂᕐᒧᑦ. 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4580 

ᐊᑐᕈᒫᖅᑐᑦ ᑖᔅᓱᒧᖓ $53,152,000. ᒥᔅᑕ 

ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑎᖃᕐᓂᐊᕋᒪ ᑕᖅᑲᒃᑯᐊ ᖃᐅᔨᒪᓂᐊᕐᒪᑕ.  

 

ᓯᕗᓪᓕᖅᐹᖅ, ᐱᓕᕆᕕᖓ 2021-2024 

ᐱᓕᕆᐊᒃᓴᓄᑦ ᐸᕐᓇᐅᑎᖓ ᐅᖃᖅᓯᒪᓚᐅᕐᒪᑕ 

ᐃᖅᑲᓇᐃᔭᖃᑎᖃᕐᒪᑕᒎᖅ ᑕᒪᒃᑯᓄᖓ 

ᓯᕗᒃᑲᖅᑕᖅᑎᐅᔪᓂᒃ ᖃᕋᓴᐅᔭᒧᐊᖅᑲᐃᔨᔪᓂᒃ. 

ᓴᓇᑎᓪᓗᒋᑦ ᑐᓴᒐᒃᓴᓂᒃ ᑎᑎᖅᑲᓂᒃ ᒥᐊᓂᖅᓯᓂᖅ 

ᐊᒻᒪᓗ ᖃᕋᓴᐅᔨᕐᒧᐊᖅᓯᓂᕐᒧᑦ ᒪᓕᒐᖏᑦ 

ᓴᖅᑭᑦᑎᔪᓐᓇᕐᒪᖔᑦ ᒪᓕᒐᕐᔪᐊᒥᒃ ᑐᓴᒐᒃᓴᓄᑦ 

ᒥᐊᓂᖅᓯᔾᔪᑎᓄᑦ. ᐊᐱᖅᑯᑎᒐ ᐃᒃᓯᕙᐅᑕᖅ: 

ᓇᓕᐊᒃ ᓯᕗᒃᑲᖅᑕᖅᑎᐅᓂᐊᖅᐸ ᑮᓇᒃᑰᕙᓪᓗ 

ᑕᐃᓐᓇ ᓯᕗᒃᑲᖅᑕᖅᑎᐅᔪᖅ ᑕᐃᒪᐃᑦᑐᓕᕆᔨᐅᔪᖅ 

ᖃᕋᓴᐅᔭᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ 

ᐃᓗᓕᑯᓘᔭᖏᓐᓂᒃ ᑐᓴᒐᒃᓴᓂᒃ ᐱᓯᒪᓐᖏᓐᓇᑦᑕ 

ᑕᕝᕙᓂ ᒫᓐᓇᐅᓂᖓᓂᒃ. ᐅᐊᑦᑎᐊᕈ 

ᖃᐅᔨᒋᐊᕐᓂᐊᖅᑕᕗᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐊᓯᐊᓄᐊᕐᒪᑦ. ᐱᓕᕆᕕᓯ ᐱᓕᕆᐊᒃᓴᓯ 2024-

2025-ᒧᑦ ᐊᑐᕈᒫᖅᑕᖏᓐᓄᑦ ᐅᖃᖅᓯᒪᔪᑦ 

ᐃᖅᑲᓇᐃᔮᒃᓴᐃᑦ ᑐᓴᒐᒃᓴᖏᑦ 

ᑐᓴᐅᑎᑦᑎᔾᔪᑎᓕᕆᔨᒃᑯᖏᑦ ᐅᓄᖅᓯᒋᐊᕐᒪᑕ 

10.2%ᒥᒃ 49.0-ᖑᓚᐅᖅᖢᑎᒃ 2023-2024ᒥ 

54.0-ᓐᖑᖅᖢᑎᒃ 2024-2025 ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓂᒃ. ᖃᓄᐃᑦᑐᓂᒃ ᓄᑖᓂᒃ 

ᐃᖅᑲᓇᐃᔮᒃᓴᓂᒃ ᓴᖅᑭᑦᑎᓕᕋᔅᓯ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 6-

ᖑᔪᑦ ᐃᖅᑲᓇᐃᔮᒃᓴᐃᑦ. ᑖᒃᑯᐊ ᐱᓕᕆᐊᒃᓴᓄᑦ 

ᐊᐅᓚᑦᑎᔪᒃᓴᐃᑦ ᐊᒻᒪ 

ᐅᐊᔭᓕᕆᔩᑦ ᐅᖄᓚᕕᐅᔪᓄᑦ ᑭᐅᔩᑦ, 

ᖃᕋᓴᐅᔭᓕᕆᔩᑦ ᐱᑐᐃᓐᓇᐅᓐᖏᑦᑐᑦ ᖃᕋᓴᐅᔭᓄᑦ. 

ᒪᕐᕉᓪᓗ ᐊᖓᔪᖅᑳᖅ ᖃᕋᓴᐅᔭᓕᕆᔩᒃ. ᐊᑕᐅᓯᕐᓗ 

ᖃᕋᓴᐅᔭᕐᓄᑦ ᐊᐅᓚᑦᑎᔾᔪᑎᖏᓐᓄᑦ ᐱᓕᕆᔨ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐊᐱᕆᒃᑲᓐᓂᕐᓚᒍ ᖃᔅᓯᑦ ᐃᖅᑲᓇᐃᔭᒃᓵᖑᕗᑦ 

ᖃᕋᓴᐅᔭᓕᕆᓂᕐᒧᑦ ᐱᓕᕆᕕᖓᑕ ᒫᓐᓇ 

ᐃᓐᓄᒃᓯᒪᓐᖏᓚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ):  

ᖁᔭᓐᓇᒦᒃ, ᐃᒃᓯᕙᐅᑖᖅ. ᑎᑭᓪᓗᒍ ᓄᕕᐱᕆ 

2023, 24 ᐃᓐᓄᒃᓯᒪᓐᖏᑦᑐᑦ ᐃᖅᑲᓇᐃᔮᒃᓴᐃᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᓯᕗᓪᓕᐅᔾᔭᐅᓯᒪᔪᑦ 2023-2024 ᐸᕐᓇᐅᑎᐅᑉ  

ᐃᓗᐊᓂ ᒪᒃᐱᒐᕐᒥ 210-ᒥ, ᐅᖃᖅᓯᒪᖕᒪᑕ 

ᐃᖅᑲᓇᐃᔭᕐᓂᐊᖅᑐᑦ ᓴᓇᓗᑎᒃ 

ᒪᓕᒐᕆᓂᐊᖅᑕᖏᓐᓂᒃ ᐃᖅᑲᓇᐃᔭᖅᑐᓕᕆᔨᒃᑯᓐᓂ  

ᐊᒻᒪ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ ᓄᑖᓂᒃ 

ᖃᕋᓴᐅᔭᓕᕆᔾᔪᑎᒃᓴᖏᑦ ᓴᓇᕐᕈᑎᖃᖁᓪᓗᒋᑦ 

ᓄᓇᕗᑦ ᒐᕙᒪᒃᑯᖏᑦᑕ ᐃᖅᑲᓇᐃᔭᖅᑎᖏᑦ. 

ᐅᖃᖅᓯᒪᖕᒪᑕ ᐱᓕᕆᕕᐅᔪᑦ 

ᐊᑐᓕᖅᑎᑦᑎᓯᒪᓕᖅᑐᖅ ᐊᑦᑕᕐᓇᔾᔭᐃᖅᓯᓯᒪᓂᕐᒧᑦ 

ᐃᓵᖅᑕᐅᔾᔭᐃᖅᓯᒪᓂᕐᒧᑦ ᖃᕋᓴᐅᔭᓂᒃ 

ᐃᓕᓴᐃᓕᖅᑐᑦ ᐊᒻᒪ ᐃᖅᑲᓇᐃᔭᖅᑐᑦ ᑖᔅᓱᒧᖓ 

ᓯᕗᒧᐊᒃᑎᑦᑎᖁᓪᓗᒋ ᐊᒻᒪ ᓴᕋᒃᓯᒪᔪᓂᒃ 

ᐊᑲᐅᓐᖏᓕᐅᕈᑎᖃᖅᑐᓂᒃ ᐊᔪᕈᓐᓃᖅᓴᖁᓪᓗᒋ.  

 

ᐊᐱᖅᑯᑎᒐᓕ, ᐃᒃᓯᕙᐅᑖᖅ. ᖃᖓᒃᑯᑦ 

ᐃᓕᓐᓂᐊᕈᑎᒃᓴᐃᑦ ᐃᖅᓇᐃᖅᑕᐅᓂᐊᖅᐸᑦ 

ᖃᕋᓴᐅᔨᓕᕆᔨᐅᔪᓄᑦ ᐊᒻᒪᓗᑦᑕᐅᖅ ᑖᒃᑯᐊ 

ᐃᑲᔪᖅᑐᐃᓂᐊᖅᐸᑦ ᐊᑐᐃᓐᓇᕈᐃᓗᑎᒡᓗ 

ᐃᑲᔪᖅᑐᐃᔾᔪᑎᒃᓴᓂᒃ, ᐃᒃᓯᕙᐅᑕᖅ, ᐊᐱᖅᑯᑎᒋᔭᕋ 

ᑕᖅᑲᒃᑯᓄᖓ ᐃᓵᖅᑕᐅᖁᓇᒋᑦ ᐊᒻᒪ 

ᐊᑦᑕᓇᔾᔭᐃᖅᓯᒪᑦᑎᐊᖁᓪᓗᒋᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕕᕗᑦ ᑕᕝᕙᓂ 

ᐱᓕᕆᕕᐊᕈᓯᕐᓄᑦ ᑲᔪᓯᔪᑦ ᐱᓕᕆᐊᖃᖅᖢᑎᒃ 

ᑕᒪᓐᓇ ᖃᕋᓴᐅᔭᒃᑯᑦ ᑕᒪᒃᑯᐊ 

ᓴᐳᒻᒥᐅᔭᑦᑎᐊᖁᓪᓗᒋᑦ ᐃᓵᖅᑕᐅᖁᓇᒋᑦ 

ᖃᕋᓴᐅᔭᕗᑦ.  

 

ᐊᑦᑕᓇᔾᔭᐃᖅᓯᒪᔾᔪᑎᓂᒃ 

ᐃᓕᓐᓂᐊᖅᑎᑦᑎᖃᑦᑕᕐᒥᔪᒍᑦ. ᑲᔪᓯᔪᒃᑯᑦ 

ᐃᓕᓴᐃᖃᑦᑕᕐᓂᐊᕐᒥᔪᒍᑦ ᐃᖅᑲᓇᐃᔭᖅᑎᓂᒃ ᐊᒻᒪᓗ 

ᖃᕋᓴᐅᔭᓕᕆᔨᐅᔪᑦ, ᐊᓛᒃ ᖃᕋᓴᐅᔭᓄᑦ 

ᐊᑐᖅᑎᐅᔪᑦ ᐃᓕᓐᓂᐊᖅᑎᑕᐅᓗᑎᒃ 

ᐃᓕᓴᖅᓯᖃᑦᑕᕈᓐᓇᕐᓂᐊᕐᒪᑕ ᓇᓕᐊᒃ 

ᐃᓵᕋᓱᖕᒪᖔᑦ, ᐃᓵᕋᓱᓐᖏᒻᒪᖔᓪᓗ ᐊᒻᒪ 

ᐊᓯᖏᓐᓂᒃ ᐃᓗᓕᕆᔭᖏᓐᓂᒃ 

ᐅᔾᔨᖅᓱᕈᑎᒃᓴᖃᖅᑎᑕᐅᓂᐊᖅᑐᑦ.  

 

ᑖᓐᓇ ᐱᓕᕆᔭᐅᕙᓪᓕᐊᑐᐃᓐᓇᓕᖅᑐᖅ 

ᑮᓇᐅᔭᖃᑦᑎᐊᖁᓪᓗᒍ ᑖᓐᓇ 

ᐊᑦᑕᕐᓇᓐᖏᑦᑐᒦᓐᓂᐊᕐᒪᑕ. 

ᑕᐃᒪᐃᓕᐅᖏᓐᓇᕐᓂᐊᖅᑐᒍᑦ ᑲᔪᓯᔪᒃᑯᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᓯᕗᓪᓕᖅᐹ ᐊᐱᖅᑯᑎᓐᓄᑦ ᓯᕗᓕᖅᐳᑦ ᑕᐃᒃᑯᐊ 

ᑭᓇ ᓯᕗᒃᑲᖅᑕᖅᑎᐅᖕᒪᖔᑕ ᖃᕋᓴᐅᔭᓕᕆᔨ,  

ᑖᓐᓇ ᖃᕋᓴᐅᔭᓕᕆᓂᕐᒧᑦ ᐱᓕᕆᕕᐅᔪᖅ 

ᓇᐅᑦᑎᖅᓱᕐᓂᐊᕋᒃᑯ ᑲᑎᒪᔨᐅᔪᓐᓃᕋᓱᐊᕐᓂᓐᓂ.  

 

ᐊᓯᐊᓅᓂᐊᖅᐳᖓ, ᐃᒃᓯᕙᐅᑖᖅ, ᑖᓐᓇ 

ᑭᖑᓪᓕᖅᐹᖑᓂᐊᖅᑐᖅ ᐊᐱᖅᑯᑎᓐᓂ. ᐱᓕᕆᕕᓯ 

2021-2024 ᐱᓕᕆᐊᒃᓴᖓ ᐸᕐᓇᐅᑎᓄᑦ 

ᐃᖅᑲᓇᐃᔭᖃᑎᖃᕐᒪᑕᒎᖅ ᑕᐃᒃᑯᓂᖓ 

ᖃᕋᓴᐅᔭᒧᐊᖅᑲᐃᔨᓂᒃ ᓯᕗᒃᑲᖅᑕᖅᑕᐅᔪᓂᒃ 

ᓴᓇᕙᒃᑐᓂᒃ ᑐᓴᒐᒃᓴᓂᒃ ᒥᓂᐊᓂᖅᓯᔾᔪᑎᒃᓴᓂᒃ 

ᖃᕋᓴᐅᔭᓄᑦ 

ᒪᓕᒐᕆᔭᖏᓐᓂᒃ ᐊᒻᒪ ᓴᓇᓗᑎᒃ−ᒍᓐᓇᕐᓂᐊᕐᒪᑕ 

ᖃᕋᓴᐅᔭᐃᑦ ᒥᐊᓂᕆᔭᐅᓂᖓᓄᑦ ᒪᓕᒐᕐᔪᐊᕐᒥᒃ. 

ᖃᖓᒃᑯᓪᓕ ᓴᖅᑭᑦᑎᔪᒫᖅᐱᓯ ᓄᑖᒥᒃ ᐱᖁᔭᒃᓴᒥᒃ 

ᐊᒻᒪᓗ ᖃᖓ ᐱᓕᕆᕕᓯ ᑲᓐᖑᓇᖅᑐᓕᕆᓂᕐᒧᑦ 

ᑐᓴᒐᒃᓴᓕᕆᓂᕐᒧᓪᓗ ᑐᓴᐸᓱᐊᕐᕕᖃᕐᓂᐊᖅᐱᓯ? 

ᖁᔭᓐᓇᒦᒃ. ᑭᖑᓪᓕᖅᐹᖑᓂᐊᖅᑐᖅ ᑖᓐᓇ 

ᐊᐱᖅᑯᑎᒐ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᔪᓯᔪᒃᑯᑦ  

ᐃᖅᑲᓇᐃᔭᖃᑎᖃᖅᑐᒍᑦ ᖃᕋᓴᐅᔭᓕᕆᔨᐅᔪᓂᑦ 

ᓯᕗᒃᑲᑕᖅᑎᐅᔪᓂᑦ ᑕᒪᑐᒥᖓ ᐱᓕᕆᐊᖃᖅᑎᓪᓗᑕ. 

ᖃᐅᔨᒪᓂᖃᓪᓚᕆᒋᐊᖃᕐᒪᑕ ᑕᐃᒃᑯᐊ 

ᖃᕋᓴᐅᔭᓕᕆᔩᑦ, ᑲᔪᓯᓂᐊᖅᐳᒍᑦ ᐱᓕᕆᐊᖃᕐᓗᑕ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᒥᒃ ᒪᓕᑦᑎᐊᕋᓗᐊᕐᒪᖔᑦᑕ ᒪᓕᒐᕐᒥᒃ ᐊᒻᒪᓗ 

ᐊᓯᖏᓐᓂᑦ ᐊᑦᑐᐊᔪᓂᑦ ᐃᓗᐊᓃᑦᑐᓂᑦ 

ᐊᐅᓚᓂᐅᔪᓂᑦ ᐊᒻᒪ ᐊᐅᓚᓂᑦᑎᓐᓂᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. J−7-ᒦᒃᑲᑦᑕ.  

ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᒥᓂᔅᑕ ᑐᓴᖅᑎᑦᑎᓚᐅᖅᓯᒪᖕᒪᑦ ᐊᕐᕌᓂ ᐱᓕᕆᕕᓯ 

ᐱᒋᐊᖅᑎᑦᑎᒐᔭᕐᒪᑕ ᐊᑐᓕᖅᑎᑦᑎᓂᕐᒧᑦ 

ᐅᐸᓗᖓᐃᔭᐅᑎᓂᒃ ᐸᕐᓇᐅᑎᓂᒃ 

ᖃᕋᓴᐅᔭᓕᕆᔾᔪᑎᓂᒃ ᐊᒻᒪ ᖁᒻᒧᐊᒃᑎᑕᐅᓯᒪᔪᒃᑯᑦ 

ᐊᑦᑎᓈᖅᑐᒃᑯᑦ ᐊᑐᕈᓐᓇᕐᒪᖔᑕ ᐊᒻᒪᓗ ᒥᓂᔅᑕ  

ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᓐᓄᑦ 

ᐅᖃᓚᐅᕐᒪᑦ ᐆᒃᑐᕋᕐᓗᑎᒃ ᖃᐅᔨᓴᐃᓗᑎᒃ 

ᐱᓕᕆᐊᖃᕐᓂᐊᕐᒪᑕᒎᖅ ᓯᑖᓕᓐᒃ−ᒥᒃ (startlink) 

ᐊᑐᕐᓗᑎᒃ ᖃᕋᓴᐅᔭᒃᑯᑦ ᐱᑐᒡᔪᐅᔪᖅ. 

 

ᑖᓐᓇᖃᐃ ᒥᓂᔅᑕ ᓇᓗᓇᐃᖅᓯᔪᓐᓇᕐᒪᖔᑦ ᑕᒪᑐᒪ 

ᐱᓕᕆᔭᐅᓂᖓᑕ ᒥᒃᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ ᖃᕋᓴᐅᔭᓕᕆᔨ 

ᒫᓐᓇᐅᔪᖅ ᐃᓕᐅᖅᑲᐃᕙᓪᓕᐊᓕᖅᑐᖅ ᑕᒪᒃᑯᓂᖓ 

25ᓂᒃ ᓄᓇᓕᖕᓂ ᖃᕋᓴᐅᔭᒃᑯᑦ ᐱᑐᒍᑎᓂᒃ 

ᐃᑭᐊᖅᑭᕕᖕᒧᑦ ᐊᔪᓐᖏᒻᒪᖔᑕ ᐊᑕᐅᓯᕐᒧᑦ 

ᐱᔨᑦᓯᕈᑎᖃᕐᒪᖔᑦ (OneWeb) ᓈᒻᒪᖕᒪᖔᑦ 

ᑮᓇᐅᔭᖏᑦ. ᐊᑭᖓ ᑖᒃᑯᐊᓗ ᐱᓕᕆᕕᕗᑦ 

ᑕᒪᒃᑯᓂᖓ ᓄᓇᓕᓕᒫᓂᒃ ᐊᑐᕈᒪᔪᑦ ᑕᒪᒃᑯᓂᖓ 

ᖁᒻᒧᐊᒃᑎᑕᐅᓯᒪᔪᒃᑯᑦ, ᐊᒻᒪᓗ 

ᕿᒥᕐᕈᓇᖕᒥᔪᒍᑦᑕᐅᖅ ᖃᐃᔨᓴᐃᔪᒍᑦ ᑕᒪᑦᑐᒥᖓ 

ᐊᖑᒻᒪᑎᔪᓐᓇᕐᒪᖔᑕ ᑭᓐᖒᒪᔭᐅᔪᓂᒃ. 

ᓂᕆᐅᖕᒥᔪᒍᓪᓗ ᐱᓕᕆᕖᑦ 

ᐊᖏᒡᓕᒋᐊᖅᑎᑦᑎᔪᒪᒃᐸᑕ ᑕᒪᒃᑯᓂᖓ 

ᑭᒡᓕᖃᐅᓗᐊᖅᐸᑕ ᐱᓕᕆᔪᓐᓇᖅᑕᖏᑦ 

ᖃᕋᓴᐅᔭᑎᒍᑦ ᐊᖏᒡᓕᒋᐊᖅᑎᔪᒪᒃᐸᑕ.  

ᑐᓴᒐᒃᓴᖃᒃᑲᓐᓂᓗᕈᑦᑕ ᖃᐅᔨᓴᐃᓂᐅᑉ ᒥᒃᓵᓄᑦ,  

ᐅᓂᒃᑳᕈᑎᒋᔪᓐᓇᓛᖅᑕᕋ ᒪᓕᒐᓕᐅᖅᑎᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑐᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᒥᓂᔅᑕ ᐅᖃᖅᑲᐅᖕᒪᑦ ᐆᒃᑐᕋᐃᓪᓗᑎᒃ 

ᖃᐅᔨᓴᐃᓂᐊᕐᒪᑕ ᓯᑖᓕᓐᒃ (Starlink) 

ᐊᑐᕈᓐᓇᕐᒪᖔᕐᒥᒃ 25ᓄᒡᒎᖅ ᓄᓇᓕᖕᓄᑦ 

ᐊᑐᖅᑕᐅᓂᐊᕐᓗᓂ ᑖᓐᓇ ᐱᑐᕈᑎ 

ᓱᒃᑲᓕᕈᑕᐅᓂᐊᕐᒪᑦ ᖃᕋᓴᐅᔭᐅᑉ ᐃᑭᐊᖅᑭᕕᐊᓄᑦ. 

ᒥᓂᔅᑕ ᐅᖃᕈᓐᓇᖅᐹ ᖃᔅᓯᑦ ᓄᓇᓖᑦ 

ᓯᕗᒧᐊᑦᑎᐊᖅᑐᒃᑯᑦ ᐃᓕᓯᓯᒪᓕᖅᐸᑦ, 

ᐃᓕᓯᓯᒪᓕᖅᐱᓰ ᓯᑖᓕᓐᒃ (Starlink)ᒥᒃ ᐱᑐᕈᑎᒥᒃ 

ᐃᑭᐊᖅᑭᕕᖕᒧᑦ ᖃᓄᑎᒋᓗ ᓱᒃᑲᓕᒋᐊᖅᓯᒪᔪᒥᒃ 

ᓱᒃᑲᑎᒋᔪᓐᓇᖅᐸ ᑕᐃᓐᓇ ᖃᕋᓴᐅᔭᐅᑉ 

ᐃᑭᐊᖅᑭᕕᒃᑰᕐᓂᖓ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑖᓐᓇ ᑭᐅᖁᔭᕋ. 

ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓰᓕ, 

ᐊᑏ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᑦᑕᐅᖅ ᑲᑎᒪᔨ ᐊᐱᕆᖕᒪᑦ. ᒫᓐᓇᐅᔪᖅ 

ᑐᓴᒐᒃᓴᐃᑦ ᑕᒪᒃᑯᐊ ᖃᕋᓴᐅᔭᓕᕆᕕᖕᓂ 

ᑖᒃᑯᓂᖓ ᐊᑐᑦᑎᐊᓕᖅᑐᑦ ᑕᒪᒃᑯᓂᖓ 

ᖁᒻᒧᐊᒃᑎᑕᐅᓯᒪᔪᒃᑯᑦ.  ᑳᓐᑐᕌᒃᓗ ᑕᒪᒃᑯᐊ 

ᐊᔾᔨᒌᓐᖏᑦᑐᓄᑦ ᐱᑐᒡᕕᐅᖃᑦᑕᖅᑐᓄᑦ 

ᐃᑭᐊᖅᑭᕕᖕᓄᑦ ᖁᒻᒧᐊᒃᑎᑕᔭᐅᓯᒪᔪᒃᑯᑦ. 

ᒫᓐᓇᐅᔪᖅ, ᐊᑐᓪᓚᕆᖃᑦᑕᖅᑐᒍᑦ 

ᖁᒻᒧᐊᑦᑎᑕᐅᓯᒪᔪᒃᑯᑦ ᑲᓱᖅᓯᒪᓂᕐᒥᒃ, ᐃᒪᓐᓇᐸᓗᒃ 

60-65-ᐳᓴᖏᑦ ᐃᖏᕐᕋᖃᑦᑕᖅᑐᑦ ᒫᓐᓇᐅᔪᖅ 

ᐃᖏᕐᕋᔪᑦ ᐊᑦᑎᓂᖅᓴᒃᑯᑦ. ᑖᓐᓇ T-19V-

ᖑᒐᓗᐊᖅᑎᓪᓗᒍ, ᐊᐃᑉᐸᖓ ᖁᒻᒧᐊᑦᑎᑕᐅᓯᒪᔪᒃᑯᑦ 

ᐊᑐᖅᑕᐅᔪᖅ, ᐊᑐᖅᑕᐅᒍᓐᓃᕐᒪᑦ 

ᖁᒻᒧᐊᑦᑎᑕᐅᓯᒪᔪᒃᑯ ᐱᑐᖃᐅᓂᖅᓴᐅᒻᒪᑦ. 

 

ᒫᓐᓇᐅᔪᖅ, ᑳᓐᑐᕌᒃᕕᐅᓯᒪᔪᖅ ᐊᔾᔨᒌᓐᖏᑦᑐᑦ 

ᐱᑐᒃᑎᑦᑎᔨᐅᖃᑦᑕᖅᑐᖅ ᖁᒻᒧᐊᒃᑎᑕᐅᓯᒪᔪᓄᑦ 

ᐊᔾᔨᒌᓐᖏᑦᑐᓂᒃ. ᓄᓇᓕᖕᓂ 25-ᖑᔪᑦ ᑕᒪᒃᑯᓄᖓ 

ᖁᒻᒧᐊᒃᑎᑕᐅᓯᒪᔪᓂᒃ ᐱᑐᒡᕕᖃᓕᕐᒪᑕ. 

ᐊᑭᑐᔪᖅᑐᕈᑎᒃᓴᖃᖅᑐᖅ ᒫᓐᓇ 

ᐱᒋᐊᕈᑎᖃᕐᓂᐊᕐᓗᑎᒃ ᓄᓇᕗᑦ ᒐᕙᒪᒃᑯᖏᑕ 

ᐅᖓᓯᒃᑐᒧᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖕᒧᑦ 

ᐱᑐᒡᕕᖓ ᐃᓕᔭᐅᓂᐊᕐᓗᓂ, ᑭᓯᐊᓂ ᐊᕐᕌᓂ ᑖᓐᓇ 

ᑕᐃᒪᓐᖓᓂᑦ ᐅᖃᐅᓯᕆᓚᐅᕋᑦᑎᒍ 

ᐱᕚᓪᓕᖅᓯᒪᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓰᓕ. 

ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑐᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒥᔅᑕ ᓰᓕ. ᐅᖃᕋᑖᕋᕕᑦ ᑖᒃᑯᐊ 

65%ᖏᑦ ᒫᓐᓇ ᖃᕋᓴᐅᔭᐅᑉ ᓱᒃᑲᓕᕆᐊᕈᑎᖏᑦ 

G.E.O. ᐅᕝᕙᓘᓐᓃᑦ ᖁᒻᒧᐊᒃᑎᑕᐅᓯᒪᔪᒃᑰᕐᒪᑕ 

ᐊᒻᒪᓗ ᐊᑐᖅᑐᓯ 35% ᓄᓇᕗᑦ ᒐᕙᒪᒃᑯᖏᑕ  

ᓱᒃᑲᓕᒋᐊᕈᑎᖏᑦ ᖃᕋᓴᐅᔭᒃᑯᑦ L.E.O−ᑯᑦ, ᓯᑖᓕᓐᒃ 

(Starlink) ᐊᒻᒪ ᐊᒃᐸᓯᖕᓂᖅᓴᒃᑯᑦ 

ᖁᒻᒧᐊᒃᑎᑕᐅᓯᒪᔪᓄᑦ ᐊᑐᖅᑐᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑎᒋᖅᑲᐅᔭᕕᑦ 

ᐃᓚᒋᖕᒪᒍ, ᒥᔅᑕ ᓰᓕᒧᑦ ᑐᕌᖅᑎᓕᖅᐸᕋ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, 

ᑕᒻᒪᓐᖏᑦᑐᖅ ᑖᓐᓇ. 

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑐᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᓪᓗ ᒥᔅᑕ ᓰᓕ. ᐱᓕᕆᐊᔅᓴᓄᑦ ᐸᕐᓇᐅᑎᓯ 

208 ᒪᑉᐱᒐᖓᓂ ᑕᕝᕙᓂ ᑮᓇᐅᔭᖃᕐᕕᑦᑕᖃᕐᒥᒻᒪᑦ  

ᖃᖓᑦᑕᖅᑎᑕᐅᓯᒪᔪᒃᑰᕈᑎᖏᓐᓂ ᓄᓇᕗᑦ 

ᒐᕙᒪᖓᑕ ᐊᒻᒪ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ $18.6- 

ᒥᓕᐊᓐᖑᓪᓗᑎᒃ. ᑖᓐᓇ $18-ᒥᓕᐊᓐ ᑖᒃᑯᐊ 

ᖃᕋᓴᐅᔭᓄᑦ ᓴᖅᑭᔮᕈᓐᓇᕈᑎᐅᖃᑦᑕᖅᑐᓄᑦ 

ᐊᑐᖅᑕᐅᖃᑦᑕᖅᑲ GEO ᐅᕝᕙᓘᓐᓃᑦ 

ᖃᖓᑦᑕᖅᑎᑕᐅᓯᒪᔪᒃᑯᑦ ᑕᓕᓵᑦ (Telesat)-ᒃᑯᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒥᐊᓇᖅ 

ᐅᑕᖅᑭᑎᑦᑎᒐᒪ. ᑕᒪᒃᑮᒐᔭᖅᑐᖅ. ᓂᐱᒧᑦ ᐊᒻᒪ 

$4,386,000-ᖑᑦᑕᖅᑯᖅ ᐊᒻᒪ 

ᖃᖓᑦᑕᖅᑎᑕᐅᓯᒪᔪᒃᑯᑦ ᑕᒪᒃᑯᐊ ᐊᑦᑎᓂᖅᓴᓂᒃ 

ᖃᖓᑦᑕᖅᑎᑕᐅᓯᒪᔪᓂᑦ ᐊᒻᒪᑦᑕᐅᖅ 

ᑲᖏᕙᓐᖏᑦᑐᓂᒃ ᓄᓇᕐᔪᐊᒥ 

ᖃᖓᑦᑕᖅᑎᑕᐅᓯᒪᔪᓂᓐᖔᖃᑦᑕᕐᒥᔪᑦ 

$14,250,000ᖑᓪᓗᓂ ᐊᑭᖓ. ᖁᔭᓐᓇᒦᒃ,  

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑕᐃᒪᓕ ᐅᓪᓗᒥ ᑲᐃᕙᓐᖏᑦᑐᒧᑦ 

ᖃᖓᑦᑕᖅᑎᑕᐅᓯᒪᔪᒧᑦ ᖃᖓᑦᑕᖅᑎᑕᐅᓯᒪᔪᖅ 

$10- ᒥᓕᐊᓐ−ᖑᕌᑦᑕᖅᑯᖅ ᐊᒻᒪ ᐊᑦᑎᓂᖅᓴᓂᒃ 

ᖃᖓᑦᑕᑎᑕᐅᓯᒪᔪᓂᒃ, ᓯᑖᓕᓐᒃ (Starlink)-ᒃᑯᑎᒍᑦ 

ᐊᓯᖏᓐᓄᓪᓗ $4-ᒥᓕᐊᓐ. ᑕᐃᒫᓪᓕ ᑐᑭᓯᔫᔮᕋᒃᑭᑦ,  

ᒥᓂᔅᑕ ᐅᖃᖅᑲᐅᒻᒪᑦ ᐊᒻᒪᑦᑕᐅᖅ ᖃᑦᑎᕌᓕᖅᑲᑦ 

ᐅᓪᓗᒥ ᓴᖅᑭᔮᖅᑎᑦᑎᒍᑏᑦ ᖃᕋᓴᐅᔭᒃᑯᑦ 

ᖃᖓᑦᑕᖅᑎᑕᐅᓯᒪᔪᒃᑯᑦ ᐊᑭᒋᕙᑦᑕᖏᑦ 

ᐱᔨᑦᑎᕋᐅᑎᖏᑕ ᐊᒻᒪᑦᑕᐅᖅ ᐊᑦᑎᓂᓴᒥᒃ 

ᖃᖓᑦᑕᖅᑎᑕᐅᓯᒪᔪᒥᒃ ᐊᑐᓲᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᐄ, 

ᐅᑕᖅᑭᑲᐃᓐᓇᕆᔅᓯ ᑐᖏᓕᕐᒪ 

ᕿᓂᑲᐃᓐᓇᕐᓂᐊᕋᒃᑯ. 

 

 

ᒪᒥᐊᓇᖅ, ᑖᓐᓇ ᐊᕕᑦᑐᖅᓯᒪᓂᖓ ᐅᕙᒍᑦ 

ᓵᖓᓃᓐᖏᒻᒪᑦ ᐊᑭᖏᑕ. ᐅᑎᕐᕕᒋᔪᓐᓇᖅᑕᕋᓗᐊᕋ 

ᑖᓐᓇ ᖃᐅᔨᒪᓕᕈᒃᑯ ᑲᑎᒪᑐᐃᓐᓇᕐᓂᕐᒥ 

ᐅᖃᐅᓯᕆᒍᓐᓇᓛᖅᑕᕋ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐊᓯᐊᓄᑦ ᓅᓕᕐᓚᖓ ᐊᐱᖅᑯᒻᒧᑦ. ᒫᓐᓇ 

ᓯᕗᓪᓕᐅᖁᓯᒪᔭᔅᓯᓐᓂ 2024-2025-ᒥ 

ᐊᑐᓕᖅᑎᑕᐅᕙᓪᓕᐊᓗᓂ ᐊᐅᓪᓛᑎᖅᑕᐅᓂᖏᑦ 

ᖃᕋᓴᐅᔭᐃ ᐱᐅᓯᕚᓪᓕᖅᑎᑕᐅᒐᓱᓐᓂᖏᓪᓗ. 

ᑭᓱᓂᒃ ᐃᓗᓕᖃᖅᑲᑦ ᑖᒃᑯᐊ ᐸᕐᓇᐅᑎᓯ? 

ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᐅᑯᐊᖃᐃ 

ᓇᓕᕇᖅᑎᑦᑎᒐᓱᐊᕐᓂᐊᖅᑐᑦ ᖃᕋᓴᐅᔭᒃᑯᑦ 

ᓴᖅᑭᔮᖅᑎᑕᐅᕙᑦᑐᓂᒃ ᑕᒪᒃᑮᓐᓄᑦ ᐊᑦᑎᓂᖅᓴᓂᒃ 

ᖃᖓᑦᑕᖅᑎᑕᐅᓯᒪᔪᓂᒃ ᐊᒻᒪᑦᑕᐅᖅ 

ᐊᑐᖅᑕᑐᖃᖏᓐᓂᒃ ᖃᖓᑦᑕᖅᑎᑕᐅᓯᒪᔪᓂᒃ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᐅᓯᕚᓪᓕᖅᑎᒍᒪᒐᑦᑎᒍ 

ᖃᕋᓴᐅᔭᐃᑦ ᓴᖅᑭᕈᓐᓇᕐᓂᕆᕙᑦᑕᖏᑦ 

ᑐᓴᐅᒪᔾᔪᑎᓕᕆᓂᕈᓘᔭᐃᑦ ᓄᓇᓕᓕᒫᑦᑎᐊᓂᒃ. 

ᐊᓕᒎᔭᕐᓂᑦᑕᐅᖅ ᐃᖅᑲᖓᒍᑦ ᐃᒪᐅᑉ 

ᓄᑭᓪᓚᐅᓯᖅᓱᐃᒍᒪᓛᕐᒥᒐᑦᑕ ᓄᓇᕗᓕᒫᒥ ᐊᒻᒪ 

ᖃᖓᑦᑕᖅᑎᑕᐅᓯᒪᔪᒃᑯᑦᑕᐅᖅ 

ᓴᖅᑭᔮᖅᑎᑦᑎᒍᑎᖃᖃᑦᑕᒥᒻᒪᑕ. ᑖᒃᑯᐊ 

ᐊᑐᕐᓂᖅᐹᕆᒍᒪᒐᓱᒃᑲᔭᖅᑕᕗᑦ. 

ᐃᑲᔫᑎᖃᕈᓐᓇᓪᓚᕆᒻᒪᑕᐃᓛᒃ ᓄᓇᓕᖁᑎᑦᑎᓐᓂᒃ.  

 

ᐊᒻᒪᓗᑦᑕᐅᖅ, ᐱᓕᕕᕈᓘᔭᐃᓪᓗ 

ᐋᓐᓂᐊᖅᑕᐃᓕᓕᕆᔨᒃᑯᑦ, ᐃᓕᓐᓂᐊᖅᑐᓕᕆᔨᒃᑯᑦ, 

ᐱᕙᓪᓕᐊᔪᓕᕆᒃᑯᑦ, ᑖᒃᑯᐊ 

ᐊᖏᓪᓕᒋᐊᕐᕕᖃᕕᐅᑎᒻᒪᑕ 

ᖃᕋᓴᐅᔭᒃᑰᕈᓐᓇᕐᓂᕆᕙᑦᑕᖏᑦ. ᐊᒻᒪ 

ᐊᑐᐃᓐᓇᖃᕐᓂᖅᓴᐅᓪᓗᑎᒃ ᓄᑭᓪᓚᐅᑎᖃᓐᖏᑦᑐᓂᒃ 

ᓱᒃᑲᓕᔪᓂᒃ ᓴᖅᑭᔮᕈᑎᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᖅᑲᐅᒪᑦᑎᐊᕈᒪᓕ ᑕᐃᒪ ᑖᒃᑯᐊ 

ᖃᖓᑦᑕᖅᑎᑕᐅᓯᒪᔪᒃᑯᑦ ᓴᖅᑭᔮᖅᑎᑦᑎᒍᑏᑦ $10- 

ᒥᓕᐊᓐᕌᕐᓂᕋᖅᑲᐅᒻᒪᒋᑦ ᒥᓂᔅᑕᐅᑉ. 

ᐊᔾᔨᐸᓗᒋᔫᔮᕐᖓᒍ ᐅᖃᐅᓯᕆᖃᑦᑕᖅᓯᒪᔭᖓᑕ 

ᒥᓂᔅᑕᐅᑉ $10-ᒥᓕᐊᓐᕌᓲᖑᒻᒪᑕ ᖃᕋᓴᐅᔭᒃᑯᑦ 

ᖃᖓᑦᑕᖅᑎᑕᐅᓯᒪᔪᒃᑯᑦ. ᖃᑦᑎᕌᕋᔭᖅᑲᓕ ᑖᒃᑯᐊ 

ᐃᑭᐊᖅᑭᕕᒻᒥ ᓴᖅᑭᔮᖅᑎᑦᑎᒍᑏᑦ 100%-ᖓ 

ᐱᑕᖃᖅᑎᑕᐅᖃᑦᑕᓂᖅᑲᑦ ᐊᑦᑎᓂᖅᓴᒥᒃ 

ᖃᖓᑦᑕᖅᑎᑕᐅᓯᒪᔪᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑭᐅᖁᔭᕋ 

ᑖᔅᓱᒥᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑭᐅᓗᒍ ᑖᓐᓇ ᑭᐅᓂᐊᕈᒃᑯ ᐊᐱᖅᑯᑎ, ᐅᑎᒧᑦ 

ᕿᒥᕐᕈᒋᐊᖃᕋᔭᖅᑐᒍᑦ ᑳᓐᑐᕌᒃ ᖃᓄᖅ 

ᐋᖅᑭᔅᓯᒪᒻᒪᖔᑕ.  

 

ᒫᓐᓇ ᓴᖅᑭᔮᖅᑎᑦᑎᕗᒍᑦ  ᑎᓴᒪᓂᒃ 

ᓴᖅᑭᔮᕈᑎᖃᖅᐸᒻᒪᑕ ᐃᓛᒃᑯᑦ; ᐱᔨᑦᑎᕋᐅᑎᐅᓪᓗᑎᒃ 

ᑎᓴᒪᑦ. ᑖᒃᑯᐊ ᐊᐅᓚᓐᖏᑦᑐᓂᒃ 

ᖃᖓᑦᑕᖅᑎᑕᐅᓯᒪᔫᑦᑕᖅᑯᖅ ᐊᒻᒪ ᐊᑦᑎᖅᑐᓂᒃ 

ᖃᖓᑦᑕᖅᑎᑕᐅᓯᒪᔪᓄᒃ ᐊᑐᓲᖑᑦᑕᕆᕗᒍᑦ 

ᐊᔾᔨᒌᓐᖏᑦᑐᓂᒃ ᖃᖓᑦᑕᖅᑎᑕᐅᓯᒪᔪᓂᒃ 

ᐊᑐᖃᑦᑕᕋᑦᑕ. ᐊᑐᖅᑕᐅᔪᒪᓂᖅᓴᐅᑎᓪᓗᒍ, 

ᑳᓐᑐᕌᒃᑯᑦ ᐊᑭᖏᑦ ᐊᑭᑦᑐᕆᐊᕐᓂᐊᕆᕗᑦ. ᐊᒻᒪ 

ᐊᑐᕆᐊᖃᕐᓂᕗᑦ ᐊᖏᓪᓕᕙᓪᓕᐊᓂᖓᓂᒃ 

ᐊᑭᖏᑦᑕᐅᖅ ᖁᕝᕙᐸᓪᓕᐊᖃᑕᐅᖏᓐᓇᓂᐊᕐᖓᑕ.  

 

ᑕᐃᒃᑯᐊ ᐊᑭᖏᑦ ᐅᖃᐅᓯᕆᖅᑲᐅᔭᖏᑦ 2023-24-

ᖑᑎᓪᓗᒍ ᑕᐃᒃᑯᐊ ᐊᑦᑎᓂᖅᓴᒥᒃ 

ᖃᖓᑦᑕᖅᑎᑕᐅᓯᒪᔪᑦ ᑳᓐᑐᕌᖏᑦ ᐊᕐᕌᒍ.  

ᓄᖑᐸᓗᓕᖅᑎᓪᓗᒍ ᐱᒋᐊᓚᐅᖅᓯᒪᒻᒪᑕ 

ᑮᓇᐅᔭᐃᔭᕈᑎᐅᑦᑎᐊᖅᓯᒪᔾᔭᓐᖏᓚᑦ ᑎᓴᒪᒋᔭᖓᓂᒃ 

ᐅᓂᒃᑳᕐᓇᖓᓂᒃ ᑕᐃᑲᓂ ᐊᕐᕌᒎᔪᒥ 2023-24.  

 

ᐊᒻᒪᑦᑕᐅᖅ ᐊᐃᑉᐹ ᐊᑦᑎᓂᖅᓴᐃᑦ 

ᖃᖓᑦᑕᖅᑎᑕᐅᓯᒪᔪᐃᑦ ᐊᑭᑦᑐᐸᓪᓕᐊᓯᒪᒻᒥᒻᒪᑕ. 

ᒫᓐᓇ ᑳᓐᑐᕌᒋᔭᕗᑦ ᓄᑦᑕᓐᖏᑦᑐᓄᑦ 

ᖃᖓᑦᑕᖅᑎᑕᐅᓯᒪᔪᓄᑦ 

ᐊᑐᕐᓂᕗᑦ ᒥᑭᓪᓕᒋᐊᖅᓯᒪᔫᒐᓗᐊᑦ.  

 

2024-25ᒥ ᓂᕆᐅᒋᔭᐅᔪᖅ $9.6-ᒥ $10 

ᒥᓕᐊᓐᒧᖃᑦᑕᓂᐊᕐᓗᑎᒃ ᑳᓐᑐᕌᒃᑯᑦ 

ᐱᔨᑦᑎᕈᑎᖃᕐᓂᕐᒧᑦ.  

ᐊᒥᓱᕈᖅᐸᓪᓕᐊᑐᐃᓐᓇᑎᓪᓗᒋᑦ 

ᐱᔨᑦᑎᕋᖅᑕᐅᒍᒪᓂᕗᑦ 

ᐋᓐᓂᐊᖅᑕᐃᓕᓕᕆᔨᒃᑯᓂᓪᓗ 

ᐃᓕᓐᓂᐊᖅᑐᓕᕆᔨᒃᑯᓐᓂᓗ ᑕᐃᒃᑯᐊ ᑳᓐᑐᕌᖏᑦ 

ᖁᕝᕙᕆᐊᕋᔭᕐᒥᔪᐃᑦ ᓱᒃᑲᓕᓂᖅᓴᒥᒃ 

ᐱᔨᑦᑎᕋᖅᑕᐅᒍᒪᓕᕋᔭᕋᑦᑕ.  

 

ᑭᐅᒐᓗᐊᖅᑲᕋᖃᐃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖓ 

J−7-ᒦᑦᑐᒍᑦ. ᖃᕋᓴᐅᔭᓕᕆᓂᕐᒧᑦ, 

ᑐᑭᓯᐅᒪᔾᔪᑎᓕᕆᓂᕐᒧᑦ. $53,142,000.  

ᐊᖏᖅᑭᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): J-8-ᒨᕐᓗᓯ.  

ᐱᖁᑎᕐᔪᐊᓕᕆᓂᕐᒧᑦ. ᑲᑎᑦᑐᒋᑦ ᐊᐅᓚᒍᑎᔅᓴᐃᑦ 

ᐋᖅᑭᐅᒪᒍᑎᔅᓴᐃᑦ $137,720,000. ᒥᔅᑕ 

ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐅᑎᕐᕕᖃᕈᒪᒐᒪ ᐊᒥᐊᒃᑯᒥᓂᕐᓂᒃ ᐱᖁᑎᓂᒃ 

ᐱᖁᑎᐅᒍᓐᓃᖅᑐᓂᒃ ᐱᑕᖃᐅᓗᐊᓕᖅᑐᓂᒃ 

ᓄᓇᕗᑦ ᒐᕙᒪᒃᑯᖏᓐᓄᑦ ᓇᒻᒥᓂᕆᔭᐅᔪᓂᒃ ᓱᓕ. 

ᒪᕐᕉᒻᒪᑎᒃ ᐅᑯᐊ ᐊᔾᔨᒌᓐᖏᑦᑑᒃ ᐊᐱᖅᑯᑎᒋᔪᒪᔮᒃᑲ 

ᐃᓗᐊᓃᑦᑑᒃ: ᓯᕗᓪᓕᖅᐹᖅ ᐱᔾᔪᑎᖃᖅᑐᖅ 

ᐅᑭᕕᒻᒥᒃ ᓱᕈᓯᒃᑯᕕᒥᓂᕐᒥᒃ. ᐊᒻᒪᓗᑦᑕᐅᖅ 

ᐊᐱᖅᑯᑎᖃᕆᐊᕈᒪᓐᓂᐊᕈᓪᓗᖓ, 

ᐃᓪᓗᖁᑎᒥᓂᖏᓐᓂᒃ ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᑎᕋᖅᑎᒃᑯᑦ ᐊᑐᖅᑕᐅᒍᓐᓃᖅᑐᓂᒃ. ᒥᓂᔅᑕ 

ᐅᓪᓗᒥᒧᑦ ᖃᓂᐃᓕᖓᓕᕐᒪᖔᑦ 

ᓇᓗᓇᐃᖅᓯᒍᓐᓇᖅᑮᑦ ᑕᐃᓐᓇ ᓱᕈᓯᒃᑯᕕᒥᓂᖅ 

ᐅᑭᕕᒃ ᖃᓄᐃᓕᖓᓕᕐᒪᖔᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ. ᐊᐱᖅᑯᑎᖓ ᑭᐅᒐᓱᓪᓗᒍ ᑕᐃᓐᓇ 

ᓱᕈᓯᒃᑯᕕᒥᓂᖅ ᐱᖁᑎᒥᓂᕐᓂᒃ, 

ᐱᖁᑎᕕᓂᕈᖅᐸᓪᓕᐊᔪᖅ ᐱᓕᕆᐊᕆᔭᐅᓪᓗᓂ ᐊᒻᒪ 

ᐲᔭᖅᑕᐅᓐᓂᔅᓴᖓ ᐃᓱᒪᒋᔭᐅᓯᒪᑦᑕᕆᕗᖅ 

ᖃᐅᔨᓴᖅᑕᐅᖅᑳᕆᐊᖃᖅᑐᓂᒃ, ᑭᓯᐊᓂ, ᒫᓐᓇᐅᔪᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑐᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᒃ, ᒥᓂᔅᑕ ᑐᓴᖅᑎᑦᑎᒐᕕᑦ. ᖁᕕᐊᓱᒃᐳᖓ 

ᑐᓴᕆᐊᒃᓴᖅ ᐊᓯᖏᑦ ᐱᓕᕆᕕᐅᔪᑦ ᐱᔪᒪᒻᒪᑕ 

ᐱᐅᓯᕙᓪᓕᑎᑦᑎᓂᕐᒧᑦ ᑕᒪᒃᓱᒥᖓ ᐱᖁᑎᐅᔪᒥᒃ. 

ᓇᓗᓐᖏᓚᖓ ᐊᒥᓱᑲᓪᓚᐅᒻᒪᑕ ᐊᔾᔨᒌᓐᖏᑦᑐᑦ 

ᐊᑐᖅᑕᐅᔪᓐᓇᖅᑐᑦ ᐃᓪᓗ 

ᐊᑐᖅᑕᐅᑦᑎᐊᕈᓐᓇᖁᓪᓗᒍ. 

 

ᒥᓂᔅᑕᓕ ᐊᐱᕆᒍᒪᓕᖅᑲᕋ 

ᐃᓱᒪᔅᓴᖅᓯᐅᕈᑎᐅᒃᑲᓐᓂᖅᐸᓪᓚᐃᒻᒪᑦ 

ᐋᖅᑭᑦᑕᐅᔪᖃᓚᐅᓐᖏᓐᓂᖓᓂ ᑭᖑᓪᓕᖅᐹᖓᓂ. 

ᒥᓂᔅᑕᓕ ᖃᐅᔨᒪᕙ ᖃᖓ ᖃᐅᔨᒪᔭᐅᓕᕋᔭᕐᒪᖔᖅ 

ᐅᑭᕕᒥᓂᐅᑉ ᐃᓪᓗᖁᑎᖓ?  

 

ᑖᓐᓇᓗ ᐃᓱᒪᓕᐅᕈᑕᐅᔾᔮᕙᓪᓚᐃᓐᖏᑦᑐᖅ ᑕᕝᕙᓂ 

ᐊᕐᕌᒎᑦᑎᓐᓂ, ᑭᓯᐊᓂᓕ ᐃᓱᒪᓕᐅᕈᑕᐅᓂᐅᓴᔫᔮᖅᑳ 

ᑖᓐᓇ ᐃᓪᓘᔪᖅ ᖃᓄᐃᑦᑕᐅᖁᔭᐅᒻᒪᖔᖅ 2024-

2025 ᐊᕐᕌᒍᖓᓂ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒍᒪᓂᖅᑕᖃᖅᑑᒐᓗᐊᖅ 

ᑕᐃᔅᓱᒥᖓ, ᐊᑭᑐᔪᖅᑐᕈᑎᔅᓴᓂ 

ᐸᕐᓇᐅᑎᓕᕆᔭᐅᖅᑳᓚᐅᕐᓗᓂ ᑭᓯᐊᓂ ᑮᓇᐅᔭᓂᑦ 

ᓴᓂᕐᕙᐃᔪᖃᕆᐊᖃᕋᔭᕐᒥᒻᒪᑦ 

ᓴᓗᒻᒪᓴᖅᑕᐅᒍᑎᔅᓴᖓᓂᓪᓘᓐᓃᑦ 

ᐲᔭᖅᑕᐅᒍᑎᔅᓴᖏᓐᓂ. 

ᑕᐃᒪ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑐᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᓪᓗ ᒥᓂᔅᑕ. ᑐᑭᓯᔭᕋ ᑖᓐᓇ ᐊᑭᓖᑦ ᑕᐃᒫᒃ 

ᐊᖏᔫᑏᑦ ᐊᑭᑐᔪᓄᑦ 

ᒥᔅᓯᐅᓯᓂᒃᑰᖅᑖᕆᐊᖃᕋᔭᕐᒥᒻᒪᑕ ᐅᕘᓇᓗ 

ᑐᔅᓯᕌᖑᓗᑎᒃ. ᐅᑭᐊᔅᓵᒃᑯᓪᓗ 

ᐊᑭᑐᔪᓕᕆᔾᔮᓲᖑᒐᑦᑕ. ᐊᒻᒪ 

ᑲᑎᒪᕐᔪᐊᓂᖅᑖᒫᐸᓗᖏᓛᒃ ᐊᑭᑐᔪᓄᑦ ᑐᕌᖓᔪᓂᒃ, 

ᑮᓇᐅᔭᓂᒃ ᐱᔪᖃᐃᓐᓇᖃᑦᑕᕐᖓᑦ. 

ᖃᖓᑐᐃᓐᓇᑯᓪᓕ ᑕᐃᒪ 

ᐅᖃᐅᓯᕆᒍᓐᓇᑕᔅᓴᕆᕙᕗᑦ. ᒥᓂᔅᑕ 

ᐊᐱᕆᒃᑲᓐᓂᕐᓗᒍ, ᑕᐃᒪᐃᓐᓂᐊᖅᑐᒋᑦᑎᕕᓯ 

ᐃᓱᒪᑖᖅᑐᖃᓛᕐᓗᓂ ᐊᕐᕌᒍᒥ ᑕᕝᕙᓂ ᐊᒡᒋᖅᑐᒥ 

ᑮᓇᐅᔭᓕᕆᔾᔪᑏᑦ ᐊᕐᕌᒍᒋᓂᐊᖅᑕᖓᓂ? ᖁᔭᓐᓇᒦᒃ,  

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᑖᓐᓇ ᐅᕙᖓ 

ᐱᓕᕆᕕᖓᓃᑦᑐᖅ ᐱᓕᕆᐊᔅᓴᐅᓪᓗᓂ. ᐊᓯᖏᓪᓗ 

ᐱᒍᒪᓯᒪᔪᐃᑦ ᑐᔅᓯᕋᐅᑎᓕᐅᕈᓐᓇᖅᑐᐃᑦ ᐅᕙᒍᑦ 

ᐱᓕᕆᕕᖓᓄᑦ ᐊᑐᖅᑕᐅᒐᓱᐊᕈᒪᑉᐸᑦ. ᑭᓯᐊᓂ 

ᐊᑭᑐᔪᓄᑦ ᐸᕐᓇᐅᑎᒃᑰᕆᐊᖃᕋᔭᖅᑐᖅ. 

ᑮᓇᐅᔭᖅᑖᖅᑎᑕᐅᓗᓂᓗ ᑕᐃᑰᓇ. ᐱᒍᒪᔭᐅᑉᐸᑦ 

ᐱᒍᒪᔪᓄᑦ ᐱᒋᐊᖅᑎᑕᐅᒋᐊᖃᕋᔭᖅᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᒥᓂᔅᑕ ᑕᐃᒪ ᐅᖃᖃᑦᑕᒥᒻᒪᑦ ᒐᕙᒪᒃᑯᒡᒎᖅ 

ᐱᓕᕆᕕᖏᑦ ᐱᒍᒪᔫᔮᖅᑐᑎᒃ ᐅᖃᖅᓯᒪᔫᒐᓗᐊᑦ 

ᑐᔅᓯᕋᐅᑎᓕᐅᓪᓚᕆᓚᐅᓐᖏᒻᒪᑕ ᓱᓕ. 

ᓇᓗᓇᐃᖅᓯᒍᓐᓇᖅᑮᑦ ᓇᓕᐊᒃ ᒐᕙᒪᒃᑯᑦ 

ᐱᓕᕆᕕᖏᑦ ᑕᐃᔅᓱᒥᖓ ᐊᑐᕈᒪᓯᒪᒻᒪᖔᑕ 

ᓱᕈᓯᒃᑯᕕᒥᓂᕐᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ):  

ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ. ᑕᐃᒃᑯᐊ 

ᐱᒍᒪᓂᕋᖅᓯᒪᔪᐃᑦ ᒪᕐᕉᒃ ᐱᓕᕆᕖᒃ 

ᓇᓗᓇᐃᖅᓯᓯᒪᑦᑕᖅᑰᒃ, ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᑯᐊᐸᕇᓴᖓ ᐊᒻᒪᓗᑦᑕᐅᖅ 

ᐃᓄᓕᕆᔨᒃᑯᑦ. ᑕᕘᓐᓇ, ᓄᓇᖓ ᓴᓂᐊᓃᑦᑐᖅ 

ᓇᔪᖅᑕᖓᐃᓛᒃ,  ᐊᓯᖏᓐᓄᑦᑕᐅᖅ 

ᐊᑐᖅᑕᐅᒍᓐᓇᐸᓪᓚᐃᒻᒥᒻᒪᑦ ᐱᓕᕆᕕᐅᔪᓄᑦ 

ᐃᓂᔅᓴᖅᑖᖑᔪᓐᓇᐸᓪᓚᐃᒻᒥᒻᒪᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᓪᓗ ᒥᓂᔅᑕ. ᐊᓯᐊᓄᖔᖅ ᓅᒋᐊᕈᒪᒐᒪ 

ᑖᔅᓱᒧᖓᔅᓴᐃᓐᓇᐅᒐᓗᐊᖅ. ᐱᓕᕆᓂᕐᒧᑦ 

ᐸᕐᓇᒍᑕᐅᔪᖅ ᐅᖃᕐᓯᒪᒻᒪᑦ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑎᐅᔪᑦ ᓴᖅᑮᓯᒪᒻᒪᑕ 

ᓄᓇᕗᑦ ᒐᕙᒪᒃᑯᖏᑕ ᐱᖁᑎᖏᓐᓂᒃ 

ᐊᑐᕈᓐᓃᖅᑐᓂᒃ ᐃᓪᓗᓂᒃ ᓴᓂᕐᕙᐃᓪᓗᑎᒃ 

ᐊᑐᖅᑕᐅᑲᓐᓂᖅᓯᒪᓐᖏᑦᑐᑦ ᐃᓪᓗᐃ 

ᕼᐋᒻᒪᓚᒃᑯᓐᓄᑦ ᐊᑐᖅᑕᐅᑲᓐᓂᕐᓂᐊᕐᓗᑎᒃ, ᐊᒻᒪᓗ 

ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᐊᒻᒪᓗ 

ᐃᓄᓕᕆᔨᒃᑯᑦ. ᒥᓂᔅᑕ ᐅᓂᒃᑳᕈᓐᓇᖅᐹ ᑭᓱᑦ 

ᓄᑦᑎᖅᑕᐅᓯᒪᓕᕐᒪᖔᑕ ᐊᒻᒪᓗ ᑭᒃᑯᓐᓄᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑕᖅᑭᒐᓛᑲᐃᓐᓇᕆᔅᓯ 

ᐊᐃ.  

 

ᒪᒥᐊᓇᖅ. ᑐᖏᓕᕋᐅᓇ ᑭᐅᑎᒍᓐᓇᕈᕕᐅᒃ, 

ᑭᐅᖁᔭᕋᓗᐊᕋ ᐅᖃᓕᒫᑲᒻᒪᒃᑲᒪ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᓪᓗ, ᒥᓂᔅᑕ. ᐱᖁᑎᒥᓂᕐᓂᒃ 

ᑎᑎᖅᑐᐃᑎᓪᓗᑕ ᒪᓂᒪᑎᑦᑎᖅᑳᓲᖑᒐᑦᑕ 

ᒐᕙᒪᒃᑯᑦ ᐱᓕᕆᕕᖏᓐᓄᑦ ᐊᓯᖏᓐᓄᑦ 

ᑎᒥᖁᑎᖏᓐᓄᓪᓗ.  ᐊᒻᒪ ᑭᖑᓂᐊᒍᑦ 

ᕼᐋᒻᒪᓚᒃᑯᓐᓄᑦ ᐊᒻᒪ ᑭᖑᓂᒃᑲᓐᓂᖓᒍᑦ, 

ᑮᓇᐅᔭᓕᐅᕋᓱᑦᑎᐅᓐᖏᑦᑐᓄᑦ ᓄᓇᓕᓐᓂᒃ 

ᒪᓂᒪᑎᓲᕆᒐᑦᑎᒍᑦ. 

 

ᐊᒥᓱᐊᖅᑎᑲᓪᓚᒻᒪᕆᑦᑐᖅ ᐊᕐᕌᓂ,  

ᐃᓪᓗᑐᖃᒥᓂᕐᓂᒃ ᐊᑐᐃᓐᓇᕆᐊᖃᑦᑕᔪᒐᑦᑕ 

ᐊᐅᓪᓛᖅᑎᕆᓪᓗᑕᓗ 

ᐊᑐᖅᑕᐅᒃᑲᓐᓂᕈᓐᓇᓂᐊᕐᖓᑕ ᐊᓯᑦᑎᓐᓄᑦ. ᑕᕝᕙ 

ᐆᑦᑑᑎᐅᒍᓐᓇᖅᑐᑦ ᐃᓄᓕᕆᔨᒃᑯᑦ ᐊᓪᓚᕕᑦᑕᔪᔪᐃᑦ  

ᐋᓐᓂᐊᕖᑦ ᐃᓪᓗᖁᑎᒥᖏᑕ ᐃᓚᖓᓂᒃ. ᑭᓐᖓᕐᓂ  

ᓴᓂᑭᓗᐊᕐᒥᓗ ᑖᒃᑯᐊ ᐆᑦᑑᑎᒋᔭᐅᔪᓐᓇᖅᑑᒃ 

ᐊᑐᓕᖅᑭᖅᑕᐅᓯᒪᔫᒃ ᐊᓯᖔᖏᓐᓄᑦ 

ᐊᓪᓚᕕᑦᑖᖑᓪᓗᑎᒃ.  

 

ᐊᓯᖏᓐᓂᑦᑕᐅᖅ ᒥᑭᔫᑕᐅᓂᖅᓴᓂᒃ ᓴᓇᕕᓐᓂᒃ 

ᓄᓇᓯᐅᑎᖃᕐᕕᓂᓪᓗ, ᓯᕐᓗᐊᓂᓪᓗ 

ᐱᑕᖃᖃᑦᑕᓚᐅᕐᒥᒻᒪᑦ ᐊᑐᖅᑕᐅᔾᔮᒍᓐᓃᖅᑐᓂ. 

ᑕᐃᒃᑯᐊᓕ ᕼᐋᒻᒪᓚᓄᓪᓘᓐᓃᑦ ᐊᓯᖏᓐᓄᑦ 

ᑎᒥᐅᔪᓄᓪᓘᓐᓃᑦ ᑎᒍᔭᐅᓯᒪᔪᑦ 

ᐊᑐᖅᑕᐅᒃᑲᓐᓂᕈᓐᓇᓂᐊᕐᖓᑕ. ᑎᑎᕋᖅᓯᔪᓂᒃ 

ᑐᓂᓯᒍᓐᓇᖅᑐᒍᑦ ᐱᒍᒪᒍᔅᓯ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᑦᑕᐅᖅ ᒥᔅᑕ ᓰᓕ. ᖁᔭᓕᑦᑎᐊᖅᐳᖓ 

ᑕᒪᒃᑯᓄᖓ. ᐃᖅᑲᐅᒪᑦᑎᐊᕈᒪ, ᓄᓇᓕᖕᓄᑦ 

ᒐᕙᒪᒃᑯᓐᓄᑦ ᐱᔨᑦᓯᖅᑎᒃᑯᑦ ᑎᑎᕋᖅᓯᒪᓚᐅᕐᒪᑕ 

ᐃᒡᓗᖁᑎᒋᔭᖏᓐᓂᒃ ᐊᑐᖅᑕᐅᔪᓐᓃᖅᑐᓂ 

16ᖑᖅᑰᓚᐅᖅᑐᑦ ᐃᒃᑯᐊ. ᑖᒃᑯᐊ ᑐᓂᒍᔅᓯᐅᒃ 

ᓄᑖᕈᕆᐊᖅᓯᒪᔪᑦ ᑐᓴᒐᒃᓴᑦ ᑲᑎᒪᔨᕋᓛᓄᑦ, 

ᐃᓕᔪᓐᓇᖅᐱᓯᐅᒃ ᐅᓪᓗᖅ ᑕᐃᔅᓱᒧᓂ 

ᑐᓂᔭᐅᓐᓂᕐᒪᖔᑕ ᐱᖃᓯᐅᑎᓗᒍ, ᖃᓄᕐᓗ 

ᐊᓯᔾᔨᖅᓯᒪᑎᒋᓕᕐᒪᖔᑦ ᖃᐅᔨᔪᓐᓇᕐᓂᐊᕋᑦᑕ. 

ᑐᓴᕈᒪᓪᓗᖓᓗ ᖃᓄᖅ ᐱᖁᑎᕐᔪᐊᑦ ᐃᒡᓗᐃᑦ 

ᑕᒪᒃᑯᐊ ᓄᓇᓕᖕᓂ ᒐᕙᒪᒃᑯᓐᓄᑦ ᐱᔨᑦᓯᖅᑎᒃᑲᓐᓄᑦ 

ᑎᒍᒥᐊᖅᑕᐅᖕᒪᖔᑕ ᐊᒻᒪ ᐱᓗᐊᓐᖑᐊᖅᑐᒥᒃ,  

ᓇᓕᐊᒃ ᑐᓂᔭᐅᓐᓂᕐᒪᖔᑕ ᐊᓯᖏᓐᓄᑦ ᑎᒥᐅᔪᓄᑦ 

ᐊᓯᖏᓐᓄᓪᓗ 

ᐱᓕᕆᕕᐅᔪᓄᑦᓄ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓂᓪᓕᐅᑎᒃᓴᑐᐃᓐᓇᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᓂᓪᓕᐅᑎᒃᓴᑐᐃᓐᓇᖅ. ᐊᑎᖁᑎᓐᓂ 

ᑭᖑᓪᓕᐅᓕᕐᒥᔪᖅ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

212-ᒥ ᒪᒃᐱᒐᖓᓂ, ᐱᓕᕆᐊᒃᓴᓄᑦ ᐸᕐᓇᐅᑎᓂ. 

ᐃᓚᖓ ᓯᕗᓪᓕᐅᔾᔭᐅᓯᒪᔪᖅ 2023-2024-ᒥ,   

ᑐᒡᓕ ᑕᖅᓴᑯᓗᒃ ᐅᖃᖅᓯᒪᒻᒪᑦ, “ᐱᓕᕆᕕᕗᑦ 

ᐅᖃᐅᔾᔨᑎᑕᐅᖃᑦᑕᕐᓗᑎᒃ ᐃᒡᓗᓂᒃ ᐊᓯᖏᓐᓂᒃ 

ᐱᓕᕆᔾᔪᑎᖃᖅᑐᓂᒃ ᐊᑐᕈᓐᓇᕐᒪᖔᑕ ᓄᓇᕗᒻᒥ 

ᓴᓇᔭᐅᔪᓐᓇᕐᒪᖔᑕ ᐆᒻᒪᖅᑯᑎᓂᒃ 

ᐊᑐᓗᐊᓐᖏᓐᓂᖅᓴᐅᓗᑎᒃ ᓴᓇᔭᐅᓗᑎᑦ.” 

ᖃᐅᔨᒍᒪᓕᕆᕗᖓᓕ ᑭᓲᒻᒪᖔᑕ ᐊᓯᖏᓐᓂ 

ᐃᒡᓗᓂᒃ ᐱᓕᕆᔾᔪᑎᖃᖅᑐᒃᓴᓂᑦ 

ᐅᖃᐅᓯᐅᔪᖃᖅᓯᒪᖕᒪᖔᖅ, ᒫᓐᓇ 2024−ᒥ 

ᐊᕐᕌᒍᐊ ᐃᓱᓕᑉᐸᓪᓕᐊᓕᖅᑎᓪᓗᒍ, ᑭᓲᒻᒪᖔᑕ 

ᖃᓄᕐᓗ ᐅᖃᐅᔾᔨᒋᐊᖅᓯᒪᒻᒪᖔᑕ ᐃᒡᓗᒃᓴᓕᕆᔩᑦ 

ᑕᒪᒃᑯᓄᖓ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑭᐅᔪᓐᓇᕐᒪᖔᑦ 

ᑖᔅᓱᒧᖓ ᐊᐱᖅᑯᒻᒧᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐱᓕᕆᕕᒃ ᑖᓐᓇ ᐊᓯᖏᓪᓗ ᐱᓕᕆᕝᕕᐊᕈᓰᑦ ᑖᒃᑯᐊ 

ᐃᖅᑲᓇᐃᔭᖃᑦᑕᕐᒪᑕ ᐱᔭᕐᓂᓐᖏᑦᑐᓕᕆᔨᒃᑯᑦ 

ᕿᒥᕐᕈᓇᒃᖢᑎᒃ ᓄᑖᓂᒃ ᐱᓕᕆᔾᔪᑎᖃᖅᑐᓂ 

ᐃᒡᓗᓕᐅᖅᓯᒪᔪᓂᒃ ᓴᓇᒪᔪᓂᒃ ᓄᓇᕗᑦ 

ᒐᕙᒪᒃᑯᖏᑕ ᐱᖁᑎᒋᔭᖏᓐᓂᒃ ᐱᓕᕆᐊᒃᓴᓂᒃ.  

 

ᐊᒻᒪ, ᐊᑦᑕᓇᔾᔭᐃᖅᓯᓯᒪᔪᒃᑯᑦ ᐱᓕᕆᕕᖓ ᑕᐃᒃᑯᐊ 

ᐃᒡᓗᓕᕆᔨᓪᓗ ᐊᖓᔪᖅᑳᖓᑕ ᑲᓇᑕᒥ 

ᖃᐅᔨᓴᖅᑎᐅᖃᑦᑐᖅᑐᖅ ᑲᑎᒪᔨᖏᓐᓂᒃ 

ᖃᐅᔨᓴᖅᑎᒻᒪᕆᐅᔪᓂᒃ ᓇᓗᐃᖅᓯᑎᓪᓗᒋᑦ, 

ᐃᒡᓗᓂᒃ ᓲᕐᓗ ᐃᑭᐊᕐᒥᒃᓴᖅᑕᖃᓕᖅᐸᑦ ᓄᑖᕐᒥᒃ,  

ᐅᕝᕙᓘᓐᓃᑦ ᐃᒡᓗᓕᐅᕐᓂᕐᒥᒃ ᓄᑖᕐᒥᒃ 

ᐊᔾᔨᒋᓐᖏᑕᖏᓐᓂᒃ,  

ᐃᕕᖅᑎᑐᐃᓐᓇᕆᐊᓕᖕᓂᒡᓘᓐᓃᑦ ᐱᑕᖃᖅᐸᑦ 

ᑕᑯᖃᑦᑕᖅᓯᒪᓕᕋᓗᐊᕐᒥᔪᒍᑦ. ᑕᐃᒪᓐᓇ 

ᐱᕕᖃᕐᒥᔪᒍᑦ ᓇᓗᓇᐃᖅᓯᔪᓐᓇᕐᒪᖔᑦ ᑕᒪᒃᑯᓂᖓ 

ᐃᒡᓗᐃᑦ ᐃᕕᖅᑎᑕᐅᓐᓇᕆᐊᓕᖕᓂᒃ 

ᐃᓕᐅᖅᑲᐃᔪᓐᓇᕐᒪᖔᑕ ᓱᒃᑲᓂᖅᓴᒃᑯᑦ 

ᓴᓇᔭᐅᓂᖓᓂ ᐃᒡᓗ 

ᖃᐅᔨᓴᖅᑕᐅᔪᓐᓇᖃᑦᑕᕐᓂᐊᕐᒪᑦ.  

 

ᑖᒃᑯᐊ ᐃᑯᒻᒪᖅᑯᑎᓄᑦ 

ᐊᑐᓗᐊᓐᖏᓐᓂᖅᓴᐅᖁᓪᓗᒋᑦ, 

ᓱᕕᓐᖏᓐᓂᖅᓴᐅᖁᓪᓗᒍᓪᓗ ᐊᒻᒪ 

ᒪᓕᒃᓯᒪᑦᑎᐊᕐᓗᑎᒃ ᒪᓕᒐᕐᓂᒃ ᐊᔾᔨᒌᓕᖅᑎᑕᐅᔪᓂᒃ 

ᐃᒡᓗᐃᑦ ᒪᓕᒐᖏᓐᓂᒃ.  

ᐱᓕᕆᕕᕗᑦ ᐃᖅᑲᓇᐃᔭᖃᑎᖃᖃᑦᑕᖅᑐᖅ 

ᑕᒪᒃᑯᓂᖓ ᐊᔾᔨᒌᓐᖏᑦᑐᓂᒃ ᖃᐅᔨᓴᐃᕕᐅᔪᓂᒃ 

ᐃᒡᓗᓕᐅᖅᑎᐅᖃᑦᑕᖅᑐᓂᒃ ᓄᓇᕗᒻᒥ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᓄᖅ ᐅᖃᐅᔾᔨᒋᐊᓚᐅᖅᑲᑦ? ᐅᓇ 

ᐊᑐᖅᑕᐅᖔᓕᕐᓕ ᐊᕙᑎᒧᑦ ᐱᐅᓂᖅᓴᐅᖕᒪᑦ, 

ᐊᒻᒪᓗ ᐱᖁᑎᕗᑦ ᐱᐅᓂᖅᓴᐅᒻᒪᑕ. ᑕᒪᒃᑯᐊ 

ᕿᒥᕐᕈᓇᒃᑕᐅᔪᑦ ᑐᓴᖅᑕᕋᓗᐊᒃᑲ, ᑭᓯᐊᓂ  

ᐅᖃᐅᔾᔭᐅᒋᐊᖅᓯᒪᕕᓯ ᑲᖏᓕᖕᒥᒃ ᓲᕐᓗ 

ᓴᖅᑭᑦᑐᓐᓇᖅᑐᒥᒃ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᔾᔪᑎᒋᓪᓗᒍ ᑖᓐᓇ 

ᒪᓕᒃᓯᒪᒐᔭᖅᑐᖅ ᖃᓄᐃᑦᑐᓂᒃ, ᐃᓛᒃ ᓇᓕᐊᖕᓂᒃ 

ᒪᓕᒐᕐᒥᒃ ᒪᓕᒃᓯᒪᖕᒪᖔᑦ ᐊᒻᒪ ᑖᓐᓇ ᓴᓇᔨᐅᔪᖅ 

ᐃᒡᓗᓕᐅᖅᑎᓄᑦ, ᑖᓐᓇ ᐃᒡᓗᓕᐅᖃᑦᑕᕈᓐᓇᖁᓪᓗᒍ 

ᐊᒻᒪ ᓄᑖᕈᕆᐊᕈᖃᑦᑕᖁᓪᓗᒋᑦ ᒪᓕᒡᓗᑎᒃ 

ᐊᔾᔨᒌᓕᖅᑎᑕᐅᓯᒪᔪᓄᑦ ᒪᓕᒐᕐᓄᑦ. ᖃᓄᕐᓗ ᓯᓚ 

ᓂᒡᓚᓱᒃᑎᓪᓗᒍ ᐱᓕᕆᔪᓐᓇᖅᐸ, ᑭᓱᓕᕆᔪᓐᓇᖅᐸ. 

ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑐᒡᓕᐊ ᑕᖅᓴᑯᓗᒃ ᐅᖃᖅᓯᒪᒻᒪᑦ ᐃᑲᔪᖅᑐᐃᓗᑎᒃ,  

ᑕᕝᕙᓂᔅᓴᐃᓐᓇᖅ ᒪᒃᐱᖅᑐᒐᖅ 212, 

"ᐃᑲᔪᖅᑐᐃᓗᑎᑦ 

ᓄᑖᓐᖑᕆᐊᖅᑎᑦᑎᒃᑲᓐᓂᕈᒪᓂᕐᒧᑦ 

ᐊᑐᒃᑲᓐᓂᕐᓂᕐᒧᓪᓘᓐᓃᑦ ᐱᑕᖃᖅᐸᒌᖅᑐᓂᒃ 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒡᓗᕐᔪᐊᓂᒃ ᐊᑐᖅᑕᐅᖃᑦᑕᕐᓂᐊᖅᑐᓂᒃ 

ᑲᔪᓯᓂᕆᔭᐅᕙᒃᑐᓄᑦ." ᖃᐅᔨᒍᒪᔪᖓ ᖃᑦᑎᑦ 

ᐃᓪᓗᐃᑦ ᐊᓯᔾᔨᖅᑕᐅᓂᕐᒪᖔᑕ ᐃᓪᓗᓕᕆᓂᕐᒧᑦ 

ᑲᔪᓯᓂᕆᔭᐅᕙᒃᑐᓄᑦ ᐊᒻᒪᓗ ᓇᓪᓕᐊᓐᓄᑦ 

ᓄᓇᓕᓐᓄᑦ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ ᑭᖑᕙᖅᖢᖓ 

ᑭᐅᒐᒪ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂ 

ᐃᖅᑲᓇᐃᔭᖃᑎᖃᖅᖢᑕ. ᓇᓖᕌᕈᑎᖃᐅᕈᒪᒐᑦᑕ 

ᐃᖅᑲᓇᐃᔭᖃᑎᒌᓪᓗᑕ ᐃᒡᓗᓕᕆᔨᕐᔪᐊᒃᑯᑦ 

ᐱᓕᕆᖃᑎᒋᓗᒋᑦ. ᐃᒡᓗᐃᑦ 

ᐋᖅᑭᒋᐊᖅᑕᐅᔪᓐᓇᕐᒪᖔᑕ 

ᑭᓱᓕᕆᕝᕕᐅᖃᑦᑕᕐᓂᐊᕐᒪᖔᑕᓗ. ᐆᒃᑑᑎᒋᓗᒍ,  

ᑕᒪᒃᑯᓄᖓ ᖁᕝᕙᓯᒃᑐᒃᑯᑦ ᐱᓕᕆᔭᐅᓂᐊᖅᑎᓪᓗᒍ 

ᐊᐱᖅᑯᑎᖕᓄᑦ ᐱᓪᓗᒍ ᐱᑕᖃᓐᖏᑦᑐᖅ 

ᒫᓐᓇᐅᓂᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᒥᓂᔅᑕ ᐅᖃᖅᑰᕐᒪᑦ ᓱᓕᓪᓗᓂ ᐱᑕᖃᓐᖏᒻᒪᑦ. 

ᓯᕗᓪᓕᐅᔾᔭᐅᓯᒪᔪᑦ ᐊᕐᕌᒍᐊ 2024-2025, 2025 

ᐊᒃᑑᐸᐅᑉ ᓂᕈᐊᕐᔪᐊᕐᓇᕐᒧᑦ ᑎᑭᓪᓗᒍ. 

ᓯᕗᒧᐊᑦᑎᐊᒃᑲᓐᓂᖁᔭᐅᔫᒐᓗᐊᖅ ᑖᓐᓇ 

ᐱᓕᕆᔭᐅᔪᖅ. ᐊᐱᖅᑯᑎᒃᓴᖃᕈᓐᓃᕋᒪ ᑖᔅᓱᒪ 

ᒥᒃᓵᓄᑦ ᐱᖁᑎᕐᔪᐊᓕᕆᓂᐅᑉ ᒥᒃᓵᓄᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) 

ᐊᐱᕆᔪᒪᓪᓗᖓ, ᐊᐱᖅᑯᑎᖃᖅᑲᐅᒐᒪ. 

(ᑐᓵᔨᑎᒎᕈᓐᓃᖅᑐᖅ) ᐅᓇ ᓇᓗᓇᐃᖅᓯᒪᖅᑲᐅᓪᓗᒍ, 

ᔭᒐᐃᑦᑎᐊᕐᒥᔭᕋ. ᒪᒥᐊᓇᐅᒐᓗᐊᖅ. 

ᖁᔭᓈᑲᐃᓐᓇᕐᓕ ᐊᐃ, ᓇᓂᔪᓐᓇᐃᓪᓕᒐᒃᑯ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. J−8-

ᒦᑦᑐᒍᑦ. ᐱᖁᑎᕐᔪᐊᑦ. ᑮᓇᐅᔭᐃᑦ 

ᑐᓂᔭᐅᓯᒪᓐᖏᑦᑐᑦ, $137,727,000. ᐊᖏᑦᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. J−9-

ᒧᐊᕐᓗᓯ. ᑐᓴᒐᒃᓴᐅᒐᓗᐊᖅᑎᓪᓗᒍ 

ᐊᐱᖅᑯᑎᒃᓴᖃᕈᔅᓯ ᐅᖅᓱᐊᓗᓕᕆᓂᐅᑉ ᒥᒃᓵᓄᑦ 

ᒪᑐᐃᖅᐸᕋ. ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐱᓕᕆᐊᒃᓴᓯ ᐃᓗᐊᓂ ᒪᒃᐱᒐᖓ 215-ᒥ,  

ᓯᕗᓪᓕᐅᔾᔭᐅᓯᒪᔪᑦ 2024-2025-ᒥ, ᐱᖓᔪᖓ 

ᑕᖅᓴᑯᓗᒃ ᐊᑖᓂ, ᐅᖃᖅᓯᒪᒻᒪᑦ “ᑲᔪᓯᓗᑎᒃ 

ᐃᖅᑲᓇᐃᔭᖅᑐᓕᕆᔨᒃᑯᑦ ᖃᐅᔨᓴᐃᓂᐊᕐᒪᑕ 

ᐸᕐᓇᐅᑎᐅᔪᓂᒃ ᓯᓚᑦᑐᖅᓴᕐᕕᖕᒥ 

ᐊᑐᐃᓐᓇᐅᒍᓐᓇᖅᑐᓂᒃ ᐅᖅᓱᐊᓗᓕᕆᓂᐅᓂᕐᒥᒃ 

ᐃᓕᓐᓂᐊᖅᑎᑕᐅᔪᓐᓇᕐᒪᖔᑕ ᓄᓇᕗᒻᒥ 

ᓯᓚᑦᑐᖅᓴᕐᕕᒃᑯᑦ.” ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᖃᓄᖅ ᑖᓐᓇ ᑐᑭᖃᕐᒪᖔᑦ? ᕿᓂᕐᓂᐊᖅᑳᑦ 

ᓱᓪᓗᓕᕆᔨᓂᑦ ᐅᕝᕙᓘᓐᓃᑦ ᐊᐅᓪᓚᐅᔾᔨᔨᓂᑦ? 

ᑐᑭᓯᑦᑎᐊᖏᓐᓇᒃᑯ ᑐᑭᖓ ᐅᖃᐅᓯᐅᔫᑉ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑭᐅᓂᐊᖅᑐᖅ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᓇᖕᒥᓂᖃᕐᓂᕐᒧᑦ ᓯᕗᓪᓕᐅᔾᔭᐅᔭᕆᐊᓕᒃ 

ᑐᕌᒐᖃᖅᑐᖅ ᖃᐅᔨᓂᕐᒥᒃ ᐊᔾᔨᒌᖏᑦᑐᓂᒃ 

ᐱᓕᕆᖃᑎᒌᖕᓂᕐᓂ ᐱᕙᓪᓕᐊᑎᑦᑐᓐᓇᖅᑕᑦᑎᓐᓂᒃ 

ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᕝᕕᖕᓂ 

ᐊᔾᔨᒌᖏᑦᑐᓄᑦ ᐃᖅᑲᓇᐃᔮᒃᓴᓄᑦ, ᓴᓇᔪᓕᕆᓂᕐᒧᑦ, 

ᐃᖅᑲᓇᐃᔮᓄᓪᓗ ᐊᑐᐃᓐᓇᐅᔪᓄᑦ 

ᐅᖅᓱᐊᓗᓕᕆᔨᒃᑯᓐᓂ. ᑕᒪᓐᓇ ᐱᖃᓯᐅᔾᔨᔪᖅ 

ᐃᓪᓗᓂ ᐊᕙᑎᒨᖓᔪᓂᑦ, ᓲᕐᓗ ᐃᓂᒃᓴᒥᑦ 

ᕿᒥᕐᕈᓂᕐᒥᑦ ᐊᒻᒪᓗ ᐊᑦᑕᓇᖏᑦᑐᒥᑦ 

ᑐᖅᑯᖅᓯᓯᒪᓂᕐᒥᑦ ᐅᖅᓱᐊᓗᓕᕆᓂᕐᒥᑦ, 

ᓴᓇᔨᒻᒪᕆᓐᓄᑦ, ᐅᖅᓱᐊᓗᐃᑦ ᐱᐅᓂᖏᓐᓄᑦ, 

ᓴᓇᒻᒪᖓᓄᑦ, ᐊᒻᒪᓗ ᐊᔾᔨᒌᓐᖏᑦᑐᓄᑦ 

ᓴᓇᔪᓕᕆᓂᕐᒧᑦ. ᐱᑕᖃᕆᐊᖃᕐᒪᑦ ᓱᓪᓗᓕᓐᓄᑦ 

ᐊᒻᒪᓗ ᐊᓯᖏᓐᓄᑦ ᓴᓇᒋᐅᒃᓴᓂᕐᒧᑦ 

ᐱᕙᓪᓕᐊᔭᐅᒃᑲᓐᓂᕈᓐᓇᖅᑐᓂᒃ.  

 

ᑐᕌᒐᖃᖅᐳᒍᑦ ᐱᓕᕆᖃᑎᑖᕈᒪᓪᓗᑕ ᐃᓄᐃᑦ 

ᐃᓕᓐᓂᐊᖅᑎᑕᐅᑦᑎᐊᖃᑦᑕᖁᓪᓗᒋᑦ ᐊᒻᒪ 

ᕿᒥᕐᕈᖁᓪᓗᒋᑦ ᑖᔅᓱᒥᖓ ᐱᔪᒥᓇᖅᑑᓂᖓᓂᒃ 

ᐃᖅᑲᓇᐃᔮᕆᓛᕈᒪᔭᖃᕐᓂᕐᒧᑦ. ᐃᓕᓴᖅᓯᕗᒍᑦ 

ᑕᑎᖃᐃᓐᓇᕐᓂᐊᕋᑦᑕ ᐅᖅᓱᐊᓗᖕᓂᒃ 

ᓯᕗᓂᒃᓴᑦᑎᓐᓂ, ᐊᒻᒪ ᓄᓇᕗᒻᒥᐅᑦ 

ᐃᓱᒪᒋᔭᖃᖁᕙᕗᑦ ᐅᖅᓱᐊᓗᓕᕆᔨᒃᑯᓐᓂᑦ 

ᓂᕈᐊᕆᔭᐅᓂᖅᓴᐅᓗᓂ ᐃᖅᑲᓇᐃᔭᖅᑎᑦᑎᔨᓄᑦ 

ᐃᖅᑲᓇᐃᔮᒃᓴᑦᑎᐊᕙᐅᓗᓂ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᖅᑲᐃᑎᑦᑎᔪᒪᔪᖓ ᑕᒫᓃᑦᑐᑦ ᖃᐅᔨᒪᔪᑦ ᑕᒪᒃᑯᐊ 

ᖃᒥᓯᒪᑦᑎᐊᒻᒪᕆᓚᐅᖅᓯᐅᒃ ᖃᕋᓴᐅᔭᕋᓛᓯ ᐊᒻᒪ 

ᐅᖄᓚᐅᑎᓯ. ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᓂᕆᐅᖕᒥᔪᖓᑦᑕᐅᖅ ᐅᖅᓱᐊᓗᓕᕆᔨᒃᑯᑦ ᑖᒃᑯᐊ 

ᐃᖅᑲᓇᐃᔭᕐᕕᐅᔪᒪᓪᓗᑎᒃ, ᐃᖅᑲᓇᐃᔭᕐᕕᐅᖁᓪᓗᒋᑦ 

50%-ᒥᒃ ᐃᓄᖃᕈᓐᓃᕐᒪᑕ ᐃᖅᑲᓇᐃᔭᕐᕕᖏᑦ,  

ᑕᐃᒪᓐᓇᐃᓕᓚᐅᖅᑎᓪᓗᒍ ᓲᕐᓗ 

ᓱᓪᓗᓕᕆᔨᐅᔪᒪᔪᖃᕐᓗᓂᓗ. ᑕᐃᒫᒃ ᐅᖃᕐᓗᖓ, 

ᐃᖅᑲᓇᐃᔭᖅᑎᑦᑎᔪᒪᑉᐸᑕ ᓱᓪᓗᓕᓐᓂᒃ ᐊᒻᒪᓗ 

ᐊᔾᔨᐸᓗᖏᓐᓂᒃ, ᖃᑦᑎᐅᔪᑦ ᓴᓇᔨᕈᕆᐅᔅᓴᓂᕐᒧᑦ 

ᐃᓕᓐᓂᐊᖅᑐᑦ ᒫᓐᓇᐅᔪᖅ ᐃᖅᑲᓇᐃᔭᖅᑐᑦ 

ᐅᖅᓱᐊᓗᓕᕆᔨᒃᑯᓐᓂ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅᑕ ᓰᓕ ᑭᐅᖁᓪᓗᒍ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᐱᓕᕆᕕᒃ ᒫᓐᓇᐅᔪᖅ ᐃᖅᑲᓇᐃᔭᖅᑎᖃᓐᖏᑦᑐᖅ 

ᐃᓕᓐᓂᐊᖅᑐᓂᒃ ᓴᓇᔨᕈᕆᐅᖅᓴᓂᕐᒧᑦ. ᑭᓯᐊᓂ 

ᐃᓕᓐᓂᐊᖅᑐᖃᑦᑕᖅᑐᑦ ᓴᓇᔨᕈᕆᐅᖅᓴᒥᓗ 

ᑳᓐᑐᕌᒃᑕᐅᓯᒪᔪᓄᑦ. ᑕᐃᒪᐃᒃᑲᓗᐊᖅᑎᓪᓗᒍ, 

ᐅᓄᖅᑐᓂᒃ ᐱᕙᓪᓕᐊᓂᕐᒧᑦ 

ᐃᖅᑲᓇᐃᔮᒃᓴᖅᑕᖃᖅᑐᖅ ᐊᑐᐃᓐᓇᐅᔪᓂᒃ 

ᐅᕙᑦᑎᓐᓄᑦ ᐱᓕᕆᖃᑎᒌᒃᓗᑕ ᐊᓪᓚᕝᕕᓕᕆᓂᕐᒧᑦ 

ᐊᒻᒪ ᐱᔭᕆᑐᔪᓂᒃ ᐱᓕᕆᐊᒃᓴᓂᒃ ᐱᓕᕆᕝᕕᖕᒥ 

ᓴᓇᔨᓪᓚᕆᐅᓐᖏᑦᑐᓄᑦ ᐃᓕᓐᓂᐊᖅᐸᓪᓕᐊᓗᓂ 

ᐃᖅᑲᓇᐃᔮᖅᑖᕐᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᓇᓗᓇᐃᒃᑲᓐᓂᕐᓗᒍ, 35-ᖑᔪᑦ ᐃᖅᑲᓇᐃᔮᒃᓴᐃᑦ 

ᐅᖅᓱᐊᓗᓕᕆᔨᒃᑯᓐᓂ ᑲᖏᖅᖠᓂᕐᒥ,  

ᓴᓇᔨᐅᓐᖏᑦᑐᑦ, ᐃᓕᓐᓂᐊᕈᓐᓇᖅᑐᒥᒃ 

ᓴᓇᔨᐅᓂᕐᒧᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᓰᓕᒧᑦ 

ᑐᕌᓯᑦᑕᐅᑎᒋᕗᖅ. ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖃᐅᔨᒪᔭᒃᑯᑦ ᐃᓕᓐᓂᐊᖅᑐᓂᒃ ᐱᑕᖃᓐᖏᑦᑐᒍᑦ 

ᐃᖅᑲᓇᐃᔭᖅᑐᓂᒃ ᑲᖏᖅᖠᓂᕐᒥ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑖᓐᓇ ᖁᕕᐊᒋᔭᕋ, ᑭᓯᐊᓂ 

ᐊᐱᖅᑯᑎᒋᕋᑖᓐᖏᑕᕋ. ᐊᐱᖅᑯᑎᒋᖅᑲᐅᔭᕋᓕ  

ᓴᓇᔨᓪᓚᕆᑦᑕᖃᕐᒪᖔᖅ 35-ᖑᔪᓂ ᐃᖅᑲᓇᐃᔮᓂ 

ᓴᓇᔨᓪᓚᕆᐅᒋᐊᖃᖅᑐᓂ. ᐱᓗᐊᖅᑐᒥᒃ, 

ᓴᓇᔨᓪᓚᕆᓐᓂᒃ ᐊᑐᐃᓐᓇᖅᑕᖃᑉᐸ 

ᐃᓕᓐᓂᐊᕈᓐᓇᖅᑐᓂᒃ ᑲᖏᖅᖠᓂᕐᒥ ᑖᒃᑯᓇᓂ 35-

ᖑᔪᓂ ᐃᖅᑲᓇᐃᔮᓂ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᑐᓐᖓᕕᖓᒍᑦ, ᑕᑯᓪᓗᒍ 

ᐃᖅᑲᓇᐃᔮᖏᓐᓄᑦ ᐆᒃᑑᑎᐊ, ᐋᒃᑲ, 

ᐱᑕᖃᕋᓱᒋᓐᖏᑕᕋ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᐅᔨᒪᓪᓚᑦᑖᓐᖏᓚᖓ ᑭᓱᓪᓚᑦᑖᓂᒃ 

ᐱᑕᖃᕆᐊᓕᓐᓂᒃ. ᐊᒥᓲᖅᑰᖅᑐᑦ ᐊᔾᔨᒌᓐᖏᑦᑐᑦ 

ᐱᔪᓐᓇᕐᓂᐅᔪᑦ ᑖᒃᑯᓇᓂ 35-ᖑᔪᓂᑦ 

ᐃᖅᑲᓇᐃᔮᓂᑦ, ᑭᓯᐊᓂ ᐅᑉᐱᕈᓱᑉᐳᖓ ᐊᑕᐅᓯᕐᒥᑦ 

ᐅᕝᕙᓘᓐᓃᑦ ᖃᑦᑏᓐᓇᕐᓂᑦ 

ᐱᑕᖃᕆᐊᖃᖅᑐᒋᓪᓗᒋᑦ ᓴᓇᔨᒻᒪᕆᐅᓂᕐᒧᑦ 

ᐃᖅᑲᓇᐃᔮᖏᓐᓂᑦ ᐱᓕᕆᐊᖃᑦᑎᐊᖁᓪᓗᒋᑦ. 

ᓴᓇᔨᐅᒍᓂ, ᐱᓕᒻᒪᒃᓴᐃᔪᓐᓇᖕᒥᔪᑦ 

ᐃᓕᓐᓂᐊᕐᐸᓪᓕᐊᔪᒥᑦ, ᒪᓕᑦᑎᐊᕐᓗᑎᒃ 

ᓯᕗᓪᓕᐅᔾᔭᐅᔭᕆᐊᓕᖕᓂᑦ 2024−ᒧᑦ, ᐊᑐᕐᓗᓂᓗ 

2023-24−ᒧᑦ. ᑐᑭᓯᓇᑦᑎᐊᖁᓪᓗᒍ, 

ᐱᑕᖃᕆᐊᖃᓐᖏᑦᑐᖅ ᓇᓗᓇᐃᒃᑯᑕᖃᖅᑐᓂᒃ 

ᓴᓇᔨᐅᔪᓂᒃ ᐅᖅᓱᐊᓗᓕᕆᔨᒃᑯᓐᓂ ᑲᖏᖅᖠᓂᕐᒥ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᖃᑎᒌᑦᑐᒍᑦ, ᑭᓯᐊᓂ 

ᑕᒪᓐᓇ ᑐᕌᖓᑐᐃᓐᓇᖏᑦᑐᖅ ᓴᓇᒋᐅᔅᓴᓂᕐᒧᑦ. 

ᑐᕌᒐᖃᖅᑐᒍᑦ ᐊᑕᖐᓂᖅᓴᒥᒃ ᐱᓕᕆᐊᖃᕈᒪᓪᓗᑕ 

ᑕᒪᑐᒧᖓ. ᕿᒥᕐᕈᑎᓪᓗᑕ ᖃᓄᖅ 

ᐅᖅᓱᐊᓗᓕᕆᔨᒃᑯᑦ ᐊᐅᓚᓂᖃᖅᓯᒪᒻᒪᖔᑕ 

ᐊᕐᕌᒎᓂᒃ, ᖃᐅᔨᓴᖅᑐᒍᑦ ᖃᑦᓯᐅᓂᖏᓐᓂᒃ 

ᐃᖅᑲᓇᐃᔮᑦ ᐊᒻᒪᓗ ᐃᓚᒍᑦᓯᐅᔾᔨᒋᐊᖃᕐᒪᖔᑦᑕ 

ᑎᒥᐅᔪᓄᑦ ᑎᑎᕋᖅᓯᒪᔪᓂᒃ. ᑕᒪᒃᑯᐊᓕᒫᑦ 

ᐃᓱᒪᒃᓴᖅᓯᐅᕈᑕᐅᔪᑦ, 

ᐊᒃᑐᐊᓂᖃᖅᑐᐃᓐᓇᐅᓪᓗᑎᒡᓗ 

ᐱᐅᓯᒋᐊᖅᑎᑦᑎᓂᕐᒥᒃ ᐱᓕᕆᕝᕕᒋᔭᐅᔫᑉ 

ᐊᐅᓚᓂᕆᕙᒃᑕᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᓇᓗᓇᐃᕈᒪᔭᕋ ᒥᔅᑕ ᓴᕕᑲᑖᖅ ᐊᐱᖅᑯᑎᖓ. ᑖᒃᑯᐊ 

35-ᖑᔪᑦ ᐃᖅᑲᓇᐃᔮᑦ ᐅᖅᓱᐊᓗᓕᕆᔨᒃᑯᓐᓂ, 

ᐊᒻᒪᓗ ᓇᓕᐊᑐᐃᓐᓇᖅ ᐃᖅᑲᓇᐃᔮᓄᑦ 

ᓇᓗᓇᐃᕈᑎᐅᔪᑦ ᐱᑕᖃᕆᐊᖃᖅᑳᑦ ᓴᓇᔨᐅᓂᕐᒧᑦ 

ᐸᐃᑉᐹᒥᑦ ᐃᖅᑲᓇᐃᔮᒧᑦ? ᒥᓂᔅᑕ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒃᑲ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑖᓐᓇ ᓴᖅᑭᖅᐸᕋ ᐊᕐᕌᒎᒐᓴᐅᓕᖅᑐᖅ, ᓄᓇᓕᖕᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑏᑦ, ᑕᐃᔅᓱᒪᓂᓗ 

ᓴᓇᔪᓕᕆᔩᑦ, ᐸᐃᑉᐹᖃᖅᑐᓂᒃ 

ᓇᓗᓇᐃᒃᑯᑕᖃᖅᑐᓂᒡᓗ 

ᐃᖅᑲᓇᐃᔭᖅᑎᑦᑎᖃᑦᑕᓚᐅᕐᒪᑕ ᐊᒻᒪ 

ᓄᓇᓕᖕᒥᐅᑕᐃᑦ ᐸᐃᑉᐹᖅᑖᖅᑐᓚᐅᖅᓯᒪᓪᓗᑎᒃ.  

ᐊᐅᐸᖅᑐᓂᒡᓗ ᓇᓗᓇᐃᒃᑯᑕᓖᑦ ᑕᐃᒃᑯᐊ ᒐᕙᒪᒃᑯᑦ 

ᓴᖅᑭᑦᑎᑎᓪᓗᒋᑦ ᑕᒪᒃᑯᓂᖓ 

ᐃᓕᓐᓂᐊᖃᑦᑕᓚᐅᖅᓯᒪᔪᑦ ᐸᐃᑉᐹᖅᑖᖅᑐᖅᖢᑎᒃ 

ᐊᒻᒪᓗ ᑕᐃᒪᐃᓪᓗᐊᕆᓐᓃᕐᒪᑦ ᒐᕙᒪᒃᑯᓂᑦ 

ᑕᑯᖃᑦᑕᕈᓐᓃᕋᑦᑕ. ᕼᐋᒻᒪᓚᒃᑯᑦ ᐃᒡᓗᓕᕆᔨᒃᑯᓪᓗ 

ᑕᒪᒃᑯᓂᖓ ᐃᓚᖓᓂᒃ ᐊᑐᖅᑑᒐᓗᐊᑦ 

ᑕᐃᒫᑎᒋᐅᕈᓐᓃᖅᑐᖅ. 

 

ᓅᑉᐸᓪᓕᐊᓂᖅ ᐅᖅᓱᐊᓗᓕᕆᔨᒃᑯᓐᓄᑦ; 

ᑐᑭᓯᐅᒪᔪᒍᑦ ᖃᐅᔨᓂᖅ ᐊᑭᖏᓐᓂᒃ ᐅᖅᓱᐊᓘᑉ 

ᐃᓚᐅᑎᑦᑎᖕᒪᑦ ᐱᕙᓪᓕᐊᓂᕐᒥᒃ, ᐃᓚᐅᓪᓗᓂ 

ᓂᐅᕕᕐᓂᕐᒧᑦ ᐊᑭᖏᑦ, ᐃᖏᕐᕋᔾᔪᑎᓄᑦ ᐊᑭᓕᕋᒃᓴᑦ, 

ᐊᒻᒪ ᐱᓕᕆᖃᑎᒌᒃᓗᑎᒃ ᐊᕐᕌᓂᐅᓚᐅᖅᑑᑉ 

ᐱᖁᑎᖏᓐᓂ ᓄᑖᓂᒃ ᓂᐅᕕᐊᒃᓴᓂᑦ ᐋᖅᑭᒃᓯᓗᑎᒃ 

ᐊᑭᓂᑦ. ᐱᒋᐊᖅᑎᑦᑎᓯᒪᔪᖃᖅᐹ ᐸᕐᓇᐅᑎᒥᒃ 

ᑕᒪᒃᑯᐊ ᐊᓯᔾᔨᕐᓂᐅᔪᑦ ᐅᖅᓱᐊᓗᐃᑦ ᐊᑭᖏᑦ 

ᐊᑦᑐᖅᑕᐅᓂᐊᓐᖏᒃᑲᓗᐊᕐᒪᖔᑕ ᒐᕙᒪᓕᕆᓂᒃᑯᑦ, 

ᑭᓯᐊᓂᓕ ᓇᓗᓇᐃᖅᑕᐅᑲᐅᑎᒋᕙᑉᐹᑦ ᒪᓕᒐᒃᑯᑦ, 

ᐋᖅᑮᓗᑎᑦ ᐋᖅᑮᔾᔪᑕᐅᔪᒥᒃ, ᐊᑭᖏᑕ 

ᐋᖅᑭᒋᐊᖅᑕᐅᓂᖏᓐᓂᒃ 

ᓇᓗᓇᐃᖅᑕᐅᓯᒪᕙᒌᖅᑐᓄᑦ ᐅᓪᓗᖏᓐᓄᑦ? 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᖅᑕᐅᓪᓗᑕ 

ᒪᓕᒐᓕᐅᖅᑎᓄᑦ, ᐃᓱᒪᓕᐅᕈᒪᖅᑰᖏᓐᓇᑦᑕ 

ᐊᔾᔨᒌᓐᖏᓐᓂᖏᓐᓂᑦ ᒑᓴᓖᑦ ᐊᑭᖏᑦ. 

ᐃᒪᓐᓇᖔᕐᓕ, ᑐᕌᒐᖃᖅᐳᒍᑦ ᖃᐅᔨᓇᓱᒍᒪᓪᓗᑕ 

ᖃᓄᖅ ᐊᑲᐅᓛᒃᑯᑦ ᐱᓕᕆᔪᓐᓇᕐᒪᖔᑕ ᑖᒃᑯᓂᖓ 

ᐱᔾᔪᑕᐅᔪᓂᒃ ᓇᓗᓇᐃᕐᓗᒋᓪᓗ ᓈᒻᒪᓛᓂᑦ 

ᐱᓕᕆᔾᔪᓯᓂᑦ ᒫᓐᓇ ᖃᓄᐃᓕᖓᓂᕆᔭᑦᑎᓐᓄᑦ. 

ᑕᒪᓐᓇ ᐱᓕᕆᐊᖑᐃᓐᓇᖅᑐᖅ, ᓂᕆᐅᒃᐳᖓᓗ 

ᐅᑎᓛᕆᐊᒃᓴᖅ ᑐᓴᖅᑎᑦᑎᓛᕐᓗᖓ ᐅᖃᐅᓯᖃᕐᓗᑕ 

ᓴᖅᑭᑦᑎᓂᐊᖕᒪᖔᑦᑕᓘᓐᓃᑦ ᖃᓄᐃᑦᑐᓂᑦ 

ᑭᒡᒐᖅᑐᐃᔨᓂᑦ ᐃᓛᒃᑰᖅᑐᓂᒡᓘᓐᓃᑦ ᑐᑦᑕᕕᐅᔪᓂᑦ 

ᓯᓚᑖᓂᑦ ᓄᓇᓕᖕᓂᑦ ᒐᕙᒪᒃᑯᓐᓂᓪᓗ 

ᐱᔨᑦᑎᕋᖅᑎᒃᑯᑦ. ᑕᐃᒪᐃᒐᓱᐊᖅᑯᒍᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐅᖃᖅᑲᐅᒻᒪᑦ ᐊᑐᕈᒪᓐᖏᓐᓂᕋᖅᑐᑎᑦ 

ᐊᐅᓚᔾᔪᑎᐅᒐᔭᖅᑐᒥ, ᒫᓐᓇᐅᔪᖅ ᐱᔾᔪᑎᒋᓪᓗᒍ, 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᓯᕋᖅᑎᒃᑯᓐᓄᑦ ᐃᓱᒪᓕᐅᖅᑎᐅᒻᒪᑦ ᖃᖓ 

ᐅᖅᓱᐊᓗᒃ ᐊᑭᑦᑐᕆᐊᕋᔭᕐᒪᖔᖅ 

ᐊᑭᑭᓪᓕᒋᐊᕐᓂᐊᕐᒪᖔᕐᓘᓐᓃᑦ. ᖃᐅᔨᒪᔭᒃᑯᓪᓕ, 

ᑕᐃᒪᐃᓕᖓᔪᖅ. ᓇᓗᓇᐃᕆᐊᕐᓗᒍ, ᒫᓐᓇᐅᔪᖅ, 

ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᓯᕋᖅᑎᒃᑯᓐᓄᑦ, ᒪᓕᓪᓗᓂ ᑕᓯᐅᖅᑕᐅᓂᕐᒥᒃ 

ᐅᖅᓱᐊᓗᓕᕆᔨᒃᑯᓐᓂᑦ, ᐊᑐᓕᖁᔨᔾᔪᑎᓕᐅᕐᓗᓂ 

ᑕᒪᑐᒧᖓ ᐊᓯᔾᔨᕐᓂᐅᔪᓄᑦ ᐅᖅᓱᐊᓘᑉ ᐊᑭᖏᓐᓄᑦ 

ᐊᒻᒪᓗ ᐅᓪᓗᖏᓐᓄᑦ. ᑕᒪᓐᓇ 

ᓇᓗᓇᐃᕆᐊᑐᐃᓐᓇᕐᓗᒍ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᒃ. ᐊᖏᖃᑎᒋᔭᒋᑦ. ᒫᓐᓇ ᐊᑲᐅᓐᖏᒻᒪᑦ 

ᑕᒪᓐᓇ ᐊᑐᖃᑦᑕᖅᑕᕗᑦ. ᒪᑯᐊ 

ᐊᐳᖅᑕᐅᑎᒋᔭᐅᔪᓐᓇᕐᒪᑕ 

ᖁᕝᕙᕆᐊᖅᑕᐅᓂᐊᕐᒪᖔᑦ 

ᐊᑦᑎᒃᓯᒋᐊᖅᑕᐅᓂᐊᕐᒪᖔᓪᓘᓐᓃᑦ. ᒥᓂᔅᑕ 

ᐅᖃᖅᑲᐅᔪᖅ ᑕᐃᒪᐃᓕᐅᖃᑦᑕᕈᒪᒍᓐᓃᕐᓂᕋᖅᖢᓂ.  

 

ᖃᖓ ᑕᐃᒪ ᐊᓯᔾᔨᓛᖅᐱᑕ ᒫᓐᓇ ᐊᑐᖅᑕᐅᕙᑦᑐᖅ  

ᐲᖅᑎᑕᐅᑎᓪᓗᒍ ᐊᒻᒪ ᐋᖅᑭᐅᒪᔾᔪᑎᓕᖕᓂᒃ ᖃᖓ 

ᐊᑐᖔᓛᓕᖅᐱᑕ ᐅᖅᓱᐊᓘᑉ ᐊᑭᖏᓐᓄᑦ 

ᐊᐅᓚᑦᑎᔾᔪᑕᐅᓂᐊᖅᑐᓂᒃ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᑭᐊᒃᓵᖑᓂᐊᖅᑐᖅ, 

ᓴᖅᑭᑦᑎᔪᒥᓇᖅ, ᒫᓐᓇ ᐊᓐᖑᑎᓇᓱᒃᓯᒪᒐᑦᑕ 

ᖃᓄᐃᓕᖓᖃᑦᑕᓚᐅᕐᒪᖔᑦ ᐊᕐᕌᒍᓂᒃ 

ᐊᓂᒍᖅᓯᒪᔪᓂᒃ. ᐅᑭᐊᒃᓵᖑᓂᐊᖅᑐᖅ ᐊᒡᒋᖅᑐᒥᒃ 

ᓄᑖᓂᒃ ᓴᖅᑭᑦᑎᔪᒪᔪᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᒪᓐᓇ ᐅᖃᐅᓯᒃᓴᑐᐃᓐᓇᖅ, ᐊᒻᒪᓗ ᑎᓕᐅᖅᐸᕋ 

ᒥᓂᔅᑕ ᐊᑐᓕᖅᑎᑦᑎᓇᓱᐊᖁᓪᓗᒍ 

ᐅᑭᐊᒃᓵᖑᓛᖅᑐᖅ, ᓴᖅᑮᓗᓂ ᐋᖅᑭᒃᓯᒪᓂᖅᓴᒥᒃ 

ᐊᑐᖅᑕᐅᓂᐊᖅᑐᒥᒃ ᐅᖅᓱᐊᓗᐃᑦ ᐊᑭᖏᓐᓄᑦ, 

ᒫᓐᓇᐅᔪᖅ ᖃᓄᐃᓕᖓᓂᖓ ᐊᑑᑎᖃᑦᑎᐊᖏᒻᒪᑦ. 

ᐅᐊᑦᑎᐊᕈᓕ, ᐊᑲᐅᓐᖏᓕᐅᕈᑎᐅᓗᐊᖅᓯᒪᓐᖏᓚᖅ, 

ᑭᓯᐊᓂᓕ ᒫᓐᓇᐅᔪᖅ, ᐋᖅᑭᒋᐊᕈᑎᐅᔪᑦ ᑮᓇᐅᔭᐃᑦ 

ᐊᑐᓗᐊᕐᓂᑰᑎᓪᓗᒋᑦ $24.7-ᒥᓕᐊᓂᑦ, ᑕᒪᓐᓇ 

ᓇᓗᓇᓐᖏᓚᖅ ᑭᓱᑐᐃᓐᓇᖅ ᐱᐅᓐᖏᒻᒪᑦ. ᑕᐃᒃᑯᐊ 

ᐱᔾᔪᑎᐅᔪᑦ ᑲᒪᒋᔭᐅᓚᐅᖅᑎᓪᓗᒋᑦ, 

ᐅᖓᑖᓅᖅᑐᖃᓪᓗᐊᓐᖏᓚᖅ ᓇᓕᐊᒃᑯᑐᐃᓐᓇᖅ 

ᐱᔾᔪᑎᖃᕐᓗᓂ ᑕᐃᒪᐃᓕᖓᐃᓐᓇᖅᑎᑦᑎᓂᕐᒧᑦ 

ᑮᓇᐅᔭᖃᕐᕕᖕᒥᒃ. ᐊᐅᓚᑦᓯᐊᕆᐊᓕᒃ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐅᖃᐅᓯᒃᓴᑐᐃᓐᓇᖅ. ᑭᖑᓪᓕᖅ ᐊᑎᖁᑎᓐᓂᒃ: ᒥᔅᑕ 

ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐅᓐᓄᓴᒃᑯᑦ, ᒥᓂᔅᑕ ᐊᒻᒪᓗ ᐃᖅᑲᓇᐃᔭᖅᑎᑎᑦ.   

 

ᑕᐃᒃᑯᐊ ᓯᕗᓪᓕᐅᔾᔭᐅᓯᒪᔪᑦ 2023-2024ᒥ 

ᑭᖑᓪᓕᖅᐹᖅ ᑕᖅᓴᑯᓗᒃ, 

ᐃᖅᑲᓇᐃᔭᖅᑐᓕᕆᔨᒃᑯᑦ ᐃᑲᔪᕐᓗᒋᑦ ᓯᓚᑦᑐᖅᓴᕐᕖᑦ 

ᐃᖅᑲᓇᐃᔭᖃᑎᖃᕐᓗᑎᑦ  ᐅᖅᓱᐊᓗᓕᕆᓂᕐᒧᑦ 

ᑐᕌᖓᔪᑦ ᓄᓇᕗᒻᒥ ᐃᓕᓐᓂᐊᖅᑐᓕᕆᓂᕐᒧᓪᓗ 

ᑐᕌᖓᔪᑦ. ᐊᒻᒪ ᒪᓕᒐᓕᐅᖅᑎᐅᖃᑎᒪ 

ᓂᓪᓕᐅᑎᒋᖅᑲᐅᓪᓗᓂᒋᑦ ᐊᕐᕌᒍᓄᑦ ᐊᒡᒋᖅᑐᓄᑦ. 

ᖃᔅᓯᑦ ᓴᓇᔨᓪᓚᕆᓐᖑᖅᓯᒪᔪᓂᒃ ᐱᓕᕆᕕᓯ 

ᑕᑯᓐᓇᓐᖑᐊᖅᐱᓯ ᐊᒻᒪᓗ ᖃᓄᐃᑦᑐᓪᓚᑦᑖᓂᒃ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᑉᐳᖓᓗ 

ᑭᖑᕙᖅᖢᖓ ᑭᐅᒐᒪ. ᒪᑐᐃᖓᑦᑎᐊᖅᑐᒍ 

ᑲᑐᔾᔨᖃᑎᒌᖕᓂᒃᑰᖅᑐᖃᕈᒪᒃᐸᑦ ᓄᓇᕗᑦ 

ᓯᓚᑦᑐᖅᓴᕐᕕᒃᑰᕋᓗᐊᖅᐸᑕ ᐅᕝᕙᓘᓐᓃᑦ ᐊᓯᖏᑦ 

ᐊᒻᒪᓗ ᓯᓚᑦᑐᖅᓴᕐᕕᒡᔪᐊᖅᑰᖅᑐᑦ 

ᐃᓕᓐᓂᐊᑎᑦᑎᒐᔭᖅᑐᓂᑦ ᓴᓇᔨᕈᕆᐅᖅᓴᓂᕐᒧᑦ. 

ᓇᓗᓇᐃᖅᓯᓯᒪᓪᓚᕆᓐᖏᑦᑐᒍᑦ ᓇᓕᐊᖕᓂᒃ 

ᓴᓇᔨᓪᓚᕆᖕᓂᒃ ᓴᖅᑭᑦᑎᔪᒪᖕᒪᖔᑦᑕ. ᑭᓯᐊᓂ,  

ᐆᒃᑑᑎᖃᕈᓐᓇᖅᑐᖓ ᐅᐊᔭᓕᕆᔩᑦ, ᓱᓪᓗᓕᕆᔩᑦ.  

ᑕᒪᒃᑯᓂᖓ ᐅᖃᐅᓯᖃᖅᑐᖓ. ᐃᓕᓐᓂᐊᓯᓐᓈᑦ 

ᐃᖅᑲᓇᐃᔭᕐᓂᐊᖅᑐᓂᒃ ᑲᑐᔾᔨᖃᑎᒌᖕᓂᒃᑰᕐᓗᑕ 

ᑭᓱᓂᒃ ᑭᓐᖒᒪᔭᖃᕐᒪᖔᑕ ᑕᒪᒃᑯᓂᖓ 

ᑕᑯᓐᓇᓚᐅᕐᓗᑕ ᐊᒻᒪᓗ ᐱᕕᖃᕈᑦᑕ 

ᒪᑐᐃᖓᑦᑎᐊᖅᑐᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᕕᖃᖅᑎᒃᑯᕕᖓ, ᒥᔅᑕ ᓯᒪᐃᓚᒃ, 

ᑐᑭᓯᑦᑎᐊᒃᑲᓐᓂᕈᒪᒐᒪ.ᐅᑯᐊ ᑐᕌᒐᒃᓴᓕᐊᕆᔭᐅᓯᒪᔪᑦ 

ᓯᕗᓪᓕᐅᔾᔭᐅᓯᒪᔪᓪᓗ ᐸᕐᓇᐅᑏᑦ 

ᓇᓗᓇᐃᖅᓯᓯᒪᒐᔪᒻᒪᑕ ᑭᓱᓂᒃ 

ᓴᖅᑭᑦᑎᔪᖃᕐᓂᐊᕐᒪᖔᖅ. ᑖᓐᓇ 

ᓯᕗᓪᓕᐅᔾᔭᐅᓯᒪᔪᖅ ᑕᕝᕙᓂ ᐸᕐᓇᐅᑎᓂ 

ᐅᖃᖅᓯᒪᔪᖃᖅᑑᒐᓗᐊᖅ, ᑭᓯᐊᓂ 

ᖃᐅᔨᒪᓐᖏᑦᑎᐊᕋᑦᑕ ᑭᓱᓂᒃ ᐃᓗᓕᖃᕐᓂᐊᕐᒪᖔᖅ 

ᐅᕝᕙᓘᓐᓃᑦ ᖃᓄᖅ ᐊᑑᑎᖃᕐᓂᐊᕐᒪᖔᖅ 

ᐱᓕᕆᕕᖕᒧᑦ. ᒥᓂᔅᑕᖃᐃ ᓇᓗᓇᐃᔭᐃᒍᓐᓇᖅᐸ, 

ᖃᓄᖅ ᑖᓐᓇ 

ᓯᕗᓪᓕᐅᔾᔭᐅᓯᒪᔪᖅ ᑭᓱᓂᒃ ᓴᖅᑭᑎᑦᑎᓛᕐᒪᖔᖏᑦ?  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᑦᑎᐊᕆᐊᖃᕋᒪ 

ᐃᑲᔫᑎᒃᓴᑦ ᐊᐅᓚᑕᐅᑦᑎᐊᕋᓗᐊᕐᒪᖔᑕ, 

ᐱᓗᐊᖅᑐᒥᒃ ᖃᐅᔨᓴᖅᑕᐅᕙᒡᓗᑎᒃ ᑮᓇᐅᔭᑦ 

ᐅᑎᖅᑐᒃᓴᑦ. ᑕᒪᓐᓇ ᐱᒻᒪᕆᐅᕗᖅ ᐱᓪᓗᒍ 

ᐊᑐᑦᑎᐊᕈᒪᒐᑦᑕ ᑮᓇᐅᔭᐃᑦ ᐃᖏᕐᕋᓂᖏᓐᓂᑦ 

ᐅᖅᓱᐊᓗᓕᕆᔨᒃᑯᓐᓂᑦ ᐊᒻᒪ ᐊᑐᑦᑎᐊᕐᓂᖅᓴᐅᓗᑕ 

ᐅᑎᖅᑕᖅᑐᓂᒃ ᑮᓇᐅᔭᓂᒃ ᐃᓱᓕᕝᕕᖃᖅᑐᓂᒃ. 

ᐃᓚᖏᓂ ᐃᓱᒪᒋᓗᐊᕐᑕᕗᑦ ᕿᒥᕐᕈᔭᕗᑦ. 

ᐊᓯᖏᓐᓂᑦᑕᐅᖅ ᐃᓱᒪᔅᓴᖅᓯᐅᕈᑎᖃᕆᐊᖃᕐᒥᔪᖓ, 

ᐊᒻᒪᓗ ᑐᖏᓕᕋ ᐃᓚᓯᒃᑲᓐᓂᖁᑐᐃᓐᓇᕆᐊᖃᕋᒃᑯ 

ᑖᔅᓱᒥᖓ ᐅᖃᖃᑎᒌᓐᓂᕐᒥᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᓚᓗᒍ ᒥᓂᔅᑕᐅᑉ ᐅᖃᐅᓯᕆᑲᐃᓐᓇᖅᑕᖓᓄᑦ, 

ᐅᖅᓱᐊᓗᓕᕆᔨᒃᑯᑦ ᐊᐅᓚᓂᖏᑦ ᓄᓇᓕᓕᒫᓃᒻᒪᑕ. 

ᐱᓪᓗᐊᑕᐅᓂᖓ ᐊᐅᓚᑦᑎᓂᐊᕐᓗᓂ 

ᓇᓕᐊᖕᓂᑐᐃᓐᓇᖅ ᐅᖅᓱᐊᓗᖕᒥᒃ 

ᑐᖅᑯᖅᓯᓯᒪᓂᕐᒧᑦ ᑐᓂᐅᖅᑲᐃᓂᕐᒧᓪᓗ ᐃᓂᒋᔭᐅᔪᖅ  

ᐊᐅᓚᑦᑎᕗᖅ ᓈᓴᐃᓂᕐᒥᒃ. ᑕᒪᒃᑯᐊ 

ᖃᐅᔨᓴᖅᑕᐅᕙᓪᓕᐊᑦᑎᐊᖁᓪᓗᒋᑦ, ᒫᓐᓇᐅᔪᖅ 

ᐊᑐᕋᑦᑕ ᒥᓱᑎᑦᑐᒋᑦ ᖃᐅᔨᓴᐅᑎᓂᒃ ᐊᒥᓱᓂᒃ 

ᓄᓇᓕᐅᔪᓂᒃ. ᑕᒪᓐᓇ ᓄᑖᖑᖅᐸᓪᓕᐊᓂᐊᖅᑐᖅ 

ᐊᕐᕌᒍᓂ ᐊᒡᒋᖅᑐᓂᒃ. ᐃᓄᓐᓂᒃ 

ᐃᓕᓐᓂᐊᖅᑎᑕᐅᓯᒪᔭᕆᐊᖃᕐᓂᐊᖅᑐᒍᑦ ᐊᒻᒪᓗ 

ᐸᕐᓇᒃᓯᒪᓗᑎᒃ ᐊᐅᓚᑦᑎᓂᐊᕐᓗᑎᒃ ᐊᑕᖐᔪᒥᒃ 

ᓈᓴᐃᓂᕐᒥᒃ ᐊᒻᒪᓗ ᑐᓂᐅᖅᑲᐃᓂᕐᒥᒃ ᐊᒥᓱᓂᒃ 

ᐅᖅᓱᐊᓗᓐᓂᒃ. 

 

ᐊᐃᑉᐸᖓ, ᐅᖅᓱᐊᓗᒃ 

ᓄᓇᓕᖕᓄᐊᓚᐅᓐᖏᓐᓂᖓᓂᒃ, ᐅᓯᔭᐅᔭᕆᐊᖃᕐᒪᑦ 

ᓂᐅᔭᐅᓗᓂᓗ ᐅᒥᐊᕐᔪᐊᓂᑦ. ᐱᓕᕆᕕᒃ 

ᐱᓕᕆᐊᖃᖅᓯᒪᕗᖅ ᒪᕐᕉᓕᖅᑑᓐᓂᒃ ᐊᕐᕌᒎᓐᓂᒃ 

ᐋᖅᑮᒋᐊᕋᓱᐊᖅᑐᑎᒃ ᐃᓪᓗᓂᒃ ᐊᒻᒪ ᓄᑦᑎᕐᕕᓐᓂᒃ 

ᐊᑐᓂ ᐅᖅᓱᐊᓗᒃᑯᕕᓐᓄᑦ. ᑕᒪᒃᑯᐊ 

ᓴᓇᔭᐅᔭᕆᐊᓖᑦ ᐊᒻᒪᓗ ᑲᒪᒋᔭᐅᓗᑎᒃ ᐊᒻᒪᓗ 

ᖃᐅᔨᓴᖅᑕᐅᖏᓐᓇᕐᓗᑎᒃ. ᐱᒻᒪᕆᐅᕗᕐᓕ, 

ᐊᔪᓕᖅᑐᖃᖅᑐᒥᓂᐅᑎᓪᓗᒍ ᐱᖁᑎᐅᔪᓂᒃ 

ᐅᖅᓱᐊᓗᖃᐅᑎᐅᔪᓂᒃ, ᖃᐅᔨᒪᑦᑎᐊᕆᐊᖃᖅᑯᒍᑦ 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᖅᓯᒪᔪᓂᒃ ᐃᓄᓐᓂᒃ, 

ᓱᑲᑎᕐᔫᒥᑎᑦᑎᒍᓐᓇᕐᓗᑕ ᑕᒪᒃᑯᓂᖓ 

ᐃᑭᓐᓂᐅᔪᓂᒃ, ᖃᐅᔨᓴᕐᓗᑕ ᑕᐃᒪᐃᒋᐊᖃᖅᑐᓂᒃ.  

 

ᑕᒪᒃᑯᐊᓕ ᖃᐅᔨᓴᕋᒃᓴᐅᔪᑦ, ᓯᕗᓂᑦᑎᓐᓂ, 

ᖃᐅᔨᒪᑦᑎᐊᕈᒪᔪᒍ ᑕᒪᒃᑯᐊ ᐊᔪᓐᖏᑦᑐᑦ ᓴᓇᔨᐅᔪᑦ 

ᐊᑐᐃᓐᓇᐅᒐᓗᐊᕐᒪᖔᑕ ᓄᓇᓕᐅᔪᓂᒃ 

ᐱᔨᑦᓯᕐᓂᐊᕐᓗᑎᒃ, ᑕᐃᒃᑯᐊᖑᒐᓗᐊᖅᐸᑕ 

ᐅᖅᓱᐊᓗᒃ ᖃᒥᓐᖓᑎᓪᓗᒍ ᐅᕝᕙᓘᓐᓃᑦ ᐅᖅᓱᐊᓗᒃ 

ᓄᒃᑎᖅᑕᐅᑉᐸᑦ ᑲᒪᒋᔭᐅᔭᕆᐊᖃᕋᔭᖅᑐᖅ 

ᐊᔪᓐᖏᑦᑐᓂᒃ ᐃᖅᑲᓇᐃᔭᖅᑎᖃᕐᓂᕐᒧᑦ 

ᓄᓇᓕᐅᔪᓂ. ᑕᒪᒃᑯᐊ ᐊᔪᓐᖏᑎᐊᖅᑐᑦ 

ᓴᓇᔨᕈᕆᐅᔅᓴᓂᕐᒧᑦ, ᓴᓇᔨᓪᓚᕆᓐᓄᑦ 

ᐃᖅᑲᓇᐃᔭᖅᑐᑦ ᐊᑐᐃᓐᓇᐅᕗᑦ 

ᐅᖅᓱᐊᓗᓕᕆᔨᒃᑯᓐᓄᑦ ᑳᓐᑐᕌᖃᖅᑐᓄᑦ, ᑕᒪᓐᓇ 

ᑐᕌᒐᕆᒐᔭᖅᐸᕗᑦ.  

 

ᐊᒥᓲᕗᑦ ᑕᐃᒃᑯᐊ ᐊᔪᓐᖏᑦᑐᑦ ᓴᓇᔨᓪᓚᕆᐅᔪᑦ 

ᐃᖅᑲᓇᐃᔭᕋᔭᖅᑐᑦ ᐊᓯᖏᓐᓄᑦ ᑎᒥᐅᔪᓄᑦ ᓲᕐᓗ 

ᓄᓇᓕᓐᓂ ᐃᓪᓗᓕᕆᔨᒃᑯᓐᓄᑦ ᐅᕝᕙᓘᓐᓃᑦ 

ᐃᓪᓗᓕᐅᖅᑎᓄᑦ ᓄᓇᓕᓐᓂ ᒐᕙᒪᒃᑯᓐᓄᑦ 

ᐱᔨᑦᑎᖅᑎᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ 

ᐃᖅᑲᓇᐃᔭᖅᑎᑦᑎᔨᓄᑦ ᐃᓗᐊᓂ ᓄᓇᓕᖏᑦ. 

ᑭᓯᐊᓂ ᖃᐅᔨᒪᓇᓱᐊᖏᓐᓇᕐᓂᐊᖅᑕᕗᑦ ᑕᒪᒃᑯᐊ 

ᐊᑭᖏᑦ ᑳᓐᑐᕌᑎᒍᑦ ᑕᐃᒃᑯᑎᒎᓇ ᓴᓇᔨᕈᕆᐅᔅᓴᔪᑦ 

ᑕᒫᓃᑎᓪᓗᒋᑦ ᐊᒻᒪᓗ ᓈᒻᒪᑎᐊᖅᑐᒥᒃ 

ᑕᐅᖅᓰᖃᑦᑕᕐᓗᑎᒃ ᑕᒪᒃᑯᓂᖓ 

ᐱᓕᕆᐊᖃᕋᓱᐊᕐᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐅᕙᓐᓄᑦ ᑐᑭᓯᑦᓯᐊᖅᑑᔮᕐᒪᑕ ᓱᓇᓂᒃ ᑕᑯᒍᒪᒻᒪᖔᑕ 

ᓄᓇᓕᓐᓂ. ᐊᐱᕆᒃᑲᓂᕐᓂᐊᖅᑯᖓ, ᖃᑦᑎᐅᔪᑦ 

ᐃᖅᑲᓇᐃᔮᔅᓴᐅᔪᑦ ᐱᓕᕆᕕᐅᔪᒥ ᑕᑯᓐᓇᓐᖑᐊᖅᑲᑦ, 

ᐃᒪᐃᑦᑐᓂᒃ 10 ᐅᐊᔭᓕᕆᔨᐅᔪᑦ ᐊᒻᒪᓗ ᒪᕐᕉᒃ 

ᓱᓪᓗᓕᕆᔨᐅᔪᑦ ᐅᕝᕙᓘᓐᓃᑦ ᑭᓱᒥᒃ 

ᑕᑯᓐᓇᓐᖑᐊᖅᑭᓯ ᐊᒻᒪᓗ ᑭᓱᓪᓚᕆᓐᓂᒃ 

ᓴᓇᒋᐅᔅᓴᓂᕐᒧᑦ, ᓇᓚᐅᑦᑖᑐᐃᓐᓇᖏᓪᓗᑎᒃ ᐊᒻᒪᓗ 

ᐃᒋᑦᑎᑐᐃᓐᓇᖏᓪᓗᑎᒃ ᐊᑭᓐᓇᒥᒃ ᑕᑯᓂᐊᕐᓗᒋᑦ 

ᓂᐱᑦᑕᖅᑐᓂᑦ. ᐃᓚᖓ ᐱᓕᕆᓂᕐᒧᑦ ᐸᕐᓇᒍᑎᐅᑉ, 

ᐱᑕᖃᖅᑐᒃᓴᐅᕗᖅ ᑕᑯᓐᓇᖑᐊᖅᓯᒪᔭᓐᓂᒃ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅᑕ ᓰᓕ 

ᓇᓗᓇᐃᔭᐃᑎᒃᑲᓐᓂᕐᓂᐊᖅᐸᕋ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑕᐃᒪᓕ ᖃᐅᔨᓴᐅᑎᖓ ᒪᓕᓪᓗᒍ ᖃᑦᑎᐅᔪᑦ 

ᓴᓇᔨᐅᔪᑦ ᐊᒻᒪᓗ ᐊᔪᓐᖏᑦᑐᑦ 

ᐃᖅᑲᓇᐃᔭᖅᑎᖃᕆᐊᖃᕐᒪᖔᑕ 

ᐅᖅᓱᐊᓗᓕᕆᔨᒃᑯᓐᓄᑦ, ᑕᒪᓐᓇ ᒪᓕᓐᓂᐊᖅᐸᕋ. 

ᒫᓐᓇ ᐃᓐᓄᒍᒪᔭᕗᑦ ᐃᓄᖃᓐᖏᑦᑐᑦ 

ᐅᖅᓱᐊᓗᓕᕆᔨᒃᑯᓐᓂᒃ. ᐊᒥᓱᑦ ᓴᓇᔨᕈᕆᐅᔅᓴᓂᕐᒧᑦ 

ᐃᖅᑲᓇᐃᔮᖑᓐᖏᑦᑐᑦ ᐅᖅᓱᐊᓗᓕᕆᔨᒃᑯᓐᓂᒃ. 

ᑕᒪᒃᑯᐊ ᐃᓐᓄᒍᒪᒐᑦᑎᒍᑦ ᐃᖅᑲᓇᐃᔮᖑᔪᑦ ᐊᒻᒪᓗ 

ᐃᓕᑕᕆᓪᓗᒋᑦ ᑕᒪᒃᑯᐊ ᐃᖅᑲᓇᐃᔭᕆᐅᒃᓴᓂᕐᒧᑦ 

ᑐᕌᖓᓐᖏᒻᒪᑕ. ᑖᒃᑯᐊ ᓈᓴᐅᑎᐅᔪᑦ ᒫᓐᓇᐅᔪᖅ 

ᑕᒫᓂ 15-17 ᐃᓄᐃᑦ ᐃᓕᓐᓂᐊᖅᑎᑕᐅᓯᒪᔪᑦ, 

ᐱᒻᒪᕆᐅᔪᓂᒃ ᐊᐅᓚᓂᖃᖅᑐᑦ ᑕᕝᕙᓂ 

ᐊᕕᒃᑐᖅᓯᒪᔪᓂᒃ ᐋᖅᑭᒃᓯᒪᓂᖏᓐᓂᒃ. 

 

ᐊᓯᐊᒍᑦᑕᐅᖅ, ᐊᒥᓲᓂᖏᑦ ᐱᒡᒐᓇᕐᓂᖅᓴᐅᕗᑦ 

ᓇᓗᓇᐃᕋᓱᐊᕆᐊᖓ, ᑕᕝᕙᓂ, 

ᖃᐅᔨᒪᒋᐊᕆᐊᖃᖅᐳᒍᑦ ᓈᒻᒪᑦᑐᓂᒃ ᐃᓄᓐᓂᒃ 

ᐃᓕᓐᓂᐊᕋᓱᐊᖅᑐᓂᒃ ᐃᖅᑲᓇᐃᔭᖅᑎᐅᓂᕐᒧᑦ ᐊᒻᒪ 

ᐱᑐᐃᓐᓇᐅᓐᖏᑦᑐᓂᒃ ᐱᔨᑦᓯᕐᓂᐅᔪᓂᒃ 

ᐅᖅᓱᐊᓗᓕᕆᔨᒃᑯᑦ ᐱᔨᑦᓯᕆᐊᖃᖅᑕᖏᓐᓂᒃ. 

ᐃᓱᒪᔪᖓ ᑖᒃᑯᐊ ᓈᓴᐅᑏᑦ, ᖃᐅᔨᓴᐅᑏᑦ 

ᖃᐅᔨᓴᕐᓂᐊᖅᑕᕗᑦ ᑕᑯᑦᓴᐅᒐᔭᕆᐊᖏᑦ ᐃᓗᐊᓂ 

ᐊᒻᒪ ᑳᓐᑐᕌᑦᓯᓕᕈᑦᑕ ᐊᒻᒪ ᐃᓱᒪᔪᖓ ᐊᑭᖏᑦ. 

ᖃᑦᑎᓚᑦᑖᖑᒻᒪᖔᑕ ᐃᓄᐃᑦ ᕿᒥᕐᕈᓚᐅᖅᑐᑦ 

ᐃᓕᓐᓂᐊᑲᓐᓂᕐᓂᕐᒥᒃ, ᕿᒥᕐᕈᓚᐅᖅᑐᑦ 

ᐱᑕᖃᑦᑎᑦᑎᑲᓐᓂᓂᕐᒥᒃ ᐃᓕᓐᓂᐊᑲᓐᓂᕈᑎᔅᓴᓂᒃ 

ᓄᓇᕗᒻᒥᐅᓄᑦ, ᐊᖏᓪᓕᒋᐊᖅᑕᐅᖁᓪᓗᒍ 

ᐃᓘᓇᖓᑎᒍᑦ ᐱᔪᓐᓇᕐᓂᐅᔪᖅ ᐱᑕᖃᑦᑎᑦᑎᓂᕐᒧᑦ 

ᐱᔨᑦᑎᕈᑎᓂᒃ ᐃᓗᐊᓂ ᓄᓇᕗᑦ 

ᓄᓇᓕᖏᓐᓂ ᐊᒻᒪᓗ ᓄᓇᕗᒻᒥ ᐃᓘᓇᖓᑎᒍᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᒃ ᒥᓂᔅᑕᐅᑉ ᑐᖏᓕᖓ. ᐅᓇ 

ᑭᖑᓪᓕᖅᐹᕆᕙᓪᓚᐃᓕᖅᑕᕋ ᐊᐱᖅᑯᑎᒐ. 

ᑕᕝᕙᓂᒃᓴᐃᓐᓇᖅ ᐃᓱᐊᓂ, ᐅᖃᕐᓯᒪᒻᒪᑦ 

ᐱᓕᕆᕕᐅᔪᖅ ᑲᒪᕙᓪᓕᐊᒻᒪᑕ ᐱᔪᓐᓇᕐᓂᐅᔪᓂᒃ 

ᓯᕗᕙᕆᐊᖁᓪᓗᒍ ᐱᓕᕆᐊᖑᔪᖅ. ᑭᒃᑯᓪᓚᑦᑖᑦ 

ᐃᖅᑲᓇᐃᔭᖅᑎᑭᔅᓴᓗᐊᕐᓂᖏᑦ ᑲᒪᒋᔭᐅᕙᑦ? 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ 

ᐅᕝᕙᓘᓐᓃᑦ ᓄᓇᕗᒻᒥ ᓯᓚᑦᑐᖅᓴᕐᕕᐅᕙᑦ? ᑭᒃᑯᑦ 

ᐃᖅᑲᓇᐃᔭᖅᑎᑭᔅᓴᓗᐊᒧᑦ ᐱᕙᑦ ᑕᒪᓐᓇ 

ᓱᒃᑲᐃᓪᓕᕚᓪᓕᕈᑕᐅᒻᒪᑦ... ᐊᕐᕌᒍᒦᓕᕇᖅᑐᒍᑦ 

ᑕᕝᕙᓂ ᑕᖅᑭᐅᑉ ᓄᓐᖑᐊᓂ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᕿᔭᓐᓇᒦᒃ ᐃᔅᓯᕙᐅᑕᖅ. ᐃᒫᖃᐃ ᑭᐅᔪᓐᓇᖅᑕᕋ. 

ᑕᒪᒃᑮᓂᒃ ᐃᖏᕐᕋᑦᑎᐊᕈᓐᓇᖅᑐᖅ ᐃᓱᖏᓐᓂᒃ, 

ᐃᓐᓄᑦᑕᐅᓯᒪᓐᖏᑦᑑᒐᓗᐊᖅ ᐃᓚᖏᑦ 

ᐱᔭᕆᐊᑐᓯᒪᔪᑦ ᐃᓐᓄᒐᓱᒋᐊᖏᑕ. ᑖᒃᑯᐊᓗ 

ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ ᐊᓯᖏᑕᓗ 

ᑲᑐᔾᔨᖃᑎᒋᔪᓐᓇᖅᑕᕗᑦ, ᑕᐃᒫᔅᓴᐃᓐᓇᖅᑕᐅᖅ 

ᐃᖅᑲᓇᐃᔭᖅᑎᑭᔅᓴᐸᓪᓚᐃᒻᒥᒻᒪᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑭᐅᔭᐅᑦᑎᐊᖅᑑᔮᓐᖏᓐᓇᒪ. ᐃᒪᓐᓈᓚᑐᐃᓐᓇᕐᖓᑦ, 

ᐃᒪᓐᓇ, ᐃᒪᓐᓇ. ᐊᐱᕆᒃᑲᓐᓂᓕᕐᓚᖓᐃᑦ, 

ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ 

ᐃᖅᑲᓇᐃᔭᖅᑎᑭᔅᓴᖅᑲᑦ ᒫᓐᓇ  ᑖᒃᑯᓂᖓ 

ᐱᒋᐊᖅᑎᒍᒪᔭᕋᓗᐊᔅᓯᓐᓂ 

ᐱᒋᐊᖅᑎᑦᑎᔪᔅᓴᖅᑕᖃᓐᖏᓚᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑐᒍᑦ): 

ᑐᖏᓕᕋ ᑭᐅᒃᑲᓐᓂᖁᔭᕋ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑭᐅᓗᑎᑦ ᐄ. ᐅᖅᓱᐊᓗᓕᕆᔨᒃᑯᑦ ᐊᒥᓱᐊᓗᓐᓂᒃ 

ᐃᖅᑲᓇᐃᔮᖁᑎᓖᑦ ᐃᓐᓄᔅᓯᒪᓐᖏᑕᒥᓐᓂᒃ. 

ᐅᕙᒍᓪᓗᑦᑕᐅᖅ ᐱᓕᕆᕕᕗᑦ 

ᐃᖅᑲᓇᐃᔭᖅᑎᓪᓚᕆᐊᓗᐃᑦ, 

ᐃᖅᑲᓇᐃᔭᖅᑐᓕᕆᔨᒃᑯᖏᓐᓂ ᑕᕝᕙᓂ ᐃᓗᐊᓂ. 

ᐃᓐᓄᑦᑕᐅᓯᒪᓐᖏᒻᒥᔪᑦ. ᑕᕝᕙ ᑕᕝᕘᓇ 

ᐃᓐᓄᔅᓯᖃᑦᑕᑦᑎᐊᕈᓐᓃᖅᓯᒪᕗᒎᖅ 

ᐅᖅᓱᐊᓗᓕᕆᔨᒃᑯᑦ ᐃᖅᑲᓇᐃᔮᖁᑎᖏᓐᓂᒃ. 

 

ᐃᓱᒪᒋᓪᓗᒋᑦ ᐃᖅᑲᓇᐃᔮᒃᓴᑦ ᐃᓐᓄᔅᓯᒪᓐᖏᑦᑐᑦ  

ᐊᒻᒪ ᐊᔪᕐᓇᖅᑐᖅᓯᐅᕈᑕᐅᓲᑦ ᓴᖅᑭᑉᐸᓪᓕᐊᔪᑦ 

ᓄᓇᕐᔪᐊᕐᒥ ᓄᕙᓐᓇᕐᔪᐊᖅᑕᖃᓚᐅᖅᑎᓪᓗᒍ  

ᐱᔾᔪᑎᒋᓪᓗᒍ ᐱᑖᖅᑎᑕᐅᒃᑲᓐᓂᕐᓂᖅ 2022−ᒥ.  

ᐱᓕᕆᕝᕕᖕᒥᐅᑦ ᑲᒪᒋᔭᖃᓪᓗᐊᑕᓚᐅᖅᐳᑦ 

ᖃᐅᔨᒪᔭᐅᖁᓪᓗᒋᑦ ᐱᐅᑦᑎᐊᖅᑐᑦ ᐅᖅᓱᐊᓗᐃᑦ 

ᓈᒻᒪᒃᑐᓂᒃ ᐅᖅᓱᐊᓗᒃᑖᖅᑎᑕᐅᖃᑦᑕᕐᓂᖏᓐᓂᒃ 

ᓄᓇᓕᓕᒫᓄᑦ ᓄᓇᕗᒻᒥ. 2023-ᒥᓗ 

ᑎᑭᑎᑦᑎᑦᑎᐊᕐᓂᕆᔪᔭᕗᑦ ᖃᐅᔨᔪᔭᕗᑦ 

ᐅᖅᓱᐊᓗᑦᑎᐊᕚᓗᓐᓂᒃ ᒑᓯᑦᑎᐊᕚᓗᓐᓂᒃ 

ᓈᒻᒪᑦᑐᓂᒃ ᐊᖏᓂᖏᓐᓂᑦ ᐸᔪᑦᑎᕆᔪᒐᑦᑕ, 

ᑖᓐᓇᓗ ᐱᐅᔫᓪᓗᓂ. ᑕᕝᕙ ᑖᓐᓇ ᑐᕌᒐᕆᔪᒐᑦᑎᒍᑦ 

ᑕᐃᒫᔅᓴᐃᓐᓇᖅ ᑐᕌᒐᕇᓐᓇᖅᑲᕗᑦ ᐱᓕᕆᕕᐅᓪᓗᑕ.  

 

ᐊᓪᓚᕕᓕᕆᔩᑦ ᐃᖅᑲᓇᐃᔮᖏᑦ ᑲᒪᔨᐅᔪᑦ 

ᑮᓇᐅᔭᖏᑕ ᐊᐅᓚᑕᐅᓂᖏᓐᓂᑦ ᐊᒻᒪ 

ᓯᕗᒧᐊᖅᑎᑕᐅᓂᖏᓐᓂᑦ ᑖᒃᑯᐊ 

ᐃᓐᓄᑕᐅᓯᒪᓕᕐᖓᑕ. ᑕᐃᒫᓪᓕ ᑕᕝᕙ ᐃᓗᐊᓂ 

ᐱᓕᕆᐊᔅᓴᐅᔪᓂᒃ ᑲᒪᖃᑦᑕᕋᔭᖅᑐᓂᒃ 

ᐃᖅᑲᓇᐃᔭᖅᑎᑖᕋᓱᐊᕐᓂᖅᓴᐅᓕᖅᑯᒍᑦ 

ᐊᐅᓚᑦᑎᔨᐅᒐᔭᖅᑐᓂᓪᓗ ᐱᓕᕆᐊᖑᔭᕆᐊᓖᑦ 

ᐱᓕᕆᐊᖑᑦᑕᐅᑎᒋᔾᔫᒥᖃᑦᑕᕈᓐᓇᓂᐊᕐᖓᑕ. 

ᓄᑖᓪᓗ ᐱᒋᐊᖅᑎᒍᒪᔭᕗᑦ ᓯᕗᓪᓕᐅᖁᓯᒪᔭᕗᓪᓗ 

ᑕᐃᒃᑯᐊ ᐊᐱᖅᓱᕈᑕᐅᕙᕋᑖᖅᑐᐃᑦ 

ᐃᓕᓐᓂᐊᑎᑦᑎᖃᑎᒌᓐᓂᐅᑉ ᒥᔅᓵᓄᑦ 

ᐅᖅᓱᐊᓗᓕᕆᔨᒃᑯᑦ ᐃᖅᓇᐃᔭᖅᑎᔅᓴᖏᓐᓂᒃ ᑖᓐᓇ 

ᐃᓚᒋᔭᐅᒻᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᒫᓐᓇᓕ ᑕᐃᒪ ᖃᐅᔨᒍᒪᓕᖅᑯᖓ, ᐸᕐᓇᐅᑎᖃᖅᑭᓯ 

ᖃᓄᖅ ᐃᓐᓄᑦᑕᐅᕙᓪᓕᐊᓛᕐᒪᖔᑕ ᑕᐃᒃᑯᐊ 

ᐃᓐᓄᑦᑕᐅᓯᒪᓐᖏᑦᑐᑦ ᑕᒪᓐᓇ 

ᐊᑲᐅᓐᖏᓕᐅᕈᑎᐅᖃᑦᑕᕐᓂᐊᕈᓐᓃᕐᖓᑦ ᓄᓇᓕᖕᓂ 

ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ. ᖃᓄᐃᑦᑐᓪᓗ 

ᐊᑐᐊᒐᖁᑎᖃᖅᑎᔅᓴᐅᒻᒥᒐᔅᓯ ᐊᑐᕈᓐᓇᖅᑕᔅᓯᓐᓂᒃ 

ᐃᓐᓄᔅᓯᑦᑕᐅᑎᒋᔪᓐᓇᖅᑕᔅᓯᓐᓂᒃ, ᓄᓇᓕᖕᓂᒃ 

ᒐᕙᒪᒃᑯᓐᓂᒃ ᐱᔨᑦᑎᕋᖅᑎᒃᑰᓪᓗᓯ. ᖁᔭᓐᓇᒦᒃ, 

ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᑎᒪᔨᐅᖃᑎᒋᒐ 

ᐅᖃᐅᑎᒍᒪᔭᕋ, 

ᐃᓐᓄᑕᐃᓐᓇᑦᑎᐊᕆᒍᒪᔭᕋᓗᐊᕗᓂᒃᑯᑦ 

ᐃᖅᑲᓇᐃᔮᖁᑎᕗᑦ, ᑕᒪᐅᓇ 

ᐱᕙᓪᓕᐊᔾᔪᓯᐅᒋᐊᓕᒃᑯᑦ ᕿᓂᕐᓂᒃᑯᑦ 

ᐃᖅᑲᓇᐃᔭᖅᑎᔅᓴᓂᒃ ᑲᒪᒋᔭᐅᓂᐊᕐᒥᔪᑦ. ᐊᒻᒪᑦᑕᐅᖅ 

ᑎᒍᔭᔅᓴᖅᑕᖃᖅᑲᑦ, ᐱᓕᕆᔾᔪᑎᒥᒃ 

ᐋᖅᑭᑦᑎᕆᓯᒪᑦᑕᐅᑎᒋᓯᒪᔪᒍᑦ ᖃᓄᖅ 

ᐱᓕᕆᐊᕆᒋᐊᖃᕐᒪᖔᑦᑎᒍᑦ ᐃᓐᓄᑦᑕᐅᓯᒪᓐᖏᑦᑐᑦ 

ᐃᓐᓄᑦᑕᐅᑎᒐᓱᓪᓗᒋᑦ ᐱᒍᓐᓇᖅᑕᓕᒫᑦᑎᒍᑦ. 

ᖁᔭᓐᓇᒦᒃ, ᐃᔅᓯᕙᐅᑕᖅ.  

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐊᐱᖅᑯᑎᔅᓴᖃᕈᓐᓃᖅᑐᖓ; 

ᐅᖃᐅᓯᔅᓴᑐᐃᓐᓇᖃᓕᖅᑐᖓ. 

ᐊᔭᐅᕆᓪᓚᕆᖃᑦᑕᖅᓯᒪᒐᒪᐃᓛᒃ ᐅᕙᓂ 

ᓴᖅᑭᖁᔨᓪᓗᖓ ᓴᓇᔨᕈᕆᐅᖅᓴᑎᑦᑎᓂᐅᔪᓂᒃ, 

ᐃᓕᓐᓂᐊᖅᑎᑦᑎᓂᐅᔪᓂᒃ, ᑖᒃᑯᐊ ᐱᓕᕆᕕᖓ 

ᐊᑐᕈᓐᓇᖅᑕᓕᒫᖏᓐᓂᒃ ᐊᑐᖁᒐᓗᐊᕋᒃᑯ. ᐅᕙᓂ 

ᑕᓚᕖᓴᒃᑯᑦ ᓈᓚᓐᓂᖅᑕᖃᖅᑎᓪᓗᒍ ᒐᕙᒪᓕᕆᔨᒃᑯᑦ 

ᐅᖃᖃᑦᑕᔪᒻᒪᑦ 1.6-ᓂᒡᒎᖅ ᐃᖅᑲᓇᐃᔮᓂᒃ 

ᐊᓯᐅᔨᕙᓪᓕᐊᖃᑦᑕᕐᖓᑕ ᐊᐅᔭᕈᕋᐃᒻᒪᑦ, 

ᐊᐅᔭᕈᖅᐸᓪᓕᐊᓕᕐᒪᑦ. ᑕᒪᓐᓇ 

ᑕᑯᒃᑲᓐᓂᕈᒪᒐᔭᓐᖏᑕᕋ, ᐊᒻᒪᓗ 

ᖁᔭᓕᓪᓚᕆᒃᑲᔭᖅᑐᖓ ᓴᓇᔨᕈᕆᐅᔅᓴᓂᕐᒧᑦ 

ᐃᓕᓐᓂᐊᕐᓂᖅ ᐱᒋᐊᒃᑲᓂᖅᐸᑦ ᐅᕝᕙᓘᓐᓃᑦ, 

ᐱᒋᐊᓪᓚᕆᓪᓗᓂ. ᐅᖃᐅᓯᕆᔪᒪᕋᑖᖅᐸᕋ, ᐊᒻᒪᓗ 

ᐊᐱᖅᑯᑎᒃᓴᖃᒃᑲᓐᓂᕈᓐᓃᖅᑐᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᖁᑎᖃᕈᓐᓃᕋᒪ ... 

ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ, ᐃᒃᓯᕙᐅᑕᖅ. (ᑐᓵᔨᑎᒍᑦ) 

ᐅᑎᕆᐊᕈᒪᑐᐃᓐᓇᖅᑐᖓ ᐅᐊᑦᑎᐊᕈᑲᓪᓚᐅᔪᒥᑦ 

ᐊᑲᐅᓐᖏᓕᐅᕈᑎᑕᖃᓚᐅᖅᑐᓂᒃ ᓱᐴᔫᖅᓯᐅᑎᓄᑦ, 

ᒪᕐᕉᒃ ᓄᓇᓖᓐᓂ, ᐅᖅᓱᖅᑑᖅ ᐊᐃᑉᐸᕆᓪᓗᓂᐅᒃ, 

ᑖᒃᑯᐊ ᐋᖅᑭᑕᐅᑦᑕᐅᒋᔪᓐᓇᔪᒻᒪᑕ ᑲᓇᑕᐅᑉ 

ᒪᓕᒐᓕᐅᕐᕕᔪᐊᖓᓂᒃ. ᖃᑦᑎᓂᒃ ᐊᓯᐅᔨᔪᕕᓯ, 

ᐊᒻᒪᓗ ᖃᑦᑏᔭᕐᓂᖅᑭᓯ ᓱᐴᔫᖅᓯᐅᑎᑲᒻᒪᐃᑦ 

ᐊᓯᖔᖏᓐᓂᒃ ᐱᐅᓂᖅᓴᓂᒃ ᓂᐅᕕᖅᑎᓪᓗᓯ? 

(ᑐᓵᔨᑎᒎᕈᓐᓃᖅᑐᖅ) ᖁᐊᓇᖅᑯᑎᑦ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᓪᓗ 

ᒪᓕᒐᓕᐅᖅᑎ. ᓱᐴᔫᖅᓯᐅᑎᓄᑦ ᐅᖅᓱᐊᓗᓕᕆᔨᒃᑯᑦ 

ᓂᐅᕕᔪᔪᒍᑦ ᐅᒥᐊᕐᔪᐊᒃᑰᓛᖅᑐᓂᒃ ᓱᐴᔫᖅᓯᐅᑎᓂᒃ, 

ᐴᖅᑲᖅᑕᐅᕙᒌᖅᓯᒪᓪᓗᓂ ᐱᖁᑎ 

ᒪᓕᒋᐊᖃᖅᖢᓂᓗ ᓱᐴᔫᖅᓯᐅᑎᑦ ᐱᐅᓯᖏᓐᓂᒃ 

ᐋᖅᑭᒃᑕᐅᓯᒪᔪᓂᒃ ᑲᓇᑕᒥ ᑭᓱᑐᐃᓐᓇᕐᓄᑦ 

ᒪᓕᒃᑕᐅᕙᒃᑐᓄᑦ ᑲᑎᒪᔨᓄᑦ. ᑖᒃᑯᐊ 2023-ᒥᒃ 

ᐅᒥᐅᕐᔪᐊᒃᑰᖅᑎᑦᑎᓂᐅᔪᔪᖅ ᑳᓐᑐᕌᒃᑯᑦ 

ᑐᓂᔭᐅᓚᐅᖅᓯᒪᒻᒪᑕ ᓄᓇᓕᓐᓄᑦ 

ᐸᔪᖃᑦᑕᓂᐊᕐᓗᑎᑦ ᓈᒻᒪᑦᑐᓂᒃ ᓱᐴᔫᖅᓯᐅᑎᓂᒃ 

ᓈᒻᒪᑦᑐᓂᒃ ᐊᕐᕌᒍᓕᒫᒧᑦ. 

 

ᑖᓐᓇᓕ ᐊᐱᖅᑯᑎᖓ 

ᓱᐴᔫᖅᓯᐅᑎᑲᒻᒪᐅᓂᕋᖅᑕᐅᔪᔪᐃᑦ ᒥᔅᓵᓄᑦ, ᐃᓚᖏᑦ 

ᓄᓇᓖᑦ ᑕᒪᑐᒥᖓ ᐊᑐᕆᐊᖃᕐᓂᖓᑕ, ᑕᒪᓐᓇᓕ 

ᖃᐅᔨᒋᐊᒃᑲᓐᓂᕆᐊᖃᕐᓂᐊᖅᑕᕋ 

ᐱᖁᔭᓕᐅᖅᑎᕐᔪᐊᖓᑕ ᖃᓄᖅ ᑲᒪᒋᓐᓂᕐᒪᖔᒍ 

ᖃᐅᔨᒋᐊᕈᓐᓇᖅᑐᖓ ᐊᐱᖅᓱᖅᑳᕆᐊᖃᕋᔭᕋᒃᑯᑦ 

ᑭᓱᓂᕆᓐᓂᕐᒪᖔᖅ, ᖃᓄᐃᓕᐅᕐᓂᕐᒪᖔᖅ. 

ᐊᕐᕌᒍᑕᒫᕐᓕ ᓂᐅᕕᖅᐸᑦᑐᒍᑦ ᓱᐴᔫᖅᓯᐅᑎᓂᒃ, 

ᐸᔪᑦᑎᕆᑐᐃᓐᓇᖅᑐᑕᓗ.  

ᐊᒻᒪᓗ ᐱᖃᕐᒥᔪᒍᑦ ᐅᖅᓱᔅᓴᓂᒃ 

ᖃᐅᔨᓴᓪᓚᕆᒍᑎᐅᔪᓂᒃ, ᐱᒍᓐᓇᓂᐊᕐᖓᑕ 

ᖃᐅᔨᒪᑦᑎᐊᕈᓐᓇᓂᐊᕐᖓᑕ ᓂᐅᕕᖃᑦᑕᖅᑎᐅᔪᐃᑦ 

ᐅᖅᓱᔅᓴᓂᒃ ᓈᒻᒪᒋᔭᐅᒐᓗᐊᕐᒪᖔᑕ 

ᓂᐅᕕᖃᑦᑕᖅᑎᐅᔪᓄᑦ ᐅᖅᓱᔅᓴᓂᒃ. ᑕᐃᒫᓪᓗ 

ᖁᑦᑎᑦᑐᓂᒃ ᐱᐅᓂᖃᐃᓐᓇᖅᑎᒍᒪᓪᓗᑎᒍᑦ 

ᐅᖅᓱᔅᓴᐃᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ, ᐃᒃᓯᕙᐅᑖᖅ. (ᑐᓵᔨᑎᒍᑦ) 

ᐊᑕᐅᓯᕐᒥᒃ ᐅᖃᐅᓯᔅᓴᖃᑐᐃᓐᓇᓕᖅᑐᖓ, 

ᖁᕐᓗᖅᑑᒥ ᑕᐃᒫᑦᑕᐅᖅ ᐊᑲᐅᓐᖏᓕᐅᕈᑎᖃᔪᒻᒪᑕ 

ᓱᐴᔫᖅᓯᐅᑎᑲᒻᒪᑦᑖᖅᑐᑎᑦ ᐊᕐᕌᒍᓂᒃ 

ᓯᕗᒃᑲᓐᓂᖓᓂᒃ ᒑᓯᑲᒻᒪᖃᑦᑕᓚᐅᖅᓯᒪᒋᕗᑦ, ᐊᒻᒪ 

ᓱᕋᐃᔪᓪᓗᑎᑦ ᓯᑭᑑᒐᓛᓪᓗᓐᓂᒃ ᒑᓯᑲᒻᒪᒃ. ᐊᒻᒪ 

ᑕᕝᕙᓂ ᐊᖑᓇᓱᑦᑎᓂᒃᑕᐅᖅ 

ᐋᓐᓂᐊᕕᓕᐊᖅᑐᖃᑦᑕᐅᑎᒋᖃᑦᑕᔪᔪᖅ 

ᑎᑭᑐᐊᕋᐃᒐᒥᒃ ᐊᓯᕙᖅᓯᒪᓚᐅᖅᑐᑎᒃ -35-ᒥ ᐊᒻᒪ 

ᓂᓪᓚᓱᖃᑦᑕᖅᑐᓂ -40 -60-ᒧᑦ ᐊᓯᔅᓴᖃᔪᓐᖏᒻᒪᑦ 

ᑕᐃᒃᑯᐊ ᓱᐴᔫᖅᓯᐅᑏᑦ, ᑕᐃᒃᑯᐊ ᑭᓯᐊᓂ 

ᐊᑐᖅᑕᐅᓗᑎᐅᒋᐊᖃᓚᐅᖅᓯᒪᒻᒪᑦ. ᑖᓐᓇ 

ᐅᖃᐅᓯᕆᒍᒪᕋᑖᖅᑕᕋ ᐊᑐᖅᑕᐅᔪᔪᖅ. 

(ᑐᓵᔨᑎᒎᕈᓐᓃᖅᑐᖅ) ᖁᐊᓇᖅᑯᑎᑦ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑭᖑᓪᓕᐅᓕᕐᒥᔪᖅ. ᒥᔅ 

ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐆᒥᖓ 

ᐊᐱᖅᑯᑎᖃᕈᒪᔪᖓ. ᑖᒃᑯᐊ ᐃᖅᑲᕈᑎᒋᓪᓗᒍ ᒪᓐᓇ 

ᐳᓚᕋᕐᓂᐅᖃᑦᑕᐸᑦᑐᖅ ᓄᓇᓕᓐᓄᑦ ᐳᓚᕋᖃᑦᑕᕋᔅᓯ 

ᐊᕐᕌᒍᑦᑕᕋᐃᒻᒪᑦ ᖃᐅᔨᓴᕆᐊᖅᑐᓯ, ᓄᓇᓖᑦ, 

ᑎᑎᖅᑐᐃᓪᓗᓯᓗ ᑕᒪᒃᑯᐊ ᓱᓇᒃᑯᑖᑦ ᓈᒻᒪᒻᒪᖔᑕ, 

ᐅᖅᓱᖃᐅᑏᓪᓗ ᐊᒻᒪᓗ ᐊᓯᖏᑦ ᑎᒍᒥᐊᖅᑕᐅᔪᑦ 

ᐃᓕᔅᓯᓐᓄᑦ. ᑕᐃᒪᓕ ᒥᓂᔅᑖ 

ᐅᖃᐅᑎᒍᓐᓇᖅᐱᑎᒍᑦ, ᑕᒪᒃᑯᐊ 

ᖃᐅᔨᓴᕇᓚᐅᖅᑎᓪᓗᒋᑦ, ᐃᕝᕕ ᓇᒻᒥᓂᖅ 

ᑐᓴᖅᑎᑕᐅᓯᒪᑎᓪᓗᑎᑦ ᑖᒃᑯᐊ ᐱᓕᕆᐊᒥᓃᑦ 

ᖃᓄᖅ ᑕᑯᓯᒪᕕᑦ ᓇᓗᓇᐃᕈᓐᓇᖅᐱᐅᒃ 

ᓱᒃᑰᓗᐊᖅᐸᑦ, 

ᐱᑐᖃᐅᓗᐊᖅᐸᑦ, ᓈᒻᒪᑉᐸᑦ, 

ᓇᓗᓇᐃᖅᓯᖄᕐᕕᒋᔪᓐᓇᕈᑦᑎᒍ? 

ᐊᐱᖅᑯᑎᒋᖅᑳᐃᓐᓇᖅᑕᕋ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᕿᓕᖅᑎ. ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᖅᓱᕆᐊᕐᒪᑦ ᑕᒪᑐᒪ 

ᒥᒃᓵᓄᑦ. ᑕᒪᒃᑯᐊ ᐅᖅᓱᐊᓗᖃᐅᑏᑦ ᐊᒻᒪᓗ 

ᓱᓪᓗᓖᑦ, ᑕᒪᒃᑯᐊ ᑯᕕᑦᓯᐊᕈᓐᓇᖁᓪᓗᒍ, ᐊᒻᒪᓗ 

ᐊᑦᑕᓇᓐᖏᑦᑐᒦᖏᓐᓇᕈᓐᓇᖁᓪᓗᒋᑦ ᑖᓐᓇ 

ᖃᐅᔨᓴᖅᑕᐅᖏᓐᓇᐅᔭᑦᓯᐊᖅᑐᖅ. ᐊᒻᒪᓗ 

ᐅᓗᕆᐊᓇᖅᑐᒦᑦᑐᖃᓕᕐᓂᕈᓂ ᐅᕝᕙᓘᓐᓃᑦ 

ᑲᓇᑕᓕᒫᒥᒃ ᓈᒻᒪᒋᔭᐅᔪᑦ 

ᐊᓐᖑᒻᒪᑎᓯᒪᔪᑕᖃᖏᓐᓂᖅᐸ 

ᐱᓕᕆᐊᕆᔭᐅᑦᓴᐅᑎᒋᒋᐊᖃᑦᑕᖅᑐᑦ. 

 

ᐅᕙᖓ ᓇᒻᒥᓂᖅ, ᐊᑕᐅᓯᑐᐊᕐᒥᖃᐃ ᑐᓴᐅᒪᐅᔪᖓ 

ᑕᐃᓐᓇ ᑐᑭᓯᒋᐊᕐᕕᐅᒍᒪᓯᒪᔪᖓ. ᑕᐃᓐᓇ 

ᑲᖏᖅᑐᒑᐱᒻᒥᒃ ᑕᐃᓐᓇ ᐅᖃᐅᓯᕆᓯᒪᔭᐃᑦ, ᑖᔅᓱᒪ 

ᐊᓯᐊᒍᑦ ᑐᓴᕐᕕᖃᖅᓯᒪᓐᖏᑦᑐᖓ ᐊᓯᖏᓐᓂᒃ 

ᓄᓇᓕᓐᓂᒃ, ᑕᐃᒪᐃᑦᑐᓂᒃ 

ᐊᑲᐅᓐᖏᓕᐅᕈᑎᖃᖅᑐᖃᕐᓂᖅᐸᑦ. ᖁᔭᓐᓇᒦᒃ, 

ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᓪᓗ 

ᑭᐅᔾᔪᑏᑦ. ᐃᓛᒃ ᑕᒪᓐᓇ ᐃᓱᒫᓗᓇᖅᑐᖃᖅᑰᕐᒪᑦ, 

ᐱᑕᖃᕈᓇᖅᑐᓂᓗ ᓱᕐᕌᕙᓪᓕᐊᓗᐊᓐᖏᑦᑐᓂᒃ 

ᒪᑯᓂᖓ ᐳᓚᕋᑦᑐᖃᖅᑐᒥᓂᐅᓚᐅᖅᑎᓪᓗᒍ ᓱᓕ 

ᑕᐃᒫᔅᓴᐃᓐᓇᖅ ᐳᓚᕋᕆᐊᖅᑐᖃᒃᑲᓂᒃᑕᓕᖅᑯᖅ 

ᐊᕐᕌᒍᒥᒻᒪᑦ, ᑕᐃᒫᔅᓴᐃᓐᓇᖅ ᓱᓕ ᐱᕚᓪᓕᖅᑐᓂᒃ 

ᓄᓇᓕᓐᓂᒃ. ᐊᐱᖅᓱᖅᑐᒋᑦ ᑕᒪᒃᑯᐊ 

ᐃᑲᔪᖅᑕᐅᕙᓪᓕᐊᒐᓗᐊᕐᒪᖔᑕᓪᓘᓐᓃᑦ 

ᒐᕙᒪᒃᑯᓐᓄᑦ ᑲᒪᒋᔭᓯ ᑕᐃᒪᓐᓇ 

ᐊᐱᖅᑯᑎᒋᓗᐊᖅᑕᕋ. ᑭᖑᕙᓯᓗᐊᖅᑰᕐᒪ ᑕᒪᓐᓇ, 

ᓱᓇᒃᑯᑖᖑᖃᑦᑕᖅᑐᐃᑦ ᑕᐃᒪᓐᓇᔅᓴᐃᓐᓇᓕᔪᑦ, 

ᐅᕝᕙᓘᓐᓃᑦ ᐊᒥᐊᕆᐊᓖᑦ, ᖃᓄᐃᒋᐊᓖᑦ, 

ᑖᓐᓇᐅᑕᕐᒪᑦ.  

ᑕᐃᒪᓕ ᐅᓇ ᐊᐱᖅᑯᑎᒋᔪᒪᔭᕋ, ᐃᒃᓯᕙᐅᑖᖅ: 

ᑕᐃᒫᒃ ᐳᓚᕋᓚᐅᖅᑐᒥᓂᐅᑎᓪᓗᓯ ᐳᓚᕋᔾᔪᑎᒥᓃᑦ 

ᖃᓄᐃᑕᐅᓂᐊᕐᒪᖔᑕ ᑐᓴᐅᒪᔾᔪᑎᓂᒃ ᓇᒧᑦ 

ᑐᓂᔭᐅᒻᒪᖔᑕᓘᓐᓃᑦ, ᖃᓄᖅ ᐸᕐᓇᑕᐅᓂᐊᕐᒪᖔᑕ, 

ᓴᓇᕕᐅᓂᐊᕐᒪᖔᑕ, 

ᐳᓛᕆᐊᖅᑕᐅᒃᑲᓐᓂᓛᕐᒪᖔᑕᓘᓐᓃᑦ ᑕᒪᒃᑯᐊ?  

(ᑐᓰᔨᑎᒎᓕᖅᑐᖅ) ᐅᓂᒃᑳᓯ ᑐᓂᒃᑲᓐᓂᖅᓲᕆᕕᓯᐅᒃ 

ᐃᖅᑲᓇᐃᔭᖅᑎᓯᓐᓄᑦ 

ᖃᐅᔨᒋᐊᕆᐊᒋᐊᖅᑐᖅᑳᓚᐅᖅᑐᑎᑦ ᓄᓇᓕᓐᓄᑦ 

ᐅᓂᒃᑳᓕᐅᖃᑦᑕᕐᖓᑕ, ᐃᖅᑲᓇᐃᔭᖅᑎᔅᓯᓐᓄᑦ 

ᓱᒋᐊᖅᑕᐅᕙᑉᐸᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑖᒃᑯᐊ ᐊᕐᕌᒍᑕᒫᖅ 

ᕿᒥᕐᕈᒋᐊᕐᓂᐅᖃᑦᑕᖅᑐᑦ, ᐊᒻᒪᓗ 

ᐅᓂᒃᑳᓕᐊᕆᐅᔭᐅᖃᑦᑕᖅᑐᐃᑦ 

ᐃᓱᒫᓗᓇᖅᑐᒨᖅᑐᖃᕐᓂᕈᓂ ᐊᒻᒪᓗ ᑖᒃᑯᐊ 

ᐅᖅᓱᐊᓗᓕᕆᔨᒃᑯᑦ ᑮᓇᐅᔭᓂᒃᑕᐅᖅ 

ᓴᓂᕐᕙᐃᓯᒪᖃᑦᑕᖅᑐᑦ ᑕᒪᒃᑯᐊ ᑭᓱᑐᐃᓐᓇᖅ 

ᐱᖁᑎᒋᔭᐅᔪᖅ ᑕᕝᕙᓂ ᐅᖅᓴᐊᓗᓕᕆᓂᐅᑉ 

ᐊᐅᓚᓂᕆᔭᖏᓐᓂᒃ ᓱᕋᑦᑐᖃᒃᑳᓪᓚᕆᓐᓂᕈᓂ 

ᐅᕝᕙᓘᓐᓃᑦ ᐋᖅᑭᒋᐊᕆᐊᖃᕈᓂ ᑕᐃᑰᓇ 

ᑮᓇᐅᔭᓂᒃ ᓴᓂᕐᕙᐃᔪᖃᑦᑕᖅᑯᖅ ᐊᕐᕌᒍᑕᒫᖅ. 

ᑖᒃᑯᐊᑦᑕᐅᖅ ᑳᓐᑐᕌᒃᓂ ᑎᒍᒥᐊᖅᑎᐅᔪᑦ 

ᐱᓕᕆᖃᑎᒋᖃᑦᑕᕐᒥᒐᑦᑎᒍ ᑖᓐᓇ ᑳᓐᑐᕌᒃ ᓱᓕ 

ᐃᖏᕐᕋᑦᓯᐊᖏᓐᓇᕈᓐᓇᖁᓪᓗᒍ. ᑖᒃᑯᐊ 

ᐅᖃᐅᓯᕆᒋᐊᕈᒪᕙᒃᑲᑦᑕᐅᖅ ᒫᓐᓇ ᑕᐃᒪᓐᓇ ᑖᒃᑯᐊ 

ᐅᖅᓱᐊᓗᓕᕆᔨᒃᑯᑦ ᕿᒥᕐᕈᐃᓇᖅᑐᐃᑦ ᑖᒃᑯᓇᓐᖓᑦ 

ᐅᓂᒃᑳᓕᐊᕆᔭᐅᖃᑦᑕᖅᑐᓂᒃ. ᖁᔭᓐᓇᒦᒃ, 

ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑎᖁᓐᓂ, ᒥᔅᑕ 

ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑕᖅ. 

ᐃᓕᓴᖅᓯᒃᑲᓐᓂᕋᕕᑦ ᑖᓐᓇ ᐅᖃᐅᓯᕆᓚᐅᕐᒥᔭᕋ 

ᒥᓂᔅᑕᒧᑦ ᑕᐃᔅᓱᒪᓂ ᑭᖑᓂᒃᑎᓐᓂᒃ. 

ᓇᓗᓇᐃᖅᓯᑲᓐᓂᕐᓗᖓ.  

 

ᓄᓇᕗᒻᒥ ᐅᓄᖅᓯᕙᓪᓕᐊᑐᐃᓐᓇᕐᒪᑕ, ᐳᓪᓚᓂᒃ 

ᐊᑐᖅᐸᓪᓕᐊᓕᕐᒪᑕ ᓈᑉᑕᐅᖏᑦᑐᒥᒃ, 

ᐃᑲᔪᕐᓂᖃᓪᓚᕆᒃᑲᔭᕐᒪᑦ ᓄᓇᕗᒥᐅᑦ 

ᐅᖅᓱᐊᓗᓕᕆᔨᒃᑯᑦ ᐱᓕᕆᕕᖓ 

ᓂᐅᕐᕈᑎᖃᖃᑦᑕᕐᓗᑎᒃ ᐳᓪᓚᓂᒃ ᑕᒪᒃᑯᓂᖓ. 

ᐳᓪᓚᓕᖕᓂᒃ 20-ᖑᓪᓗᑎᑦ, 100-ᐸᐅᖑᓗᑎᒡᓘᓐᓃᑦ 

500-ᓂᓪᓘᓐᓃᑦ, ᑕᐃᒃᑯᐊ 

ᐅᖅᓱᐊᓗᑦᑐᕈᑕᐅᖃᑦᑕᖅᑐᑦ ᐊᑐᖅᑕᐅᔪᓐᓇᕐᒪᖔᑕ. 

ᒥᓂᔅᑕ ᖃᓄᐃᒃᓴᕐᓂᒪᖔᖅ ᓄᓇᓖᑦ ᐱᔪᒪᑎᓪᓗᒋᑦ 

ᑕᐃᒪᐃᑦᑐᓂᒃ ᓂᐅᕕᐊᒃᓴᖃᕐᕕᐅᔪᓐᓇᖅᐸᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᐃᔨᒋᓂᖅᓴᐅᒐᑦᑕ 

ᐅᖅᓱᐊᓗᖕᓂᒃ ᐱᓯᒪᔭᑦᑎᓐᓂᒃ, ᐊᒻᒪ 

ᐃᓱᒪᒋᔭᕆᐊᖃᕋᔭᕐᒥᔭᕗᑦ ᖃᓄᐃᑦᑐᓂᒃ 

ᓇᓖᕌᕈᑎᓂᒃ ᐊᑐᕈᓐᓇᕐᒪᖔᑦᑕ. ᓄᓇᓕᖕᓂᒃ 

ᐃᓚᖏᓐᓂᒃ ᐱᔪᒪᔪᑦ ᐅᓄᕐᓂᖅᓴᐅᑐᐃᓐᓇᕆᐊᓖᑦ 

ᐳᓪᓚᓕᖕᓂᒃ, ᐃᓚᖏᓐᓂᒃ ᓄᓇᓕᖕᓂᒃ ᐊᓯᖏᓐᓂᒃ. 

ᐊᒻᒪᓗ ᑕᕝᕗᖓ ᑎᑭᓪᓗᒍ, ᒪᓕᒐᖃᕐᒥᒻᒪᑕ 

ᑐᖅᑯᖅᑕᐅᓯᒪᓂᖏᑦ ᐳᓪᓚᓖᑦ ᐊᒻᒪᓗᑦᑕᐅᖅ 

ᐅᖅᓴᖅᓴᐃᔾᔪᑏᑦ ᑕᒪᒃᑯᐊ ᒪᓕᑦᑕᐅᔭᕆᐊᖃᕋᔭᖅᑐᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓇᓗᓇᐃᒃᑲᓐᓂᕐᓗᒍ ᒥᓂᔅᑕᒧᑦ, ᓱᐴᔫᖅᓯᐅᑏᑦ  

ᑕᐃᒪᓐᓇ ᓅᑦᑕᖅᑕᐅᓂᖓᓄᑦ ᐅᓯᔭᐅᓂᖓᓄᑦ ᐊᒻᒪ 

ᒪᓕᒐᖃᓐᖏᒻᒪᑖ ᓱᐳᔫᖅᓯᐅᑏᑦ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᔅᓯᕙᐅᑕᖅ. ᐄ, ᒪᓕᒐᖃᖅᑐᑦ, 

ᐊᔾᔨᒌᓐᖏᒻᒪᑕ ᑖᒃᑯᐊ, ᐊᔾᔨᒌᓐᖏᑦᑐᑦ 

ᒪᓕᒐᖃᐅᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᐅᔨᒪᔪᖓ ᐊᔾᔨᒌᓐᖏᓐᓂᖏᓐᓂᒃ, 

ᖃᐅᔨᒪᓪᓗᖓᓗ 

ᐊᔾᔨᒌᓐᖏᑦᑐᓂᒃ ᒪᓕᒐᖃᖅᑐᑦ,  

ᒪᓕᒐᖅᑐᐃᓐᓇᐅᓪᓗᑎᒡᓗ. ᐅᖅᓱᐊᓗᓕᕆᔨᒃᑯᑦ 

ᑕᐃᒃᑯᐊ ᐊᖑᒻᒪᑎᓕᕆᓐᓇᖅᑐᖃᐃ 

ᓂᐅᕐᕈᑎᖃᕈᓐᓇᖅᓯᓂᐊᕐᒪᑕ ᐳᓪᓚᓂᒃ, ᖃᐅᔨᒪᔪᑦ 

ᑕᒫᓂ ᐃᖃᓗᓐᓂ ᓂᐅᕐᕈᑎᖃᖃᑦᑕᕐᒪᑕ 

ᐊᖑᒻᒪᑎᓕᕐᓂᕐᒪᑕᖃᐃ? ᑲᖏᖅᖠᓂᕐᒥᓪᓗ 

ᓂᐅᕐᕈᑎᖃᖃᑦᑕᖕᒥᒻᒪ ᐳᓪᓚᓕᖕᓄᑦ 

ᓇᖕᒥᓂᕆᔭᐅᔪᓂᒃ, ᐊᖑᒻᒪᑎᓕᕐᓂᒪᑕᖃᐃ 

ᓅᑦᑎᕆᓂᕐᒧᑦ ᐅᓯᑲᑦᑕᕐᓂᕐᒧᓪᓗ ᒪᓕᒐᖏᓐᓂᒃ.  

 

ᑕᐃᒪᓕ ᒥᓂᔅᑕ ᐱᓪᓚᑦᑖᖅᑐᒃᑯᑦ 

ᕿᒥᕐᕈᓇᒍᓐᓇᕐᒪᖔᖅ ᐃᓗᐃᑦᑑᓈᕐᓗᑎᒃ ᐳᓪᓚᐃᑦ 

ᓂᐅᕐᕈᑕᐅᔪᓐᓇᕐᒪᖔᑕ 2ᕝ0-ᐸᐅᓐ, 100 

ᐅᕝᕙᓘᓐᓃᑦ 500-ᐸᐅᓐ, ᖃᓄᖅ 

ᐊᑦᑎᒋᔪᓐᓇᕐᓂᖏᑦ ᐱᔪᒪᔪᑦ ᑕᐃᒪᐃᑦᑐᓂᒃ 

ᐱᑕᖃᓕᕐᒪᑕ. ᒫᓐᓇ ᐅᖅᓱᐊᓕᕆᔨᒃᑯᑦ 

ᐱᓕᕆᕕᖏᑕ ᓂᐅᕐᕈᑎᒋᖃᑦᑕᖅᑕᖏᑦ ᑐᑭᖃᖏᑦᑐᑦ 

ᐃᒪᓐᓇ ᓂᐅᕐᕈᑕᐅᔾᔮᕈᓐᓃᖅᑐᖅ. ᒐᕙᒪᒃᑯᑦ 

ᓯᕗᒧᐊᒃᑲᓐᓂᖁᓪᓗᒋᑦ ᐱᔨᔅᓯᖅᑕᐅᔾᔪᑎᖏᑦ 

ᐱᐅᓂᖅᓴᐅᖁᓪᓗᒋᑦ ᐃᓄᖁᑎᖏᑕ. ᓄᓇᕗᒥᐅᑦ 

ᑖᒃᑯᓂᖓ ᐳᓪᓚᖕᒥᒃ, ᑖᒃᑯᓂᖓ ᓱᐴᔫᖅᓯᐅᑎᒥᒃ 

ᐊᑐᓐᖏᖔᖅᖢᑎᒃ ᐊᐅᓪᓚᕌᖓᒥᒃ ᓱᐴᔫᖅᓯᐅᒻᒥᒃ 

ᐊᑐᓐᖏᖔᖃᑦᑕᕐᒪᑕ, ᐳᓪᓚᒥᒃ ᐊᑐᖔᖃᑦᑕᕐᒪᑕ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᒃᑯᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓕᑦᑎᐊᖅᐳᖓ 

ᑲᑎᒪᔨᐅᖃᑕᐅᔪᖅ ᐊᔭᐅᖅᑐᐃᖕᒪᑦ. ᒫᓐᓇ 

ᓂᐅᕐᕈᑎᒋᔭᐅᔪᒪᔪᑦ ᓂᐅᕕᕈᒪᔪᓪᓗ ᓄᓇᓖᑦ 

ᐱᔪᒪᖕᒪᑕ, ᐃᓚᖏᑦ ᐳᓪᓚᓂᒃ ᐱᑕᖃᖅᑐᑦ.  

 

ᑖᓐᓇ ᑲᔪᓯᖕᒪᑦ ᓂᐅᕕᕈᒪᔪᑦ ᐅᓄᖅᐸᑕ ᐃᓚᖏᓪᓗ 

ᓄᓇᓕᖕᓂ ᐱᔪᒪᓂᖅᓴᐃᑦ ᑕᐃᒪᐃᑦᑐᒥᒃ ᒐᕙᒪᕗᑦ 

ᑕᐃᒪᐃᑦᑐᒥᒃ ᓂᐅᕐᕈᑎᖃᕈᒪᒍᑎᒃ ᖃᐅᔨᓴᕋᔭᖅᐳᒍᑦ. 

ᑭᖑᓪᓕᕐᒥᒃ ᑭᓱᒥᒃ ᐱᓕᕆᔭᕆᐊᖃᕐᓂᐊᕐᒪᖔᑦᑕ, 

ᑕᐃᒪᐃᑦᑐᒧᑦ ᑐᕌᕈᒪᒃᐸᑕ. ᐄ, ᑖᒃᑯᐊ 

ᐃᓱᒪᒃᓴᖅᓯᐅᕈᑎᒋᔭᕆᐊᖃᕋᔭᖅᑕᕗᑦ. ᐆᒃᑐᕋᕐᓗᑕ 

ᖃᐅᔨᓴᕈᓐᓇᖅᑕᕋᓗᐊᕗᑦᑕᐅᖅ 

ᐱᓕᕆᓗᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐊᒻᒪᑦᑕᐅᖅ ᐊᕐᕕᐊᑦ ᑕᐃᖕᓇ ᐆᒃᑐᕋᕐᕕᐅᖁᓪᓗᒍ 

ᐳᓪᓚᓂᒃ, ᒥᓂᔅᑕᐅᑉ ᐅᖃᐅᓯᕆᔭᖓᑦ ᑖᓐᓇ 

ᐃᓗᐊᖏᒻᒪᑦ, ᓇᖕᒥᓂᖁᑎᑕᖃᖅᐸᑦ ᒐᕙᒪᒃᑯᓪᓕ 

ᓂᐅᕐᕈᑎᖃᖏᓪᓗᑎᒃ ᓲᕐᓗ ᓂᐅᕕᖅᑎᑐᑦ 25-ᒥ 

$200-ᓂᒃ ᓂᐅᕐᕈᑎᖃᖃᑦᑕᕐᒪᑕ ᐳᓪᓚᓂᒃ 

ᐅᕝᕙᓘᓐᓃᑦ $180. ᐃᓚᐃᓐᓈᖅᑰᔨᔫᒐᓗᐊᖅ 

ᑭᓯᐊᓂ ᑕᐃᒪᓐᓇ ᐊᑭᑐᐊᖅᑰᔨᔫᒐᓗᐊᖅ 

ᓂᐅᕐᕈᑎᒋᔭᐅᓂᐊᕈᓂ ᐊᑭᓕᖅᑕᐅᔭᕆᐊᖃᕐᒪᑦ.  

 

ᐅᖅᓱᐊᓗᐃᑦᑕᐅᖅ, ᐅᖅᓱᐊᓗᓕᕆᔨᒃᑯᑦ ᑕᐃᒪᓐᓇ 

ᒑᓴᓖᖃᖅᑎᑦᑎᖃᑦᑕᕐᒥᖕᒪᑕ ᖃᐅᔨᒪᔪᖓ 

ᓱᐴᔫᖅᓯᐅᑎ ᐱᑕᖃᖏᑉᐸᑦ ᓄᓇᓕᖕᓂ 

ᐅᖅᓱᐊᓗᓕᕆᔨᒃᑯᓐᓄᑦ ᓇᖕᒥᓂᖁᑎᒋᔭᐅᔪᓄᑦ  

ᓂᐅᕕᐊᒃᓴᕆᔭᐅᓕᕋᔭᖅᑐᖅ ᐊᕐᕕᐊᓂ, 

ᑕᐃᒪᐃᓕᓚᐅᖅᓯᒪᖕᒪᑦ. ᑕᐃᑲᓂ 

ᓱᐴᔫᖅᓯᐅᑎᑕᖃᕈᓐᓃᓚᐅᖅᓯᒪᖕᒪᑦ 

ᓇᖕᒥᓂᖁᑎᒋᔭᐅᔪᖅ ᑕᐃᖕᓇ ᑕᐅᕙᓃᑦᑐᖅ 

ᑕᐃᒪᓐᓇ ᐅᖅᓱᐊᓗᒃᓯᐅᑎᓂᒃ ᐊᑭᑐᓂᖅᓴᐅᓗᒍ 

ᓂᐅᕐᕈᑎᖃᖃᑦᑕᓚᐅᖅᑐᖅ ᐅᖅᓱᐊᓗᓕᕆᔨᒃᑯᓐᓄᑦ.  

 

ᒥᓂᔅᑕ ᐊᕐᕕᐊᑦ ᐃᓱᒪᒃᓴᖅᓯᐅᕈᑎᒋᔪᓐᓇᖅᐸᐅᒃ 

ᐆᒃᑐᕈᓐᓇᕐᒪᖔᑕ ᖃᐅᔨᓴᕐᓗᑎᒃ ᐳᓪᓚᓂᒃ 

ᓂᐅᕐᕈᑎᖃᖃᑦᑕᕐᓗᑎᒃ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐃᒃᓯᕙᐅᑕᖅ. ᐃᓱᒪᒃᓴᖅᓯᐅᕈᑎᒋᓂᐊᖅᑕᕋ 

ᐊᓯᖏᑦᑕᐅᖅ ᓄᓇᓖᑦᑕᐅᖅ ᓂᓪᓕᕈᒪᔪᒃᓴᐅᖕᒥᖕᒪᑕ 

ᑕᐃᒃᑯᐊ ᐃᓘᓐᓇᖏᓐᓂᒃ ᓇᓖᕌᕈᑎᓂᒃ 

ᐃᓱᒪᒃᓴᖅᓯᐅᕈᑎᖃᕐᓂᐊᖅᐳᖓ, ᐊᕐᕕᐊᑦ 

ᐱᖃᑕᐅᓗᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐊᖑᓇᓱᒃᑐᓕᕆᔨᒃᑯᑦ ᑎᒥᖁᑎᖓᑦ ᕼᐋᒻᒪᓚᖓᓪᓗ 

ᐊᕐᕕᐊᑦ ᑕᐃᒪᓕ ᑎᑎᕋᖅᐸᑕ ᒥᓂᔅᑕᒧᑦ, ᐳᓪᓚᒥᒃ 

ᐱᔪᒪᒃᐸᑕ ᓂᐅᕐᕈᑎᖃᖃᑦᑕᕐᓗᑎᒃ 

ᐃᓗᐃᑦᑑᓈᖅᓯᒪᔪᓂᒃ ᓂᐅᕐᕈᑕᐅᔪᓐᓇᖁᓪᓗᒍ ᐊᕐᕌᒍ 

ᐅᒥᐊᕐᔪᐊᖅ ᑎᑭᓚᐅᕐᓗᓂ, 

ᑕᐃᒪᐃᑦᑐᓐᓇᕐᓂᐊᖅᑰᖅᐱᑕ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ 

ᐃᒃᓯᕙᐅᑕᖅ, ᐄ, ᐊᔪᕋᔭᖏᒻᒥᔪᖅ 

ᑕᐃᒪᐃᑦᑐᓐᓇᕐᓗᓂ. ᐄ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒪᓐᓇ, ᑕᐃᒪᐃᑦᑐᓐᓇᑐᐃᓐᓇᖅᑐᖅ ᐅᕝᕙᓘᓐᓃᑦ 

ᑕᐃᒪᐃᓪᓚᕆᒍᓐᓇᕐᕙᓗᒃᐸ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᒃᑯᑦ): 

ᑕᐃᒪᐃᓪᓚᕆᒍᓐᓇᕐᕙᓗᒃᑐᖅ.  

 

>>ᐃᒡᓚᖅᑐᑦ 

 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑕᐃᒪᓐᓇ ᑭᐅᔭᐅᓪᓗᓂ ᐊᓕᐊᓇᐃᒋᔭᕋ.  

 

ᐱᖃᑖᑦᑕᐅᖅ ᐳᐃᒍᕐᓂᕋᒃᑯ ᐅᖃᐅᓯᕆᔭᕆᐊᒃᓴᖅ 

ᒥᓂᔅᑕᒧᑦ ᐅᖃᐅᓯᕆᓚᐅᖅᓯᒪᔭᕋ ᐊᕐᕌᓂ. 

ᖃᒧᑕᐅᔭᐃᑦ ᑕᐃᒃᑯᐊ ᓱᕈᔾᔭᐃᒃᑯᑎᖏᓐᓄᑦ  

ᐊᑲᐅᓐᖏᓕᐅᕈᑎᖃᓚᐅᕐᒪᑦ ᐅᖅᓱᐊᓘᑉ ᓱᓪᓗᐊᓂᒃ 

ᑕᐃᒃᑯᐊ ᓄᓇᓕᖕᓂ ᒐᕙᒪᒃᑯᓐᓄᓪᓗ 

ᐊᐅᓚᐅᓯᕆᔨᖓᑦ ᑕᐃᒪᓐᓇ ᓄᐊᑦᑎᓗᑎᒃ ᑭᓱᓂᒃ 

ᐊᑲᐅᖏᓕᐅᕈᑎᖃᕐᒪᖔᑕ, ᖃᓄᐃᒻᒪᑦ ᑕᐃᒃᑯᐊ 

ᓱᕈᐃᔭᐅᑏᑦ ᓴᓗᒻᒪᖅᓴᐅᑎᐅᓂᕋᖅᑕᐅᔪᑦ  

ᓯᒥᒃᑐᐊᓘᖃᑦᑕᓚᐅᕐᒪᑕ. ᐅᓪᓗᒥᒧᑦ 

ᑕᐃᒪᓐᓇᐃᑦᑐᓂᒃ ᑐᓴᒐᒃᓴᓂᒡᓗ ᑐᓴᓚᐅᕐᓇᖓ 

ᒐᕙᒪᒃᑯᓐᓂᖔᖅᑐᒥᒃ ᒥᓂᔅᑕᐅᓪᓗ 

ᐃᖅᑯᓪᓕᐅᑎᒋᓚᐅᖅᓯᒪᔪᓐᓃᕐᒪᒍ. ᒪᓕᒐᓕᐅᕐᕕᖕᒥ 

ᐃᖅᑯᓪᓕᐅᑕᐅᓚᐅᖅᓯᒪᖕᒪᑦ ᑕᒻᒪᔾᔮᖏᓐᓇᑦᑕ.  

ᖃᓄᐃᓕᖓᓕᕐᒪᖔᑦ ᐅᓪᓗᒥ ᒥᓂᔅᑕᒥᒃ 

ᑐᓴᕈᒪᓪᓗᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ,  

ᐃᒃᓯᕙᐅᑖᖅ. ᐱᓕᕆᕕᒃᐳᑦ ᑖᓐᓇ ᕿᒥᕐᕈᓇᒃᑲᑦᑕ 

ᐱᐅᓯᒋᐊᕈᓐᓇᕐᒪᖔᑕ ᐅᖅᓱᐊᓗᐃᑦ 

ᐱᐅᔭᕆᐊᖃᕐᓂᖏᓐᓄᑦ ᒪᓕᒐᖓᓄᑦ 

ᐱᓕᕆᔾᔪᑕᐅᔪᖅ ᒪᓕᒡᓗᒍ ᐊᒻᒪ ᓂᐅᕕᖅᐸᒃᑐᑦ 

ᑕᒪᒃᑯᐊ ᓴᖅᑭᔮᑦᑎᐊᖅᑐᒥᒃ ᐅᖅᓱᐊᓘᑉ ᒥᒃᓵᓄᑦ 

ᐊᑲᐅᒃᓴᖏᑉᐸᑕ ᑕᐃᑯᖓ 

ᐅᓐᓂᕐᓗᒍᓐᓇᖅᓯᓂᐊᖅᑐᑦ ᐊᒻᒪ ᑐᓂᓯᔪᒪᒍᑎᒃ 

ᑕᒪᒃᑯᓂᖓ ᓱᕈᐃᔭᐃᑎᓂᒃ 

ᖃᐅᔨᓴᖅᑕᐅᔪᓐᓇᕐᒪᖔᑕ. ᒫᓐᓇᐅᔪᖅ, ᓱᕈᔾᔭᐃᑯᑎᑦ 

ᑕᒪᒃᑯᐊ ᒪᓕᒐᖃᖅᑐᑦ ᐊᒻᒪᓗᑦᑕᐅᖅ 

ᑕᐃᒪᐃᓐᓇᐃᑦᑐᓂᒃ ᐋᖅᑭᒋᐊᕈᑎᒃᓴᓂᒃ 

ᐃᑲᔪᖅᓯᔾᔪᑎᒃᓴᖏᓐᓂᒃ ᓄᐊᑦᑎᕙᓪᓕᐊᓕᖅᑐᒍᑦ 

ᑭᖑᕝᕕᖅᑕᐅᖁᓇᖅᑑᒐᓗᐊᖅ.  

 

ᑐᖏᓕᕋ ᑖᓐᓇ ᐅᓂᒃᑳᒃᑲᓐᓂᖁᓪᓗᒍ ᑕᒪᑐᒪ 

ᒥᒃᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᒃᑕᐅᖅ ᑖᓐᓇ ᑲᑎᒪᔩ ᐅᖃᐅᓯᕆᒐᕕᐅᒃ. 

ᐅᖅᓱᐊᓗᐃᑦ ᐱᐅᓂᕆᔭᖏᑦ ᑕᒪᓐᓇ 

ᐱᒻᒪᕆᐅᓂᖅᐹᖑᔪᖅ ᐊᐅᓚᑦᑎᑎᓪᓗᒍ 

ᐅᖅᓱᐊᓗᓕᕆᔨᒃᑯᑦ ᐱᒻᒪᕆᐅᓂᖅᐹᖑᔪᖅ.  

 

ᐅᖅᓱᐊᓗᐃᑦ ᐱᐅᖏᓐᓂᖓᓂᒃ ᐃᓱᒫᓘᑎᖃᕈᑎᒃ 

ᓄᓇᓕᖕᓂ ᑐᓂᔭᐅᖃᑦᑕᕆᐊᓖᑦ ᐃᓱᒫᓘᑎᑦ 

ᐅᖅᓱᐊᓗᓕᕆᔨᖓᓄᑦ ᑲᓐᑐᕌᒃᑕᐅᓯᒪᔪᓄᑦ 

ᓄᓇᓕᖕᓂ. ᓯᕗᓪᓕᖅᐹᖑᓗᓂ, ᐅᖃᐅᔾᔭᐅᔭᕆᐊᓕᒃ 

ᑕᐃᖕᓇ  ᑖᒃᑯᐊᓗ ᑲᓐᑐᕌᒋᔭᐅᔪᖅ 

ᓇᓗᓇᐃᖅᓯᓗᑎᒃ 

ᐃᓱᒫᓘᑎᖏᑦ ᑎᑎᕋᖅᑕᐅᓗᑎᒃ 

ᐅᖅᓱᐊᓗᓕᕆᔨᒃᑯᓐᓄᑦ ᑐᓂᔭᐅᓕᕐᓗᒥᓗᓂ 

ᑭᖑᕐᖓᒍᑦ. ᓇᓗᓇᐃᖅᓯᔪᓐᓇᕐᓂᐊᕐᒪᑕ 

ᑕᐃᑲᓐᖔᕐᒪᖔᑦ ᐅᖅᓱᐊᓗᒃᑯᕕᖓᓂ ᓄᓇᓕᖕᓂ  

ᐅᕝᕙᓘᓐᓃᑦ ᑕᐃᑲᓐᖓᑦ ᓂᐅᕕᕐᕕᐅᔪᕕᓂᕐᒥᑦ. 

ᓱᕈᖅᓯᒪᒃᐸᑕ ᐃᓱᒫᓗᖕᓇᖅᐸᓪᓗ ᑖᓐᓇ ᐅᖅᓱᐊᓘᑉ 

ᐃᓗᓕᕆᔭᖓ ᐱᓕᕆᕕᖕᒧᑦ ᑕᐃᔅᓱᒧᖓ 

ᐱᒻᒪᕆᐅᖕᒪᑦ. ᐱᒻᒪᕆᐅᓪᓗᑎᒡᓗ 

ᐅᖅᓱᐊᓗᓕᕆᔨᐅᔪᓄᑦ ᐅᖅᓴᒃᓴᐃᔪᓄᑦ.  

 

ᐃᓱᒫᓘᑎᑕᖃᖅᐸᑦ ᐅᓐᓂᕐᓘᑕᐅᔭᕆᐊᓕᒃ 

ᐱᔪᓐᓇᖅᓯᑐᐊᕈᑎᒃ ᓄᓇᓕᖕᓂᒃ ᐅᓐᓂᕐᓗᒡᓗᑎᒃ 

ᐊᒻᒪᓗ ᐱᓕᕆᕕᖓᓄᑦ ᐅᖅᓱᐊᓗᓕᕆᔨᒃᑯᑦ 

ᐅᖃᐅᑕᐅᓕᕐᓗᓂ. ᖃᐅᔨᓴᖅᑕᐅᔪᓐᓇᖅᓯᓂᐊᕐᒪᑕ 

ᓇᑭᓐᖔᕐᒫᖔᑦ ᑖᓐᓇ ᐱᐅᖏᑦᑐᖅ ᐅᖅᓱᐊᓗᒃ 

ᖃᑦᑕᐅᔭᖓᓂᓪᓘᓐᓃᑦ 

ᐅᖅᓱᐊᓗᒃᑖᕐᕕᐅᔪᕕᓂᕐᒥᓘᓐᓃᑦ. ᑕᒪᒃᑯᐊ 

ᖃᓄᐃᑦᑐᓂᒡᓗ ᐊᑐᕐᒪᖔᑕ ᐅᖅᓴᒃᓴᐃᔾᔪᑎᒋᔭᖏᑦ.  

 

ᑕᒪᒃᑯᐊ ᐊᑲᐅᖏᓕᐅᕈᑎᑕᖃᖅᐸᑦ 

ᑐᓴᐅᒪᑎᑕᐅᖃᑦᑕᕐᓗᑕ ᓄᓇᕗᒻᒥᐅᑦ 

ᑐᓴᖅᑎᑕᐅᖅᑰᓚᐅᖅᑐᑦ ᑕᖅᑲᒃᑯᐊ ᑖᔅᓱᒪ ᒥᒃᓵᓄᑦ. 

ᑐᓴᖅᑎᑦᑎᒃᑲᓐᓂᖁᓪᓗᑕ ᐅᖅᓱᐊᓘᑉ ᒥᒃᓵᓄᑦ 

ᐊᑲᐅᓐᖏᓕᐅᕈᑎᖃᕈᔅᓯ 

ᐅᓐᓂᕐᓗᑦᓴᐅᑎᒋᖃᑦᑕᖁᓪᓗᓯ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖁᔭᓐᓇᒦᒃᑕᐅᖅ ᒥᔅᑕ ᓰᓕ. ᐊᑯᓂᐊᓗᒃ ᑭᐅᖕᒪᑦ. 

ᐅᓂᒃᑳᕆᐊᖃᕐᓂᖅ ᓄᓇᓕᖕᓂ ᑲᓐᑐᕌᒃᑕᐅᔪᓂᒃ 

ᑖᓐᓇ ᐃᓱᒫᓗᖕᓂᖅ ᓴᖅᑭᓚᐅᖅᓯᒪᔭᕋ ᐊᕐᕌᓂ, 

ᒥᓂᔅᑕᒧᑦ. ᖃᐅᔨᒪᔪᖓ ᑭᕙᓪᓕᕐᒥ ᓄᓇᓕᓕᒫᑦ 

ᓯᑭᑑᖏᑕ ᑕᐃᒃᑯᐊ ᐅᖅᓱᐊᓗᖕᓄᑦ 

ᓴᓗᒻᒪᖅᓴᐅᑎᖏᑦ ᓯᒥᒃᑐᐃᓐᓇᐅᖃᑦᑕᓚᐅᕐᒪᑕ 

ᐊᑕᐅᓯᐊᕐᓗᖓᓘᓐᓃᑦ ᐅᖃᓚᐅᖏᑦᑐᖓ 

ᐅᖅᓱᐊᓗᖕᒧᑦ ᐱᐅᖏᓐᓂᕋᕐᓗᒍ. ᑭᓱᒥᒃ 

ᐱᔾᔪᑎᖃᕐᒪᖔᑦ ᖃᐅᔨᔪᒪᓗᐊᖅᑐᖓ 

ᐅᖅᓱᐊᓗᓕᕆᔨᒃᑯᑦ ᓄᐊᑦᑎᖁᓚᐅᖅᑕᒃᑲ 

ᑕᐃᒃᑯᓂᖓ ᐅᖅᓱᐊᓘᑉ ᓴᓗᒻᒪᖅᓴᐅᑎᖏᓐᓂᒃ 

ᑭᓱᒥᒃ ᑕᐃᒪᓐᓇᐃᔾᔪᑎᖃᕐᒪᖔᑕ.   

ᐊᐱᖅᓲᑎᒋᓚᐅᖅᑕᕋ ᐃᓘᓐᓇᖏᑦ 

ᑕᐃᒪᓐᓇᐃᓚᐅᕐᒪᑕ ᐅᑭᐅᒃᑯᑦ, ᐅᑭᐅᒃᑰᖅᐸᑦ 

ᐊᑦᑕᕐᓇᖅᑐᐊᓘᖕᒪᑦ.  

 

ᒥᓂᔅᑕ ᐊᖏᓚᐅᖅᓯᒪᖕᒪᑦ ᑖᒃᑯᐊ ᓱᓪᓗᖏᓐᓄᑦ 

ᐅᖅᓱᐊᓘᑉ ᓴᓗᒻᒪᖅᓴᐅᑏᑦ ᐱᓕᕆᔭᐅᖁᓪᓗᒍ, 

ᐱᓕᕆᔭᐅᓯᒪᖏᒻᒪᑦ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ 

ᐊᖏᕇᓚᐅᖅᓯᒪᖕᒪᑦ ᑕᕝᕙᓂ ᒪᓕᒐᓕᐅᕐᕕᖕᒥ 

ᐱᓕᕆᓂᐊᕐᓂᕋᖅᖢᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ,  

ᐃᒃᓯᕙᐅᑖᖅ. ᐃᓚᒋᓪᓗᒍ ᑖᔅᓱᒧᖓ ᐅᐊᑦᑎᐊᖅ 

ᐅᖃᐅᓯᕆᔭᓯ ᒪᓕᒐᕐᒥᒃ ᐋᖅᑭᒃᓱᐃᓕᖅᑐᒍᑦ 

ᐊᑐᖅᑕᐅᔪᓐᓇᕐᓂᐊᖅᑐᒥᒃ ᐅᑭᐅᖑᔪᖅ ᑕᒪᑐᒥᖓ 

ᓂᕆᐅᒃᑐᒍᑦ ᓴᖅᑭᑦᑎᓂᐊᕐᓂᑦᑎᓐᓂᒃ ᓄᓇᕗᒥᐅᓄᑦ.  

ᑕᒪᒃᑯᐊ ᑐᓂᔭᐅᖃᑦᑕᖁᓪᓗᒋᑦ ᐅᖅᓱᐊᓗᖕᒧᑦ 

ᓴᓗᒻᒪᖅᓴᐅᑏᑦ ᓲᕐᓗ filter−ᖑᓂᕋᖅᑕᐅᔪᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑖᖅ ᑖᓐᓇ ᐊᑦᑕᕐᓇᕐᒪᑦ ᑕᒪᓐᓇ 

ᒥᓂᔅᑕᐅᓪᓗ ᐊᖏᕈᑎᒋᓚᐅᖅᓯᒪᓪᓗᓂᐅᒃ ᐊᕐᕌᓂ. 

ᒥᓂᔅᑕ ᐅᖃᒃᑲᓐᓂᓕᕐᒪᑦ ᑖᓐᓇ ᐅᑭᐅᕉᖅ 

ᐱᓕᕆᔭᐅᓂᐊᓕᖅᑐᖅ ᐅᐱᕐᖔᖅ ᒫᑦᓯ 21-ᒥ 

ᐅᐱᕐᖔᔅᓵᕈᕐᓂᐊᓕᕐᒪᑦ. ᐅᐱᕐᖓᔅᓵᕈᓚᐅᖅᑎᓐᓇᒍ 

ᐱᔭᕇᖅᑕᐅᓂᐊᖅᐹ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ,  

ᐃᒃᓯᕙᐅᑖᖅ, ᒪᒥᐊᒃᑲᓗᐊᖅᐳᖓ ᑖᓐᓇ ᑲᑎᒪᔨ 

ᑖᔅᓱᒥᖓ ᐃᓱᒫᓘᑎᖃᕐᒪᑦ, ᐃᓱᒫᓗᖕᓇᖅᑑᓪᓗᓂᓗ 

ᑖᓐᓇ ᐱᓕᕆᔭᐅᔪᖅ, 

ᐋᖅᑭᒃᑕᐅᓇᓱᒃᑐᖅ. ᓯᕗᒧᐊᒃᑎᑕᐅᓇᓱᒃᑐᖅ 

ᐱᔪᓐᓇᖅᓯᑐᐊᖅᐸᑕ ᐱᔭᕇᖅᑕᐅᖁᓪᓗᒍ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑖᓐᓇ ᑭᖑᓪᓕᖅᐹᕆᓕᕐᓗᒍ. ᐄ, ᐊᒃᓱᕈᖅᖢᓂ 

ᐱᓕᕆᔪᖅ, ᐃᓛᒃ ᐅᖃᓚᐅᕐᒪᑦ ᑕᒪᑐᒪᓂ ᐅᑭᐅᖅ 

ᐱᓕᕆᐊᕆᔭᐅᓂᐊᕐᓂᖓᓂᒃ ᐅᐱᕐᖓᕐᓂᐊᖅᑐᖅ 

ᒫᑦᓯ 31, ᑐᖔᓂ? ᐱᔭᕇᖅᑕᐅᓂᐊᖅᐹ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᓄᐃᓕᖓᓕᕐᒪᖔᑦ 

ᓇᓗᓇᐃᖅᓯᕕᒋᔪᒪᓂᐊᖅᑕᒋᑦ, ᑭᓯᐊᓂ, ᑕᖅᑭᖅ 

ᑖᓐᓇ ᐃᓱᓕᓚᐅᖅᑎᓐᓇᒍ ᓄᖑᓚᐅᖏᓐᓂᖓᓂ 

ᐱᔭᕇᕈᒪᓂᐊᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᖁᑎᓐᓂ. ᒥᔅᑕ 

ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐅᑯᐊ ᑰᒑᕐᔪᒃ ᑕᓗᕐᔪᐊᕐᓗ ᑭᒡᒐᖅᑐᖅᖢᒋᒃ 

ᓇᑦᓯᓕᖕᒥᐅᑦ ᐊᐱᖅᓱᕐᓂᐊᕋᒪ.  

 

ᓯᕐᓗᐊᑦ ᐊᒻᒪᓗ ᐱᖁᑏᓪᓗ ᐊᑐᖅᑕᐅᖃᑦᑕᖅᑐᑦ 

ᐱᔅᓂᓯᒋᔭᐅᔪᓄᑦ ᓇᖕᒥᓂᖃᖅᑐᓄᑦ ᖃᖓᑕᓲᓄᓪᓗ 

ᐊᒻᒪᓗ ᐅᖅᓱᐊᓗᖕᓂᒃ ᑖᒃᑯᐊ ᐊᐅᓚᑦᑎᖃᑦᑕᕐᒪᑕ 

ᑮᓇᐅᔭᖅᑐᕈᑏᓪᓗ.  

 

ᑐᑭᓯᐅᒪᓂᕋ ᒪᓕᒃᖢᒍ ᐅᖃᐅᔾᔭᐅᓚᐅᖅᓯᒪᒐᒪ, 

ᑕᓗᕐᔪᐊᕐᒥᐅᑦ 

ᐊᕐᕌᓂ ᑭᓂᖅᑐᓂᒃ ᐅᖅᓱᐃᕈᑎᓚᐅᖅᓯᒪᖕᒪᑕ ᐊᒻᒪᓗ 

ᑰᒑᕐᔪᒃ ᐅᖅᓱᒥᒃ ᒑᓴᓖᒥᒃ ᓄᖑᕈᑎᑲᓴᓚᐅᕐᒪᑕ.  

 

2023-24-ᒥ ᕿᒥᕐᕈᓇᖕᓂᐊᕐᒪᑕᒎᖅ 

ᖃᓄᐃᓕᖓᓕᕐᒪᖔᑕ ᐅᖅᓱᐊᓗᐃᑦ ᐊᒻᒪ ᐃᒡᓗᑦ 

ᐅᓄᖅᓯᕙᓪᓕᐊᑎᓪᓗᒋᑦ. 

ᐅᖃᓪᓚᖃᑎᖃᕐᓂᐊᖅᑐᒡᒎᖅ ᓄᓇᕘᒥ 

ᐃᒡᓗᓕᕆᔨᕐᔪᐊᒃᑯᓐᓂᒃ ᐱᔾᔪᑎᒋᓪᓗᒋᑦ ᑕᐃᒃᑯᐊ 

ᐃᒡᓗᓕᐅᕐᓂᖅ 3000 ᑕᐃᓐᓇ 

ᐱᒋᐊᖅᑕᐅᓂᐊᓕᖅᑎᓪᓗᒍ. ᐅᖅᓱᐊᓗᓕᕆᔨᒃᑯᓪᓗ 

ᐊᑭᑐᔪᖅᑐᕈᑎᖏᓐᓂᒃ ᐊᒃᑐᐃᓂᐊᖅᖢᑎᒃ ᐊᒻᒪᓗ 

2023-ᒥ ᐃᖅᑲᓇᐃᔭᖅᑎᑭᒃᓴᖅᖢᑎᒃ ᐃᒃᐱᐊᕐᔪᒃ, 

ᓇᐅᔮᑦ, ᐊᕐᕕᐊᓂᒡᓗ 

ᐅᖅᓱᐊᓗᖃᐅᑎᖃᕐᕕᓕᐅᕐᓂᐊᖅᖢᑎᒃ. 

 

ᑕᒪᓐᓇ ᐅᖃᓚᐅᖅᑐᒍ, ᐃᒃᓯᕙᐅᑖᖅ, ᓄᓇᓕᖁᑎᒐ 

ᑕᓗᕐᔪᐊᖅ ᐱᓕᕆᐊᖃᕐᒪᑦ ᑭᓈᓗᓐᓂᒃ 

ᐊᑐᕇᖅᓯᒪᔪᓂᑦ ᓴᓇᒋᐊᖅᓯᓂᕐᒥᑦ, ᐊᒻᒪᓗ 

ᐸᕐᓇᐅᑎᑕᖃᖅᑐᓂ 20-ᓂᑦ ᓄᑖᓂᑦ ᐃᓪᓗᓂᑦ. 

ᐊᒻᒪ ᓱᓕ, ᓄᑖᖅ ᐃᓕᓐᓂᐊᕐᕕᐊᓗᒃ 

ᓴᓇᔭᐅᕙᓪᓕᐊᓕᖅᑐᖅ.  

 

ᐊᒻᒪ ᓱᓕ, ᐅᖃᐅᓯᕆᓪᓗᒍ ᑕᓗᕐᔪᐊᖅ 

ᐅᖅᓱᐊᓗᑭᔅᓴᕐᓂᖅ ᐱᔾᔪᑎᒋᓪᓗᒍ, 

ᑐᓴᖅᑎᑕᐅᕋᑖᑦᑎᐊᕋᒪ, ᐊᒻᒪ ᒑᓴᓖᑭᔅᓴᕐᓂᖅ 

ᑯᒑᕈᒻᒥ, ᖃᐅᔨᔪᒪᕗᖓ ᐸᕐᓇᐅᑎᑕᖃᕐᒪᖔᖅ 

ᓄᑖᓂᒃ ᐅᖅᓱᐊᓗᖃᐅᑎᓂᒃ 

ᐃᓕᐅᖅᑲᖅᑕᐅᓂᖏᓐᓄᑦ ᑕᓗᕐᔪᐊᕐᒥ ᐊᒻᒪ ᑯᒑᕈᒻᒥ 

ᒫᓐᓇᒫᒃᑯᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᒫᓐᓇᐅᔪᖅ ᐅᖅᓱᐊᓗᓕᕆᔨᒃᑯᑦ 

ᐊᕐᕕᐊᓂ ᐅᖅᓱᐊᓗᖃᐅᑎᖃᕐᕕᒃ 

ᓯᕗᓪᓕᐅᑎᓯᒪᔭᕗᑦ ᐊᒻᒪᓗ 

ᑰᒑᕐᔪᒃ ᑕᐃᖕᓇ ᐃᓕᖃᓯᐅᑎᓯᒪᓪᓗᓂ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᑕᐃᒃᑯᐊ ᖃᖓᑕᓲᓄᑦ ᐅᖅᓱᒃᓴᐃᑦ 

ᐅᖃᐅᓯᕆᓂᐊᕋᒃᑭᑦ ᖃᖓᑕᓲᖅᓯᐅᑏᑦ. 

ᑐᓴᖅᑎᑕᐅᓚᐅᕋᒪ ᑐᐊᕕᕐᓇᖅᑐᑦ 

ᓄᓇᑦᑎᓐᓄᐊᕌᖓᑦ ᐋᓐᓂᐊᔪᒥᒃ ᐊᐃᒃᓯᖅᖢᑎᒃ 

ᖃᓪᓗᓈᓄᖓᐅᔾᔭᐅᓂᐊᖅᖢᑎᒃ ᑐᑭᓯᐅᒪᓂᕋ 

ᒪᓕᒃᖢᒍ ᖃᖓᑕᓲᑦ ᐅᖅᓱᐊᓗᖏᓐᓂᒃ 

ᐱᖃᖏᓐᓇᑦᑕ. ᑐᐊᕕᕐᓇᖅᑐᓕᕆᔩᑦ ᑕᐃᒃᑯᐊ 

ᐊᐃᒃᓯᖅᑎᓪᓗᒋᑦ ᖃᓪᓗᓈᑦ 

ᓄᓇᖓᓐᓅᕈᔾᔨᓪᓗᑎᒡᓗ, ᑐᑭᓯᐅᒪᓂᕋ ᒪᓕᒃᖢᒍ 

ᖃᒪᓂᑦᑐᐊᕐᒥ ᐅᖅᓴᒋᐊᖅᑐᖃᑦᑕᖅᑐᑦ 

ᐃᐊᑦᒪᓐᑕᓐᓕᐊᓕᕋᒥᒃ, ᐅᐃᓂᐸᐃᒡᒧᓪᓘᓐᓃᑦ. 

ᑕᓗᕐᔪᐊᖅ, ᐊᒻᒪᓗ ᑰᒑᕐᕉ, 

ᐅᖅᓱᐊᓗᖃᐅᑎᖃᕐᕕᓕᐅᖅᑕᐅᔪᓐᓇᖅᐹ 

ᖃᖓᑕᓲᖅᓯᐅᖕᒥᑦ ᐅᖅᓱᐊᓗᖕᒥᑦ 

ᐱᖃᕈᓐᓇᖅᓯᓂᐊᕐᒪᑦ? 

 

ᑕᒪᓐᓇ ᐱᔾᔪᑎᒋᓪᓗᒍ, ᑕᒪᒃᑯᐊ 

ᐋᓐᓂᐊᕐᕕᓕᐊᖅᐸᒃᑐᑦ ᖃᓪᓗᓈᑦ ᓄᓇᖓᓐᓄᑦ 

ᐊᐅᓪᓚᖃᑦᑕᕆᐊᖃᕐᒪᑕ ᑕᒪᒃᑯᐊ ᓘᒃᑖᖑᔪᑦ ᐊᒻᒪᓗ 

ᐋᓐᓂᐊᖅᑐᓕᕆᔨᐅᔪᑦ ᑕᑯᔭᐅᒍᓐᓇᓂᐊᕐᖓᑕ,  

ᓄᓇᑦᑎᓐᓂ ᐱᑕᖃᖅᑎᓐᓇᑕ ᐊᒻᒪᓗ ᐱᒻᒪᕆᐅᒻᒪᑦ 

ᑕᒪᒃᑯᐊ ᐱᔨᑦᓯᕈᑕᐅᔪᑦ ᐊᒥᒐᕐᒪᑕ ᓄᓇᑦᑎᓐᓂ, 

ᐱᒻᒪᕆᐅᕗᖅ ᐅᐸᒋᐊᖃᖅᑎᓪᓗᒋᑦ 

ᑕᑯᔭᐅᕕᔅᓴᖏᓐᓄᑦ, ᐊᒻᒪᓗ ᑐᐊᕕᕐᓇᖅᑐᓄᑦ  

ᐱᔨᑦᓯᕐᓂᐅᔪᓄᑦ ᐋᓐᓂᐊᕕᓕᐊᕈᓐᓇᖅᑐᓄᑦ 

ᐊᑐᐃᓐᓇᐅᑎᑕᐅᔪᓄᑦ ᓄᓇᕗᒻᒥ ᒐᕙᒪᒃᑯᓐᓄᑦ. 

ᐊᒥᒐᖅᓴᖅᐹ ᖃᖓᑕᓲᖅᓯᐅᑎᒥᒃ ᐊᒻᒪ ᐅᖅᓱᐊᓗᒻᒥᒃ 

ᓄᓇᓕᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᐅᑖᖅ.

ᑐᖏᓕᓐᓄᑦ ᑖᓐᓇ ᑐᓐᓂᖅᑯᑎᒋᔪᒪᓪᓗᒍ. 

ᐃᓚᖏᓂᒃᑯᐊ ᓄᓇᓖᑦ ᖃᖓᑕᓲᖅᓯᐅᖕᒥᑦ 

ᐱᖃᓐᖏᒻᒪᑕ, ᐃᓚᖏᑦ ᐱᖃᖅᖢᑎᒃ. ᑕᒪᓐᓇ 

ᐊᒃᑐᐃᓂᖃᓪᓚᕆᑦᑐᖅ ᖃᖓᑕᓲᓂᒃ, ᑭᓯᐊᓂ 

ᑐᖏᓕᕋ ᐃᓚᓯᖁᓪᓗᒍ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕᐅᑉ ᑭᐅᔾᔪᑎᖓ ᐅᖃᐅᓯᕆᑐᐃᓐᓇᕐᓗᒍ, 

ᐊᒥᓲᖏᑦᑐᑦ ᓄᓇᓖᑦ ᐅᖅᓱᐊᓗᖃᑐᐃᓐᓇᖅᑐᑦ 

ᐊᑕᐅᓯᕐᒧᑦ ᐅᖅᓱᐊᓗᒻᒧᑦ. ᑕᐃᒪᐃᑦᑐᖃᖅᑎᓪᓗᒍ, 

ᖃᖓᑕᓲᓕᕆᔩᑦ, ᐃᓚᒋᔭᐅᓪᓗᑎᒃ ᑐᐊᕕᕐᓇᖅᑐᒃᑯᑦ 

ᐊᐅᓪᓚᐅᔾᔭᐅᕙᑦᑐᑦ, ᖃᐅᔨᒪᕗᑦ ᑕᒪᒃᑯᓂᖓ 

ᐃᓱᓕᕝᕕᖃᖅᑐᓂᒃ ᐊᒻᒪ ᖃᖓᑕᓲᒧᑦ ᐸᕐᓇᐅᑎᖏᑦ 

ᐸᕐᓇᑕᐅᕙᑉᐳᑦ ᖃᐅᔨᒪᒋᐊᖅᑐᑎᒃ 

ᐅᖅᓴᑦᑕᐅᑦᑎᐊᕋᓗᐊᕐᒪᖔᑕ ᐊᐅᓪᓚᓚᐅᖅᑎᓐᓇᒋᑦ 

ᐅᕝᕙᓘᓐᓃᑦ ᐊᐅᓪᓚᕇᖅᑎᓪᓗᒋᑦ ᓄᓇᓕᓐᓂᑦ.  

ᐱᐅᓯᒋᐊᖅᑕᐅᓗᑎᒃ ᐅᕝᕙᓘᓐᓃᑦ  

ᓄᑖᓐᖑᕆᐊᖅᑕᐅᓗᑎᒃ ᓇᓕᐊᑐᐃᓐᓇᖅ 

ᖃᑦᑕᐅᔭᓐᖑᐊᑦ ᐅᕝᕙᓘᓐᓃᑦ ᖃᑦᑕᐅᔭᓐᖑᐊᑦ 

ᓂᕆᐅᒋᔭᐅᕗᑦ ᐃᓚᓕᐅᔾᔨᓂᐊᕋᓱᒋᔭᐅᓪᓗᑎᒃ 

ᖃᔅᓯᑲᓪᓚᖕᓂᒃ ᐅᖅᓱᐊᓗᖕᓂᒃ ᖃᐅᔨᒪᖁᓪᓗᒋᑦ 

ᑕᒪᓐᓇ ᑭᒡᓕᖃᓐᖏᒃᑲᓗᐊᕐᒪᖔᑦ ᓯᕗᒻᒧᑦ 

ᐃᖏᕐᕋᓗᓂ.  

 

ᓲᕐᓗ ᑰᒑᕐᔪᒻᒥ, ᑕᐃᒃᑯᐊ ᑰᒑᕐᔪᒻᒥ 

ᓯᕐᓗᐊᖃᓐᖏᓗᐊᖅᑎᓪᓗᒋᑦ, ᑰᒑᕐᔪᒻᒥ 

ᐱᓵᓕᓇᓱᖃᑦᑕᖅᑐᒍᑦ ᐊᒻᒪᓗ ᐃᓛᓐᓂᒃᑯᑦ 

ᐅᒥᐊᕐᔪᐊᖃᕐᓂᖅᓴᐅᖃᑦᑕᕆᓪᓗᑕ. ᑕᒪᓐᓇ 

ᐊᑯᓂᐊᓗᒃ ᐱᔾᔪᑎᐅᔪᖅ ᑖᒃᑯᓇᓂ ᓄᓇᓕᓐᓂ 

ᐊᒻᒪᓗ ᑕᒪᓐᓇ ᑲᒪᒋᔭᐅᓛᖅᑐᓂ ᐃᓗᐊᓂ 

ᓴᓇᒋᐊᖅᑕᐅᓂᖓᑕ ᐅᕝᕙᓘᓐᓃᑦ 

ᓴᓇᔭᐅᒃᑲᓂᕐᓂᖓ ᐃᓗᐃᒃᑲᐃᑦ 

ᐅᖅᓱᐊᓗᖃᐅᑎᐅᔪᑦ ᑖᒃᑯᓇᓂ ᓄᓇᓕᓐᓂ. 

ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ: ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐊᒻᒪᓗ ᖁᔭᓐᓇᒦᖅᖢᒍ ᒥᓂᔅᑕ ᓰᓕ ᑭᐅᒐᕕᑦ. 

ᐊᑯᓂᕈᓗᒃ ᑕᒪᓐᓇ 

ᐊᑲᐅᓐᖏᓕᐅᕈᑎᒋᓯᒪᓗᕋᑦᑎᔭᒍ, 

ᐋᓐᓂᐊᕕᓕᐊᖅᑐᑐᐃᓐᓇᐅᖏᑦᑐᓂᑦ, ᒪᑯᐊᓗ 

ᑎᑭᑦᑕᖅᑐᑦ ᖃᖓᑕᓲᑦ ᐱᔨᑦᑎᕈᑎᖏᓪᓗ 

ᐅᖅᓱᐊᓗᖃᑎᖃᕐᕕᖃᓕᕈᑦᑕ ᐊᖏᓂᖅᓴᓂᑦ 

ᖃᓄᐃᑦᑐᑐᐃᓐᓇᕐᓂᑦ ᐅᖅᓱᐊᓗᖕᓂᑦ 

ᐃᒻᒥᖅᑕᐅᔪᓐᓇᖅᑐᓂᒃ 

ᐋᖅᑭᒋᐊᕈᑎᒋᔭᐅᓪᓚᕆᒍᓐᓇᖅᑐᖅ. 

ᖃᖓᑕᓲᖅᓯᐅᑎᑐᐃᓐᓇᕐᓂᑦ ᐅᖃᐅᓯᖃᖏᓐᓇᒪ, 

ᒑᓴᓖᑦᑕᐅᖅ ᑕᐃᒪ, ᐱᓗᐊᕐᓗᒍ ᑰᒑᕐᕈᒃ.  

ᒑᓴᓖᖏᕈᑎᖃᑦᑕᖅᓯᒪᖕᒪᑦ ᐊᖑᓇᓱᓐᓂᖅ ᑕᒪᓐᓇ 

ᐊᑐᖅᑕᐅᓪᓚᕆᑦᑎᓪᓗᒍ. ᐅᖅᓱᐊᓗᓕᕆᔨᒃᑯᑦ 

ᓇᓗᓇᐃᖅᓯᖁᔭᒃᑲ ᑕᐃᒃᑯᐊ 

ᐅᖅᓱᐊᓗᖃᐅᑎᖃᕐᕕᖃᖅᑎᑕᐅᓗᑎᒃ ᓂᕈᐊᕐᕖᒃᑲ 

ᓈᒪᒃᑐᓂᒃ. ᑖᓐᓇ ᐅᖃᐅᓯᒃᓴᑐᐃᓐᓇᖅ, ᐊᒻᒪ 

ᑭᖑᓪᓕᖅᐹᖑᓪᓗᓂ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑕᐅᓯᕐᒥᒃ 

ᐊᑎᖁᑎᖃᖅᑐᖓ ᐊᒻᒪᓗ ᓯᕿᓐᖑᔭᖅ 

ᐃᓕᓴᕆᒍᒪᓂᐊᓕᖅᑐᒍ ᒫᓐᓇᕈᓗᒃ ᐊᒻᒪᓗ 

ᐅᖃᐅᓯᔅᓴᓯ ᐊᒻᒪᓗ ᑭᐅᔾᔪᑎᓯ ᓇᐃᓈᕆᐊᕐᓗᒋᑦ. 

ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᒥᔅᑕ ᓴᕕᑲᑖᖅ ᐊᐱᖅᑯᑎᒋᖅᑲᐅᔭᖓ ᖃᒧᑕᐅᔭᕐᓄᑦ, 

ᑕᐃᒃᑯᐊ ᓴᓗᒻᒪᖅᓴᐅᑎᕈᓗᖏᑦ 

ᐱᐅᔪᓐᓃᑲᐅᑎᒋᖃᑦᑕᕐᒪᑕᒎᖅ ᒪᕐᕉᒃ ᐱᓇᓱᐊᕈᓰᓐᓈᒃ 

ᐊᓯᔾᔨᖅᑕᐅᖃᑦᑕᕆᐊᖃᖅᖢᑎᒃ ᐱᔨᑦᑎᕈᑎᖏᓐᓂᓪᓗ 

ᐊᑭᓕᖅᓱᐃᓪᓗᑎᒃ. ᑕᐃᒃᑯᐊ 

ᐊᑲᐅᓐᖏᓕᐅᕈᑎᖃᓚᐅᖅᑐᑦ ᑮᓇᐅᔭᓂᒃ 

ᐅᑎᕐᕕᐅᔪᓐᓇᖅᐹᑦ? ᓄᓇᕗᒻᒥᐅᑦ ᑕᐃᒃᑯᐊ 

ᑕᒪᑐᒥᖓ ᐊᖅᑯᓵᓚᐅᖅᑐᑦ 

ᑮᓇᐅᔭᐃᕈᑎᒋᓚᐅᖅᑕᖏᑦ ᐅᑎᖅᑎᑕᐅᔪᓐᓇᖅᐹᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕗᖓ ᓱᓕ 

ᑎᑭᓯᒪᓐᖏᑦᑐᒍᑦ ... 

ᐅᖅᓱᐊᓗᒃ ᐱᔾᔪᑎᐅᓐᓂᖅᑲᑦ,  ᓯᕗᓪᓕᖅᐹᒥ 

ᖃᐅᔨᒋᐊᖃᕐᓂᐊᖅᑐᒍᑦ ᑭᓱᒥᒃ ᐱᔾᔪᑎᖃᖅᖢᑎᒃ 

ᑕᐃᒃᑯᐊ ᓴᓗᒻᒪᖅᓴᐅᑎᕈᓗᖏᑦ 

ᐱᐅᔪᓐᓃᖃᑦᑕᕐᒪᖔᖏᑦ.  ᑕᒪᓐᓇ 

ᑲᒪᒋᔭᐅᔭᕆᐊᖃᕐᒪᑦ ᓄᑖᒧᑦ ᐱᐅᓂᖏᓐᓄᑦ 

ᐱᓕᕆᐊᓄᑦ ᐊᑐᓕᖅᑎᑦᑎᕙᓪᓕᐊᓂᕐᒧᑦ. ᓱᓕ 

ᐃᓱᒪᓕᐅᕈᑕᐅᓯᒪᓐᖏᑦᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐹᑦ ᑖᓐᓇ ᐱᔭᕇᕋᑦᑎᒍ ᐅᖅᓱᐊᓗᓕᕆᓂᖅ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᒪᒃᐱᒐᕐᒨᕐᓗᓯ J−3. ᑮᓇᐅᔭᖅᑐᕈᑏᑦ ᑲᑎᓕᒫᕐᓗᒋᑦ, 

ᓂᕈᐊᖅᑕᐅᒋᐊᓖᑦ. ᑲᑎᑦᑐᒋᑦ ᐊᐅᓚᔾᔪᑎᓄᑦ  

ᒪᑭᒪᐅᑎᓄᓪᓗ. $309,653,000. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ,  

ᓇᐃᓈᕐᓗᑎᑦ ᒪᑐᓯᔾᔪᑎᓂᒃ ᐅᖃᐅᓯᖃᕈᓐᓇᖅᑐᑎᒃ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᒋᕙᒃᑲ ᐊᐱᖅᑯᑕᐅᔪᑦ 

ᒪᓕᒐᓕᐅᖅᑎᓂᑦ, ᐊᒻᒪᓗ ᖁᔭᓕᔪᒪᕙᒃᑲ 

ᐊᖓᔪᖅᑲᐅᑎᖁᑎᒃᑲ ᐅᕙᓃᒻᒪᑕ, ᐊᒻᒪᓗ 

ᐃᖅᑲᓇᐃᔭᖅᑎᑦᑎᐊᕙᐃᑦ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᕋᖅᑎᒃᑯᓐᓂᑦ ᐃᑲᔪᓚᐅᕐᒪᑕ 

ᐅᐸᓗᖓᐃᔭᐃᑎᓪᓗᑕ ᐅᓪᓗᒥᒧ.  

ᖃᐅᔨᒋᐊᒃᑲᓐᓂᕈᑎᔅᓴᖃᕋᒪ ᐊᖏᓚᐅᖅᑕᓐᓂᒃ, 

ᑐᓴᖅᑎᑦᑎᖃᑦᑕᓂᐊᖅᑯᖓ ᑲᑎᒪᔨᕋᓛᓄᑦ 

ᐱᔪᓐᓇᖅᓯᑐᐊᕈᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ.  

ᐊᓂᔪᓐᓇᖅᓯᕗᑎ ᐃᖅᑲᓇᐃᔭᖅᑎᑎᓪᓗ ᐊᒻᒪᓗ  

ᓇᖏᖅᓯᓂᐊᓕᕋᒪ ᐅᖃᖅᑎ 

ᐱᕙᓪᓕᐊᓂᕆᓯᒪᔭᑦᑎᓐᓂ ᐅᓂᒃᑳᕐᓂᐊᕋᒪ.  

ᖁᔭᓐᓇᒦᒃ.  

 



ᓇᒡᒐᔾᔭᐅ, ᒫᑦᓯ 4, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 21. 

ᐅᓂᒃᑳᖏᑦ ᑲᑎᒪᔨᕋᓛᑦ ᑕᒪᐃᓐᓄᑦ, ᒥᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔨᖁᑎᑎᑦ ᕿᒥᕐᕈᕋᑖᕐᖓᑕ ᒪᓕᒐᒃᓴᖅ 37 

ᐊᒻᒪᓗ ᐱᕙᓪᓕᐊᓂᕋᕈᓐᓇᓕᕐᖓᑕ. ᐅᖃᖅᑏ,  

ᐱᒋᐊᖅᑎᑦᑎᕗᖓ ᑲᑎᒪᑐᐃᓐᓇᕐᓂᐅᑉ ᐅᓂᒃᑳᖏᑦ 

ᓈᒻᒪᒋᔭᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓈᒦᒃ. 

ᐱᖁᔨᕗᖔᕈᑎᑕᖃᕐᖓᑦ. ᐊᐃᑉᐱᖅᑕᐅᕚ? ᒥᔅᑕ 

ᖂᕿᐊᖅ. ᐱᖁᔨᕗᖔᕈᑎ ᓈᒻᒪᒻᒪᑦ. 

ᐱᖁᔨᕗᖔᕈᒻᒧᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ.  

 

ᐅᖃᖅᑎ (ᑐᓵᔨᑎᒍ): ᓈᒻᒪᓴᖅᑐᓕᒫᑦ. 

ᐊᑭᕋᖅᑐᖅᑐᐃᑦ. ᐱᖁᔨᕗᖔᕈᑎ ᑲᔪᓯᔪᖅ.  

 

ᑲᑎᒪᔾᔪᑎᒃᓴᖅ 22. ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 23. 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒫᑦᓯ 5-ᒧᑦ ᑲᑎᒪᔾᔪᑎᔅᓴᐃᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᒃ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᒃ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᒃ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 37 

• ᒪᓕᒐᒃᓴᖅ 38 

• ᒪᓕᒐᒃᓴᖅ 39 

• ᒪᓕᒐᒃᓴᖅ 40 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐱᔪᓐᓇᖅᑎᑕᐅᓯᒪᓂᕋ 

ᒪᓕᑦᑐᒍ, ᐱᒋᐊᖅᑎᑕᒧᑦ 29-6(2)ᒧᑦ, ᒪᓕᒐᓕᐅᕐᕕᒃ 

ᓄᖅᑲᖔᓚᐅᑲᒃᐳᖅ ᐊᐃᑉᐱᕈᕋᓱᓐᓂᖓᓂ, ᒫᑦᓯ 5-

ᒥ, 10:00-ᒧᐊᖅᐸᑦ ᐅᓪᓛᒃᑯᑦ. 

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖅᑐᖅ 18:00ᒧᐊᖅᑎᓪᓗᒍ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᒫᑦᓯ 4, 2024



 

  



 

 

 

 

 

 

 

 



 

  



 

  



 

  



 

  



 

  



 

  



 

 

 

 

 


